
KIEBꞌ OXIBꞌ TZIJ CHRIJ 
WE WUJ RIꞌ

We wuj riꞌ are u tzꞌaqat RU LOQꞌ PIXABꞌ RI DIOS (ri Biblia) ri käbꞌix Kꞌakꞌ 
Trato che. Chupam e kꞌo ri kiejebꞌ “evangelios” (ri utzalaj taq tzij chrij ri 
Jesucristo). Kꞌo ri wuj “Los Hechos” ri kätzijox wi ri ki bꞌanom ri apóstoles, 
xuqujeꞌ taq ri kajmabꞌal ru bꞌanom ri Loqꞌalaj Espíritu rech ri Dios aretaq xbꞌan 
ki bꞌanik ri nabꞌe taq iglesias. E kꞌo xuqujeꞌ ri cartas (epístolas) ri xkitzꞌibꞌaj 
jobꞌ chke ri apóstoles (ri San Pablo kꞌia na ri xutzꞌibꞌaj ri areꞌ). Kꞌo kꞌu jun wuj 
ri nim u bꞌanik chukꞌisbꞌal, “El Apocalipsis,” —kuchixik. Pa ri wuj riꞌ käqil wi 
ri xqꞌalajisax chuwäch ri San Juan rumal ri Jesucristo ri kubꞌij wi ri kꞌisbꞌal re 
ri kajulew, xuqujeꞌ ri kꞌakꞌ u taqanik (reino) ri Jesucristo. Konojel taq waꞌ we 
tzꞌibꞌtalik riꞌ xetzꞌibꞌax rukꞌ ri u noꞌj ri Loqꞌalaj Espíritu rech ri Dios xuqujeꞌ rukꞌ 
ri nimalaj u chuqꞌabꞌ.

We Nuevo Testamento riꞌ xqꞌaxax pa ri ki chꞌabꞌal ri winaq ri kechꞌaw pa 
kꞌicheꞌ ri e kꞌo chuqajbꞌal qꞌij rech ri tinimit Guatemala.

Jujun chke ri kꞌutbꞌal taq tzij xeqꞌaxax waꞌ xaq jeꞌ jas ri kubꞌij ri castellano. 
Xkanaj kan xaq je riꞌ rech kächꞌobꞌtaj na más. Are kꞌu ri qas qa rayibꞌal are laꞌ 
chi kächꞌobꞌtaj ri tzij jas ri chomanik re ri ojer taq tzij ri xetzꞌibꞌax nabꞌe pa ri 
chꞌabꞌal griego.

Käqaj chi we Nuevo Testamento riꞌ are jun nimalaj tewchibꞌal chke taq ri 
käkisikꞌij we wuj riꞌ, xuqujeꞌ chke taq ri käkitatabꞌej u sikꞌixik. Ri qa rayibꞌal 
are chi keutoꞌ ri winaq rech qas käkichꞌobꞌ ru Loqꞌ Pixabꞌ ri Dios ri käkowinik 
kukꞌam u bꞌe jun rech kuriq ru tobꞌanik ri Dios (salvación), rech xuqujeꞌ 
käretamaj jas riꞌ ri kꞌaslemal ri kuriq jun aretaq käkojon che ri Cristo.

Jeꞌ jas ri kubꞌij pa ri Apocalipsis 1:3 — “Utz re jachin ri kusikꞌij u wäch we 
wuj riꞌ, xuqujeꞌ utz ke jachin taq ri käkitatabꞌej u sikꞌixik ri tzij ri yoꞌm rumal ri 
Loqꞌalaj Espíritu ri tzꞌibꞌtal chupam we wuj riꞌ, käkinimaj kꞌu ri kubꞌij rumal chi 
naqaj chik kꞌo wi ri qꞌij aretaq käbꞌantaj na ronojel waꞌ.”

Pa ri San Juan 20:31 kubꞌij: “Xetzꞌibꞌax kꞌu waꞌ ri kꞌo waral rech ri ix kikojo chi 
ri Jesús are ri Cristo, ru Kꞌojol ri Dios, rech aretaq kixkojon che ri Areꞌ, kiriq na ri 
kꞌaslemal ri man kꞌo tä u kꞌisik.”

iv

PREFACIO
Esta parte de la Biblia se llama “El Nuevo Testamento.” Incluye los cuatro 

evangelios (las buenas noticias acerca de Jesucristo), el libro de Los Hechos que 
habla de las obras de los apóstoles de Jesús y la gran obra del Espíritu Santo en la 
formación de las primeras iglesias. Incluye también las cartas (epístolas) escritas 
por cinco de los apóstoles (la mayoría por San Pablo), y un libro especial al final 
que se llama “El Apocalipsis,” la revelación de Jesucristo dado a San Juan que 
habla de los tiempos finales del universo y el nuevo reino de Jesucristo. Todas 
estas escrituras fueron escritas bajo la supervisión y con el poder del Espíritu 
Santo.

Este Nuevo Testamento se ha traducido principalmente para los indígenas 
quichés de la región centro-occidental del país de Guatemala.

A veces una palabra figurativa o un modismo se ha traducido en forma directa 
para mayor comprensión. En todo caso la meta ha sido de conservar con toda 
fidelidad el sentido original.

Esperamos que este Nuevo Testamento sea útil y de mucha bendición para los 
lectores y los oyentes, ayudándoles a comprender las Sagradas Escrituras que los 
pueden guiar a la salvación y a una vida netamente cristiana.

Como dice en Apocalipsis 1.3: “Feliz el que lee, y felices también los que 
escuchan la lectura de este mensaje recibido de Dios y hacen caso a lo que aquí 
está escrito, porque ya se acerca el tiempo.”

Y en San Juan 20.31 dice: “Pero éstas se han escrito para que ustedes crean 
que Jesús es el Cristo, el Hijo de Dios, y para que tengan vida al creer en él.” 

v

1

Waral kätzijox wi jachin taq ru mam ri Jesús ojer

1  1 Are waꞌ ri ki bꞌiꞌ ri u mam ri Jesús ojer. Ri Jesús Are rachalaxik ri 
qa mam David xuqujeꞌ ri qa mam Abraham ojer.

2 Ri qa mam Abraham are u tat ri qa mam Isaac. Ri qa mam Isaac are u 
tat ri qa mam Jacob. Ri qa mam Jacob are u tat ri qa mam Judá xuqujeꞌ taq 
ri e rachalal ri areꞌ. 3 Ri qa mam Judá are u tat ri qa mam Fares xuqujeꞌ ri 
qa mam Zara. Ri ki nan kꞌut are ri nan Tamar. Ri qa mam Fares are u tat ri 
qa mam Esrom. Ri qa mam Esrom are u tat ri qa mam Aram. 4 Ri qa mam 
Aram are u tat ri qa mam Aminadab. Ri qa mam Aminadab are u tat ri qa 
mam Naasón. Ri qa mam Naasón are u tat ri qa mam Salmón. 5 Ri qa mam 
Salmón are u tat ri qa mam Booz. Ru nan ri qa mam Booz are ri nan Rahab. 
Ri qa mam Booz are u tat ri qa mam Obed. Ru nan ri qa mam Obed are ri 
nan Rut. Ri qa mam Obed are u tat ri qa mam Isaí. 6 Ri qa mam Isaí are u 
tat ri qa mam David ri nim taqanel. Ri qa mam David ri nim taqanel rukꞌ ri 
chichuꞌ ri xrixoqilaj na ri tat Urías, e areꞌ u nan u tat ri qa mam Salomón.

7 Ri qa mam Salomón are u tat ri qa mam Roboam. Ri qa mam Roboam 
are u tat ri qa mam Abías. Ri qa mam Abías are u tat ri qa mam Asa. 8 Ri 
qa mam Asa are u tat ri qa mam Josafat. Ri qa mam Josafat are u tat 
ri qa mam Joram. Ri qa mam Joram are u tat ri qa mam Uzías. 9 Ri qa 
mam Uzías are u tat ri qa mam Jotam. Ri qa mam Jotam are u tat ri qa 
mam Acaz. Ri qa mam Acaz are u tat ri qa mam Ezequías. 10 Ri qa mam 
Ezequías are u tat ri qa mam Manasés. Ri qa mam Manasés are u tat ri qa 
mam Amón. Ri qa mam Amón are u tat ri qa mam Josías. 11 Ri qa mam 
Josías are u tat ri qa mam Jeconías, xuqujeꞌ ri e rachalal. Pa taq ri qꞌij riꞌ 
xekꞌam bꞌi ri winaq aj Israel, xeopan kꞌu pa ri tinimit Babilonia.

12 Aretaq ri winaq aj Israel e kꞌo chik pa ri tinimit Babilonia, ri qa mam 
Jeconías xkꞌoji jun u kꞌojol, Salatiel u bꞌiꞌ. Ri qa mam Salatiel are u tat ri 

RI UTZALAJ TZIJ RE RI 
EVANGELIO RI XUTZꞌIBꞌAJ 

RI SAN MATEO

a 1:16 Ri tzij “Cristo” o “Mesías” kel kubꞌij “chaꞌtal rumal ri Dios”. 

qa mam Zorobabel. 13 Ri qa mam Zorobabel are u tat ri qa mam Abiud. Ri 
qa mam Abiud are u tat ri qa mam Eliaquim. Ri qa mam Eliaquim are u 
tat ri qa mam Azor. 14 Ri qa mam Azor are u tat ri qa mam Sadoc. Ri qa 
mam Sadoc are u tat ri qa mam Akim. Ri qa mam Akim are u tat ri qa 
mam Eliud. 15 Ri qa mam Eliud are u tat ri qa mam Eleazar. Ri qa mam 
Eleazar are u tat ri qa mam Matán. Ri qa mam Matán are u tat ri qa mam 
Jacob. 16 Ri qa mam Jacob are ru tat ri a José ri rachajil ri María. We 
María riꞌ are kꞌu waꞌ ru nan ri Jesús ri käbꞌix Cristo a che.

17 Je riꞌ chi kajlajuj juchꞌobꞌ tataxelabꞌ kachiꞌl ri ki kꞌojol e okꞌowinaq 
xchaptaj loq rukꞌ ri qa mam Abraham kꞌä rukꞌ ri qa mam David. Kajlajuj 
chik xchaptaj loq rukꞌ ri qa mam David kꞌä aretaq xekꞌam bꞌi ri winaq aj 
Israel, xeopan pa ri tinimit Babilonia. Te kꞌu riꞌ e kꞌo chi kajlajuj chik kꞌä 
xil na u wäch ri Cristo.

Kil u wäch ri alaj a Jesús
18 Are je waꞌ xbꞌantajik aretaq xil u wäch ri alaj a Jesús: Ri qꞌapoj al María ru 

nan u yoꞌm chi u tzij che kꞌulanem rukꞌ ri a José. Mäjaꞌ kꞌu kekꞌuliꞌk aretaq ri al 
María xkanaj yawabꞌ winaq rumal ru chuqꞌabꞌ ri Loqꞌalaj Espíritu. 19 Ri a José 
kꞌut ri rachajil are jun achi ri jikom ranimaꞌ cho ri Dios, man kraj tä kꞌut käresaj 
u kꞌixbꞌal ri al María chkiwäch ri winaq. Rumal riꞌ xuchomaj u yaꞌik kanoq xaq 
chi kꞌuyal. 20 Aretaq jeꞌ tajin kuchomaj waꞌ, xpe jun ángel ri taqom loq rumal ri 
Dios ri xukꞌut ribꞌ chuwäch ri a José pa ri u waram, xubꞌij che: A José, at bꞌaꞌ at 
rachalaxik ri tat David. Maxej awibꞌ chukꞌamik ri al María che awixoqil, rumal 
chi ri ral ri kil na u wäch, are rech ri Loqꞌalaj Espíritu waꞌ. 21 Ri areꞌ käkꞌoji na 
jun ral ala, kakoj kꞌu na JESÚS che u bꞌiꞌ. (Ri “Jesús” kel kubꞌij “Toꞌl Qe”.) Jeꞌ u 
bꞌiꞌ waꞌ rumal chi keutoꞌ na ru winaqil, keresaj na pa ri ki mak, —xcha ri ángel.

22 Ronojel waꞌ xbꞌantajik rech qas jeꞌ kel wi jas ru bꞌim ri Qajaw Dios 
rumal ri qꞌalajisal re ru Loqꞌ Pixabꞌ ri kubꞌij:
 23 Ri qꞌapoj ali käkanaj na kan yawabꞌ winaq,

käril kꞌu na u wäch jun ral ala
ri käbꞌix na Emanuel che,

—kächaꞌ. Kel kubꞌij waꞌ: Ri Dios kꞌo qukꞌ, —kächa riꞌ.
24 Aretaq xkꞌastaj ri a José che ru waram, xunimaj ri xbꞌix che rumal ri 

ángel ri taqom loq rumal ri Dios. Xukꞌam ri al María che rixoqil. 25 Man 
xkiriq tä kꞌu na kibꞌ, xane kꞌä teꞌ aretaq xil na u wäch ri ral ri al María. Ri 
a José xukoj kꞌu JESÚS che u bꞌiꞌ.

Ri ajnoꞌjabꞌ keopan che rilik ri alaj a Jesús

2  1 Ri alaj a Jesús xil u wäch pa ri tinimit Belén, ri kꞌo pa Judea. 
Are chiꞌ kꞌo ri tat Herodes che nim taqanel puwiꞌ ronojel ri Judea. 

SAN MATEO 1 ,  2

b 2:11 Ri mirra are jun kunabꞌal ri sibꞌalaj paqil rajil. 

Xeopan kꞌu jujun achijabꞌ ajnoꞌjabꞌ pa ri tinimit Jerusalén, jelaꞌ kꞌu kepe 
pa relbꞌal qꞌij. 2 Xkitaꞌ kꞌu u tzijol chilaꞌ, xkibꞌij: ¿Jawijeꞌ käriqtaj wi ri nim 
taqanel ri kätaqan na pa ki wiꞌ ri winaq aj Israel ri kꞌä teꞌ xil u wäch? Xa 
xqil ru chꞌimil pa relbꞌal qꞌij, rumal riꞌ xujpe chuqꞌijilaxik, —xechaꞌ. 

3 Aretaq ri tat Herodes ri nim taqanel xuta waꞌ, sibꞌalaj xsach u kꞌux, jeꞌ 
xuqujeꞌ konojel ri nikꞌiaj winaq aj Jerusalén. 4 Xtaqan kꞌu ri nim taqanel 
che ki sikꞌixik ri ki nimaqil sacerdotes, xuqujeꞌ ri tijonelabꞌ re ri Pixabꞌ, 
xutaꞌ kꞌu chke jawijeꞌ kil wi na u wäch ri Cristo. 5 Ri e areꞌ xkibꞌij che: Pa 
ri tinimit Belén ri kꞌo pa Judea, rumal chi ri qꞌalajisal re ru Loqꞌ Pixabꞌ ri 
Dios je waꞌ xutzꞌibꞌaj:
 6 Ri at tinimit Belén,

at riꞌ ri rech ri rulew ri Judá,
machomaj chi ri at man nim tä a qꞌij at

chkiwäch ri qꞌatal taq tzij ri e kꞌo chilaꞌ,
rumal chi awukꞌ at kel wi na jun nim kꞌamal bꞌe,
ri kukꞌam na ki bꞌe ri nu winaq aj Israel,

—kächaꞌ, —xecha ri tijonelabꞌ re ri Pixabꞌ.
7 Are kꞌu ri tat Herodes chelaqꞌal xeusikꞌij ri ajnoꞌjabꞌ, xutaꞌ kꞌu chke 

jampaꞌ qas xkꞌutun ri chꞌimil. 8 Te riꞌ xeutaq bꞌi pa Belén, xubꞌij bꞌi chke: 
Jix bꞌaꞌ jelaꞌ, chitatabꞌelaꞌ jawijeꞌ kꞌo wi ri akꞌal. Aretaq kiriqo, chixpe 
chubꞌixik chwe, rech ri in xuqujeꞌ kineꞌ na chuqꞌijilaxik, —xcha chke.

9 Ri ajnoꞌjabꞌ xuwi xkito ri xbꞌix chke rumal ri nim taqanel, xebꞌeꞌk. Are 
kꞌu ri chꞌimil ri xkil pa relbꞌal qꞌij xnabꞌej chkiwäch, kꞌä xopan na puwiꞌ 
ri kꞌo wi ri akꞌal, xtakꞌi kꞌu chilaꞌ. 10 Ri ajnoꞌjabꞌ, aretaq xkil ri chꞌimil, 
sibꞌalaj xekikotik. 11 Xebꞌok kꞌu bꞌi pa ri ja, xkil kꞌu ri akꞌal kꞌo rukꞌ ri al 
María ru nan. Xexukiꞌk, xkiqꞌijilaj ri akꞌal. Te kꞌu riꞌ xkijaq u wiꞌ ri ki 
kꞌolibꞌal, xkisipaj qꞌän puaq, incienso, xuqujeꞌ mirra b che ri Areꞌ. 12 Te kꞌu 
riꞌ xbꞌix chke pa achikꞌ chi meokꞌow chi jelaꞌ jawijeꞌ kꞌo wi ri tat Herodes. 
Xetzelej kꞌu bꞌi pa ri ki tinimit, xkikꞌam bꞌi jun bꞌe chik.

Waral kätzijox wi jas xbꞌan che ri alaj a Jesús xkꞌam bꞌi pa Egipto
13 Aretaq e bꞌenaq chi ri ajnoꞌjabꞌ, xpe jun ángel ri taqom loq rumal 

ri Dios, xukꞌut ribꞌ chuwäch ri a José pa achikꞌ, xubꞌij che: Chatwalijoq, 
chakꞌama bꞌi ri akꞌal, rachiꞌl ru nan, chixanimaj bꞌik. Jix pa Egipto, 
chixkanaj kꞌu na kan chilaꞌ kꞌä kinbꞌij na chiwe jampaꞌ kixpetik. Je riꞌ 
chibꞌana rumal chi ri tat Herodes kutzukuj na u kämisaxik ri akꞌal, —
xcha ri ángel che.

14 Xwalij kꞌu ri a José, xukꞌam ri akꞌal, rachiꞌl ru nan, chaqꞌabꞌ kꞌut 
xebꞌel bꞌik, xebꞌeꞌ pa Egipto. 15 Chilaꞌ xekꞌoji wi na kꞌä xkäm na ri tat 
Herodes. Jeꞌ xbꞌantaj waꞌ rech qas jeꞌ kel wi jas ri xubꞌij ri Dios rumal 

SAN MATEO 2

ri qꞌalajisal re ru Loqꞌ Pixabꞌ ri kubꞌij: “Pa Egipto xinsikꞌij wi loq ri nu 
Kꞌojol,” —kächaꞌ.

Ri tat Herodes kutaq ki kämisaxik ri akꞌalabꞌ
16 Aretaq ri tat Herodes xretamaj chi man are tä qas tzij ri xbꞌix kan che 

kumal ri ajnoꞌjabꞌ, sibꞌalaj xpe royowal. Xutaq kꞌu ki kämisaxik konojel 
ri akꞌalabꞌ alabꞌom ri tzꞌaqat chi kiebꞌ ki junabꞌ xuqujeꞌ ri mäjaꞌ kätzꞌaqat 
kiebꞌ ki junabꞌ ri e kꞌo pa ri tinimit Belén xuqujeꞌ ri e kꞌo pa taq ri tinimit 
chunaqaj ri Belén, jeꞌ jas ri qꞌij ri xkibꞌij kan ri ajnoꞌjabꞌ. 17 Xa je riꞌ qas 
jeꞌ xel wi jas ri xutzꞌibꞌaj kan ri qa mam Jeremías ri qꞌalajisal re ru Loqꞌ 
Pixabꞌ ri Dios ri kubꞌij:
 18 Xtataj kꞌut chi kꞌo jun ri kuraq u chiꞌ

pa ri tinimit Ramá,
nimalaj oqꞌej waꞌ, nimalaj bꞌis käbꞌanik.
Are ri nan Raquel ri kubꞌisoj ki wäch

ri ral,
ri man kuyaꞌ taj käkuꞌbꞌisax u kꞌux

rumal chi ya e käminaq chik ri ral,
—kächaꞌ.

19 Aretaq kꞌut käminaq chik ri tat Herodes, jun ángel ri taqom loq 
rumal ri Dios xukꞌut ribꞌ chuwäch ri a José pa achikꞌ jelaꞌ pa Egipto, 
xubꞌij che: 20 Chatwalijoq, chakꞌama bꞌi ri akꞌal awukꞌ, xuqujeꞌ ru nan, 
chixtzelej chi na jumul pa Israel. Xekäm kꞌu konojel ri käkaj käkikämisaj 
ri akꞌal, —xcha che.

21 Xwalij kꞌu ri a José, xukꞌam bꞌi ri akꞌal rachiꞌl ru nan, xtzelej chi 
na jumul pa Israel. 22 Aretaq kꞌut ri a José xuto chi are ri tat Arquelao 
chik kꞌo che nim taqanel pa Judea chukꞌexel ri Herodes ru tat, xuxej ribꞌ 
xeꞌ jelaꞌ. Xchꞌabꞌex kꞌu rumal ri Dios pa achikꞌ, rumal riꞌ jelaꞌ xeꞌ wi pa 
Galilea. 23 Aretaq xopan chilaꞌ, jelaꞌ xekꞌol wi pa ri tinimit Nazaret. Jeꞌ 
xbꞌantaj waꞌ rech qas jeꞌ kel wi ri xkibꞌij kan ri qꞌalajisal taq re ru Loqꞌ 
Pixabꞌ ri Dios, chi ri Jesús käbꞌix na aj Nazaret che.

Ri Juan Qasal Jaꞌ kutzijoj ru Loqꞌ Pixabꞌ ri 
Dios pa taq ri juyubꞌ ri ketzꞌinowik

3  1 Pa taq ri qꞌij riꞌ ri tat Juan Qasal Jaꞌ xopan pa Judea, pa taq ri 
juyubꞌ ri kätzꞌinowik. Tajin kutzijoj ru Loqꞌ Pixabꞌ ri Dios. 2 Kubꞌij 

kꞌu chke ri winaq: Chikꞌexa ri iwanimaꞌ, chikꞌexa ri i chomanik, rumal 
chi xa jubꞌiqꞌ chik man kuchaplej ru taqanik ri Dios, —xcha chke.

3 We tat Juan riꞌ are waꞌ ri xtzꞌibꞌax kan chrij ojer rumal ri qa mam 
Isaías, ri qꞌalajisal re ru Loqꞌ Pixabꞌ ri Dios ri kubꞌij:

Kꞌo jun ri ko kächꞌaw pa taq ri juyubꞌ
ri ketzꞌinowik, kubꞌij:

c 3:7 Ri tataꞌibꞌ fariseos e areꞌ winaq waꞌ aj Israel ri sibꞌalaj xkiqatej u nimaxik ru Pixabꞌ ri 
Moisés. Xkaꞌn kꞌu nimal, xkichomaj kꞌut chi e utz na chkiwäch konojel ri winaq. Kꞌia ki 
naqꞌatisam wi kibꞌ ri man qas tä are ri kubꞌij ru Tzij ri Dios. Ri tataꞌibꞌ saduceos e areꞌ 
xuqujeꞌ nimaq taq winaq waꞌ aj Israel. Ri e areꞌ kꞌut man käkikoj taj chi qas tzij kekꞌastaj 
na ri käminaqibꞌ (Hechos 23:6-8). d 3:7 Ri mero tzij waral are “Ri alaq, alaq ralkꞌual ri 
kumätz”. 

“Chibꞌana u bꞌanik ri nim bꞌe ri käbꞌin wi
ri Qajaw.

Chisukꞌumaj, chibꞌana sibꞌalaj jikom che,”
—xcha ri qa mam Isaías.

4 Are kꞌu ri tat Juan xukoj atzꞌiaq ri bꞌanom rukꞌ ri rismal jun awaj, 
camello u bꞌiꞌ, tzꞌum kꞌu ru pas. Xa sakꞌ xuqujeꞌ uwal cheꞌ xutijo. 5 Xepe 
kꞌu ri winaq aj Jerusalén, xuqujeꞌ ri e kꞌo pa taq nikꞌiaj taq tinimit chik 
re Judea xuqujeꞌ ri e kꞌo chunaqaj ri nimaꞌ Jordán, xeopan kꞌu rukꞌ ri tat 
Juan chutatabꞌexik ri kubꞌij. 6 Aretaq xkiqꞌalajisaj ri ki mak, xbꞌan kꞌu ki 
qasnaꞌ rumal ri tat Juan pa ri nimaꞌ Jordán.

7 Aretaq kꞌut xril ri tat Juan chi e kꞌia chke ri tataꞌibꞌ fariseos xuqujeꞌ 
ri tataꞌibꞌ saduceos xepetik rech käbꞌan ki qasnaꞌ, c xubꞌij chke: ¡Ri alaq 
subꞌanelabꞌ taq winaq! d ¿Jachin kꞌu ri xbꞌin chech alaq chi rajwaxik kanimaj 
alaq chuwäch ri nimalaj royowal ri Dios ri käpetik? 8 Bꞌana bꞌaꞌ alaq ri taqal 
u bꞌanik, ri kuqꞌalajisaj chi qas tzij xkꞌextaj ri animaꞌ alaq, ri chomanik alaq. 
9 Mächaplej kꞌu alaq u bꞌixik pa animaꞌ alaq: “Ri uj, uj rachalaxik kan ri qa 
mam Abraham.” Kinbꞌij kꞌu chech alaq chi ri Dios käkowinik kubꞌan chke 
taq we abꞌaj riꞌ chi e rachalaxik kan ri qa mam Abraham. 10 Kämik riꞌ tajin 
käkoj ri ikiäj che taq ri ki xeraꞌ ri cheꞌ rech ketꞌoyik. Ronojel cheꞌ ri man kuya 
tä utzalaj u wäch, kätꞌoy kꞌu na waꞌ, käporox na pa ri qꞌaqꞌ. 11 Ri in qas tzij 
kinbꞌan qasnaꞌ alaq rukꞌ joron, kꞌutbꞌal waꞌ chi kꞌexom chi animaꞌ alaq, kꞌexom 
chi ri chomanik alaq. Käpe chi kꞌu na jun chik ri kubꞌan na qasnaꞌ alaq rukꞌ 
ri Loqꞌalaj Espíritu xuqujeꞌ rukꞌ qꞌaqꞌ. Ri Areꞌ nim na u qꞌij chnuwäch in, nim 
kꞌu na u bꞌanik. Man taqal tä chwe in chi kinkir ru kꞌamal u xajäbꞌ. 12 Ri Areꞌ 
are jas jun achi ri kujosqꞌij ru triko. Rukꞌam chi ru pala, kujopij kꞌu na ri triko, 
kutas che ri pajo. Kukꞌol na ri triko pa ri kꞌuja. Are kꞌu ri pajo kuporoj na pa jun 
qꞌaqꞌ ri man kächup tä chik, —xcha chke.

Käbꞌan u qasnaꞌ ri Jesús
13 Xel kꞌu loq ri Jesús pa Galilea, xopan chuchiꞌ ri nimaꞌ Jordán ri kꞌo wi ri tat 

Juan rech käbꞌan u qasnaꞌ rumal. 14 Man xraj tä kꞌu ri tat Juan, xane xubꞌij che 
ri Jesús: Ri in man taqal tä chwe chi kinbꞌan qasnaꞌ la. Rajwaxik ne chi ri lal 
käbꞌan la nu qasnaꞌ in, —kächaꞌ. ¿Jas che xpe la wukꞌ in? —xcha che ri Jesús.

15 Xubꞌij kꞌu ri Jesús che: Che we chanim riꞌ, chaya chwe chi jeꞌ kinbꞌan 
waꞌ. Are kꞌu waꞌ taqalik rech käqaꞌno jachike ri kätaqan wi ri Dios, —
xcha che.

Ri tat Juan kꞌut xunimaj ri xubꞌij. 16 Aretaq kꞌut xbꞌantaj u qasnaꞌ ri 
Jesús, xel loq ri Areꞌ pa ri jaꞌ. ¡Chanim xjaqjobꞌ ri kaj! Ri Jesús kꞌut xril 
ri Loqꞌalaj Espíritu xqaj loq puwiꞌ ri Areꞌ, jeꞌ u bꞌanik jun palomäx. 17 Te 
riꞌ xtataj kꞌut chi kächꞌaw loq jun chikaj ri xubꞌij: Are ri Loqꞌalaj nu Kꞌojol 
waꞌ. Käkikot ri wanimaꞌ rumal, —xchaꞌ.

Kätaqchiꞌx ri Jesús che mak

4  1 Te kꞌu riꞌ ri Loqꞌalaj Espíritu xukꞌam bꞌi ri Jesús pa taq juyubꞌ ri 
ketzꞌinowik, rech kätaqchiꞌx che mak chilaꞌ rumal ri Itzel.

2 Kawinaq qꞌij, kawinaq aqꞌabꞌ xkꞌoji chilaꞌ, man kꞌo tä kꞌu jas ri xutijo. 
Te kꞌu riꞌ sibꞌalaj xnumik. 3 Xpe kꞌu ri Itzel, xopan rukꞌ ri Jesús rech 
kutaqchiꞌj ri Areꞌ che mak, xubꞌij che: We qas tzij chi lal u Kꞌojol ri Dios, 
taqan la chke taq we abꞌaj riꞌ chi käkaꞌn na wa, —xcha che. 

4 Xchꞌaw ri Jesús, xubꞌij che: Ru Loqꞌ Pixabꞌ ri Dios ri Tzꞌibꞌtalik kubꞌij: 
“Man xaq tä xuwi rumal ri wa kekꞌasi na ri winaq, xane xuqujeꞌ rumal 
ronojel ru Tzij ri Dios,” —kächaꞌ, —xcha ri Jesús che.

5 Ri Itzel xukꞌam bꞌi ri Jesús pa ri loqꞌalaj tinimit Jerusalén, xupaqbꞌa 
kꞌu puwiꞌ ri nimalaj rachoch Dios. 6 Te riꞌ xubꞌij che: We qas tzij chi lal 
u Kꞌojol ri Dios, kꞌiäqa bꞌi ibꞌ la ikim, rumal chi ru Loqꞌ Pixabꞌ ri Dios ri 
Tzꞌibꞌtalik kubꞌij:

Ri Dios keutaq na loq ri ángeles awukꞌ
che a chajixik.

Katkichap na che ra qꞌabꞌ che a toꞌik
rech man kachaqꞌij tä rawaqan

cho abꞌaj,
—kächaꞌ, —xcha ri Itzel che.

7 Ri Jesús xchꞌawik, xubꞌij che: Xuqujeꞌ kubꞌij ru Loqꞌ Pixabꞌ ri Dios ri 
Tzꞌibꞌtalik: “Mayak royowal ri Awajaw, ri a Dios,” —kächaꞌ, —xcha che.

8 Te kꞌu riꞌ ri Itzel xukꞌam bꞌi ri Jesús puwiꞌ jun nimalaj juyubꞌ. Xeukꞌut 
kꞌu konojel taq ri tinimit ajuwächulew chuwäch ri Areꞌ, xuqujeꞌ ri ki 
qꞌinomal. 9 Xubꞌij kꞌu che ri Jesús: Ronojel waꞌ kinya che la, we käxuki la, 
kinqꞌijilaj la, —xcha che.

10 Xchꞌaw ri Jesús, xubꞌij che: Jat, Satanás, chatel chnuwäch rumal chi 
ru Loqꞌ Pixabꞌ ri Dios ri Tzꞌibꞌtalik kubꞌij: “Chaqꞌijilaj ri Awajaw ri a Dios, 
xuwi kꞌu ri Areꞌ chapatänij,” —kächaꞌ, —xcha che.

11 Xel kꞌu bꞌi ri Itzel rukꞌ ri Jesús. Xepe kꞌu jujun ángeles rech kepatänin 
che ri Areꞌ.

Ri Jesús kuchaplej tzijonem pa Galilea
12 Ri Jesús, aretaq xuto chi kꞌo ri tat Juan pa cheꞌ, xeꞌ pa Galilea. 13 Man 

xkanaj tä kꞌu kan pa ri tinimit Nazaret, xane xa xkꞌoji pa Capernaum, 
jun tinimit Romano waꞌ ri kꞌo chiꞌ ri mar chkinaqaj ri ojer taq tinimit 

Zabulón rukꞌ Neftalí. 14 Jeꞌ xbꞌantaj waꞌ rech qas jeꞌ kel wi jas ri xutzꞌibꞌaj 
kan ri qa mam Isaías ri qꞌalajisal re ru Loqꞌ Pixabꞌ ri Dios ri kubꞌij:
 15 Winaq aj Zabulón, winaq aj Neftalí,

ix riꞌ ri naqaj ix kꞌo wi che ri mar,
chꞌäqäp che ri nimaꞌ Jordán,

chilaꞌ pa Galilea jawijeꞌ e kꞌo wi winaq
ri man aj Israel taj.

 16 Ri winaq ri jeꞌ ta ne e kꞌo pa qꞌequm
xkil jun nimalaj saqil.

E areꞌ winaq waꞌ ri e kꞌo pa ri ki mak,
ri e kꞌo cho ri kämikal,

xpe jun nimalaj saqil pa ki wiꞌ,
—xcha ri qa mam Isaías.

17 Kꞌä te riꞌ kꞌut ri Jesús xuchaplej u tzijoxik ru Loqꞌ Pixabꞌ ri Dios, 
xubꞌij kꞌu chke ri winaq: Chikꞌexa ri iwanimaꞌ, chikꞌexa ri i chomanik, 
rumal chi xa jubꞌiqꞌ chik man kuchaplej ru taqanik ri Dios, —xcha chke ri 
winaq.

Ri Jesús keusikꞌij kiejebꞌ chapal taq kär rech kebꞌeꞌ rukꞌ
18 Okꞌowem kubꞌan ri Jesús chuchiꞌ ri mar re Galilea, xeril kꞌu kiebꞌ 

achijabꞌ kachalal kibꞌ. Ri jun are ri tat Simón ri xuqujeꞌ käbꞌix Pedro 
che, ri jun chik are ri tat Andrés. Tajin käkikꞌiäq bꞌi jun kꞌat chapäbꞌal 
kär pa ri cho rumal chi e chapal taq kär ri e areꞌ. 19 Ri Jesús xubꞌij chke: 
Chixsaꞌj wukꞌ. Kinbꞌan kꞌu na chiwe chi kixok che ki mulixik winaq che ki 
kꞌexwäch ri kär, —xcha chke.

20 Chanim xkiya kan ri ki kꞌat, xebꞌeꞌ rukꞌ ri Jesús.
21 Okꞌowinaq chi apan jubꞌiqꞌ ri Jesús, xeril chi kꞌu kiebꞌ achijabꞌ chik 

kachalal kibꞌ. E areꞌ ri tat Jacobo rachiꞌl ri tat Juan. E u kꞌojol ri tat 
Zebedeo waꞌ. E kꞌo pa jun barco kachiꞌl ri ki tat, tajin käkikꞌojoj kꞌu ri 
ki kꞌat. Xesikꞌix kꞌu rumal ri Jesús. 22 Ri e areꞌ kꞌut chanim xkiya kan ri 
barco rukꞌ ri Zebedeo ri ki tat, xebꞌeꞌ rukꞌ ri Jesús.

Ri Jesús kuya tijonik chke kꞌia winaq
23 Ri Jesús xbꞌin pa konojel taq ri tinimit re Galilea, xuya tijonik chke 

ri winaq pa taq ri rachoch Dios. Xutzijoj ri Utzalaj Tzij re ri Evangelio 
chrij ru taqanik ri Dios pa ki wiꞌ ri winaq. Xuqujeꞌ xukunaj ronojel u 
wäch yabꞌil ri kꞌo chke. 24 Xtataj kꞌu u tzijol ri Jesús kumal ri winaq pa 
konojel taq ri tinimit re Siria. Ri winaq kꞌut xekikꞌam loq konojel ri ki 
riqom kꞌäx rumal kꞌia u wäch kꞌäxkꞌol, yabꞌil, qꞌoxom. Xekikꞌam loq ri e 
kꞌo itzel taq espíritus chke, xuqujeꞌ ri winaq ri man utz tä chi ki jolom 
rumal chi e elinaq chꞌuj, xekikꞌam kꞌu loq ri käminaq ki cuerpo. Ri Jesús 
kꞌut xeukunaj konojel. 25 E kꞌia winaq kꞌut aj Galilea xebꞌeꞌ rukꞌ ri Jesús. 

Xuqujeꞌ e kꞌo winaq aj Decápolis, aj Jerusalén, aj Judea, e kꞌo kꞌu ri xepe 
chꞌäqäp che ri nimaꞌ Jordán.

Ri Jesús käpaqi puwiꞌ jun juyubꞌ rech kuya tijonik

5  1 Aretaq ri Jesús xeril ri kꞌialaj winaq, xpaqi puwiꞌ ri juyubꞌ, xtꞌuyi 
chilaꞌ. Xkimulij kꞌu kibꞌ ru tijoxelabꞌ rukꞌ. 2 Ri Jesús xuchaplej ki 

tijoxik, je waꞌ xubꞌij chke: 

Waral käqil wi jachin taq ri utz ke
3 Utz ke ri käkinaꞌ pa kanimaꞌ chi kꞌo ri rajwaxik chke ri käpe chilaꞌ 

chikaj. Ri Dios kꞌut kätaqan na pa ki wiꞌ.
4 Utz ke ri kebꞌisonik rumal chi ri Dios käkuꞌbꞌisan na ki kꞌux.
5 Utz ke ri man käkaꞌn tä nimal. Ri e areꞌ kꞌut käkechbꞌej na ri ulew ri u 

bꞌim ri Dios chi kuya chke.
6 Utz ke ri kenumik, ri kächaqiꞌj ki chiꞌ che jun kꞌaslemal jikom. Are kꞌu 

ri Dios käyoꞌw na waꞌ chke.
7 Utz ke ri kel ki kꞌux chke nikꞌiaj winaq chik. Ri Dios kꞌut kutoqꞌobꞌisaj 

na ki wäch ri e areꞌ.
8 Utz ke ri saq kanimaꞌ. Ri e areꞌ kꞌut käkil na u wäch ri Dios.
9 Utz ke ri käkitzukuj u yaꞌik utzil chkixol ri winaq. Ri Dios kubꞌij na 

chi e areꞌ ralkꞌual ri Areꞌ.
10 Utz ke ri ketzelax ki wäch rumal ru bꞌanik ri jikomal cho ri Dios. Ri 

Dios kꞌut kätaqan na pa ki wiꞌ.
11 Utz iwe ix aretaq käbꞌan kꞌäx chiwe kumal ri winaq, kixyoqꞌ kumal, 

käkibꞌij ronojel u wäch ri man qas tzij taj chiwij, xa rumal chi kixkojon 
chwe in. 12 Chixkikot bꞌaꞌ, chixtzeꞌnoq rumal chi kikꞌam na jun nimalaj 
tojbꞌal iwe chilaꞌ chikaj. Je kꞌu kꞌäx waꞌ xbꞌan chke ri qꞌalajisal taq re ru 
Loqꞌ Pixabꞌ ri Dios ri xekꞌoji kan ojer, —xcha ri Jesús.

Ri ix, jeꞌ ta ne ix saqil, jeꞌ ta ne ix atzꞌam 
chke ri winaq cho ruwächulew

13 Ri ix, jeꞌ ta ne ix atzꞌam chke ri winaq cho ruwächulew. We kꞌu 
man kꞌo chik u tzayil ri atzꞌam, ¿jas ta kꞌu lo käbꞌan che rech kꞌo chi 
kupatänij? Man kꞌo tä chi u patän riꞌ, xane xa käkꞌiäq na apanoq, 
kätakꞌalex kꞌu na kumal ri winaq.

14 Ri ix, jeꞌ ta ne ix saqil chke ri winaq cho ruwächulew jeꞌ jas jun 
tinimit ri kꞌo puwiꞌ jun juyubꞌ, ri amaqꞌel käqꞌalajinik. 15 Man kätzij tä 
jun chäj, te kꞌu riꞌ käyiꞌ chuxeꞌ jun koxon, xane xa käyiꞌ riꞌ pa jun kꞌolibꞌal 
chikaj rech kätunun pa ki wiꞌ konojel ri e kꞌo pa ri ja. 16 Je waꞌ chibꞌana 
ix xuqujeꞌ, chibꞌanaꞌ chi ri saqil ri kꞌo iwukꞌ kätunun chkiwäch ri winaq. 
Je riꞌ rech aretaq käkil ri utzil ri kibꞌano, käkiya u qꞌij ri i Tat ri kꞌo chilaꞌ 
chikaj.

e 5:20 Ri tijonelabꞌ re ri Pixabꞌ e areꞌ achijabꞌ waꞌ ri sibꞌalaj xkitijoj kibꞌ chrij ru Pixabꞌ ri 
Moisés, xkikꞌutu waꞌ chkiwäch ri winaq. 

Ri Jesús kuya tijonik chrij ri Pixabꞌ
17 Michomaj ix chi in petinaq che resaxik ri Pixabꞌ ri xutzꞌibꞌaj kan ri qa 

mam Moisés, o ri ki tijonik ri qꞌalajisal taq re ru Loqꞌ Pixabꞌ ri Dios. Man in 
petinaq tä che resaxik, xane in petinaq chubꞌixik ri qas u bꞌanik ri Pixabꞌ 
xuqujeꞌ ri ki tijonik ri qꞌalajisal taq re ru Loqꞌ Pixabꞌ ri Dios. 18 Qas tzij kinbꞌij 
chiwe, man kꞌo tä kesax na che ri Pixabꞌ, xane xa ronojel käbꞌantaj na. Kꞌä 
mäjoq käsach u wäch ri kaj ulew, man kꞌo tä jun punto, man kꞌo tä jun alaj 
tzꞌibꞌ ri kesax na che ri Pixabꞌ. 19 Rumal riꞌ jachin ri man kunimaj tä jun 
chke ri taqanik re ri Pixabꞌ, pune are ri man nim tä u bꞌanik, xuqujeꞌ kukꞌut 
chkiwäch nikꞌiaj winaq chik chi man qas rajwaxik taj känimax waꞌ, ri areꞌ 
man nim taj kil wi na chkixol ri winaq ri kätaqan na ri Dios pa ki wiꞌ. Are kꞌu 
ri winaq ri kunimaj ri Pixabꞌ, xuqujeꞌ kukꞌut chkiwäch nikꞌiaj winaq chik chi 
käkinimaj waꞌ, qas nim na u bꞌanik waꞌ chkixol ri winaq ri kätaqan na ri Dios 
pa ki wiꞌ. 20 Kinbꞌij kꞌu chiwe, chi we man jikom na ri i kꞌaslemal ix chuwäch 
ri ki kꞌaslemal ri tataꞌibꞌ fariseos xuqujeꞌ ri tijonelabꞌ re ri Pixabꞌ, e man kixok 
tä riꞌ chkixol ri winaq ri kätaqan na ri Dios pa ki wiꞌ.

Ri Jesús kuya tijonik chrij ri oyowal
21 Ri ix i tom chi xbꞌix chke ri qa mam ojer: “Mixkämisanik, apachin 

kꞌu ri käkämisanik käqꞌat na tzij puwiꞌ,” —kächaꞌ. 22 Are kꞌu ri in kinbꞌij 
chiwe chi jachin ri kuyak royowal chrij ri rachalal käqꞌat na tzij puwiꞌ. 
Jachin ri kꞌäx kächꞌaw che ri rachalal käqꞌat na tzij puwiꞌ kumal ri qꞌatal 
taq tzij. Xuqujeꞌ jachin ri kubꞌij che ri rachalal chi xa are jun kon, chi 
man kꞌo tä chi u patän, keꞌ na riꞌ pa ri qꞌaqꞌ.

23-24 Rumal kꞌu riꞌ, we kakꞌam bꞌi ri a sipanik cho ri taꞌbꞌal toqꞌobꞌ, chilaꞌ kꞌut 
känaꞌtaj chawe chi kꞌo jun kꞌäx ri kunaꞌ ri awachalal chawij, chaya kan ri a 
sipanik cho ri taꞌbꞌal toqꞌobꞌ. Jat na rukꞌ ri awachalal rech katutzir rukꞌ nabꞌe, 
te kꞌu riꞌ kuyaꞌ kattzelej cho ri taꞌbꞌal toqꞌobꞌ chuyaꞌik ra sipanik cho ri Dios.

25 We kꞌo jun winaq kubꞌan u kꞌulel chawe, katukꞌam kꞌu bꞌi pa ri 
qꞌatbꞌal tzij, chatutzir na rukꞌ pa ri bꞌe rech man katujach tä pu qꞌabꞌ ri 
qꞌatal tzij. We ta mat je riꞌ, ri qꞌatal tzij katujach na pa ki qꞌabꞌ ri mayor, ri 
mayor kꞌut katkikoj na pa cheꞌ. 26 Qas tzij bꞌaꞌ ri kinbꞌij chawe chi man kꞌo 
tä awelik loq chilaꞌ kꞌä katoj na ronojel ri a multa, —xcha ri Jesús.

Ri Jesús kätzijon chrij ri nimalaj mak ri äwas u bꞌanik 
rukꞌ ri rixoqil o ri rachajil jun winaq chik

27 Ri ix i tom chi xbꞌix kan nabꞌe: “Mabꞌan ri nimalaj mak ri äwas u 
bꞌanik chrij ra kꞌulaj,” —kächaꞌ.

28 Are kꞌu ri in kinbꞌij chiwe, chi jachin ri kukaꞌyej jun ixoq, xaq xuwi 
rukꞌ ru rayixik u wäch xmakun riꞌ rukꞌ pa ranimaꞌ, —kächa ri Jesús.

29 We ri awaqꞌäch re ri awikiäqꞌabꞌ kubꞌano chi katzaq pa mak, 
chawesaj, chakꞌiäqa apanoq. Are utz na chawe we kel jun chꞌäqap che ra 
cuerpo, chuwäch waꞌ chi ronojel ra cuerpo käkꞌiäq bꞌi pa ri qꞌaqꞌ. 30 We 
kꞌu are ri a qꞌabꞌ re ri awikiäqꞌabꞌ kubꞌano chi katzaq pa mak, chaqꞌataꞌ, 
chakꞌiäqa apanoq. Are kꞌu utz na chawe we kel jun chꞌäqap che ra cuerpo, 
chuwäch waꞌ chi ronojel ra cuerpo käkꞌiäq bꞌi pa ri qꞌaqꞌ, —xcha ri Jesús.

Ri Jesús kuya tijonik chrij ru jachik kibꞌ jukꞌulaj winaq
31 (Kächꞌaw chi ri Jesús, kubꞌij:) Xuqujeꞌ xbꞌix kan nabꞌe: “Apachin ri 

kujach bꞌi ri rixoqil, rajwaxik kuya bꞌi jun wuj che ri kubꞌij wi chi jachom 
kanoq,” —kächaꞌ. 32 Ri in kꞌut kinbꞌij chiwe, chi we jun achi kujach bꞌi ri 
rixoqil man rumal tä u chꞌabꞌexik jun achi chik, kubꞌan riꞌ chi ri rixoqil 
kubꞌan ri nimalaj mak ri äwas u bꞌanik. Jachin kꞌu ri käkꞌuli rukꞌ jun ixoq 
ri jachom bꞌik, kubꞌan riꞌ ri nimalaj mak ri äwas u bꞌanik, —xcha ri Jesús.

Ri Jesús kuya tijonik chrij ri juramento ri käkaꞌn ri winaq
33 Xuqujeꞌ i tom riꞌ ri xbꞌix chke ri qa mam ojer: “Qas chabꞌanaꞌ jas ri 

xachiꞌj u bꞌanik rukꞌ juramento cho ri Qajaw Dios,” —xeuchixik. 34 Ri 
in kꞌut kinbꞌij chiwe, chi mibꞌan juramento aretaq kꞌo ri kichiꞌj che jun 
winaq chik. Mibꞌan juramento rukꞌ ri kaj rumal chi chilaꞌ kꞌo wi ri Dios. 
35 Mibꞌan juramento rukꞌ ruwächulew rumal chi are jeꞌ ta ne u takꞌalibꞌal 
ri raqan ri Dios. Mibꞌan juramento rukꞌ ri tinimit Jerusalén rumal chi are 
u tinimit ri Dios ri Nimalaj Taqanel. 36 Xuqujeꞌ mibꞌan juramento rukꞌ ri 
i jolom, rumal chi man kixkowin taj kibꞌan saq o qꞌeq che xa jun i wiꞌ. 
37 Xane xaq xuwi chibꞌij “jeꞌ, je riꞌ” o “man jeꞌ taj”, —kixchaꞌ. Are kꞌu ri 
tzij ri xaq u wiꞌ tzij chik, rech ri Itzel riꞌ, —xcha ri Jesús chke.

Ri Jesús kuya tijonik chrij ri jun winaq ri 
kutzelej u kꞌexel ri kꞌäx ri käbꞌan che

38 Ri ix i tom chi xbꞌix kan nabꞌe: “We jun käresaj u waqꞌäch jun winaq 
chik, kesax na ru waqꞌäch ri areꞌ. We jun käresaj u ware jun winaq chik, 
kesax na ru ware ri areꞌ,” —kächaꞌ. 39 Are kꞌu ri in kinbꞌij chiwe: Chixel 
chuwäch ri itzel achi ri kraj kächꞌojin iwukꞌ. Xane we kꞌo jun katchꞌayow 
che ri juperaj a palaj, chaya ri juperaj a palaj chik chuwäch. Mitzelej u 
kꞌexel ri kꞌäx ri käbꞌan chiwe. 40 We kꞌo jun kraj katusikꞌij pa qꞌatbꞌal tzij, 
kraj kꞌut kumaj ri a kamixaꞌ, chaya bꞌi ra chaket che xuqujeꞌ. 41 We kꞌo 
jun kukoj u chuqꞌabꞌ chawe chi kakꞌam bꞌi jun eqaꞌn ri käbꞌinibꞌej jun 
legua, chakꞌama bꞌi kiebꞌ legua rukꞌ. 42 Apachin ri kꞌo jas kutaꞌ chawe, 
chaya che. Makowirisaj ri awanimaꞌ chuwäch ri winaq ri kraj käqajan 
awukꞌ.

Cheiwaj ri i kꞌulel
43 Xuqujeꞌ i tom riꞌ ri xbꞌix kan nabꞌe: “Loqꞌ chawila wi ri awachiꞌl, 

chawetzelaj kꞌu u wäch ri a kꞌulel,” —kächaꞌ. 44 Are kꞌu ri in kinbꞌij 
chiwe: Loqꞌ chiwila wi ri i kꞌulel. Chibꞌij: Ri Dios kꞌo pi wiꞌ, —kixcha 
chke ri winaq ri keyoqꞌon chiwe. Chibꞌana utzil chke ri käketzelaj i wäch, 
chibꞌana bꞌaꞌ orar pa ki wiꞌ ri xaq käkaꞌn kꞌäx chiwe. 45 We jeꞌ kibꞌan waꞌ 
qꞌalaj riꞌ chi qas ix ralkꞌual ri qa Tat ri kꞌo chilaꞌ chikaj. Are kꞌu ri qa Tat 
kesan loq ri qꞌij pa ki wiꞌ ri utzalaj taq winaq, xuqujeꞌ pa ki wiꞌ ri itzel taq 
winaq. Kutaq kꞌu loq ri jäbꞌ pa ki wiꞌ ri käkaꞌn ri jikomal, xuqujeꞌ pa ki 
wiꞌ ri man käkaꞌn tä ri jikomal. 46 Are kꞌu we xaq xuwi keiwaj ri kixkaj ix, 
¿jas ta kꞌu che käyiꞌ na tojbꞌal re waꞌ chiwe rumal ri Dios? Xuqujeꞌ ne ri 
toqꞌil taq alkabꞌal käkaj kibꞌ ri e areꞌ. 47 We xaq xuwi kiya rutzil ki wäch 
ri iwachalal, ¿a kichomaj lo riꞌ chi i bꞌanom jun nimalaj utzil? Je kꞌu ne 
waꞌ xuqujeꞌ käkaꞌn ri man qas ketam tä u wäch ri Dios. 48 Je bꞌaꞌ chibꞌana 
ix jas ri qa Tat ri kꞌo chilaꞌ chikaj. Ri Areꞌ tzꞌaqat pa ru chomabꞌal. Ri ix 
xuqujeꞌ chibꞌana tzꞌaqat pa ri i chomabꞌal, —xcha ri Jesús.

Ri Jesús kuya tijonik chrij ri utzil ri kubꞌan jun winaq

6  1 Ru patänixik ri Dios ri kibꞌano, mibꞌan waꞌ chkiwäch ri winaq 
xaq rech käkilo, käkiya kꞌu i qꞌij. We jeꞌ kibꞌan waꞌ, ri qa Tat ri kꞌo 

chilaꞌ chikaj man kꞌo tä tojbꞌal iwe kuya na. 2 Rumal riꞌ aretaq keitoꞌ ri 
kꞌo ki rajwaxik, mitzijoj chke konojel ri winaq, jeꞌ jas ri käkaꞌn ri winaq 
ri xaq kiebꞌ ki wäch käkitzijoj chke konojel ri winaq pa taq ri rachoch 
Dios, pa taq ri bꞌe. Jeꞌ käkaꞌn waꞌ xaq xuwi rech utz kechꞌaw ri winaq 
chkij. Qas tzij kꞌut kinbꞌij chiwe chi ri käbꞌix chkij xuwi waꞌ ri tojbꞌal ke 
käkiriq na. 3 Xane ri ix aretaq kꞌo jas u wäch jun tobꞌanik ri kiya chke ri 
kꞌo ki rajwaxik, kꞌo jun metamanik. Mitzijoj ne waꞌ che ri utzalaj iwachiꞌl. 
4 Chibꞌana bꞌaꞌ ri utzil xaq chelaqꞌal. Ri qa Tat kꞌut ri kilow ronojel ri 
kibꞌan chelaqꞌal, are käyoꞌw na ri tojbꞌal iwe, —xcha ri Jesús.

Ri Jesús kuya tijonik chrij ri u bꞌanik orar
5 Ri ix aretaq kibꞌan orar mibꞌan iwe jas ri käkaꞌn ri winaq ri xaq kiebꞌ 

ki wäch, ri käqaj chkiwäch xaq e takꞌatoj käkaꞌn orar pa taq ri rachoch 
Dios, pa taq ri u cruz taq bꞌe. Xaq are käkaj chi keꞌilitaj kumal ri winaq. 
Qas tzij kinbꞌij chiwe chi xuwi waꞌ ri tojbꞌal ke käkiriq na. 6 Xane ri 
ix aretaq kibꞌan orar, chixok pa ja, chitzꞌapij ri uchija. Chibꞌana orar 
chuwäch ri qa Tat ri kꞌo iwukꞌ pa i tukiel wi. Ri qa Tat kꞌut ri kilowik chi 
tajin kibꞌan orar chelaqꞌal, are käyoꞌw na ri tojbꞌal iwe.

7 Aretaq kibꞌan orar, mibꞌij kꞌia tzij ri man kꞌo tä ki patän, jas ri käkaꞌn 
ri winaq ri man qas ketam tä u wäch ri Dios. Ri e areꞌ käkichomaj chi ri 
Dios keutatabꞌej xa rumal chi kꞌia ri käkibꞌij pa taq ri oración ri käkaꞌno. 

8 Mibꞌan bꞌaꞌ iwe jas ri käkaꞌn ri e areꞌ. Rumal chi ri qa Tat retam chik jas 
ri rajwaxik chiwe kꞌä mäjaꞌ kitaꞌ waꞌ che. 9 Rumal riꞌ aretaq kibꞌan orar, je 
waꞌ chibꞌij:

Qa Tat ri kꞌo la pa ri kaj,
chnimarisax ta na u qꞌij ri bꞌiꞌ la.

 10 Taqan na la pa ki wiꞌ
konojel winaq.

Bꞌana bꞌaꞌ na la ri rayibꞌal la
cho ruwächulew,
jas ri käbꞌan chilaꞌ chikaj.

 11 Ya la chqawäch ri käqatijo,
jas ri rajwaxik chqe kämik.

 12 Sacha la ri qa mak ri qaꞌnom
jeꞌ jas ri uj käqasach ri ki mak
ri käkaꞌn kꞌäx chqe.

 13 Mäya la chqe chi kujtaqchiꞌx
che mak, xane chujtoꞌ la
cho ri Itzel.

Ronojel waꞌ käqataꞌ che la
rumal chi ri lal
kätaqan la puwiꞌ ronojel.

Kꞌo nimalaj chuqꞌabꞌ ukꞌ la
puwiꞌ ronojel,
chnimarisax ta bꞌaꞌ qꞌij la amaqꞌel
pa taq ri qꞌij ri junabꞌ ri kepetik.
Amén.

(Je waꞌ kibꞌij aretaq kibꞌan orar, —xcha ri Jesús chke.)
14 We ri ix kisach ki mak nikꞌiaj winaq chik ri kaꞌnom kꞌäx chiwe, ri qa 

Tat ri kꞌo chilaꞌ chikaj xuqujeꞌ kusach na ri i mak ix. 15 Are kꞌu we man 
kisach ki mak nikꞌiaj winaq chik, ri qa Tat man kusach tä na ri i mak ix, 
—xcha ri Jesús chke ru tijoxelabꞌ.

Ri Jesús kuya tijonik chrij ri ayuno
16 Aretaq ri ix kibꞌan ayuno mibꞌan iwe jas ri käkaꞌn ri achijabꞌ 

ri xaq kiebꞌ ki wäch. Ri e areꞌ käkaꞌn che kibꞌ chi kebꞌisonik. Jeꞌ 
käkaꞌn waꞌ xaq rech käkil ri winaq chi tajin käkaꞌn ayuno. Qas 
tzij kinbꞌij chiwe chi xuwi waꞌ ri tojbꞌal ke käkiriq na. 17 Ri ix kꞌut 
aretaq kibꞌan ayuno, chichꞌaja ri i palaj, utz kibꞌan chuxayik ri i wiꞌ. 
18 Je waꞌ kibꞌano rech ri winaq man käkichꞌobꞌ taj chi tajin kibꞌan 
ayuno, xane xaq xuwi ri qa Tat ri kꞌo iwukꞌ pa i tukiel wi kilowik. 
Are kꞌut käyoꞌw na ri tojbꞌal iwe.

Waral kätzijoxik wi ri qꞌinomal ri kꞌo chilaꞌ chikaj
19 Mimulij i qꞌinomal waral cho ruwächulew, rumal chi waral xa 

kechikopir ri jastaq, xa keqꞌelobꞌik, xa kelaqꞌaxik. 20 Xane are chimulij 
i qꞌinomal chilaꞌ chikaj, jawijeꞌ ri man kechikopir tä wi, man keqꞌelobꞌ 
taj, man kelaqꞌax tä kꞌut. 21 Ri kꞌo wi ri i qꞌinomal, chilaꞌ riꞌ bꞌenaq wi ri 
iwanimaꞌ, —xcha ri Jesús.

Ri qa waqꞌäch are jeꞌ jas jun candela ri kuya saqil
22 Ri a waqꞌäch are jeꞌ jas jun candela ri kuya saqil chawe. We utz ri a 

waqꞌäch, qꞌalaj riꞌ ri a bꞌe chawäch. 23 We kꞌu man utz ra waqꞌäch, man 
qꞌalaj tä riꞌ ra bꞌe, at kꞌo riꞌ pa qꞌequm. We ri saqil ri kꞌo pa ri awanimaꞌ 
kubꞌan qꞌequm, ¡sibꞌalaj nim na ri qꞌequm riꞌ! —xcha ri Jesús chke ru 
tijoxelabꞌ.

Rajwaxik chi xa jun ri käqapatänij, ri Dios o ri qꞌinomal
24 Man kꞌo tä jun winaq käkowinik keupatänij kiebꞌ patrón. Käretzelaj 

kꞌu na u wäch ri jun, loqꞌ käril na ri jun chik. Kubꞌan ri jikomal rukꞌ 
ri jun, man nim tä kꞌu käril wi ri jun chik. Jun winaq man kuyaꞌ taj 
kupatänij ri Dios we bꞌenaq u kꞌux rukꞌ ri qꞌinomal, —xcha ri Jesús chke.

Ri Dios keuchajij ri ralkꞌual
25 Rumal riꞌ kinbꞌij chiwe: Mixok il che jas ri kibꞌan chuchꞌakik ri i wa 

o ri kitijo. Mixok il che ri iwatzꞌiaq ri kikojo. Are kꞌu nim na u bꞌanik ri 
kꞌaslemal chuwäch ri kitijo, are kꞌu nim na u bꞌanik ri i cuerpo chuwäch 
ri atzꞌiaq ri kikojo. 26 Chiwilampe ri chikop ri kerapap chikaj. Man käkaꞌn 
tä tikoꞌn, man käkiyak tä kꞌu u wäch ri tikoꞌn chukꞌolik waꞌ pa taq kꞌuja. 
Pune je riꞌ, ri qa Tat ri kꞌo chilaꞌ chikaj ketzuquwik. Nim kꞌu na i qꞌij ix 
chkiwäch ri chikop ajuwokaj. 27 ¿A kꞌo lo jun chiwe ri käkowinik käkꞌasi 
chi na kiebꞌ oxibꞌ junabꞌ xa rumal chi sibꞌalaj kok il che? ¡Man kꞌo taj! —
xcha ri Jesús chke.

28 ¿Jas kꞌu che sibꞌalaj kixok il che ri iwatzꞌiaq? Chiwilampe ri kotzꞌij 
pa taq ri juyubꞌ jas käkaꞌno kekꞌiyik. Man kebꞌatzꞌin taj, xuqujeꞌ man 
kekiemen taj. 29 Kinbꞌij kꞌu chiwe chi pune ta ne je riꞌ, ri nim taqanel 
Salomón, rukꞌ ronojel ru qꞌinomal, man xkowin tä xukoj jun ratzꞌiaq jeꞌ 
jas jun chke we kotzꞌij riꞌ, —xcha chke. 30 We ri Dios je waꞌ u bꞌanom che 
ri katzꞌiaq ri qꞌayes ri e kꞌo kämik pa juyubꞌ, chuweq kꞌut xa keyiꞌ na pa 
ri qꞌaqꞌ, ¡e ta kꞌu lo ri ix! ¿A mat kixrilij na ri Dios che ri iwatzꞌiaq? Ri 
ix xa jubꞌiqꞌ kixkojonik, —xcha chke. 31 Rumal riꞌ, mixok bꞌaꞌ il, mibꞌij: 
“¿Jawijeꞌ käpe wi ri qa wa? o ¿jawijeꞌ käpe wi ri käqatijo? o ¿jawijeꞌ käpe 
wi ri qatzꞌiaq?” —mixchaꞌ, —xcha chke. 32 Konojel kꞌu we jastaq riꞌ are 
ri käkitzukuj ri winaq. Are kꞌu ri ix kꞌo ri i Tat chilaꞌ chikaj ri retam chi 

keajwataj waꞌ chiwe. 33 Rumal riꞌ are nabꞌe chitzukuj chi ri Dios kätaqan 
pa ri i kꞌaslemal, xuqujeꞌ chibꞌana ri jikomal chuwäch ri Areꞌ, käyaꞌtaj kꞌu 
na ronojel ri kajwataj chiwe. 34 Mixok bꞌaꞌ il che ri chuweq. Ri chuweq kꞌo 
na ri kꞌäx käriqtajik jas ri kämik. Rukꞌ waꞌ ri i kosik re ri qꞌij kämik, —
xcha ri Jesús chke ru tijoxelabꞌ.

Miqꞌat tzij pa ki wiꞌ nikꞌiaj winaq chik

7  1 Miqꞌat tzij pa ki wiꞌ nikꞌiaj winaq chik, rech ri Dios man kuqꞌat 
tä tzij pi wiꞌ ix. 2 Ri Dios jeꞌ u qꞌatik tzij kubꞌan na pi wiꞌ ix jas ru 

qꞌatik tzij kibꞌan ix pa ki wiꞌ nikꞌiaj winaq chik. Jas ri pajbꞌal ri kikoj ix 
chke nikꞌiaj winaq chik, jeꞌ käkoj na chiwe ix. 3 ¿Jas che kabꞌij tzij chkij 
nikꞌiaj winaq chik? ¡Jeꞌ ta ne chi kawil ri in nitzꞌ mes ri kꞌo pa ru waqꞌäch 
ri awachalal, man kawil tä kꞌu ri a mak at ri jeꞌ jas jun kutaꞌm ri kꞌo pa 
ra waqꞌäch! 4 We ri at kꞌo jun kutaꞌm pa ra waqꞌäch, ¿a kuyaꞌ lo riꞌ kabꞌij 
che ri awachalal: “Chaya chwe chi kinwesaj koq ri in nitzꞌ mes ri kꞌo 
pa ra waqꞌäch”? 5 ¡Ri at xaq kiebꞌ a wäch! Chawilaꞌ nabꞌe jas u bꞌanik 
ra kꞌaslemal at, jeꞌ ta ne chi kawesaj jun kutaꞌm ri kꞌo pa ra waqꞌäch. Je 
riꞌ qas katkaꞌy na che resaxik koq ri in nitzꞌ mes ri kꞌo pa ru waqꞌäch ri 
awachalal.

6 Meiya ri loqꞌalaj taq jastaq ri rech ri Dios chke taq ri tzꞌiꞌ, mepe kꞌu 
ne chiwij, käkaꞌn kꞌu chꞌaqataq chiwe. Meiya ri jeꞌlalaj taq abꞌaj perlas 
chkiwäch taq ri aq, xaq kꞌu ne mäkitakꞌalej.

Chibꞌana orar, chitaꞌ ri kiwaj. Chitzukuj 
rukꞌ ri Dios, chikꞌorokꞌa ri uchija

7 Chitaꞌ ri kiwaj, käyaꞌtaj kꞌu na waꞌ chiwe rumal ri Dios. Chitzukuj rukꞌ 
ri Dios, kiriq kꞌu na. Chikꞌorokꞌa ri uchija, käjaqtaj kꞌu na waꞌ chiwäch. 
8 Je riꞌ, rumal chi jachin ri kꞌo jas kutaꞌ, käyaꞌtaj na che. Jachin ri kꞌo 
kutzukuj, kꞌo kuriqo, jachin kꞌu ri kukꞌorokꞌa ri uchija, käjaqtaj na waꞌ 
chuwäch.

9 ¿A kꞌo lo jun chiwe ri kuya jun abꞌaj che ri u kꞌojol aretaq kutaꞌ u 
wa? 10 ¿A kuya ne lo jun kumätz che aretaq kutaꞌ jun kär? 11 We ri ix, ix 
ajmakibꞌ, kixkowin chuyaꞌik utzalaj taq jastaq chke ri iwalkꞌual, ¿a mat ri 
i Tat ri kꞌo chilaꞌ chikaj keuya na utzalaj taq jastaq chke ri käkitaꞌ che?

12 Je kꞌu riꞌ, jas ri kiwaj ix chi käkaꞌn ri winaq chiwe, jeꞌ chibꞌana ix 
chke ri e areꞌ xuqujeꞌ. Are kꞌu je waꞌ ri kubꞌij ri Pixabꞌ ri xutzꞌibꞌaj ri qa 
mam Moisés, xuqujeꞌ je waꞌ kubꞌij taq ri wuj ri xkitzꞌibꞌaj kan ri qꞌalajisal 
taq re ru Loqꞌ Pixabꞌ ri Dios.

Waral käqil wi ri uchibꞌe ri latzꞌ u wäch
13 Chixok bꞌi pa ri uchibꞌe ri latzꞌ u wäch. Ri uchibꞌe xuqujeꞌ ri bꞌe ri 

keꞌ pa ri kꞌäx jawijeꞌ käsach wi ki wäch ri winaq, nim ki wäch. E kꞌia 

kꞌut ri kebꞌok pa ri uchibꞌe riꞌ. 14 Are kꞌu ri uchibꞌe xuqujeꞌ ri bꞌe ri keꞌ 
pa ri kꞌaslemal rukꞌ ri Dios, nuꞌch ki wäch xuqujeꞌ sibꞌalaj kꞌäx. Man e 
kꞌia tä kꞌut ri keriqowik.

Etamtal jun cheꞌ we utz o man utz taj rumal ru wächinik
15 Chichajij iwibꞌ chkiwäch ri achijabꞌ ri xaq e bꞌanal taq tzij, ri 

käkaꞌn che kibꞌ chi e qꞌalajisal taq re ru Loqꞌ Pixabꞌ ri Dios. E are 
kꞌu waꞌ kepe iwukꞌ, sibꞌalaj utz kepetik jeꞌ ta ne chij ri kij, are kꞌu 
chkipam e jiqꞌabꞌ taq utiw. 16 Ri ix kichꞌobꞌ na jachin taq waꞌ rumal 
ri käkaꞌno. Jeꞌ jas jun cheꞌ kächꞌobꞌtaj u wäch rumal ru wächinik. 
¿A kꞌo lo jumul ri ketam uvas chrij ri kꞌix? ¿A ketam lo higos chrij 
ri tzäkäm? ¡Man jeꞌ taj! 17 Je kꞌu riꞌ ronojel utzalaj cheꞌ utz ri u wäch 
ri kuyaꞌ. Are kꞌu ri cheꞌ ri man utz taj, man utz tä ru wäch ri kuyaꞌ. 
18 Ri utzalaj cheꞌ man käkowin taj kuya ru wäch ri man utz taj. Ri 
cheꞌ ri man utz taj man käkowin taj kuya utzalaj u wäch riꞌ. 19 Ronojel 
cheꞌ ri man kuya tä utzalaj u wäch, kätꞌaqix na, käkꞌiäq na riꞌ pa ri 
qꞌaqꞌ. 20 Je wa riꞌ ri ix qas kichꞌobꞌ na jas ki bꞌanik ri winaq rumal ri 
käkaꞌno, —xcha chke.

Man konojel tä ri winaq keopan na chilaꞌ jawijeꞌ kätaqan wi ri Dios
21 Man konojel tä winaq kebꞌok chilaꞌ jawijeꞌ ri kätaqan wi ri Dios, 

pune käkibꞌij chwe: “Qajaw, Qajaw,” —kecha riꞌ, xane xaq xuwi ri 
kebꞌanow ru rayibꞌal ri nu Tat ri kꞌo chilaꞌ chikaj. 22 E kꞌia ri käkibꞌij 
na chwe pa ri qꞌij riꞌ: “Qajaw, Qajaw, ri uj qa yoꞌm tzijonem pa ri bꞌiꞌ 
la. Pa ri bꞌiꞌ la xeqesaj bꞌi itzel taq espíritus chke ri winaq, xuqujeꞌ are 
pa ri bꞌiꞌ la ri xqaꞌn kꞌia u wäch kajmabꞌal,” —kecha na. 23 Ri in kꞌut 
kinbꞌij na chke: “Man wetam tä i wäch. Chixel bꞌi chnuwäch, ri ix 
xaq ix bꞌanal taq etzelal,” —kincha na chke, —xcha ri Jesús chke ru 
tijoxelabꞌ.

Waral käqil wi ri kiebꞌ u wäch takꞌalibꞌal ja
24 Je kꞌu riꞌ jachin ri kutatabꞌej ri nu tzij, kubꞌan kꞌut jas ri kinbꞌij, are 

je riꞌ jas jun achi ri kꞌo u noꞌj, ri xuyak ri rachoch pa abꞌaj. 25 Xqaj kꞌu ri 
jäbꞌ, xekꞌiy taq ri jaꞌ, xpe jun nimalaj kiäqiqꞌ chrij ri ja, man xtzaq tä kꞌut 
rumal chi ru takꞌalibꞌal are abꞌaj. 26 Jachin kꞌu ri kutatabꞌej ri nu tzij, man 
kubꞌan tä kꞌut jas ri kinbꞌij, junam riꞌ rukꞌ jun achi ri man kuchꞌobꞌ taj 
jas ri kubꞌano, ri xuyak ri rachoch puwiꞌ ri senyäbꞌ. 27 Xqaj ri jäbꞌ, xekꞌiy 
taq ri jaꞌ, xpe jun nimalaj kiäqiqꞌ chrij ri ja, xtzaq kꞌu ri ja. ¡Ronojel xa 
xwulijik! —xcha ri Jesús.

28 Aretaq ri Jesús xtoꞌtaj che tzijonem, ri winaq sibꞌalaj xkikajmaj ru 
tijonik. 29 Je riꞌ, rumal chi ri u tijonik kukꞌutu chi are jeꞌ jas jun ri kꞌo u 
taqanik pa ki wiꞌ, man jeꞌ taj jas ri xkaꞌn ri tijonelabꞌ re ri Pixabꞌ.

f 8:2 Ri itzel chꞌaꞌk are jun yabꞌil ri sibꞌalaj kꞌäx ri kusipaj ribꞌ. g 8:4 “Sacerdote aj Israel”: 
Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we Nuevo Testamento. 

Ri Jesús kukunaj jun achi ri kꞌo itzel chꞌaꞌk che

8  1 Aretaq ri Jesús xqaj loq cho ri juyubꞌ, e kꞌia winaq xeteri loq chrij. 
2 Xopan kꞌu rukꞌ ri Jesús jun achi ri kꞌo itzel chꞌaꞌk che. f Xxuki 

chuwäch ri Jesús, xubꞌij che: Tat, ri in wetam chi käkowin la che nu 
kunaxik we kaj la, —xcha che.

3 Xuyuq kꞌu ru qꞌabꞌ ri Jesús, xuchap koq ri achi, xubꞌij che: ¡Kwaj! 
Chutzir bꞌaꞌ la, —xcha che.

Xuwi waꞌ xubꞌij ri Jesús. Xutzir kꞌu ri achi ri kꞌo ri itzel chꞌaꞌk che. 
4 Xubꞌij kꞌu ri Jesús che: ¡Tampe la! Kꞌo jas mäbꞌij la che jachin jun. Oj la, 
jekꞌutu ibꞌ la cho ri sacerdote. g Ya la ri sipanik ri taqom kan rumal ri qa 
mam Moisés chi käyiꞌk aretaq käkunataj jun ri kꞌo itzel chꞌaꞌk che. Are 
kꞌu qꞌalajisabꞌal waꞌ chkiwäch ri winaq chi utzirinaq chi la, —xcha che.

Ri Jesús kukunaj jun ala patänil re jun ki nimal soldados
5 Aretaq xopan ri Jesús pa ri tinimit Capernaum, xpe jun achi rukꞌ. Are 

jun chke ri ki nimal soldados aj Roma. Xutaꞌ kꞌu jun toqꞌobꞌ che ri Jesús. 
6 Je waꞌ xubꞌij: Tat, ri ala ri patänil we qajinaq pa chꞌat cho ja, käminaq u 
cuerpo. Sibꞌalaj kꞌäx u riqom rumal ri yabꞌil, —xcha che.

7 Ri Jesús xubꞌij che: Kineꞌ na chukunaxik, —xcha che.
8 Ri ki nimal soldados xchꞌawik, xubꞌij che ri Jesús: Tat, man taqal tä chwe 

chi kok la pa ri wachoch. Xaq xuwi taqan la chi kel ri yabꞌil che ri patänil we, 
rukꞌ kꞌu waꞌ kutzir na, —xcha che. 9 Ri in xuqujeꞌ kꞌo jun ri kätaqan pa nu wiꞌ 
ri nim u bꞌanik. Xuqujeꞌ ri in e kꞌo nu soldados ri kintaqan pa ki wiꞌ. Aretaq 
kinbꞌij che jun chke ri nu soldados chi keꞌk, keꞌ kꞌut. Aretaq kinbꞌij che jun 
chik chi käpetik, käpe kꞌu ri areꞌ. Aretaq kintaq ri patänil we chubꞌanik jun 
chak, ri areꞌ kubꞌan ri kinbꞌij, —xcha ri ki nimal soldados che ri Jesús.

10 Aretaq ri Jesús xuta waꞌ, sibꞌalaj xukajmaj, xubꞌij kꞌu chke ri winaq ri e 
teren chrij: Qas tzij kinbꞌij chiwe, chi man kꞌo tä jumul ri nu riqom chkixol ri 
winaq aj Israel jun achi jas we achi riꞌ ri sibꞌalaj käkojon chwe, —xcha chke. 
11 Kinbꞌij kꞌu chiwe chi e kꞌia ri kepe na chrelbꞌal qꞌij, xuqujeꞌ chuqajbꞌal qꞌij, 
ri ketꞌuyi na junam rukꞌ ri qa mam Abraham, ri qa mam Isaac, ri qa mam 
Jacob chuchiꞌ ri mesa chilaꞌ jawijeꞌ ri kätaqan wi ri Dios. 12 Are kꞌu ri xa 
xkichomaj kebꞌok chilaꞌ jawijeꞌ ri kätaqan wi ri Dios, man kebꞌok taj rumal 
chi man xekojon taj. Xane xa kekꞌiäq na bꞌi pa ri qꞌequm. Chilaꞌ kꞌut kebꞌoqꞌ 
wi na, chilaꞌ käkiquchꞌuchꞌej wi na ri ki ware, —xcha ri Jesús chke ri winaq.

13 Te riꞌ xubꞌij ri Jesús che ri ki nimal soldados: Oj la cho ja. Rumal chi 
xkoj la chi käkunataj ri ala, je kꞌu käbꞌantaj na, —xcha che.

Tzare chiꞌ kꞌut xutzir ri ala aretaq xubꞌij ri Jesús waꞌ we tzij riꞌ.

h 8:20 Ri Jesús xukoj we bꞌiꞌaj riꞌ chbꞌil ribꞌ chukꞌutik chi are ri Cristo o ri Mesías ri 
xtzꞌibꞌax ojer pa ru Loqꞌ Pixabꞌ ri Dios chi are ri Toꞌl Qe ri käpetik. 

Ri Jesús kukunaj ru jiꞌ chichuꞌ ri tat Pedro
14 Ri Jesús xeꞌ cho rachoch ri tat Pedro, xril kꞌu ru jiꞌ chichuꞌ ri tat Pedro 

qajinaq pa chꞌat rumal jun nimalaj qꞌaqꞌ. 15 Ri Jesús xuchap ri chichuꞌ che 
ru qꞌabꞌ, xel kꞌu ri qꞌaqꞌ chrij. Chanim kꞌut xwalijik, xuchap ki patänixik.

Ri Jesús keukunaj kꞌia yawabꞌibꞌ
16 Aretaq xqꞌeqal chik, e kꞌia winaq ri kꞌo itzelalaj taq espíritus chke 

xekꞌam bꞌi cho ri Jesús. Xa kꞌu rukꞌ jun tzij ri xubꞌij ri Jesús xebꞌel bꞌi ri 
itzelalaj taq espíritus, xuqujeꞌ xeukunaj konojel taq ri yawabꞌibꞌ. 17 Jeꞌ 
xbꞌantaj waꞌ rech jeꞌ kelik jas ri xubꞌij ri qa mam Isaías ri qꞌalajisal re 
ru Loqꞌ Pixabꞌ ri Dios: “Ri Areꞌ xuriq kꞌäx rumal qech, xuya qa chuqꞌabꞌ, 
xujukunaj che ri qa yabꞌilal,” —xcha ri qa mam Isaías.

Waral käqil wi ri winaq ri xkibꞌij chi käkaj kebꞌeꞌ rukꞌ ri Jesús
18 Ri Jesús xrilo chi e kꞌia winaq ki mulim kibꞌ rukꞌ, xubꞌij chke ru 

tijoxelabꞌ: Chujqꞌax chꞌäqäp che ri mar, —xcha chke. 19 Xpe kꞌu jun tijonel 
re ri Pixabꞌ, xqebꞌ kꞌu rukꞌ ri Jesús, xubꞌij che: Ajtij, kwaj kineꞌ ukꞌ la 
apawijeꞌ ta ne ri keꞌ wi la, —xcha che.

20 Xchꞌaw kꞌu ri Jesús, xubꞌij che: Ri yak kꞌo ki jul, xuqujeꞌ ri chikop ri 
kerapap cho ri kaj kꞌo ki sok. Are kꞌu ri in, in riꞌ ri Ralkꞌual ri Dios ri Qas 
Winaq, h man kꞌo tä jawijeꞌ ri kinwar wi, —xcha che.

21 Jun achi chik, jun chke ru tijoxelabꞌ, xubꞌij che ri Jesús: Tat, ya la 
chwe chi nabꞌe kineꞌk, kinmuq kan ri nu tat aretaq käkämik, —xcha che.

22 Xchꞌaw kꞌu ri Jesús, xubꞌij che: Tasaꞌj at wukꞌ, chaya chke ri 
käminaqibꞌ chi chkimuqu ri ki käminaq, —xcha ri Jesús che.

Ri Jesús kubꞌano chi kätäni ri kiäqiqꞌ
23 Te riꞌ xok ri Jesús pa ri barco, ru tijoxelabꞌ kꞌut xebꞌeꞌ rukꞌ. 24 Xpe 

kꞌu jun nimalaj kiäqiqꞌ ri sibꞌalaj kꞌäx puwiꞌ ri jaꞌ, je riꞌ chi ri nimaq taq 
uwojaꞌ tajin kebꞌok pa ri barco. Are kꞌu ri Jesús tajin käwarik. 25 Xebꞌeꞌ 
kꞌu ru tijoxelabꞌ, xekikꞌasuj, xkibꞌij che: ¡Qajaw Jesús, chujtoꞌ la! ¡Tajin 
kujkämik! —xecha che.

26 Xchꞌaw kꞌu ri Jesús, xubꞌij chke: ¿Jas che sibꞌalaj kixej iwibꞌ? ¡Ri ix 
qas tzij man nim tä más ri i kojonik! —xcha chke.

Xwalij kꞌu ri Jesús, xuyaj ri kiäqiqꞌ xuqujeꞌ ri mar. Xtäni kꞌu ri kiäqiqꞌ, 
xlilobꞌ ronojel ru wiꞌ ri mar. 27 Ri achijabꞌ sibꞌalaj xkikajmaj, xkibꞌij kꞌut: 
¿Jachin lo riꞌ we achi riꞌ, chi ri kiäqiqꞌ xuqujeꞌ ri jaꞌ re ri mar keniman 
che? —xecha ri achijabꞌ.

E kꞌo kiebꞌ achijabꞌ aj Gadara ri e kꞌo itzel taq espíritus chke
28 Aretaq xeopan chꞌäqäp che ri mar, pa ri ki tinimit ri winaq aj 

Gadara, xebꞌel loq kiebꞌ achijabꞌ pa ri campo santo chkixol taq ri 
muqubꞌal, xeopan kꞌu rukꞌ ri Jesús. E kꞌo itzel taq espíritus chke 
we achijabꞌ riꞌ. Sibꞌalaj xibꞌibꞌal kepetik, je riꞌ chi man kꞌo tä chi 
jun käkowinik kokꞌow pa ri bꞌe riꞌ. 29 Xkichap kꞌu u raqik ki chiꞌ, ko 
xechꞌawik, xkibꞌij che ri Jesús: ¿Jas kaj la chqe uj, Jesús, lal riꞌ ri u Kꞌojol 
ri Dios? ¿A petinaq la waral chubꞌanik kꞌäx chqe pune mäjaꞌ kuriq ri qꞌij? 
—xecha che ri Jesús.

30 E kꞌia kꞌu ri aq tajin keyuqꞌux apan chilaꞌ pa ri juyubꞌ riꞌ. 31 Ri itzel 
taq espíritus xebꞌochiꞌn che ri Jesús, xkibꞌij che: We kujesaj bꞌi la, ya la 
chqe chi kujok chke ri aq, —xecha che.

32 Xubꞌij kꞌu ri Jesús chke: Jix bꞌaꞌ, chixok chke ri aq, —xcha chke.
Xebꞌel kꞌu bꞌi ri itzel taq espíritus chke ri achijabꞌ, xebꞌok bꞌi chke ri aq. 

Konojel kꞌu ri aq xkikꞌiäq bꞌi kibꞌ chutzaꞌm ri juyubꞌ, xeqaj kꞌu pa ri mar, 
xejiqꞌik.

33 Are kꞌu ri ajyuqꞌabꞌ taq aq sibꞌalaj xkixej kibꞌ, xeanimaj bꞌik, xebꞌeꞌk. 
Aretaq xeopan pa ri tinimit xkesaj u tzijol waꞌ ri xkilo, xuqujeꞌ ri xbꞌantaj 
kukꞌ ri achijabꞌ ri xekꞌoji ri itzel taq espíritus chke. 34 Konojel kꞌu ri winaq 
ri e kꞌo pa ri tinimit xebꞌeꞌ jelaꞌ jawijeꞌ kꞌo wi ri Jesús. Aretaq xkil ri 
Jesús, xkibꞌochiꞌj, xkibꞌij che chi chel bꞌi pa ri ki tinimit.

Ri Jesús kukunaj jun achi ri käminaq u cuerpo

9  1 Te kꞌu riꞌ xok ri Jesús pa jun barco, xqꞌax chꞌäqäp che ri cho, xopan 
kꞌu pa ru tinimit ri Areꞌ. 2 Xkꞌam kꞌu bꞌi jun achi cho ri Jesús ri 

käminaq u cuerpo, qꞌoyol kꞌu riꞌ cho jun alaj chꞌat. Aretaq ri Jesús xrilo 
chi ri achijabꞌ ri e teleninaq loq sibꞌalaj kekojon che, xubꞌij che ri yawabꞌ: 
Mäbꞌison chi la, tat, ri mak la xesachtajik, —xcha che.

3 Jujun kꞌu chke ri tijonelabꞌ re ri Pixabꞌ tajin kechomanik, xkibꞌij pa 
kanimaꞌ: “We achi riꞌ kubꞌij ri äwas u bꞌixik chrij ri Dios,” —xechaꞌ. 4 Ri 
Jesús retam chik jas ri tajin käkichomaj, xubꞌij kꞌu chke: ¿Jas che kꞌo we 
itzel taq chomanik riꞌ pa animaꞌ alaq? —xcha chke. 5 ¿Jachike ri man kꞌäx 
tä u bꞌixik: “Ri mak la xesachtajik”, o ru bꞌixik: “Walij la, oj la cho ja”? 
—xcha ri Jesús chke. 6 Rech bꞌaꞌ ketamaj alaq chi ri in, in riꞌ ri Ralkꞌual ri 
Dios ri Qas Winaq, kꞌo kꞌu nu taqanik pa ki wiꞌ ri winaq cho ruwächulew 
chusachik ri ki mak, ¡tampe alaq ri kinbꞌij! —xcha chke.

Xubꞌij kꞌu ri Jesús che ri achi ri käminaq u cuerpo: Walij la, oj la cho ja, 
kꞌama bꞌi la ri sok la, —xcha che.

7 Xwalij kꞌu bꞌi ri achi ri käminaq u cuerpo, xeꞌ cho rachoch. 8 Aretaq 
xkil ri winaq waꞌ, xkixej kibꞌ. Xkinimarisaj kꞌu u qꞌij ri Dios, rumal chi u 
yoꞌm pa ki qꞌabꞌ winaq chi taqal u bꞌanik we kajmabꞌal riꞌ.

i 9:14 Chawilaꞌ ri tzij “Ayuno” pa ri Diccionario, kꞌisbꞌal re we Nuevo Testamento. 

Ri Jesús kusikꞌij ri tat Mateo rech keꞌ rukꞌ
9 Xel bꞌi ri Jesús chilaꞌ. Okꞌowem kubꞌan ri Areꞌ jawijeꞌ ri kätoj wi ri 

alkabꞌal, xril kꞌu u wäch jun achi, Mateo u bꞌiꞌ, tꞌuyul chilaꞌ. Xubꞌij kꞌu 
che: Tasaꞌj wukꞌ, —xcha che.

Xwalij kꞌu ri tat Mateo, xeꞌ rukꞌ ri Jesús.
10 Pa jun qꞌij kꞌut tꞌuyul ri Jesús chiꞌ ri mesa cho rachoch ri tat Mateo. E 

kꞌia kꞌu ri toqꞌil taq alkabꞌal, xuqujeꞌ nikꞌiaj ajmakibꞌ chik e tꞌuyul rukꞌ ri 
Jesús chiꞌ ri mesa junam kukꞌ ru tijoxelabꞌ. 11 Xepe kꞌu ri tataꞌibꞌ fariseos, 
xkil ronojel waꞌ. Xkitaꞌ kꞌu chke ru tijoxelabꞌ, xkibꞌij: ¿Jas che käwiꞌ ri Jesús 
ri iwajtij kukꞌ ri toqꞌil taq alkabꞌal xuqujeꞌ kukꞌ ri ajmakibꞌ? —xecha chke.

12 Aretaq xuta ri Jesús waꞌ, xubꞌij chke: Ri winaq ri utz ki wäch, ri kꞌo ki 
chuqꞌabꞌ, man rajwaxik tä kunal ke, xane are rajwaxik waꞌ chke ri yawabꞌibꞌ, 
—xcha chke. 13 Oj alaq, jetamaj alaq jas kel kubꞌij waꞌ we tzij riꞌ ri tzꞌibꞌtal 
kan pa ru Loqꞌ Pixabꞌ ri Dios ri kubꞌij: “Ri in are kwaj chi ri ix kitoqꞌobꞌisaj 
ki wäch ri winaq. Man are tä kwaj chi keikämisaj taq awaj che ki sipaxik 
chnuwäch,” —kächa ri Dios, —xcha chke. Ri in, man in petinaq tä che ki 
sikꞌixik winaq ri jikom kanimaꞌ cho ri Dios, xane in petinaq che ki sikꞌixik ri 
ajmakibꞌ rech käkikꞌex kanimaꞌ, käkikꞌex kꞌu ki chomanik, —xcha chke.

E kꞌo winaq ri xkitaꞌ che ri Jesús chrij ri ayuno
14 Ru tijoxelabꞌ ri tat Juan Qasal Jaꞌ xeopan rukꞌ ri Jesús, xkibꞌij che: 

¿Jas che ri uj xuqujeꞌ ri tataꞌibꞌ fariseos amaqꞌel käqaꞌn ri ayuno, i are kꞌu 
ri tijoxelabꞌ la man käkaꞌn tä ri ayuno? —xecha che.

15 Ri Jesús xchꞌawik, xubꞌij chke: ¿A kebꞌison lo ri winaq ri e kꞌo pa jun 
kꞌulanem aretaq ri achi ri teꞌ xkꞌuliꞌk kꞌo kukꞌ? Kopan kꞌu na ri qꞌij aretaq 
kesax bꞌi we achi riꞌ chkixol. Te kꞌu riꞌ käkaꞌn na ri ayuno pa ri qꞌij riꞌ, —
xcha ri Jesús chke.

16 Xuqujeꞌ xubꞌij ri Jesús chke: Man kꞌo tä jun winaq ri kutꞌis jun kꞌakꞌ 
kꞌojobꞌal chrij jun qꞌel atzꞌiaq. We ta je riꞌ ri kꞌakꞌ kꞌojobꞌal kukꞌol ribꞌ, käresaj 
kꞌu bꞌi jubꞌiqꞌ che ri qꞌel atzꞌiaq, känimar kꞌu ru teqꞌtobꞌik, —xcha chke. 
17 Man kꞌo tä jun ri kuya kꞌakꞌ vino pa qꞌel taq qꞌebꞌal re tzꞌum. We ta je riꞌ, 
ri vino kutꞌubꞌij na ri tzꞌum, ketzeletaj kꞌu na ri vino xuqujeꞌ taq ri tzꞌum. 
Rajwaxik kꞌut chi ri kꞌakꞌ vino käyiꞌ pa taq kꞌakꞌ taq qꞌebꞌal re tzꞌum, rech ri 
vino xuqujeꞌ taq ri tzꞌum man ketzeletaj taj, —xcha ri Jesús chke.

Käkunax jun ixoq yawabꞌ, xuqujeꞌ käkꞌastajisax 
ru miaꞌl ri tat Jairo ri xkäm na

18 Je waꞌ tajin kubꞌij ri Jesús chke ri winaq aretaq xopan jun tataꞌ ki 
nimal ri winaq aj Israel. Xxuki chuwäch ri Jesús, xubꞌij che: Ri alaj nu 

miaꞌl kꞌä teꞌ xkäm kanoq. We kꞌu ri lal keꞌ la wukꞌ, käya la ri qꞌabꞌ la 
puwiꞌ, käkꞌasi na, —xcha che.

19 Xeꞌ kꞌu ri Jesús rukꞌ ri tataꞌ, e rachiꞌl ru tijoxelabꞌ. 20 Kꞌo kꞌu jun ixoq yawabꞌ, 
ri xkeꞌ kabꞌlajuj junabꞌ xaq kel u kikꞌel. Xqebꞌ kꞌu chrij ri Jesús, xuchap koq ru 
chiꞌ ru qꞌuꞌ. 21 Xubꞌij kꞌu pa ranimaꞌ: “Xuwi ta ne we kinchap koq ru qꞌuꞌ, kinutzir 
na,” —xcha ri ixoq. 22 Ri Jesús kꞌut xutzolqꞌomij ribꞌ, xril ri ixoq, xubꞌij che: 
Mäbꞌison chi la, nan, xkunataj kꞌu la, rumal chi xkojon la chwe, —xcha che.

Tzare chiꞌ kꞌut xutzir ri ixoq.
23 Aretaq ri Jesús xopan cho rachoch ri tataꞌ ri ki nimal ri winaq aj Israel, 

xrilo chi e kꞌo chi ri ajqꞌojomabꞌ ri kebꞌeꞌ che ri muqnajik, xuqujeꞌ xeril ri winaq 
chi sibꞌalaj käkikꞌis kibꞌ che oqꞌej, sibꞌalaj käkiraq ki chiꞌ. 24 Xubꞌij kꞌu chke: ¡Chel 
na apan alaq cho ja! Man käminaq tä ri ali, xane xa käwarik, —xcha chke.

Are kꞌu ri winaq xa xkitzeꞌj u wäch ri Jesús. 25 Ri Jesús kꞌut xeresaj bꞌi 
ri winaq cho ja, te kꞌu riꞌ xok bꞌik. Xuchap ri ali che ru qꞌabꞌ. Ri ali kꞌut 
xwalijik. 26 Xel kꞌu u tzijol waꞌ ri xbꞌantajik pa taq konojel ri tinimit chilaꞌ.

Ri Jesús keukunaj kiebꞌ achijabꞌ ri man kekowin taj kekaꞌyik
27 Aretaq xel bꞌi ri Jesús chilaꞌ, kiebꞌ moyabꞌ xeteri bꞌi chrij, xkiraq ki 

chiꞌ, xkibꞌij: ¡Tat, lal riꞌ ri Ralkꞌual kan ri qa mam David, toqꞌobꞌisaj la qa 
wäch! —xecha che.

28 Aretaq ri Jesús xok bꞌi pa ri ja, ri kiebꞌ moyabꞌ xeqebꞌ rukꞌ. Ri Jesús 
xutaꞌ chke: ¿A käkoj alaq chi kinkowin chubꞌanik waꞌ? —xcha chke.

Käqakojo, Tat, —xecha ri e areꞌ.
29 Ri Jesús xuchap koq ri ki waqꞌäch, xubꞌij chke: Jeꞌ ta bꞌaꞌ chbꞌantajik 

jas ri xkoj alaq chi kinkowin chubꞌanik, —xcha chke.
30 Xutzir kꞌu ri ki waqꞌäch. Ri Jesús sibꞌalaj xeupixbꞌaj, xubꞌij chke: 

Mätzijoj alaq waꞌ che jachin jun, —xcha chke.
31 Te kꞌu riꞌ, aretaq xebꞌel bꞌik, xkichap u tzijoxik waꞌ jas ri xubꞌan ri 

Jesús kukꞌ pa konojel taq ri tinimit ri kꞌo jelaꞌ.

Ri Jesús kukunaj jun achi ri man käkowin tä chik kächꞌawik
32 Tajin kebꞌel bꞌi ri kiebꞌ moyabꞌ ri xekunaxik, aretaq xkꞌam loq 

chuwäch ri Jesús jun achi mem ri kꞌo jun itzel espíritu che. 33 Aretaq 
xesax bꞌi ri itzel espíritu rumal ri Jesús, ri achi ri mem xuchaplej 
tzijonem. Ri winaq sibꞌalaj xkikajmaj waꞌ, xkibꞌij: Man kꞌo tä jumul ri jeꞌ 
qilom waꞌ waral pa Israel, —xechaꞌ.

34 Are kꞌu ri tataꞌibꞌ fariseos xkibꞌij: We achi riꞌ keresaj bꞌi ri itzel taq espíritus 
chke ri winaq rukꞌ ru chuqꞌabꞌ ri ki nimal ri itzel taq espíritus, —xechaꞌ.

Ri Jesús kel u kꞌux chke ri winaq
35 Ri Jesús xeusolij ri nimaq taq tinimit xuqujeꞌ ri alaj taq tinimit. Pa 

taq ri rachoch Dios ri käkimulij wi kibꞌ ri winaq xuya tijonik, xutzijoj 

j 10:2 Ri tzij “apóstol” kel kubꞌij “taqom”. E kabꞌlajuj u taqoꞌn ri Jesús ri e chaꞌtal rumal. 

ri Utzalaj Tzij re ri Evangelio chrij ru taqanik ri Dios pa ki wiꞌ ri winaq. 
Xukunaj ronojel u wäch yabꞌil, xuqujeꞌ xresaj ronojel u wäch kꞌäx chke 
ri winaq. 36 Aretaq xeril ri kꞌialaj winaq, xel u kꞌux chke rumal chi 
kebꞌisonik, man kꞌo tä käkuꞌbꞌisan ki kꞌux. E jeꞌ ta ne chij ri man kꞌo tä 
kajyuqꞌ. 37 Xubꞌij kꞌu chke ru tijoxelabꞌ: Qas tzij sibꞌalaj nim ri qꞌatoj, xa 
kꞌu e kiebꞌ oxibꞌ ri ajchakibꞌ. 38 Chibꞌochiꞌj bꞌaꞌ ri Ajchaqꞌel ri qꞌatoj chi 
keutaq bꞌi nikꞌiaj ajchakibꞌ chik pa ru chak, —xcha chke.

Kechaꞌ ri kabꞌlajuj apóstoles rumal ri Jesús

10  1 Ri Jesús xeusikꞌij ri kabꞌlajuj u tijoxelabꞌ. Xuya chke chi käkꞌoji 
taqanik pa ki qꞌabꞌ che kesaxik bꞌi ri itzel taq espíritus, xuqujeꞌ 

che ki kunaxik ri winaq che ronojel u wäch yabꞌil o ronojel u wäch kꞌäx ri 
kꞌo chke.

2 Are waꞌ ri ki bꞌiꞌ ri kabꞌlajuj apóstoles: j nabꞌe ri tat Simón ri xuqujeꞌ 
käbꞌix Pedro che, rukꞌ ri tat Andrés ri rachalal. Ri tat Jacobo rukꞌ ri 
tat Juan ri rachalal ri e u kꞌojol ri tat Zebedeo. 3 Ri tat Felipe, ri tat 
Bartolomé, ri tat Tomás, xuqujeꞌ ri tat Mateo ri toqꞌil alkabꞌal. Ri tat 
Jacobo ru kꞌojol ri tat Alfeo. Ri tat Lebeo ri xuqujeꞌ käbꞌix Tadeo che. 4 Ri 
tat Simón ri käbꞌix u nimal tinimit che, xuqujeꞌ ri tat Judas Iscariote ri 
xjachow ri Jesús.

Ri Jesús keutaq bꞌi ri kabꞌlajuj u tijoxelabꞌ 
chutzijoxik ri Utzalaj Tzij re ri Evangelio

5 Ri Jesús xeutaq bꞌi we achijabꞌ riꞌ, xeupixbꞌaj bꞌik, xubꞌij chke: Mixeꞌ 
pa taq ri ki tinimit ri winaq ri man aj Israel taj. Man kixok tä kꞌut pa 
taq ri ki tinimit ri winaq aj Samaria. 6 Xane are kixeꞌ kukꞌ ri winaq aj 
Israel, ri e jeꞌ ta ne chij e sachinaq kan pa taq juyubꞌ. 7 Jix, jibꞌij chke 
chi xa jubꞌiqꞌ man kuchaplej ru taqanik ri Dios. 8 Cheikunaj ri yawabꞌibꞌ, 
cheikꞌastajisaj ri käminaqibꞌ, cheikunaj ri kꞌo itzel taq chꞌaꞌk chkij, 
cheiwesaj kꞌu bꞌi ri itzel taq espíritus chke ri winaq. Ri ix xaq sipam waꞌ 
we kuinem riꞌ chiwe, kꞌo kꞌu bꞌaꞌ mitaꞌ che ri ki toꞌik ri winaq, —xcha 
chke.

9 Mikꞌam bꞌi i rajil. Ri qꞌän puaq, ri saq puaq, ri kiäq puaq mikꞌam 
kꞌu bꞌik. 10 Mikꞌam bꞌi ri i chim che ri bꞌe. Xa jun i kamixaꞌ kikꞌam bꞌik. 
Mikꞌam bꞌi i xajäbꞌ. Mikꞌam bꞌi i chꞌimiy. Je riꞌ, rumal chi taqal che ri 
ajchak chi käyiꞌ ri kajwataj che.

11 Apachike tinimit ri kixopan wi, we nim, we chꞌutin, chitzukuj jun 
winaq chilaꞌ ri qas kixkꞌulaj. Chixkanaj kan chilaꞌ kꞌä kichap na bꞌi jumul 
chik ri i bꞌe. 12 Aretaq kixok pa jun ja, chiya rutzil ki wäch ri e kꞌo pa 
ri ja. Kibꞌij chke chi are utzil kiwaj chke. 13 We taqal chke ri winaq ri e 

k 10:15 Ri kiebꞌ tzij “Sodoma” y “Gomorra” keriqtaj pa ri Diccionario, kꞌisbꞌal re we Nuevo 
Testamento. 

kꞌo pa ri ja chi kiya kan rutzil ki wäch rukꞌ utzil, chiya kanoq. We kꞌu 
man taqal chke, miya kan rutzil ki wäch. 14 Are kꞌu we man kixkꞌulax 
kumal, we man käkaj taj käkitatabꞌej ri i tzij, chixel bꞌi cho ri ja riꞌ o pa 
ri tinimit riꞌ. Chitotaꞌ kan ri ulew ri kꞌo che taq ri iwaqan. (Chibꞌana waꞌ 
chuqꞌalajisaxik chkij ri winaq re ri tinimit riꞌ chi man utz tä ri käkaꞌno, 
kꞌo ki mak.) 15 Qas tzij kinbꞌij chiwe chi pa ri qꞌij ri käqꞌat na tzij pa ki 
wiꞌ ri winaq riꞌ rumal ri Dios, nim na ri kꞌäjisabꞌal ki wäch ri winaq re ri 
tinimit riꞌ chuwäch ri kꞌäjisabꞌal ki wäch ri winaq aj Sodoma xuqujeꞌ ri 
winaq aj Gomorra, k —xcha chke.

Käbꞌan na kꞌäx chke ri kojonelabꞌ
16 ¡Chiwilampeꞌ! Ri in kixintaq bꞌik jeꞌ ta ne chi ix chij chkixol ri utiw. 

Chixsakꞌlaj bꞌaꞌ jeꞌ jas ri kumätz, chibꞌana kꞌut jeꞌ jas ri kubꞌan ri palomäx 
ri man kubꞌan tä kꞌäx. 17 Chiwila bꞌaꞌ iwibꞌ, rumal chi ri winaq kixkijach 
na pa ki qꞌabꞌ ri ki nimaqil ri winaq, kixkichꞌay na pa taq ri rachoch Dios 
ri käkimulij wi kibꞌ ri winaq. 18 Kixkikꞌam na bꞌi chkiwäch qꞌatal taq tzij, 
xuqujeꞌ chkiwäch nimaq taq taqanelabꞌ rumal wech in, rech kiqꞌalajisaj ri 
Utzalaj Tzij re ri Evangelio chkiwäch ri e areꞌ xuqujeꞌ chkiwäch ri winaq 
ri man aj Israel taj. 19 Aretaq kꞌut kixkꞌam bꞌik rech kixjach chkiwäch 
ri qꞌatal taq tzij, mixej iwibꞌ. Michomaj bꞌik jas ri kibꞌij, o jas ri kibꞌan 
chubꞌixik waꞌ. Kꞌol bꞌaꞌ pa i jolom chi aretaq rajwaxik kixchꞌawik, ri Dios 
käyoꞌw na chiwe ri tzij ri kibꞌij. 20 Man ix tä kꞌu riꞌ ri kixtzijon na, xane 
are ri Loqꞌalaj Espíritu rech ri qa Tat käyoꞌw na ri tzij pa ri iwanimaꞌ, —
xcha chke.

21 Ri winaq kekijach na ri kachalal pa kämisaxik. Ri nan tat kekijach 
na ri kalkꞌual pa kämisaxik. Ri alkꞌualaxelabꞌ käkiyak na kibꞌ chkij ri ki 
nan ki tat, kekijach na pa kämisaxik. 22 Ketzelax na i wäch kumal konojel 
ri winaq xa rumal wech in. Apachin kꞌu ri kuchꞌij ri kꞌäx kꞌä käkꞌis na 
ronojel kuriq na ru tobꞌanik ri Dios. 23 Aretaq käbꞌan kꞌäx chiwe pa jun 
tinimit, chixanimaj bꞌi pa jun tinimit chik. Qas tzij kinbꞌij chiwe chi mäjaꞌ 
kixkowin chusolixik taq konojel ri tinimit ri e kꞌo wi ri winaq aj Israel 
aretaq kinpe in, in riꞌ ri Ralkꞌual ri Dios ri Qas Winaq, —xcha chke ru 
tijoxelabꞌ.

24 Ri tijoxel man are tä nim na u bꞌanik chuwäch ru tijonel. Ri ajchak 
kꞌut man are tä nim na u bꞌanik chuwäch ri u patrón. 25 Ri tijoxel 
rajwaxik käkuꞌbꞌi u kꞌux chi käjunamataj na rukꞌ ru tijonel. Ri ajchak 
kꞌut rajwaxik käkuꞌbꞌi u kꞌux chi käjunamataj na rukꞌ ru patrón. We ri 
ajchaqꞌel ja käbꞌix Beelzebú che xa che yoqꞌbꞌal re, ¿jas ta kꞌu lo käbꞌix 
chke ri rachalaxik ri areꞌ?

Waral käqil wi jachin chuwäch ri rajwaxik käqaxej wi qibꞌ
26 Rumal riꞌ mixej iwibꞌ chkiwäch ri winaq. Man kꞌo tä ri chꞌuqtalik 

ri mat kel na chi saq. Man kꞌo tä kꞌu ri kꞌuꞌtalik ri mat ketamax na. 
27 Ri kinbꞌij chiwe ix pa ri qꞌequm, chiya u bꞌixik pa saqil. Ri kinbꞌij 
chiwe chikꞌuyal, chiraqa i chiꞌ chubꞌixik waꞌ pa taq ri bꞌe. 28 Mixej iwibꞌ 
chkiwäch ri winaq ri kekowinik käkikämisaj ri cuerpo, man kekowin tä 
kꞌu chukämisaxik ri ranimaꞌ jun. Xane are chixej iwibꞌ chuwäch ri Jun ri 
käkowinik kusach u wäch ru cuerpo jun winaq xuqujeꞌ ri ranimaꞌ ri areꞌ 
pa ri qꞌaqꞌ.

29 ¿A mat xa jun centavo kekꞌiyix wi kiebꞌ alaj taq chikop ajuwokaj? 
Man kꞌo tä kꞌu jun chke we alaj taq chikop riꞌ ri käkämik we ta mat kraj 
ri i Tat. 30 Xuqujeꞌ ne ri rismal i wiꞌ, konojel waꞌ e ajilatal rumal ri Dios. 
31 Mixej bꞌaꞌ iwibꞌ, ri ix sibꞌalaj ix loqꞌ na chkiwäch kꞌia alaj taq chikop 
ajuwokaj, —xcha ri Jesús chke.

Ri käkiqꞌalajisaj kibꞌ chkiwäch ri winaq chi e kojoninaq che ri Jesucristo
32 Konojel ri käkiqꞌalajisaj kibꞌ chkiwäch ri winaq chi e kojoninaq chwe, 

ri in xuqujeꞌ kinqꞌalajisaj na chuwäch ri nu Tat ri kꞌo chilaꞌ chikaj chi e 
wachiꞌl in. 33 Apachin kꞌu ri kubꞌij chkiwäch ri winaq chi man retam tä nu 
wäch, ri in xuqujeꞌ kinbꞌij chuwäch ri nu Tat ri kꞌo chilaꞌ chikaj chi man 
wetam tä u wäch ri areꞌ, —xcha ri Jesús.

Rumal ri Jesús käkꞌoji na chꞌoj chkixol ri winaq
34 Michomaj chi ri in petinaq chuyaꞌik utzil chkixol ri winaq cho 

ruwächulew, xane rumal wech in käkꞌoji na chꞌoj chkixol ri winaq. 
35 Käbꞌantaj na chꞌoj rumal wech, jun tataꞌ chrij ri u kꞌojol, ru kꞌojol kꞌut 
chrij ru tat, jun chichuꞌ chrij ri ral ali, ri ali kꞌut chrij ru nan, xuqujeꞌ ne 
ri jun ali chik chrij ru nan ralibꞌ, ru nan ralibꞌ kꞌut chrij ri areꞌ. 36 Je riꞌ 
chi ri ki kꞌulel ri winaq chkijujunal, e areꞌ ri kachalaxik ri e areꞌ, —kächa 
ri Jesús.

37 Apachin ri loqꞌ na käril ru nan u tat chnuwäch in, man taqal tä riꞌ chi 
kok che nu tijoxel. Apachin ri loqꞌ na käril ru kꞌojol o ru miaꞌl chnuwäch 
in, man taqal tä riꞌ chi kok che nu tijoxel. 38 Apachin ri man käpe tä wukꞌ 
in rumal chi man kraj taj kuriq ri kämikal jas ri kinriq in, man taqal tä riꞌ 
chi kok che nu tijoxel. 39 Jachin ri kraj kutoꞌ u wiꞌ ru kꞌaslemal waral cho 
ruwächulew, käkäm na riꞌ. Jachin kꞌu ri kuya ru kꞌaslemal rumal wech in, 
kutoꞌ na u wiꞌ riꞌ ru kꞌaslemal.

Waral kätzijox wi ri tojbꞌal re ri käqaꞌno
40 Ri winaq ri utz i kꞌulaxik kubꞌano, in riꞌ kinukꞌulaj. Jachin ri 

kinukꞌulaj in, are kukꞌulaj riꞌ ri Jun ri xintaqow loq. 41 Jachin ri kukꞌulaj 

jun qꞌalajisal re ru Loqꞌ Pixabꞌ ri Dios ri taqom loq rumal ri Dios, kukꞌam 
na ri tojbꞌal re jas ri käyiꞌ che jun qꞌalajisal re ru Loqꞌ Pixabꞌ ri Dios. 
Jachin ri kukꞌulaj jun utzalaj achi, kukꞌam na ri tojbꞌal re jas ri käyiꞌ che 
jun utzalaj achi rumal ri utzil ri kubꞌano. 42 Apachin ri kuya jun vaso 
joron che jun chke we winaq riꞌ ri man nim tä ki bꞌanik xa rumal chi are 
nu tijoxel waꞌ, qas kuriq na ri tojbꞌal re, —xcha ri Jesús chke.

E kꞌo u taqoꞌn ri Juan Qasal Jaꞌ keopan rukꞌ ri Jesús

11  1 Aretaq ri Jesús xtoꞌtaj che ki pixbꞌexik ri kabꞌlajuj u tijoxelabꞌ, 
xel bꞌi chilaꞌ rech kuya tijonik chke nikꞌiaj winaq pa taq ri tinimit 

jelaꞌ, xuqujeꞌ rech kutzijoj ri Utzalaj Tzij re ri Evangelio chke.
2 Are kꞌu ri tat Juan Qasal Jaꞌ kꞌo pa cheꞌ. Xretamaj kꞌut jas ri tajin 

kubꞌan ri Cristo. Ri areꞌ xeutaq bꞌi kiebꞌ chke ru tijoxelabꞌ rukꞌ ri Jesús. 
3 Jeꞌ xubꞌano rech käkitaꞌ che: ¿A lal riꞌ ri Cristo ri käpe na? o ¿A rajwaxik 
ne käqeyej chi na jun chik? —xecha che.

4 Xchꞌaw kꞌu ri Jesús, xubꞌij chke: Oj alaq, bꞌij alaq che ri tat Juan jas 
ri tajin kil alaq, xuqujeꞌ ri tajin käta alaq. 5 Bꞌij alaq che chi ri moyabꞌ 
kekaꞌy chik, ri chꞌokojibꞌ kebꞌin chik, ri kꞌo itzel chꞌaꞌk chkij tajin keutzir 
che ri ki yabꞌ. Bꞌij alaq che chi ri soꞌrabꞌ käkita chik, ri käminaqibꞌ tajin 
kekꞌastajik, xuqujeꞌ chi ri mebꞌaꞌibꞌ tajin kätzijox ri Utzalaj Tzij re ri 
Evangelio chke. 6 Utz re ri winaq ri man kubꞌan tä kiebꞌ u kꞌux chwij, —
xcha chke ru tijoxelabꞌ ri tat Juan.

7 Aretaq xebꞌeꞌ ru tijoxelabꞌ ri tat Juan, ri Jesús xuchaplej u tzijoxik ri 
tat Juan chke ri winaq, xubꞌij chke: ¿Jas xeꞌ alaq che rilik pa ri juyubꞌ 
ri kätzꞌinowik? ¿A xeꞌ alaq che rilik jun aj ri tajin käslabꞌisax rumal ri 
kiäqiqꞌ? 8 We man are tä riꞌ, ¿jas ri xil alaq? ¿A xil alaq jun achi ri jeꞌl ri 
ratzꞌiaq u kojom? Etam alaq chi ri kꞌo jeꞌlalaj taq katzꞌiaq, e kꞌo ri e areꞌ 
pa taq kachoch ri nimaq taq taqanelabꞌ. 9 ¿Jas kꞌu ri xeꞌ alaq che rilik? ¿A 
xil alaq jun qꞌalajisal re ru Loqꞌ Pixabꞌ ri Dios? Jeꞌ, je riꞌ, —xchaꞌ. Tzare 
kꞌu ri tat Juan nim na u bꞌanik chuwäch apachike qꞌalajisal re ru Loqꞌ 
Pixabꞌ ri Dios. 10 Ri tat Juan are waꞌ ri tzꞌibꞌam kan chrij pa ru Loqꞌ Pixabꞌ 
ri Dios ri Tzꞌibꞌtalik ri kubꞌij:

Kintaq na bꞌi ri nu taqoꞌn,
känabꞌej kꞌu na chawäch

ri kubꞌan na u bꞌanik ra bꞌe,
—kächa riꞌ, —xcha ri Jesús chke ri winaq. 11 Qas tzij ri kinbꞌij chiwe chi 
chkixol konojel ri winaq ri e kꞌolinaq kꞌä we kämik riꞌ, man kꞌo tä jun 
ri nim na u qꞌij chuwäch ri tat Juan Qasal Jaꞌ. Pune je riꞌ, ri jun ri man 
qas nim tä u bꞌanik ri kätaqan ri Dios pa ranimaꞌ, are nim na u qꞌij waꞌ 
chuwäch ri tat Juan Qasal Jaꞌ, —xcha chke.

12 Tzpa taq ri qꞌij ri xpe ri tat Juan Qasal Jaꞌ kꞌä kämik, ri winaq 
xkichaplej loq u tijik ki chuqꞌabꞌ rech kebꞌok pa ru taqanik ri Dios. Ri 

käkikoj ki chuqꞌabꞌ käkichomaj chi e areꞌ kechꞌakan na. 13 Ri Pixabꞌ ri 
xutzꞌibꞌaj ri qa mam Moisés kubꞌij chi käpe na ri Dios rech kätaqan pa ki 
wiꞌ ri winaq, xuqujeꞌ jeꞌ xkibꞌij konojel ri qꞌalajisal taq re ru Loqꞌ Pixabꞌ ri 
Dios kꞌä xpe na ri tat Juan. 14 We kꞌu ri ix qas kiwaj kikoj waꞌ, ri tat Juan 
are ri qꞌalajisal re ru Loqꞌ Pixabꞌ ri Dios ri käpe na jas ri xpe ri qa mam 
Elías ojer. 15 Jachin taq ri käkijikibꞌa kanimaꞌ chutatabꞌexik ri nu tzij, 
chkitatabꞌej bꞌaꞌ, —xcha chke.

16 ¿Jas rukꞌ keinjunamaj wi ri winaq re we qꞌij junabꞌ riꞌ? Ri winaq 
kämik kejunamataj kukꞌ ri akꞌalabꞌ ri keetzꞌen pa taq ri kꞌayibꞌal, käkiraq 
ki chiꞌ che ki chꞌabꞌexik ri kachiꞌl, käkibꞌij: 17 “Xqoqꞌesaj ri suꞌ chiwe, man 
xixxojow tä kꞌut. Xqaꞌn u qꞌojom käminaq, man xixoqꞌ tä kꞌut,” —kecha 
riꞌ. 18 Xpe kꞌu ri tat Juan ri man wiꞌj taj, ri man kutij tä vino. Ri winaq 
kꞌut käkibꞌij chi xa kꞌo jun itzel espíritu che. 19 Aretaq kꞌut xinpe in, in 
riꞌ ri Ralkꞌual ri Dios ri Qas Winaq, ri kinwiꞌk, ri kintij vino, konojel kꞌut 
käkibꞌij chi xa in jiqꞌalaj achi, in qꞌabꞌarel, in kachiꞌl ajmakibꞌ xuqujeꞌ 
toqꞌil taq alkabꞌal. Ri winaq ri utz ru chak qꞌalaj waꞌ chi kꞌo ri u noꞌj ri 
Dios rukꞌ, —xcha ri Jesús.

Ri tinimit jawijeꞌ e kꞌo wi ri winaq ri man keniman tä che ri Dios
20 Ri Jesús kꞌut xuchap ki yajik ri winaq pa taq ri tinimit jawijeꞌ u 

bꞌanom wi kꞌia taq kajmabꞌal. Je riꞌ, rumal chi ri winaq ri e kꞌo chilaꞌ 
man ki kꞌexom tä kanimaꞌ, man ki kꞌexom tä kꞌu ri ki chomanik. Xubꞌij 
kꞌu chke: 21 ¡Kꞌäx iwe, winaq re ri tinimit Corazín! ¡Kꞌäx iwe, winaq re ri 
tinimit Betsaida! We ta xebꞌan waꞌ we kajmabꞌal riꞌ pa taq ri tinimit Tiro, 
ri tinimit Sidón jas ri xebꞌantaj iwukꞌ ix, kꞌextajinaq ta chi riꞌ ri kanimaꞌ, 
ri ki chomanik ri winaq jelaꞌ. Xkikoj ta katzꞌiaq riꞌ ri kuqꞌalajisaj chi 
kebꞌisonik. Xuqujeꞌ kꞌo ta bꞌanom wi chi kuqꞌalajisaj chi are rumal ri ki 
mak chi kebꞌisonik, —xchaꞌ. 22 Kinbꞌij kꞌu chiwe ix chi pa ri qꞌij ri kuqꞌat 
na tzij ri Dios, nim na ri kꞌäjisabꞌal i wäch kiriq na chuwäch ri kꞌäjisabꞌal 
ki wäch ri käkiriq na ri winaq aj Tiro, aj Sidón. 23 Are kꞌu ri ix winaq aj 
Capernaum, ri sibꞌalaj kinimarisaj iwibꞌ, kꞌä pa ri qꞌaqꞌ kꞌut kixqasax wi 
na. We ta kukꞌ ri winaq aj Sodoma xebꞌan wi taq ri kajmabꞌal ri xebꞌantaj 
iwukꞌ ix, kꞌo ta na riꞌ ri ki tinimit kämik. 24 Kinbꞌij kꞌu chiwe chi pa ri 
qꞌij aretaq kuqꞌat na tzij ri Dios, nim na ri kꞌäjisabꞌal i wäch ix kiriq na 
chuwäch ri käkiriq ri winaq aj Sodoma, —xcha ri Jesús.

Ri Jesús kubꞌij chke ri winaq chi kepe rukꞌ rech kuxlan kanimaꞌ
25 Pa ri qꞌij riꞌ xubꞌij ri Jesús: Kinnimarisaj qꞌij la, Tat, Rajaw ri kajulew. 

Je riꞌ, rumal chi xkꞌuꞌ la ri etambꞌal la chkiwäch ri winaq ri kꞌo ki noꞌj, ri 
kꞌo ketambꞌal, are kꞌutum kꞌu la waꞌ chkiwäch ri man kꞌo tä ketambꞌal, ri 
jeꞌ ta ne chi e akꞌalabꞌ. 26 Jeꞌ, Tat, rumal chi je riꞌ ri utzalaj rayibꞌal la chke 
ri winaq.

l 12:6 Ri Jun riꞌ are ri Jesús mismo. 

27 Ri nu Tat u jachom pa nu qꞌabꞌ ronojel ri kꞌolik. Man kꞌo tä jun ri 
qas retam u wäch ru Kꞌojol ri Dios, xane xaq xuwi ri qa Tat. Xuqujeꞌ 
man kꞌo tä jun ri qas retam u wäch ri qa Tat, xane xaq xuwi ri in, in riꞌ 
ri u Kꞌojol, xuqujeꞌ jachin kꞌu taq chke ri kwaj kinbꞌij wi jas ru bꞌanik ri 
qa Tat Dios. 28 Chixsaꞌj wukꞌ in, iwonojel ri ix kosinaq, iwonojel ri kꞌo 
iweqaꞌn, kinya kꞌu uxlanem chiwe. 29 Chikꞌama ri eqbꞌal yunt ri kinya 
chiwij. Chiwetamaj iwe wukꞌ in rumal chi ri in kꞌo nu paciencia, man 
kinnimarisaj tä wibꞌ. Kuxlan kꞌu na ri iwanimaꞌ. 30 Ri eqbꞌal yunt ri kinya 
chiwij man kꞌäx tä rukꞌaxik. Ri eqaꞌn kꞌut ri kinya chiwij, man al tä riꞌ.

Ru tijoxelabꞌ ri Jesús käkichꞌup ru jolom triko pa jun qꞌij re uxlanem

12  1 Pa jun qꞌij re uxlanem ri Jesús tajin kokꞌow xol taq ri triko. Are 
kꞌu ru tijoxelabꞌ xpe ki numik, xkichap kꞌu u chꞌupik ru jolom taq 

ri triko. Xkibꞌaq pa ki qꞌabꞌ, te kꞌu riꞌ xkitijo. 2 Aretaq ri tataꞌibꞌ fariseos 
xkilo, xkibꞌij che ri Jesús: Chilampe la, ri tijoxelabꞌ la tajin käkaꞌn chak ri 
äwas u bꞌanik pa taq ri qꞌij re uxlanem.

3 Ri Jesús xubꞌij chke: ¿A mat kꞌo jumul ri sikꞌim alaq jas ri xubꞌan ri 
qa mam David ojer aretaq ri areꞌ xunaꞌ numik, xuqujeꞌ jas ri xkaꞌn ri e 
kꞌo rukꞌ? 4 Xok kꞌu bꞌi ri qa mam David pa ri nimalaj rachoch Dios, xutij 
kꞌu re ri wa ri yoꞌm cho ri Dios, xuya kꞌu ke ri e kꞌo rukꞌ xuqujeꞌ. Äwas 
kꞌu u tijik waꞌ kumal xaq jachinoq, xane xaq xuwi chke ri sacerdotes 
yaꞌtal wi waꞌ, —xchaꞌ. 5 Xuqujeꞌ xubꞌij: ¿A mat kꞌo jumul ri sikꞌim alaq pa 
ri Pixabꞌ ri xutzꞌibꞌaj ri qa mam Moisés, chi ri sacerdotes ri kepatänin pa 
ri rachoch Dios man keuxlan tä pa ri qꞌij re uxlanem? Pune ta ne je riꞌ 
man mak tä kꞌu riꞌ chi jeꞌ käkaꞌn waꞌ. 6 Kinbꞌij kꞌu chech alaq, chi waral 
kꞌo Jun l ri nim na u bꞌanik chuwäch ri nimalaj rachoch Dios. 7 Ri alaq xa 
man kächꞌobꞌ tä alaq jas kel kubꞌij waꞌ we tzij riꞌ ri tzꞌibꞌtal kan pa ru Loqꞌ 
Pixabꞌ ri Dios ri kubꞌij: “Ri in kwaj chi ri ix kibꞌan toqꞌobꞌ chke ri winaq, 
man are tä kwaj chi keikämisaj awaj che ki sipaxik chnuwäch,” —kächa 
riꞌ. We ta qas kächꞌobꞌ alaq waꞌ, mat käqꞌat alaq tzij chi käkꞌäjisax ki wäch 
ri winaq ri man kꞌo tä ki mak. 8 Are kꞌu riꞌ ri in, in riꞌ ri Ralkꞌual ri Dios 
ri Qas Winaq, kꞌo nu taqanik puwiꞌ ri qꞌij re uxlanem xuqujeꞌ, —xcha ri 
Jesús chke ri tataꞌibꞌ fariseos.

Ri Jesús kukunaj jun achi ri käminaq jun u qꞌabꞌ
9 Xel kꞌu bꞌi ri Jesús chilaꞌ, xok bꞌi pa jun chke ri rachoch Dios ri 

käkimulij wi kibꞌ ri winaq. 10 Kꞌo kꞌu jun achi chilaꞌ ri käminaq jun u 
qꞌabꞌ. Are kꞌu ri tataꞌibꞌ fariseos käkaj käkitzukuj u mak ri Jesús, rumal riꞌ 
xkitaꞌ che: ¿A yaꞌtalik käkunax jun yawabꞌ pa ri qꞌij re uxlanem? —xecha 
che.

11 Xchꞌaw ri Jesús, xubꞌij chke: We jun chiwe kꞌo jun u chij, kätzaq kꞌu 
bꞌi pa jun kꞌuaꞌ pa jun qꞌij re uxlanem, ¿a mat keꞌ riꞌ che resaxik? 12 E ta 
kꞌu lo jun winaq, are ri Dios nim na u bꞌanik käril wi waꞌ chuwäch jun 
chij. Rumal riꞌ yaꞌtal u bꞌanik toqꞌobꞌ pa taq ri qꞌij re uxlanem, —xcha 
chke.

13 Xubꞌij kꞌu ri Jesús che ri achi: Yuqu ri qꞌabꞌ la, —xcha che.
Xuyuq ru qꞌabꞌ, xutzir kꞌut. Jeꞌ chik ri u qꞌabꞌ riꞌ jas ri jun chik. 14 Xebꞌel 

kꞌu bꞌi ri tataꞌibꞌ fariseos, xkitala ki noꞌj chbꞌil taq kibꞌ jas ri käkaꞌn 
chukämisaxik ri Jesús.

Ri xubꞌij kanoq jun qꞌalajisal re ru Loqꞌ Pixabꞌ ri Dios chrij ri Jesús
15 Aretaq ri Jesús xuchꞌobꞌ ri ki chomanik ri tataꞌibꞌ fariseos, xel bꞌi 

chilaꞌ. E kꞌia kꞌu ri winaq xeteri bꞌi chrij. Ri Jesús kꞌut xeukunaj konojel 
taq ri yawabꞌibꞌ. 16 Xeutaq kꞌu ri winaq, xubꞌij chke chi kꞌo jachin che 
mäkibꞌij wi jachin ri Areꞌ. 17 Xubꞌij ri Jesús waꞌ rech jeꞌ kel wi jas ri xubꞌij 
loq ri qa mam Isaías ri qꞌalajisal re ru Loqꞌ Pixabꞌ ri Dios ri xubꞌij:
 18 Are waꞌ ri patänil we

ri chaꞌtal wumal,
ri sibꞌalaj loqꞌ chnuwäch,

ri käkikot ri wanimaꞌ rumal.
Kinya na ri Loqꞌalaj nu Espíritu

pa ranimaꞌ ri Areꞌ.
Kubꞌij kꞌu na chke konojel

ki wäch winaq chi
ri in kinqꞌat na tzij pa ki wiꞌ.

 19 Man kächꞌojin taj, man kuraq tä u chiꞌ,
man kꞌo ta jun kätoꞌw ri Areꞌ ko kächꞌaw

pa taq ri bꞌe.
 20 We kꞌo jun winaq ri jeꞌ jas jun aj

ri kotakik, man kuqꞌup taj.
We ne kꞌo jun winaq ri junam

jas jun candela
ri man nim tä ru qꞌaqꞌal,
man kuchup tä riꞌ.

Xane kächakun na che rilik
chi kopan na ri qꞌij
aretaq qas käqꞌat na tzij
rukꞌ jikomal.

 21 Konojel kꞌu ki wäch winaq
cho ruwächulew,
käkuꞌbꞌi na ki kꞌux chrij ri Areꞌ,

—xcha ri Dios chuchiꞌ ri qꞌalajisal re ru Loqꞌ Pixabꞌ.

m 12:23 Ri “Ralkꞌual kan ri qa mam David” kel kubꞌij “Toꞌl Qe”, junam jas ri tzij “Cristo” o 
“Mesías”. n 12:24 Ri tzij “Beelzebú” are jun chke ru bꞌiꞌ ri Satanás. 

Käbꞌix chrij ri Jesús chi yoꞌm u chuqꞌabꞌ rumal ri Itzel
22 Xkꞌam kꞌu bꞌi jun achi rukꞌ ri Jesús. Ri achi mem xuqujeꞌ moy, kꞌo kꞌu 

jun itzel espíritu rukꞌ. Xkunax kꞌu rumal ri Jesús, je riꞌ chi ri achi xkowinik 
xkaꞌyik xuqujeꞌ xchꞌawik. 23 Konojel ri winaq xkikajmaj waꞌ, xkibꞌij: ¿A mat 
are waꞌ ri Ralkꞌual kan ri qa mam David m ri käbꞌixik chi käpe na? —xechaꞌ.

24 Aretaq kꞌut xkita ri tataꞌibꞌ fariseos ri käkibꞌij ri winaq, ri e areꞌ xkibꞌij: 
We achi riꞌ käkowinik keresaj bꞌi ri itzel taq espíritus chke ri winaq xa rumal 
ru chuqꞌabꞌ ri Beelzebú n ri ki nimal ri itzel taq espíritus ri kꞌo rukꞌ, —xechaꞌ.

25 Ri Jesús xuchꞌobꞌo jas ri tajin käkichomaj, xubꞌij kꞌu chke: Apachike 
qꞌatbꞌal tzij ri u bꞌanom kiebꞌ, ri juchꞌobꞌ qꞌatal taq tzij käkiyak kibꞌ chkij 
ri juchꞌobꞌ chik, ri qꞌatbꞌal tzij riꞌ käkꞌis na u wäch. We jun tinimit o jun ja 
winaq u bꞌanom kiebꞌ rumal chi kꞌo chꞌoj chkixol, man naj tä riꞌ kuchꞌijo. 
26 Je riꞌ xuqujeꞌ, we ta ri Satanás käresaj bꞌi ri Satanás, u bꞌanom kiebꞌ 
riꞌ. We ta je riꞌ, ¿a naj ta kꞌu riꞌ kuchꞌij ru taqanik? ¡Man jeꞌ taj! 27 Ri alaq 
käbꞌij alaq chi ri in kinwesaj bꞌi ri itzel taq espíritus rukꞌ ru chuqꞌabꞌ 
ri Beelzebú. We ta je riꞌ, ¿jachin käyoꞌw ki chuqꞌabꞌ ri tijoxelabꞌ alaq 
che kesaxik bꞌi ri itzel taq espíritus? Qas are ri e areꞌ käkiqꞌalajisaj chi 
xa sachinaq alaq. 28 Ri in kꞌut kinwesaj bꞌi ri itzel taq espíritus rukꞌ ru 
chuqꞌabꞌ ri Espíritu rech ri Dios ri kꞌo wukꞌ. Kel kubꞌij waꞌ chi ri Dios kꞌo 
chi ukꞌ alaq rech kätaqan puwiꞌ alaq, —xcha chke.

29 Man kꞌo tä jun käkowinik kok pa rachoch jun achi ri sibꞌalaj kꞌo u 
chuqꞌabꞌ, kärelaqꞌaj kꞌu bꞌi ri jastaq re, we ta mat nabꞌe kuyut na ri achi ri 
kꞌo u chuqꞌabꞌ. Te kꞌu riꞌ käkowinik kärelaqꞌaj bꞌi ri jastaq re.

30 Ri jun ri man junam tä u chomanik wukꞌ, kinukꞌulelaj riꞌ. Ri jun ri 
man kächakun tä wukꞌ, xaq kutur riꞌ ri nu chak, —xcha chke.

31 Rumal riꞌ kinbꞌij chech alaq: Ronojel mak ri käkaꞌn ri winaq kuyaꞌ 
käsachtaj na ki mak riꞌ rumal ri Dios, xuqujeꞌ ronojel ri äwas u bꞌixik 
chrij ri Dios ri käkibꞌij ri winaq kuyaꞌ käsachtaj na ki mak riꞌ. Are kꞌu we 
käkibꞌij ri äwas u bꞌixik chrij ri Loqꞌalaj Espíritu man kuyaꞌ taj käsachtaj 
ri ki mak riꞌ. 32 Apachin ri kubꞌij tzij ri äwas u bꞌixik chwij in, in riꞌ ri 
Ralkꞌual ri Dios ri Qas Winaq, käsachtaj na u mak riꞌ che. Apachin kꞌu 
ri kubꞌij ri äwas u bꞌixik chrij ri Loqꞌalaj Espíritu, man käsachtaj tä na u 
mak riꞌ che waral cho we uwächulew. Man käsach tä kꞌu u mak riꞌ pa ri 
jun kꞌaslemal chik ri käpe na, —xcha ri Jesús.

Ri jun cheꞌ rumal ru wäch kächꞌobꞌtajik jas u bꞌanik
33 We utz ri cheꞌ, utz ru wäch ri kuya. We man utz tä ri cheꞌ, man utz tä 

ru wäch riꞌ ri kuya. Ri jun cheꞌ rumal ru wäch kächꞌobꞌtajik jas u bꞌanik. 

SAN MATEO 12

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



29

34 ¡Ri alaq, alaq subꞌanelabꞌ taq winaq! ¿A käkowin lo alaq riꞌ chubꞌixik 
utzalaj taq tzij, alaq itzel taq winaq kꞌut? Ri kel loq pu chiꞌ ri winaq, are 
waꞌ ri qas kꞌo pa ranimaꞌ. 35 Ri utzalaj winaq, utz riꞌ ri kubꞌij rumal rech 
ri utzil ri kꞌo pa ranimaꞌ. Ri itzel winaq, man utz tä riꞌ ri kubꞌij rumal chi 
etzelal waꞌ ri kꞌo pa ranimaꞌ. 36 Kinbꞌij kꞌu chech alaq, chi pa ri qꞌij aretaq 
kuqꞌat na tzij ri Dios, konojel ri winaq käkijach na kuenta rumal ronojel 
tzij ri ki bꞌim ri man kꞌo tä u patän. 37 Jas kꞌu jeꞌ ri kätzijon ri winaq, are 
je riꞌ ri qꞌatow tzij ri käbꞌan na puwiꞌ. Käqꞌalajisax kꞌu na we kꞌo u mak o 
man kꞌo taj.

Ri lawalo taq winaq käkitaꞌ jun kajmabꞌal etal che ri Jesús
38 Jujun tataꞌibꞌ fariseos kachiꞌl jujun tijonelabꞌ re ri Pixabꞌ, xkibꞌij 

che ri Jesús: Ajtij, käqaj chi käbꞌan la jun kajmabꞌal etal chqawäch rech 
käqilo, —xecha che.

39 Ri Jesús xchꞌawik, xubꞌij chke: Ri lawalo taq winaq, ri man jikom 
tä kanimaꞌ, käkaj chi kinbꞌan jun kajmabꞌal etal chkiwäch. Man käyiꞌ tä 
kꞌu waꞌ chke, xane xaq xuwi ri etal chrij ri Jonás ri qꞌalajisal re ru Loqꞌ 
Pixabꞌ ri Dios ojer. 40 Jeꞌ jas ri Jonás xkꞌoji chupam ri jun nimalaj kär 
oxibꞌ qꞌij, oxibꞌ aqꞌabꞌ, are kꞌu jeꞌ kinbꞌan na in, in riꞌ ri Ralkꞌual ri Dios ri 
Qas Winaq, kinkꞌoji kꞌu na xeꞌ ri ulew oxibꞌ qꞌij, oxibꞌ aqꞌabꞌ. 41 Ri winaq 
aj Nínive, pa ri qꞌij re ri qꞌatow tzij aretaq käqꞌat tzij pa ki wiꞌ ri winaq ri 
e kꞌo kämik, käkiqꞌat na tzij pa ki wiꞌ chi käkꞌäjisax ki wäch. Je riꞌ, rumal 
chi ri winaq aj Nínive, xkikꞌex ri kanimaꞌ, xkikꞌex kꞌu ri ki chomanik 
aretaq ri Jonás xutzijoj ru Loqꞌ Pixabꞌ ri Dios chke. Waral kꞌut kꞌo Jun ri 
nim na u bꞌanik chuwäch ri Jonás. 42 Xuqujeꞌ ri nimalaj taqanel ixoq ri 
xkꞌoji chumox ri relbꞌal qꞌij, käkꞌoji na pa ri qꞌij re ri qꞌatow tzij. Aretaq 
käqꞌat tzij pa ki wiꞌ ri winaq ri e kꞌo kämik, ri areꞌ kuqꞌat na tzij pa ki wiꞌ 
chi käkꞌäjisax ki wäch. Je riꞌ, rumal chi ri ixoq riꞌ naj xel wi loq, xpe kꞌu 
chutatabꞌexik ri nimalaj retambꞌal ri Salomón. Waral kꞌut kꞌo wi Jun ri 
nim na u bꞌanik chuwäch ri Salomón.

Waral kätzijox wi ri kubꞌan jun itzelalaj espíritu, kätzelej loq
43 Aretaq jun itzelalaj espíritu kel bꞌi che jun winaq, xaq käwakatalobꞌ 

chik pa taq juyubꞌ ri kätzꞌinowik, kutzukuj jawijeꞌ kuxlan wi. Aretaq 
man kuriq taj jawijeꞌ kuxlan wi, kubꞌij: 44 “Kintzelej na bꞌi cho ri 
wachoch jawijeꞌ ri xinel wi loq,” —kächaꞌ. Aretaq kopanik, kuriqa ri 
ranimaꞌ ri winaq jeꞌ u bꞌanik jun ja tolonik, mesom chi u pam, utz kꞌu 
bꞌanom che. 45 Keꞌ kꞌut, keukꞌama chi na wuqubꞌ itzelalaj taq espíritus 
ri sibꞌalaj e lawalo na chuwäch ri areꞌ. Konojel waꞌ kebꞌok pa ranimaꞌ 
ri winaq. Ri winaq riꞌ nim na ri kꞌäx kuriq na chuwäch ri kꞌäx ri xuriq 
nabꞌe. Je kꞌu waꞌ ri käkikꞌulmaj na ri lawalo taq winaq kämik, —xcha 
chke.

Ru nan ri Jesús xuqujeꞌ taq ru chaqꞌ keopan rukꞌ
46 Ri Jesús tajin kätzijon na kukꞌ ri winaq aretaq xopan ru nan, e rachiꞌl 

ri rachalal. Xaq kꞌu chrij ri ja e takꞌatoj wi, käkaj kꞌut ketzijon rukꞌ ri 
Jesús. 47 Kꞌo kꞌu jun ri xubꞌij che ri Jesús: Ri nan la, xuqujeꞌ ri chaqꞌ la e 
kꞌo chrij ri ja, kächꞌabꞌex la kumal, —xecha che.

48 Xubꞌij kꞌu ri Jesús che ri xbꞌin che: ¿Jachin riꞌ ri nu nan, xuqujeꞌ 
jachin taq ri qas e wachalal? —xcha che.

49 Xeukꞌut ru tijoxelabꞌ chkiwäch ri winaq, te kꞌu riꞌ xubꞌij: E are waꞌ jeꞌ 
ta ne ri nu nan, xuqujeꞌ ri nu chaqꞌ, —xchaꞌ. 50 Je riꞌ, rumal chi apachin 
ta ne ri käbꞌanow ru rayibꞌal ri nu Tat ri kꞌo chilaꞌ chikaj, are waꞌ ri qas 
wachalal, ri nu chaqꞌ, ri wanabꞌ, ri nu nan, —xcha ri Jesús chke.

Ri Jesús kutzijoj ri kꞌutbꞌal chrij ri tikol ijaꞌ

13  1 Pa ri qꞌij riꞌ ri Jesús xel loq cho ja, xeꞌ kꞌu chuchiꞌ ri mar, xtꞌuyi 
kꞌu chilaꞌ. 2 Xkimulij kꞌu kibꞌ kꞌia winaq rukꞌ, je riꞌ chi xok bꞌi ri 

Areꞌ pa jun barco, xtꞌuyi kꞌu chupam. Konojel ri winaq xekanaj kan cho ri 
ulew chuchiꞌ ri mar. 3 Xeukoj kꞌu taq kꞌutbꞌal che ki tijoxik ri winaq chkij 
kꞌia u wäch taq noꞌj, xubꞌij chke: Xel bꞌi jun tikol ijaꞌ cho rachoch, xeꞌ 
chubꞌanik u tikoꞌn, —xcha chke. 4 Aretaq tajin kujopij ri ijaꞌ, xqaj jubꞌiqꞌ 
ri ijaꞌ pa ri bꞌe. Xeopan kꞌu ri chikop ajuwokaj. Kerapapik xeqajik, xa 
xkitij bꞌi ri ijaꞌ. 5 Xqaj chi jubꞌiqꞌ xol taq ri abꞌaj, ri man kꞌo tä wi kꞌia ulew. 
Chanim kꞌut xkꞌiy ri jubꞌiqꞌ ijaꞌ riꞌ rumal chi man pim tä ri ulew. 6 Aretaq 
kꞌut xel loq ri qꞌij, xekꞌat ri alaj taq tikoꞌn rumal, xechaqiꞌjik rumal chi 
man qas tä kꞌu kꞌo ki xeraꞌ. 7 Xqaj chi kꞌu jubꞌiqꞌ ri ijaꞌ pa taq ri qꞌayes ri 
kꞌo ki kꞌixol. Xekꞌiy kꞌu ri qꞌayes, xekijiqꞌisaj ri tikoꞌn. 8 Are kꞌu ri nikꞌiaj 
ijaꞌ chik xeqaj pa utzalaj ulew. Sibꞌalaj xewächinik. E kꞌo jujun tikoꞌn 
xkiya jujun ciento ki wäch pa taq ri ki jolom ri triko chkijujunal, e kꞌo kꞌu 
juleꞌ chik xkiya oxkꞌal ki wäch pa taq ri jujun ki jolom. Ri nikꞌiaj tikoꞌn 
chik xkiya juwinaq lajuj ki wäch chkijujunal, —xcha ri Jesús chke ri 
winaq. 9 We ri ix kijikibꞌa ri iwanimaꞌ chutatabꞌexik ri nu tzij, ¡chitatabꞌej 
bꞌaꞌ! —xcha chke.

Ri Jesús kubꞌij chke ru tijoxelabꞌ jas ki patän ri kꞌutbꞌal ri kukojo
10 Ru tijoxelabꞌ ri Jesús xeqebꞌ rukꞌ, xkitaꞌ che: ¿Jas che kukꞌ taq kꞌutbꞌal 

ketzijobꞌej la ri winaq? —xecha che.
11 Ri Jesús xchꞌawik, xubꞌij chke: Ri ix yoꞌm chiwe rumal ri Dios ri 

retamaxik ri man ketam tä ri nikꞌiaj winaq chik chrij ru taqanik ri Dios 
pa ki wiꞌ ri winaq. Man yaꞌtal tä kꞌu chke ri e areꞌ chi käkichꞌobꞌ waꞌ. 
12 Ri winaq ri kꞌo kꞌo rukꞌ, käyiꞌ chi na nikꞌiaj che rech känimar ri kꞌo 
rukꞌ. Are kꞌu ri winaq ri man kꞌo tä kꞌo rukꞌ, ri jubꞌiqꞌ ri kꞌo rukꞌ kesax 
na che. 13 Rumal riꞌ keintzijobꞌej ri winaq kukꞌ taq kꞌutbꞌal, rumal chi 

pune jaqal ri ki waqꞌäch, man kekowin tä chuchꞌobꞌik ri käkilo, jeꞌ ta ne 
chi man kekaꞌy taj. Pune käkitatabꞌej ri qas tzij, man käkichꞌobꞌ tä riꞌ ri 
ki tatabꞌem. Jeꞌ ta ne chi man käkita tä ri kinbꞌij. 14 Are kꞌu jeꞌ käbꞌantaj 
na waꞌ kukꞌ ri e areꞌ jas ri xubꞌij ri qa mam Isaías ri qꞌalajisal re ru Loqꞌ 
Pixabꞌ ri Dios:

Ri ix, pune kitatabꞌej ri qas tzij,
man kichꞌobꞌ taj.

Pune kixkaꞌyik, man kichꞌobꞌ tä
ri kiwilo.

 15 Je riꞌ, rumal chi abꞌajarinaq
ri kanimaꞌ we winaq riꞌ.

Man utz tä ketow tzij.
Ki tzꞌapim kꞌu ri ki waqꞌäch

rech man kekaꞌy taj.
Jeꞌ u bꞌanom ri kanimaꞌ

rech man käkita taj,
rech man käqaj tä ri nu tzij pa kanimaꞌ,
rech man kinkitzukuj taj rech keinkunaj,

—xcha ri Dios chuchiꞌ ri qꞌalajisal re ru Loqꞌ Pixabꞌ.
16 Are kꞌu ri iwe ix, sibꞌalaj utz iwe, rumal chi tajin kiwil ri tajin 

kinbꞌano, tajin kita ri tajin kinbꞌij. 17 Qas tzij kinbꞌij chiwe chi e kꞌia 
qꞌalajisal taq re ru Loqꞌ Pixabꞌ ri Dios, xuqujeꞌ e kꞌia utzalaj taq winaq 
xkaj xkilo jas ri tajin kiwil ix kämik, man xkil tä kꞌut. Xkaj xkita jas ri 
tajin kita ix kämik, man xkita tä kꞌut, —xcha ri Jesús chke ru tijoxelabꞌ.

Ri Jesús kubꞌij chke ru tijoxelabꞌ jas kel kubꞌij ri kꞌutbꞌal chrij ri tikol ijaꞌ
18 Chitatabꞌej bꞌaꞌ jas kel kubꞌij ri kꞌutbꞌal chrij ri tikol ijaꞌ, —xcha chke. 

19 Ri ijaꞌ ri xeqaj pa ri bꞌe, e are waꞌ jas ri winaq ri käkitatabꞌej ru Loqꞌ 
Pixabꞌ ri Dios chrij ru taqanik ri Dios pa ki wiꞌ ri winaq, man käkichꞌobꞌ 
tä kꞌut. Chanim käpe ri Itzel, käresaj kꞌu bꞌi ri tzij ri xqaj pa kanimaꞌ. 
20 Ri ijaꞌ ri xeqaj xol taq ri abꞌaj, e are waꞌ jas ri winaq ri käkita ru Tzij 
ri Dios rukꞌ kikotemal, jeꞌl käkito. 21 Rumal kꞌut chi man qas tä kꞌo ri ki 
xeraꞌ, xa kiebꞌ oxibꞌ qꞌij käkichꞌijo. Aretaq kꞌut käkichaplej u riqik kꞌäx, 
kraj keyoqꞌik rumal rech ru Tzij ri Dios, chanim ketzaq kanoq. 22 Ri ijaꞌ 
ri xeqaj pa taq ri qꞌayes ri kꞌo ki kꞌixol, e are waꞌ jas ri winaq ri käkita ru 
Tzij ri Dios, are kꞌu käkilij na ri jastaq rech we uwächulew riꞌ, kesubꞌtaj 
rumal ri qꞌinomal. Are kꞌu waꞌ käjiqꞌisan ru Tzij ri Dios, man käwächin 
tä kꞌu riꞌ pa ri kanimaꞌ. 23 Are kꞌu ri ijaꞌ ri xeqaj pa utzalaj ulew, e are waꞌ 
jas ri winaq ri käkita ru Tzij ri Dios, käkichꞌobꞌo. Käkiya kꞌu kꞌia ki wäch. 
E jeꞌ jas ri ijaꞌ ri xkiya jujun ciento ki wäch chkijujunal, nikꞌiaj chik e jeꞌ 
jas ri ijaꞌ ri xkiya oxkꞌal ki wäch chkijujunal, jujun chik e jeꞌ jas ri ijaꞌ ri 
xkiya juwinaq lajuj ki wäch chkijujunal, —xcha chke.

Waral käqil wi ri kꞌutbꞌal chrij ri itzel qꞌayes ri xkꞌiy xol taq ri triko
24 Ri Jesús xukoj jun kꞌutbꞌal chik chkiwäch: Ru taqanik ri Dios pa ki 

wiꞌ ri winaq, are junam rukꞌ jun achi ri xutik utzalaj ijaꞌ pa ri rulew. 
25 Xpe kꞌu jun u kꞌulel ri ajchaqꞌel ri tikoꞌn. Aretaq konojel tajin kewarik, 
xok bꞌi pa ri ulew, xutika kꞌu kan itzel taq qꞌayes xol taq ri triko. Te kꞌu riꞌ 
xeꞌk. 26 Aretaq xkꞌiy ri triko, xechomaqir ru jolom, xuqujeꞌ xekꞌiy ri itzel 
taq qꞌayes. 27 Xebꞌeꞌ kꞌu ri ajchakibꞌ, xekibꞌij che ri ki patrón: “Tat, we qas 
utz ri ijaꞌ ri xtik la, ¿jawijeꞌ kꞌut xpe wi waꞌ we itzel qꞌayes riꞌ?” —xecha 
che. 28 Xubꞌij kꞌu ri patrón chke: “Xa kꞌo jun nu kꞌulel xbꞌanow waꞌ,” —
xcha chke. Ri ajchakibꞌ xkibꞌij che ri ki patrón: “¿A kaj la chi keqabꞌoq ri 
itzel taq qꞌayes?” —xecha che. 29 Ri patrón xubꞌij chke: “Man utz tä riꞌ we 
jeꞌ kibꞌano, rumal chi we ne kibꞌoq bꞌi ri triko junam rukꞌ ri itzel qꞌayes. 
30 Chekꞌiy na ri itzel taq qꞌayes junam rukꞌ ri triko, chiweyej na kꞌä kuriq 
ri qꞌatoj. Keintaq kꞌu na bꞌi ri ajchakibꞌ rech nabꞌe käkimol ri itzel taq 
qꞌayes, käkixim pa taq yataj, te kꞌu riꞌ käkiporoj. Are kꞌu ri triko käkikꞌol 
na pa ri nu kꞌuja,” —xcha chke.

Ri Jesús kutzijoj ri kꞌutbꞌal chrij ri ijaꞌ re mostaza
31 Ri Jesús xukoj chi jun kꞌutbꞌal chkiwäch, xubꞌij: Ru taqanik ri Dios 

pa ki wiꞌ ri winaq, junam waꞌ rukꞌ ri ijaꞌ re ri tikoꞌn ri käbꞌix “mostaza” 
che, ri kutik jun achi pa ri rulew. 32 Qas tzij ri ijaꞌ riꞌ are ri sibꞌalaj nitzꞌ 
na chkiwäch konojel taq u wäch ijaꞌ. Aretaq kꞌut käkꞌiyik, are nim na keꞌ 
chkiwäch konojel taq ri tikoꞌn. Kubꞌan jun nimalaj cheꞌ, je riꞌ chi ri chikop 
ajuwokaj käkaꞌn ri ki sok xol taq ru qꞌabꞌ, kemuꞌjan chupam, —xcha ri 
Jesús chke.

Waral käqil wi ri kꞌutbꞌal chrij ri chꞌäm re kaxlan wa
33 Ri Jesús xukoj chi jun kꞌutbꞌal chkiwäch, xubꞌij: Ru taqanik ri 

Dios pa ki wiꞌ ri winaq, are jeꞌ jas ri chꞌäm ri kuya jun ixoq rukꞌ oxibꞌ 
pajbꞌal kꞌäj, rech kukꞌiyisaj ronojel ri qꞌor re kaxlan wa, —xcha ri Jesús 
chke.

Waral käqil wi ri ki patän ri kꞌutbꞌal ri kukoj ri Jesús
34 Ronojel waꞌ we tzij riꞌ xubꞌij ri Jesús chke ri winaq kukꞌ taq kꞌutbꞌal. 

Xaq xuwi kukꞌ taq kꞌutbꞌal xeutzijobꞌej ri winaq. 35 Jeꞌ xbꞌantaj waꞌ rech 
qas jeꞌ kel wi jas ri xubꞌij ri qꞌalajisal re ru Loqꞌ Pixabꞌ ri Dios ri Tzꞌibꞌtal 
kanoq:

Kintzijon na kukꞌ taq kꞌutbꞌal,
kinbꞌij na ri man etamtal taj

tzaretaq ri Dios xubꞌan ri kajulew,
—xcha riꞌ.

Ri Jesús kuqꞌalajisaj ri kel kubꞌij ri kꞌutbꞌal 
chrij ri itzel qꞌayes xol taq ri triko

36 Xtäni kꞌu ri Jesús che ru tzij, xeutaq bꞌi ri winaq cho taq ri kachoch, 
ri Areꞌ kꞌut xok pa ja. Are kꞌu ri tijoxelabꞌ xkiriq kibꞌ rukꞌ, xkibꞌij che: Bꞌij 
la chqe jas kel kubꞌij ri kꞌutbꞌal chrij ri itzel qꞌayes ri xtik kan pa ri ulew, 
—xecha che.

37 Ri Jesús xubꞌij chke: Ri kätikow ri utzalaj ijaꞌ, in riꞌ ri Ralkꞌual ri Dios 
ri Qas Winaq. 38 Ri ulew are ronojel ruwächulew. Ri utzalaj ijaꞌ e are waꞌ ri 
winaq ri kätaqan ri Dios pa ki wiꞌ. Ri itzel qꞌayes e are waꞌ ri winaq ri e rech 
ri itzel. 39 Ri kꞌulel ri xtikow ri itzel qꞌayes, are ri Itzel waꞌ. Ri qꞌatoj kel kubꞌij 
ri kꞌisbꞌal re ruwächulew aretaq käkꞌis ronojel. Ri kebꞌanow ri qꞌatoj e areꞌ 
ri ángeles. 40 Jeꞌ jas ri käbꞌan che ri itzel qꞌayes, kämolik, käkꞌiäq pa ri qꞌaqꞌ, 
are kꞌu jeꞌ käbꞌan na pa ri kꞌisbꞌal re ruwächulew. 41 Ri in, in riꞌ ri Ralkꞌual 
ri Dios ri Qas Winaq, keintaq na loq ri nu ángeles che ki molik konojel ri 
winaq ri kekitaqchiꞌj nikꞌiaj winaq chik che mak, xuqujeꞌ ri bꞌanal taq etzelal. 
42 Kekikꞌiäq kꞌu na bꞌi pa ri nimalaj qꞌaqꞌ, jawijeꞌ kebꞌoqꞌ wi na, käkiquchꞌuchꞌej 
na ri ki ware. 43 Are kꞌu ri käkaꞌn ri kraj ri Dios, keopan na jawijeꞌ ri kätaqan 
wi ri qa Tat chilaꞌ chikaj. Kejuluw na jeꞌ jas ri qꞌij. We kijikibꞌa ri iwanimaꞌ 
chutatabꞌexik ri kinbꞌij, ¡chitatabꞌej bꞌaꞌ! —xcha ri Jesús chke ru tijoxelabꞌ.

Waral käqil wi ri kꞌutbꞌal chrij ri qꞌinomal ri muqtalik
44 Ru taqanik ri Dios pa ki wiꞌ ri winaq, kinjunamaj rukꞌ jun koxon 

puaq ri muqtalik. Käriqtaj kꞌu ri puaq rumal jun achi. Ri areꞌ kumuq chi 
kꞌu kan jumul chik chilaꞌ. Rumal ru kikotemal keꞌk, kukꞌiyij ronojel ri 
jastaq re, kuloqꞌ ri ulew, —kächaꞌ.

Waral käqil wi ri kꞌutbꞌal chrij ri perla ri paqal rajil
45 Xuqujeꞌ kinjunamaj ru taqanik ri Dios rukꞌ jun ajkꞌay ri kutzukuj 

jeꞌlalaj taq abꞌaj ri kejuluwik. 46 Aretaq kuriq jun ri sibꞌalaj paqal rajil, 
keꞌk, kukꞌiyij ronojel ri jastaq re, kuloqꞌ ri perla ri xuriqo, —kächaꞌ.

Waral käqil wi ri kꞌutbꞌal chrij ri kꞌat chapäbꞌal kär
47 Xuqujeꞌ kinjunamaj ru taqanik ri Dios pa ki wiꞌ ri winaq rukꞌ jun 

kꞌat chapäbꞌal kär ri käkꞌiäq bꞌi pa ri jaꞌ, kebꞌok kꞌu ronojel ki wäch kär 
chupam. 48 Aretaq nojinaq chi ri kꞌat, kesax loq kumal ri chapal taq kär, 
käkiya chuchiꞌ ri jaꞌ, te kꞌu riꞌ ketꞌuyi che ki chaꞌik ri kär. Ri utzalaj taq 
kär kekiya pa taq chikäch, are kꞌu ri man e utz taj, kekikꞌiäq kan pa ri 
jaꞌ, —kächaꞌ. 49 Are je waꞌ käbꞌantaj na aretaq käkꞌis ruwächulew. Kepe 
ri ángeles che ki chaꞌik ri utzalaj taq winaq chkixol ri man e utz taj. 
50 Ri man e utz taj kekikꞌiäq na pa ri nimalaj qꞌaqꞌ. Chilaꞌ kebꞌoqꞌ wi na, 
käkiquchꞌuchꞌej na ri ki ware, —xcha ri Jesús chke.

o 13:55 Ri qolol cheꞌ xuqujeꞌ käbꞌix “ajanel” o “carpintero” che rumal ru chak. 

Waral käqil wi ri kätzijox chrij ri kꞌakꞌ taq 
jastaq xuqujeꞌ ri qꞌel taq jastaq

51 Ri Jesús xutaꞌ chke ri winaq, xubꞌij: ¿A kichꞌobꞌ ronojel ri xinbꞌij? —
xcha chke.

Käqachꞌobꞌo, —xecha che.
52 Xubꞌij kꞌu ri Jesús chke: Aretaq jun tijonel re ri Pixabꞌ kraj käretamaj 

ronojel chrij ru taqanik ri Dios pa ki wiꞌ ri winaq, jeꞌ u bꞌanik riꞌ jas jun 
ajchaqꞌel ja ri kꞌo kꞌia jastaq re. Aretaq rajwaxik ri qꞌel che, käresaj loq, 
kukojo. Aretaq rajwaxik ri kꞌakꞌ che, käresaj loq, kukojo, —xcha ri Jesús 
chke.

Ri Jesús kꞌo jumul chik pa ri tinimit Nazaret
53 Aretaq xtoꞌtaj ri Jesús che ki tijoxik ri winaq kukꞌ taq we kꞌutbꞌal riꞌ, 

xel bꞌi chilaꞌ. 54 Xopan kꞌu pa ri u tinimit ri Areꞌ. Xuchaplej ki tijoxik ri 
winaq pa ri rachoch Dios ri kꞌo chilaꞌ. Are kꞌu ri winaq sibꞌalaj xkikajmaj 
waꞌ, xkibꞌij: ¿Jawijeꞌ xretamaj wi we achi riꞌ we noꞌj riꞌ? ¿Jas lo kubꞌano 
che ki bꞌanik ri nimaq taq kajmabꞌal ri tajin kebꞌantaj rumal? —xechaꞌ. 
55 Are waꞌ ru kꞌojol ri tataꞌ ri qolol cheꞌ, o ru nan kꞌut are ri nan María. 
Katz ri a Jacobo, ri a José, ri a Simón, xuqujeꞌ ri a Judas. 56 E kꞌo kꞌu ri 
ranabꞌ qukꞌ waral xuqujeꞌ. ¿Jawijeꞌ kꞌut xretamaj wi waꞌ ronojel ri tajin 
kubꞌano? —xechaꞌ.

57 Rumal riꞌ ri winaq xa tzel xkita ru tzij. Xubꞌij kꞌu ri Jesús chke: Pa 
nikꞌiaj tinimit chik, nim kil wi ronojel qꞌalajisal re ru Loqꞌ Pixabꞌ ri Dios. 
Xaq xuwi pa ru tinimit ri areꞌ, xuqujeꞌ chkixol ri rachalal, xuqujeꞌ cho 
rachoch man nim tä kil wi, —xcha chke.

58 Man xkowin tä kꞌu ri Jesús chubꞌanik kꞌia taq kajmabꞌal chilaꞌ rumal 
chi ri winaq man xekojon tä che ri Areꞌ.

Käkämisax ri Juan Qasal Jaꞌ

14  1 Pa taq ri qꞌij riꞌ ri tat Herodes, ri nim taqanel pa Galilea, xretamaj 
ri tajin kubꞌan ri Jesús. 2 Xubꞌij kꞌu chke ri winaq ri e kꞌo rukꞌ: Are 

ri Juan Qasal Jaꞌ riꞌ ri xkꞌastaj loq chkixol ri käminaqibꞌ, rumal riꞌ käkowin 
ri areꞌ chubꞌanik kꞌia u wäch kajmabꞌal, —xcha ri tat Herodes chke.

3 Tzare kꞌu ri tat Herodes xtaqan chuchapik ri tat Juan rech käyutik, 
käyiꞌ pa cheꞌ, xa rumal rech ri nan Herodías ri xkꞌuli rukꞌ areꞌ pune are 
rixoqil ri Felipe ru chaqꞌ. 4 Xubꞌij kꞌu ri tat Juan che ri tat Herodes: Man 
taqal tä che la chi käbꞌan ixoqil la che ri rixoqil ri chaqꞌ la, —xcha che.

5 Ri tat Herodes sibꞌalaj kraj kukämisaj ri tat Juan, kuxej kꞌu ribꞌ 
chkiwäch ri winaq. Je riꞌ, rumal chi konojel ketam chi ri Juan Qasal Jaꞌ, 

are jun qꞌalajisal re ru Loqꞌ Pixabꞌ ri Dios. 6 Xuriq kꞌu ri nimaqꞌij re ri 
rokꞌowisaxik u junabꞌ ri tat Herodes. Are kꞌu ri ali ri ral ri nan Herodías 
xok bꞌi kukꞌ, xuchap xojowem chkiwäch ri ulaꞌ ri e kꞌolik. Xqaj kꞌu ri ali 
chuwäch ri tat Herodes. 7 Sibꞌalaj xqaj chuwäch, xubꞌan kꞌu juramento 
chi kuya che ri ali apachike ta ne ri kraj ri areꞌ. 8 Ri ali kꞌut kojom chi loq 
u kꞌux rumal ru nan, xubꞌij che ri tat Herodes: Kwaj chi käya la chwe ru 
jolom ri Juan Qasal Jaꞌ pa jun plato, —xcha che.

9 Sibꞌalaj kꞌu xbꞌison ri tat Herodes. Rumal kꞌu rech chi xubꞌij waꞌ rukꞌ 
juramento chkiwäch konojel ri rulaꞌ chi kuya che ri ali apachike ri kutaꞌ 
che, xtaqan kꞌu chuyaꞌik waꞌ che. 10 Xtaqan che resaxik ru jolom ri Juan 
Qasal Jaꞌ ri kꞌo pa cheꞌ. 11 Xkꞌam loq pa jun plato, xyiꞌ kꞌu che ri ali. Ri ali 
kꞌut xuya che ru nan.

12 Xeopan kꞌu ru tijoxelabꞌ ri tat Juan, xkikꞌam bꞌi ru cuerpo, xekiya kan 
pa jun muqubꞌal. Xebꞌeꞌ kꞌut, xekibꞌij che ri Jesús.

Ri Jesús kuya ki wa jobꞌ mil winaq
13 Ri Jesús, aretaq xuto jas ri xbꞌantaj che ri tat Juan, xel bꞌi chilaꞌ 

u tukiel, xok pa jun barco, xeꞌ kꞌu jelaꞌ jawijeꞌ ri man kꞌo tä wi winaq. 
Xketamaj kꞌu ri winaq chi ri Jesús bꞌenaq jelaꞌ. Xebꞌel loq pa taq ri ki 
tinimit, xebꞌeꞌ kꞌu chi kaqan churiqik ri Jesús. 14 Aretaq xel loq ri Jesús pa 
ri barco, xeril ri kꞌialaj winaq, xel kꞌu u kꞌux chke. Xeukunaj ri yawabꞌibꞌ 
ri xkikꞌam bꞌi jelaꞌ kukꞌ. 15 Qajem kꞌu kubꞌan ri qꞌij, ru tijoxelabꞌ ri Jesús 
xeqebꞌ rukꞌ, xkibꞌij che: We juyubꞌ riꞌ ri uj kꞌo wi sibꞌalaj kätzꞌinowik, 
bꞌenaq chi kꞌu ri qꞌij. Chetaqa la bꞌi ri winaq rech kebꞌeꞌ pa ri alaj taq 
tinimit ri naqaj e kꞌo wi, rech käkiloqꞌ kꞌu na ri ki wa, —xecha che.

16 Ri Jesús xubꞌij chke: Man rajwaxik taj kebꞌeꞌk, xane xa chiya ix ri 
käkitijo, —xcha chke.

17 Xkibꞌij kꞌu ru tijoxelabꞌ che: Xa jobꞌ kaxlan wa rachiꞌl kiebꞌ kär kꞌo 
qukꞌ, —xecha che.

18 Ri Jesús xubꞌij chke: Chikꞌama loq chwe waral, —xcha chke.
19 Xtaqan kꞌu ri Jesús chi ketꞌuyi ri winaq cho ri räxalaj uwosaq. Ri 

Jesús xeukꞌam kꞌu ri jobꞌ kaxlan wa xuqujeꞌ ri kiebꞌ kär, xkaꞌy chikaj, 
xeutewchij. Te kꞌu riꞌ xeupir ri kaxlan wa, xeuya chke ri tijoxelabꞌ rech 
kekijach waꞌ chkiwäch ri winaq. 20 Xewiꞌ kꞌu konojel, xenoj kꞌut. Te kꞌu 
riꞌ xekikꞌol ri chꞌaqataq ri xekanaj kanoq. Xubꞌan kabꞌlajuj chikäch waꞌ 
chi ronojel. 21 Kraj are jobꞌ mil achijabꞌ ri xewiꞌk. Man xeajilax tä kꞌu ri 
ixoqibꞌ xuqujeꞌ ri akꞌalabꞌ (ri xuqujeꞌ xewiꞌk).

Ri Jesús käbꞌin puwiꞌ ri jaꞌ
22 Te kꞌu riꞌ ri Jesús xubꞌij chke ru tijoxelabꞌ chi utz we kebꞌok pa ri 

barco rech kebꞌeꞌk, kenabꞌej apan chuwäch ri Areꞌ rech keopan chꞌäqäp 
che ri mar. Are kꞌu ri Areꞌ xkanaj na kan kukꞌ ri kꞌialaj winaq che ki 

jachik bꞌik. 23 Aretaq e jachtajinaq chi bꞌi ri winaq rumal ri Jesús, xeꞌ ri 
Areꞌ puwiꞌ ri juyubꞌ u tukiel chubꞌanik orar. Aretaq xok ri aqꞌabꞌ, ri Jesús 
u tukiel kꞌo chilaꞌ. 24 Are kꞌu ri tijoxelabꞌ e kꞌo chi pa ri barco puwiꞌ ri jaꞌ 
pu nikꞌiajal ri mar. Ri nimaq taq uwojaꞌ xupukꞌij ribꞌ chrij ri barco, rumal 
chi xa chkiwäch petinaq wi ri kiäqiqꞌ. 25 Xa kꞌu jubꞌiqꞌ man käsaqirik 
aretaq xopan ri Jesús kukꞌ, tajin käbꞌin puwiꞌ ri jaꞌ. 26 Aretaq ri tijoxelabꞌ 
xkilo chi käbꞌin ri Jesús puwiꞌ ri jaꞌ, xkixej kibꞌ. Rumal rech chi xkixej 
kibꞌ xkiraq ki chiꞌ, xkibꞌij: ¡Are jun xibꞌinel waꞌ! —xechaꞌ.

27 Chanim ri Jesús xeuchꞌabꞌej, xubꞌij chke: ¡In waꞌ, mixej iwibꞌ, 
chichajij animaꞌ! —xcha chke.

28 Xchꞌaw kꞌu ri tat Pedro, xubꞌij che: We lal riꞌ, Tat, taqan la chi kinbꞌin 
puwiꞌ ri jaꞌ, rech kinopan ukꞌ la, —xcha che.

29 Ri Jesús xubꞌij che: Tasaꞌj bꞌaꞌ, —xcha ri Jesús che.
Ri tat Pedro xel bꞌi pa ri barco, xuchaplej bꞌinem puwiꞌ ri jaꞌ rech 

kuriqa ri Jesús. 30 Aretaq kꞌut xrilo chi sibꞌalaj kꞌo u chuqꞌabꞌ ri kiäqiqꞌ, 
xuxej ribꞌ. Xeꞌ ri raqan pa ri jaꞌ, xuraq u chiꞌ, xubꞌij che ri Jesús: ¡Wajaw, 
chintoꞌ la! —xcha che. 

31 Ri Jesús chanim xuchap che ru qꞌabꞌ, xubꞌij che: ¡Tzij riꞌ chi man qas 
tä katkojonik! ¿Jas che xubꞌan kiebꞌ a kꞌux? —xcha che.

32 Aretaq kꞌut xpaqi ri Jesús pa ri barco, xtäni ri kiäqiqꞌ. 33 Ri e kꞌo pa 
ri barco xexuki chuwäch ri Jesús, xkibꞌij che: Qas tzij, lal riꞌ ri u Kꞌojol ri 
Dios, —xecha che.

Ri Jesús keukunaj ri yawabꞌibꞌ pa Genesaret
34 Xeqꞌax pa ri mar, xeopan kꞌu chuchiꞌ ri ulew pa Genesaret. 35 Aretaq 

ri winaq ajchilaꞌ xkichꞌobꞌ u wäch ri Jesús, xkesaj u tzijol waꞌ pa taq ri 
tinimit. Xekikꞌam kꞌu loq konojel ri yawabꞌibꞌ jawijeꞌ chiꞌ kꞌo wi ri Jesús. 
36 Xkibꞌochiꞌj ri Jesús chi xuwi ta ne kuya chke chi käkichap koq ru chiꞌ 
ru qꞌuꞌ. Konojel kꞌu ri xechapowik, xeutzirik.

Käriqtaj kꞌäx rumal ri e naqꞌatal wi ri winaq

15  1 Te riꞌ jujun tataꞌibꞌ fariseos xuqujeꞌ jujun chke ri tataꞌibꞌ 
tijonelabꞌ re ri Pixabꞌ ri e petinaq pa ri tinimit Jerusalén, 

xkimulij kibꞌ chrij ri Jesús, xkitaꞌ che: 2 ¿Jas che ri tijoxelabꞌ la man 
käkaꞌn taj jas ri e naqꞌatal wi ri qa nan qa tat ojer? Man käkaꞌn taj jas ri 
naqꞌatal u bꞌanik. Are waꞌ ru chꞌajik ri rij ri ki qꞌabꞌ aretaq mäjaꞌ kewiꞌk, 
—xecha che.

3 Xutaꞌ kꞌu ri Jesús chke: E ri alaq, ¿jas che yoꞌm kan alaq ru Loqꞌ Pixabꞌ 
ri Dios? Chukꞌexwäch waꞌ are jikibꞌam animaꞌ alaq chrij ri naqꞌatal wi 
alaq. 4 Kubꞌij kꞌu ri Dios pa ri Loqꞌ Pixabꞌ ri Tzꞌibꞌtalik: “Nim cheawila 
wi ra nan a tat,” —kächaꞌ. Xuqujeꞌ kubꞌij: “Jachin ri kuyoqꞌ ru nan u tat, 
tzrajwaxik wi riꞌ käkämisaxik,” —kächaꞌ, —xcha chke. 5 Ri alaq kꞌut käbꞌij 

alaq chi xaq xuwi rajwaxik kubꞌij jun achi chke ru nan u tat: “Ronojel ri 
kinkowinik kinkoj che toꞌik alaq, nu yoꞌm cho ri Dios,” —kächaꞌ. 6 We ri 
achi jeꞌ kubꞌij waꞌ, man käya tä alaq che chi kꞌo jas kubꞌan che ki toꞌik ru 
nan u tat. Je riꞌ man nim tä chik kil wi alaq ru Tzij ri Dios, man kꞌo tä kꞌu 
u patän ru Loqꞌ Pixabꞌ ri Dios chuwäch alaq rumal ru bꞌanik ri naqꞌatal 
wi alaq. 7 ¡Xaq kiebꞌ wäch alaq! Qas tzij ri xubꞌij ri qa mam Isaías ri 
qꞌalajisal re ru Loqꞌ Pixabꞌ ri Dios chij alaq aretaq xutzꞌibꞌaj kan we tzij riꞌ 
ri kubꞌij:
 8 We winaq riꞌ xaq chi ki chiꞌ

käkinimarisaj nu qꞌij,
Man qas tä käkijikibꞌa ri kanimaꞌ

chwij,
—xchaꞌ.
 9 Xaq loqꞌ keqꞌijilan chwe,

xaq kꞌu ki taqanik winaq käkiya
che tijonik,

—xcha ri Dios chuchiꞌ ri qa mam Isaías.
10 Ri Jesús xeusikꞌij ri winaq rukꞌ, xubꞌij chke: Alaq, onojel alaq, tatabꞌej 

alaq ri nu tzij, chꞌobꞌo alaq ri kinbꞌij. 11 Ri kutij ri winaq, man are tä riꞌ ri 
ketzelan u wäch ru kꞌaslemal, xane xa are ri kel loq pu chiꞌ ri winaq are 
waꞌ ri ketzelan u wäch ru kꞌaslemal, —xcha chke.

12 Xeqebꞌ kꞌu ri tijoxelabꞌ rukꞌ ri Jesús, xkibꞌij che: ¿A etam la chi ri 
tataꞌibꞌ fariseos kꞌäx xkinaꞌ ri xbꞌij la? —xecha che.

13 Ri Jesús xchꞌawik, xubꞌij chke: Apachike u wäch tikoꞌn ri man xtik tä 
rumal ri nu Tat ajchikaj, käbꞌoq na apanoq. 14 Xaq jeꞌ taq ke laꞌ ri fariseos. 
Ri e areꞌ e jeꞌ jas moyabꞌ ri käkikꞌam ki bꞌe nikꞌiaj moyabꞌ chik. We jun 
moy kukꞌam u bꞌe jun moy chik, ri kiebꞌ riꞌ ketzaq na pa jun jul.

15 Xubꞌij kꞌu ri tat Pedro che ri Jesús: Bꞌij la chqe jas kel kubꞌij ri kꞌutbꞌal 
ri xkoj la, —xcha che.

16 Ri Jesús xubꞌij che: ¿A mat lo kichꞌobꞌ waꞌ ri ix? —xcha che. 17 ¿A 
mat iwetam chi ronojel ri kutij ri winaq pa ri rixkoꞌl keꞌ wi, kel kꞌu 
kanoq aretaq kubꞌana ru chul? —kächa chke. 18 Are kꞌu ri kel loq pu chiꞌ 
ri winaq, pa ranimaꞌ riꞌ kel wi loq. Are kꞌu waꞌ ri ketzelan u wäch ru 
kꞌaslemal. 19 Je riꞌ, rumal chi pa ranimaꞌ ri winaq kel wi loq ri itzel taq 
chomanik, ru bꞌanik kämisanik, ru bꞌanik ri nimalaj mak rukꞌ ri rixoqil 
jun winaq chik, ru bꞌanik jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ, ru bꞌanik elaqꞌ, ru bꞌanik ri bꞌanow tzij, xuqujeꞌ ru yakik 
tzij chrij jun winaq chik. 20 E are waꞌ we etzelal riꞌ ri ketzelan u wäch 
ru kꞌaslemal ri winaq cho ri Dios. Are kꞌu we jun winaq man kubꞌan tä 
ri naqꞌatal u bꞌanik, man kuchꞌaj tä ri rij ru qꞌabꞌ aretaq mäjaꞌ käwiꞌk, 
man käretzelaj tä ru kꞌaslemal riꞌ cho ri Dios, —xcha ri Jesús chke ru 
tijoxelabꞌ.

Jun ixoq ri man are tä aj Israel käkojon che ri Jesús
21 Xel bꞌi ri Jesús chilaꞌ, xeꞌk, xopan pa Fenicia chunaqaj ri tinimit 

Tiro, xuqujeꞌ ri tinimit Sidón. 22 Xpe kꞌu jun ixoq aj Cananea ri kꞌo chilaꞌ, 
xopan rukꞌ ri Jesús, xuraq kꞌu u chiꞌ, xubꞌij: ¡Tat, lal riꞌ ri rachalaxik kan 
ri David, chel kꞌux la chwe! Ri wal ali kꞌo jun itzel espíritu che, sibꞌalaj 
kuriq kꞌäx rumal, —xcha che.

23 Ri Jesús kꞌut man kꞌo tä jun tzij xubꞌij che. Xepe kꞌu ru tijoxelabꞌ ri 
Jesús, xkitaꞌ toqꞌobꞌ che, xkibꞌij: Taqa la bꞌi ri chichuꞌ rumal chi xaq kuraq 
u chiꞌ teren chqij, —xecha che.

24 Xubꞌij kꞌu ri Jesús chke: Ri Dios in u taqom loq xaq xuwi kukꞌ ri 
winaq aj Israel, rumal chi ri e areꞌ e jeꞌ ta ne chij ri e sachinaq, —xcha 
chke.

25 Xpe kꞌu ri ixoq, xqebꞌ rukꞌ ri Jesús, xxuki chuwäch, xubꞌij che: ¡Tat, 
chintoꞌ la! —xcha che.

26 Ri Jesús xubꞌij che: Man utz tä ru chapik ri ki wa ri qas ralkꞌual jun, 
käkꞌiäq ta kꞌu chkiwäch ri alaj taq tzꞌiꞌ, —xcha che.

27 Xubꞌij kꞌu ri ixoq che: Jeꞌ, Tat. Xuqujeꞌ ne ri alaj taq tzꞌiꞌ ri kebꞌok pa 
ja, käkitij ru xeꞌr taq ki wa ri kajaw ri ketzaq pulew, —xcha che.

28 Ri Jesús xubꞌij che ri ixoq: ¡Qas tzij bꞌaꞌ chi nim ri kojonik la, nan! 
Chbꞌantaj ta bꞌaꞌ jas ri kaj la, —xcha che.

Tzare chiꞌ kꞌut xutzir ri ral ali.

Ri Jesús keukunaj kꞌia yawabꞌibꞌ
29 Xel bꞌi ri Jesús chilaꞌ, xokꞌow chuchiꞌ ri mar re Galilea. Te kꞌu riꞌ 

xpaqi puwiꞌ jun juyubꞌ, xtꞌuyi kꞌu chilaꞌ. 30 Xeopan kꞌu kꞌia winaq rukꞌ 
kukꞌam bꞌi chꞌokojibꞌ, moyabꞌ, memabꞌ, winaq ri kꞌäx u bꞌanom ri ki qꞌabꞌ, 
xuqujeꞌ e kꞌia ri kꞌo nikꞌiaj yabꞌil chik chke. Xekiya chuwäch ri Jesús, 
ri Areꞌ kꞌut xeukunaj. 31 Ri winaq sibꞌalaj xkikajmaj aretaq xkilo chi ri 
memabꞌ xechꞌaw chik, ri kꞌäx u bꞌanom ki qꞌabꞌ xeutzirik, ri chꞌokojibꞌ 
xebꞌin chik, ri moyabꞌ xekaꞌy chik. Xkichap kꞌu u nimarisaxik u qꞌij ri 
Dios aj Israel.

Ri Jesús keutzuq kiejebꞌ mil winaq
32 Ri Jesús xeusikꞌij ru tijoxelabꞌ, xubꞌij chke: Kel nu kꞌux chke ri winaq 

rumal chi oxibꞌ qꞌij chi waꞌ e kꞌo wukꞌ, man kꞌo tä kꞌu jas käkitijo. Man 
kwaj taj keintaq bꞌi cho taq kachoch mäjaꞌ kꞌu kewiꞌk, ketzaq ta kꞌu ne pa 
taq ri bꞌe, —xcha chke.

33 Ru tijoxelabꞌ xechꞌawik, xkibꞌij che: ¿Jawijeꞌ ta kꞌu lo käqariq 
wi ri wa ri käqaya chke we kꞌialaj winaq riꞌ waral pa we juyubꞌ riꞌ ri 
kätzꞌinowik? —xecha che.

34 Xutaꞌ kꞌu ri Jesús chke: ¿Janipaꞌ kaxlan wa kꞌo iwukꞌ? —xcha chke.

Ri e areꞌ xkibꞌij: Wuqubꞌ kaxlan wa, rachiꞌl kiebꞌ oxibꞌ alaj taq kär, —
xecha che.

35 Xtaqan kꞌu ri Jesús chke ri kꞌialaj winaq chi kekuꞌbꞌi pulew. 36 Te kꞌu 
riꞌ xeukꞌam ri wuqubꞌ kaxlan wa, xuqujeꞌ ri alaj taq kär, xmaltioxinik. 
Xeupiro, xeuya chke ru tijoxelabꞌ rech käkijach waꞌ chkiwäch ri winaq. 
Je kꞌu riꞌ xkaꞌno. 37 Xewiꞌ kꞌu konojel ri winaq, xenojik. Xekimulij kꞌu ri 
chꞌaqataq taq wa ri xekanaj kanoq. Ronojel waꞌ xubꞌan wuqubꞌ chikäch 
wa. 38 E kiejebꞌ mil achijabꞌ kꞌut ri xewiꞌk. Man xekajilaj tä kꞌu ri ixoqibꞌ 
xuqujeꞌ ri akꞌalabꞌ (ri xuqujeꞌ xewiꞌk). 39 Te kꞌu riꞌ ri Jesús xeujach bꞌi ri 
winaq rech kebꞌeꞌ cho taq kachoch. Ri Areꞌ xok bꞌi pa ri barco, xeꞌ pa ri 
tinimit Magdala.

Ri tataꞌibꞌ fariseos xuqujeꞌ ri saduceos käkitaꞌ 
jun kajmabꞌal etal che ri Jesús

16  1 Ri tataꞌibꞌ fariseos xuqujeꞌ ri tataꞌibꞌ saduceos xeopan rukꞌ ri 
Jesús. Te kꞌu riꞌ xkitaꞌ che chi kukꞌut chkiwäch jun kajmabꞌal etal 

ri käpe chikaj. Xkibꞌij waꞌ che xaq rech käqaj ri Jesús pa ki qꞌabꞌ. 2 Xchꞌaw 
kꞌu ri Jesús, xubꞌij chke: Pa bꞌenaq taq qꞌij käbꞌij alaq: “Saqꞌij waꞌ kubꞌano 
rumal chi kiäq ri uwokaj,” —kächa alaq. 3 Are kꞌu ri aqꞌabꞌil käbꞌij alaq: 
“Kämik käpe jäbꞌ rumal chi kiäq ri uwokaj, xuqujeꞌ qꞌeqmuj,” —kächa 
alaq. ¡Ri alaq xaq kiebꞌ wäch alaq! Käkowin alaq chuchꞌobꞌik ri u wäch ri 
kaj, man kächꞌobꞌ tä kꞌu alaq jas ri tajin kukꞌut ri Dios chuwäch alaq pa 
taq we qꞌij junabꞌ riꞌ. 4 We winaq riꞌ ri e lawalo, ri man jikom tä kanimaꞌ, 
käkaj chi kinbꞌan jun kajmabꞌal etal chkiwäch. Man käyiꞌ tä chi kꞌu na 
jun etal chke, xane are kinnaꞌtaj chke ri etal rech ri Jonás, —xcha chke.

Ri Jesús xeuya kan waꞌ we achijabꞌ riꞌ, xeꞌk.

Ri Jesús kätzijon chrij ri ki chꞌamil ri tataꞌibꞌ fariseos
5 Aretaq xeqꞌax ru tijoxelabꞌ ri Jesús chꞌäqäp che ri mar, xsach pa ki 

jolom ru kꞌamik bꞌi ki wa. 6 Xubꞌij kꞌu ri Jesús chke: ¡Chitampeꞌ! Chichajij 
iwibꞌ chuwäch ri ki chꞌamil ri tataꞌibꞌ fariseos xuqujeꞌ chuwäch ri ki 
chꞌamil ri tataꞌibꞌ saduceos, —xcha chke.

7 Xkitzijobꞌela kꞌu kibꞌ ri tijoxelabꞌ, xkibꞌij: Ri Areꞌ kubꞌij waꞌ chqe rumal 
chi man kꞌo tä qa wa qa kꞌamom loq, —xechaꞌ.

8 Aretaq ri Jesús xretamaj jas ri tajin käkibꞌij, xubꞌij chke: ¿Jas che tajin 
kibꞌij chi man kꞌo tä i wa? ¡Tzij riꞌ chi xa man qas tä kixkojonik! —xcha 
chke. 9 ¿A xaq are mäjaꞌ kichꞌobꞌo, man känaꞌtaj tä chiwe chi xinpir ri jobꞌ 
kaxlan wa, xinjach kꞌu waꞌ chkiwäch ri jobꞌ mil winaq? ¿A mat känaꞌtaj 
chiwe janipaꞌ chikäch chꞌaqataq taq kaxlan wa ri man xekꞌis taj ri 
xeikꞌolo? 10 ¿A mat kꞌu känaꞌtaj chiwe xuqujeꞌ chi xinpir ri wuqubꞌ kaxlan 
wa, xinjach kꞌu waꞌ chkiwäch kiejebꞌ mil winaq, janipaꞌ chikäch chꞌaqataq 
taq kaxlan wa ri man xekꞌis taj ri xeikꞌolo? 11 ¿Jas che man kichꞌobꞌ taj chi 

p 16:18 “Ri winaq ri kekojon chwe” e areꞌ ri käbꞌix “Iglesia” chke pa castellano. Chawilaꞌ ri 
tzij “Iglesia” pa ri Diccionario, kꞌisbꞌal re we Nuevo Testamento. 

ri in man are tä tajin kinbꞌij ri kaxlan wa aretaq xinbꞌij chi kichajij iwibꞌ 
chuwäch ri ki chꞌamil ri tataꞌibꞌ fariseos xuqujeꞌ ri tataꞌibꞌ saduceos? —
xcha ri Jesús chke.

12 Te kꞌu riꞌ ri tijoxelabꞌ xkichꞌobꞌo chi ri Jesús man are tä xubꞌij chke 
chi käkichajij kibꞌ chuwäch ri chꞌäm re kaxlan wa, xane chuwäch ri ki 
tijonik ri tataꞌibꞌ fariseos xuqujeꞌ ri tataꞌibꞌ saduceos.

Ri tat Pedro kuqꞌalajisaj chi ri Jesús are ri Cristo
13 Aretaq ri Jesús tajin känaqajin che ri tinimit Cesarea Filipo, xutaꞌ 

chke ru tijoxelabꞌ, xubꞌij chke: ¿Jas käkibꞌij ri winaq chwij chi jachin ri 
in, in riꞌ ri Ralkꞌual ri Dios ri Qas Winaq? —xcha chke.

14 Xkibꞌij kꞌu che: E kꞌo jujun winaq käkibꞌij chi lal riꞌ ri Juan Qasal 
Jaꞌ, xuqujeꞌ käkibꞌij juleꞌ chik chi lal riꞌ ri qa mam Elías. E kꞌo chi nikꞌiaj 
käkibꞌij chi lal riꞌ ri qa mam Jeremías o jun chik chke ri ojer qꞌalajisal taq 
re ru Loqꞌ Pixabꞌ ri Dios, —xecha che.

15 Xutaꞌ kꞌu ri Jesús chke: E kꞌu ri ix, ¿jachin ri in ri kibꞌij ix? —xcha 
chke.

16 Xchꞌaw ri tat Pedro, xubꞌij che: Lal riꞌ ri Cristo, ru Kꞌojol ri kꞌaslik 
Dios, —xcha che.

17 Ri Jesús xchꞌawik, xubꞌij che: Utz awe, Simón, u kꞌojol ri tat Jonás, 
rumal chi man are tä jun winaq ri xbꞌin waꞌ chawe, xane are ri nu Tat ri 
kꞌo chilaꞌ chikaj. 18 Ri in kinbꞌij chawe chi ri at, at Pedro. Puwiꞌ kꞌu we 
nimalaj abꞌaj riꞌ keinjeqbꞌa wi na ri winaq ri kekojon chwe. p Man käkowin 
tä kꞌu na ri kämikal chusachik ki wäch, —xcha che. 19 Keinya chawe ri 
lawe re ri kꞌolibꞌal ri taqan wi ri Dios. Jachike ri kaqꞌalajisaj chi man utz tä 
u bꞌanik cho ruwächulew, man utz tä u bꞌanik riꞌ chilaꞌ chikaj. Jachike ri 
kaqꞌalajisaj chi utz u bꞌanik cho ruwächulew, utz u bꞌanik riꞌ chilaꞌ chikaj.

20 Ri Jesús kꞌut xeupixbꞌaj ru tijoxelabꞌ, xubꞌij chke chi mäkitzijoj waꞌ 
che jachin jun chi ri Areꞌ are ri Cristo.

Ri Jesús kutzijoj chi käkäm na
21 Tzare chiꞌ kꞌut ri Jesús xuchaplej u qꞌalajisaxik chkiwäch ru tijoxelabꞌ 

chi ri Areꞌ rajwaxik keꞌ na pa ri tinimit Jerusalén. Xubꞌij chi käbꞌan na 
sibꞌalaj kꞌäx che kumal ri ki nimaqil ri winaq, kumal ri ki nimaqil ri 
sacerdotes, xuqujeꞌ kumal ri tijonelabꞌ re ri Pixabꞌ. Xuqujeꞌ rajwaxik chi 
käkämisax na, te riꞌ käkꞌastaj chi kꞌu na churox qꞌij chkixol ri käminaqibꞌ. 
22 Are kꞌu ri tat Pedro xukꞌam bꞌi ri Jesús u tukiel wi. Xuchaplej u yajik, 
xubꞌij che: ¡Mat kraj ri Dios waꞌ, Wajaw! ¡Mat jeꞌ käkꞌulmaj la waꞌ! —xcha 
che.

q 17:4 Man qꞌalaj tä waꞌ we are “moꞌ” o are “käbꞌal”. 

23 Xutzolqꞌomij kꞌu ribꞌ ri Jesús, xubꞌij che ri tat Pedro: ¡Chatel 
chnuwäch, Satanás, xaq at yaꞌl latzꞌ chwe! Man kachꞌobꞌ tä kꞌu ru 
chomanik ri Dios, xane xaq xuwi kachꞌobꞌ ri ki chomanik winaq, —xcha 
che.

24 Ri Jesús kꞌut xubꞌij chke ru tijoxelabꞌ: We kꞌo jun kraj käpe wukꞌ in, 
rajwaxik chi mubꞌan chik xaq jas ri kraj ri areꞌ. Rajwaxik kutelej loq ru 
cruz, käpe wukꞌ in, —xcha chke. (Kel kubꞌij waꞌ chi ri winaq riꞌ man nim 
tä chik käril ru kꞌaslemal, xane kuya u tzij pune ta ne kuriq ri kämikal 
rumal rech ri Jesús.) 25 Je riꞌ, rumal chi apachin ta ne ri kraj kutoꞌ u wiꞌ 
ru kꞌaslemal cho ruwächulew, käkäm na ri winaq riꞌ, kutzaq na ronojel. 
Apachin kꞌu ri kuya ru kꞌaslemal pa ri kꞌäx rumal wech in, kutoꞌ na u wiꞌ riꞌ 
ri qas u kꞌaslemal waꞌ. 26 ¿Jas ta kꞌu lo ri kuchꞌak jun winaq we kärechbꞌej 
ronojel ruwächulew, kutzaq kꞌu na ri ranimaꞌ? ¿Jas ta kꞌu lo ri käkowin 
ri winaq chuyaꞌik chukꞌexwäch ri ranimaꞌ? —xcha chke. 27 Kinpe kꞌu na 
in, in riꞌ ri Ralkꞌual ri Dios ri Qas Winaq, e wachiꞌl ri loqꞌalaj taq ángeles. 
Känimarisax na nu qꞌij jas ru nimarisaxik u qꞌij ri nu Tat. Kinya kꞌu na 
ri tojbꞌal ke ri winaq chkijujunal jas ri xkaꞌn ri e areꞌ pa ri ki kꞌaslemal. 
28 Qas tzij kinbꞌij chiwe chi e kꞌo jujun chke ri e kꞌo waral ri man kekäm tä 
na kꞌä kinkil na in, in riꞌ ri Ralkꞌual ri Dios ri Qas Winaq, in petinaq rech 
kintaqan pa ki wiꞌ ri winaq, —xcha ri Jesús chke ru tijoxelabꞌ.

Käkꞌextaj ru kayebꞌal ri Jesús

17  1 Xkeꞌ waqibꞌ qꞌij u bꞌim kan ri Jesús waꞌ, aretaq xeukꞌam bꞌi ri 
tat Pedro, ri tat Jacobo, xuqujeꞌ ri tat Juan ru chaqꞌ ri tat Jacobo. 

Ki tukiel wi xepaqi puwiꞌ jun nimalaj juyubꞌ. 2 Xkꞌextaj kꞌu ru kayebꞌal ri 
Jesús chkiwäch. Ru palaj ri Jesús xjuluwik jeꞌ jas ri qꞌij. Ri ratzꞌiaq xubꞌan 
sibꞌalaj saqloloj jeꞌ jas ri saqil. 3 Xaq kꞌu teꞌtalik xkikꞌut kibꞌ kiebꞌ achijabꞌ 
ri tajin ketzijon rukꞌ ri Jesús. E areꞌ ri qa mam Moisés rachiꞌl ri qa mam 
Elías. 4 Xchꞌaw kꞌu ri tat Pedro, xubꞌij che ri Jesús: Qajaw, ¡sibꞌalaj utz 
chi uj kꞌo waral! We kaj la, käqaꞌn na oxibꞌ moꞌ, q jun che la, jun che ri qa 
mam Moisés, jun chik che ri qa mam Elías, —xcha che.

5 Aretaq tajin kätzijon ri tat Pedro, xqaj loq jun saqloloj sutzꞌ chkij, 
xechꞌuqtaj kꞌu rumal. Te kꞌu riꞌ xchꞌaw loq Jun chupam ri sutzꞌ, xubꞌij: Are 
ri loqꞌalaj nu Kꞌojol waꞌ, sibꞌalaj käkikot ri wanimaꞌ rumal. Chitatabꞌej bꞌaꞌ 
ri kubꞌij, —xcha riꞌ.

6 Ri tijoxelabꞌ, aretaq xkita waꞌ, sibꞌalaj xkixej kibꞌ. Xexukiꞌk xkiqasaj ri 
ki palaj cho ri ulew. 7 Are kꞌu ri Jesús xqebꞌ kukꞌ, xeuchap kꞌu qajoq, xubꞌij 
chke: Mixej bꞌaꞌ iwibꞌ. Chixwalijoq, —xcha chke.

8 Ri e areꞌ chanim xekaꞌylobꞌik. Man kꞌo tä chi kꞌu jachin xkilo, xane 
xaq xuwi ri Jesús kꞌo kukꞌ.

9 Qajem ke loq cho ri juyubꞌ, ri Jesús xeupixbꞌaj, xubꞌij chke: Kꞌo jachin 
mitzijoj wi ri iwilom kꞌä kinkꞌastaj na chkixol ri käminaqibꞌ, in riꞌ ri 
Ralkꞌual ri Dios ri Qas Winaq, —xcha chke.

10 Ri tijoxelabꞌ xkitaꞌ che ri Jesús, xkibꞌij che: ¿Jas che käkibꞌij ri 
tijonelabꞌ re ri Pixabꞌ chi rajwaxik käpe na ri qa mam Elías nabꞌe? —
xecha che.

11 Xchꞌaw kꞌu ri Jesús, xubꞌij chke: Tzij riꞌ chi käpe ri qa mam Elías 
nabꞌe, rech kubꞌan na u bꞌanik ronojel. 12 Ri in kꞌut kinbꞌij chiwe chi ya 
ulinaq chik ri qa mam Elías. Ri winaq kꞌut man xkichꞌobꞌ tä u wäch, 
xane xa xkaꞌn che ri areꞌ jas ri xkaj xkaꞌno. Je kꞌu riꞌ xuqujeꞌ ri in, in riꞌ ri 
Ralkꞌual ri Dios ri Qas Winaq, kinriq na kꞌäx pa ki qꞌabꞌ, —xcha chke.

13 Xkichꞌobꞌ kꞌu ri tijoxelabꞌ chi ri tajin kubꞌij ri Jesús chke, are ri Juan 
Qasal Jaꞌ.

Ri Jesús kukunaj jun ala ri kꞌo jun itzel espíritu che
14 Aretaq kꞌut xeopan chilaꞌ jawijeꞌ e kꞌo wi ri kꞌialaj winaq, xpe jun 

achi, xopan rukꞌ ri Jesús, xxuki kꞌu chuwäch, xubꞌij che: 15 Tat, chel 
kꞌux la che ri nu kꞌojol, xa kꞌo jun itzel espíritu che, sibꞌalaj kꞌu kuriq 
kꞌäx rumal. Kꞌia mul kätzaq pa ri qꞌaqꞌ, pa ri jaꞌ. 16 Xinkꞌam loq, xinya 
chkiwäch ri tijoxelabꞌ la, ri e areꞌ kꞌut man xekowin tä chukunaxik, —
xcha che ri Jesús.

17 Ri Jesús xchꞌawik, xubꞌij: ¡Ay, ri alaq winaq ri man käkojon tä alaq 
che ri Dios! ¡Xaq xuwi käbꞌan alaq jas ri kaj alaq! ¿A are lo kaj alaq 
chi xaq tajin wi kinkꞌoji ukꞌ alaq ronojel qꞌij? ¿A are lo kaj alaq chi xaq 
kinkuy alaq? Kꞌama bꞌaꞌ alaq loq ri ala chnuwäch, —xcha chke.

18 Ri Jesús kꞌut xuyaj ri itzel espíritu ri kꞌo che ri ala, xresaj bꞌik. Tzare 
chiꞌ xutzir ri ala, utz chi kꞌu kanoq.

19 Ru tijoxelabꞌ ri Jesús xkitaꞌ che pa u tukiel wi: ¿Jas che ri uj man 
xujkowin tä che resaxik bꞌi ri itzel espíritu riꞌ? —xecha che.

20 Xubꞌij ri Jesús chke: Are waꞌ rumal chi man qas tä kꞌo ri i kojonik, —
xcha chke. Qas tzij kinbꞌij chiwe chi we ta ri i kojonik jeꞌ jas ri in nitzꞌ ijaꞌ 
re mostaza, kixkowin riꞌ kibꞌij che we juyubꞌ riꞌ: “¡Chatel bꞌi chiꞌ, jat jelaꞌ!” 
—kixcha che. Ri juyubꞌ kel na bꞌik. Man kꞌo tä ri mat kixkowin chubꞌanik 
we ta qas tzij kixkojonik, —xcha chke. 21 Xaq xuwi rukꞌ ru bꞌanik orar, 
xuqujeꞌ rukꞌ ru bꞌanik ayuno kel bꞌi jun itzel espíritu ri jeꞌ u bꞌanik waꞌ, —
xcha ri Jesús chke ru tijoxelabꞌ.

Ri Jesús kutzijoj jumul chik chi käkäm na
22 Aretaq xetzelej bꞌi kukꞌ ri kꞌialaj winaq, ri Jesús xubꞌij chke ru 

tijoxelabꞌ: Ri in, in riꞌ ri Ralkꞌual ri Dios ri Qas Winaq, kinjach na pa ki 
qꞌabꞌ ri winaq. 23 Kinkämisax na, churox qꞌij kꞌut kinkꞌastaj na chkixol ri 
käminaqibꞌ, —xcha chke. Aretaq xkita waꞌ ri tijoxelabꞌ, sibꞌalaj xebꞌisonik.

Waral käqil wi ru tojik ri alkabꞌal re ri nimalaj rachoch Dios
24 Aretaq ri Jesús kukꞌ ru tijoxelabꞌ xeopan pa ri tinimit Capernaum, 

ri toqꞌil taq alkabꞌal re ri nimalaj rachoch Dios xeopan rukꞌ ri tat Pedro, 
xkibꞌij che: ¿A mat kutoj re ri ajtij alaq ri alkabꞌal re ri nimalaj rachoch 
Dios? —xecha che.

25 Jeꞌ, je riꞌ, —xcha ri tat Pedro chke.
Aretaq kꞌut xok bꞌi ri tat Pedro pa ri ja, nabꞌe xchꞌaw ri Jesús, xubꞌij 

che: Simón, ¿jas kachomaj? ¿Jachin taq chke käkitaꞌ wi ri alkabꞌal o ri 
kuchuj ri nimaq taq taqanelabꞌ rech ruwächulew? ¿A käkitaꞌ waꞌ chke ri 
ki winaqil o chke ri man ki winaqil taj? —xcha che.

26 Ri tat Pedro xchꞌawik, xubꞌij che: Chke ri man ki winaqil taj käkitaꞌ 
wi waꞌ, —xcha che.

Ri Jesús xubꞌij che: We je riꞌ, ri winaq ri kebꞌel pa ri ki tinimit ri nimaq 
taq taqanelabꞌ man kꞌo tä alkabꞌal riꞌ käkitojo, —xcha che. 27 Man kwaj 
tä kꞌut chi kinyak royowal jachin jun winaq. Rumal riꞌ jat chuchiꞌ ri mar, 
chakꞌiäqa bꞌi ri anzuelo pa ri jaꞌ. Chawesaj loq ri nabꞌe kär ri kachapo, 
pu chiꞌ kꞌut kawesaj wi jun puaq. Rukꞌ ri puaq riꞌ katoj ri alkabꞌal re ri 
nimalaj rachoch Dios, ri wech in xuqujeꞌ ri awech at. Chakꞌama kꞌu waꞌ, 
kateꞌ kꞌut, katojo kanoq, —xcha che.

Ri tijoxelabꞌ käkichomala kibꞌ chrij jachin chke ri nim na u bꞌanik

18  1 Pa ri qꞌij riꞌ ri tijoxelabꞌ xkimulij kibꞌ rukꞌ ri Jesús, xkitaꞌ che: 
¿Jachin ri nim na u bꞌanik chilaꞌ jawijeꞌ ri kätaqan wi ri Dios? —

xecha che.
2 Ri Jesús xusikꞌij apan jun alaj akꞌal, xukꞌamo, xutakꞌabꞌa chkiwäch 

ru tijoxelabꞌ. 3 Xubꞌij kꞌu chke: Qas tzij kinbꞌij chiwe. We ri ix man kikꞌex 
tä ri iwanimaꞌ, ri i chomanik, we man kibꞌan iwe jas ri käkaꞌn ri akꞌalabꞌ 
man käkaꞌn tä nimal, man kixopan tä riꞌ chilaꞌ jawijeꞌ ri kätaqan wi ri 
Dios, —xcha chke. 4 Je kꞌu riꞌ kinbꞌij chiwe chi ri nim na u bꞌanik chilaꞌ 
jawijeꞌ ri kätaqan wi ri Dios, are ri man nim tä kubꞌan che ribꞌ, kubꞌan 
kꞌut jas we akꞌal riꞌ. 5 Apachin ri kukꞌulaj jun akꞌal jas we akꞌal riꞌ rumal 
wech in, in riꞌ kinukꞌulaj, —xcha chke.

Käkiriq kꞌäx ri winaq ri käkaꞌno chi jun winaq 
chik kuriq ri bꞌe ri man utz taj

6 Apachin kꞌu ri kubꞌano chi jun chke we chꞌutiq riꞌ ri kekojon chwe 
kuriq ri bꞌe ri man utz taj, are utz riꞌ we ta käxim jun kaꞌ re molino 
chuqul ri winaq riꞌ, käkꞌiäq ta kꞌu bꞌi pa ri mar. 7 ¡Sibꞌalaj kꞌäx chke ri 
winaq cho ruwächulew chi kꞌo jas ri kubꞌano chi ri winaq käkiriq ri bꞌe ri 
man utz taj! Amaqꞌel kꞌut käkikꞌulmaj waꞌ. Sibꞌalaj kꞌäx kꞌu re ri winaq ri 
kubꞌano chi jun winaq chik kuriq ri bꞌe ri man utz taj.

8 Rumal riꞌ, we ri a qꞌabꞌ o ri awaqan kubꞌano chi ri at kariq ri bꞌe ri 
man utz taj, chaqꞌataꞌ, chakꞌiäqa apanoq. Are utz na chawe we kariq na 
ri qas kꞌaslemal pune at kut o at chꞌokoꞌ, chuwäch ri kꞌo kiebꞌ a qꞌabꞌ o 
kiebꞌ awaqan kateꞌ pa ri kꞌatik jawijeꞌ kꞌo wi ri qꞌaqꞌ ri man kächuptaj taj. 
9 We are ri a waqꞌäch kubꞌano chi kariq ri bꞌe ri man utz taj, chawesaj, 
chakꞌiäqa apanoq. Are utz na chawe we kariq na ri qas kꞌaslemal pune xa 
jun ra waqꞌäch kꞌolik, chuwäch ri kꞌo kiebꞌ a waqꞌäch, katkꞌiäq bꞌi pa ri 
nimalaj qꞌaqꞌ, —xcha ri Jesús chke.

Waral käqil wi ri kꞌutbꞌal chrij ri chij ri xsachik
10 Miwetzelaj bꞌaꞌ ki wäch jun chke we chꞌutiq riꞌ ri kekojon chwe. 

Kinbꞌij kꞌu chiwe chi ri e areꞌ amaqꞌel ronojel qꞌij kꞌo ri ki ángeles 
chuwäch ri nu Tat chilaꞌ chikaj. 11 Je riꞌ, rumal chi ri in, in riꞌ ri Ralkꞌual 
ri Dios ri Qas Winaq, xinpe che ki toꞌik ri winaq ri e sachinaq.

12 ¿Jas kichomaj chrij ri kinbꞌij na? We kꞌo jun achi ri kꞌo jun ciento u chij, 
kätzaq kꞌu kan jun chke, ¿a mat keuya na kan riꞌ ri jumuchꞌ bꞌelejlajuj pa 
ri juyubꞌ, keꞌ kꞌu chutzukuxik ri jun ri xtzaq kanoq? Jeꞌ, je riꞌ. 13 We kuriqo, 
sibꞌalaj käkikot na rukꞌ. Nim na ru kikotemal rukꞌ waꞌ chuwäch ru kikotemal 
kukꞌ ri jumuchꞌ bꞌelejlajuj ri man xetzaq taj. 14 Je kꞌu riꞌ ri i Tat ri kꞌo chilaꞌ 
chikaj man kraj taj chi kätzaq jun chke we chꞌutiq riꞌ ri kekojon chwe.

Ri kubꞌan jun chusachik u mak jun winaq chik
15 We ri awachalal kubꞌan jun kꞌäx chawe, chattzijon rukꞌ pa u tukiel 

wi, chabꞌij che jas ru mak. We kukoj ribꞌ chupam, xatkowin riꞌ chuchꞌakik 
ra wachalal. 16 We kꞌu ri awachalal man kukoj tä ribꞌ pa ru mak aretaq 
kattzijon rukꞌ, chasikꞌij jun o kiebꞌ winaq chik, rech ronojel ri kibꞌij 
ketamax waꞌ kumal kiebꞌ u oxibꞌ tal taq tzij. 17 We kꞌu man kok ri tzij 
pu jolom ri käbꞌix che kumal ri nikꞌiaj chik, cheasikꞌij konojel ri nikꞌiaj 
qachalal. We kꞌu man kuto jas ri käkibꞌij konojel ri qachalal, chabꞌana che 
chi jeꞌ jas jun winaq ri man käkojon tä che ri Dios o jun toqꞌil alkabꞌal.

18 Qas tzij kinbꞌij chiwe chi jachike ri kiqꞌalajisaj chi man utz tä u 
bꞌanik kumal ri winaq cho ruwächulew, man utz tä u bꞌanik riꞌ chilaꞌ 
chikaj. Jachike kꞌu ri kiqꞌalajisaj chi utz u bꞌanik kumal ri winaq waral 
cho ruwächulew, utz u bꞌanik riꞌ chilaꞌ chikaj.

19 Xuqujeꞌ kinbꞌij chiwe chi we kꞌo kiebꞌ chixol waral cho we uwächulew 
ri kuriq ribꞌ ki chomanik puwiꞌ jun rajwaxik, käkaꞌn kꞌu orar chutaꞌik waꞌ, 
ri qa Tat ri kꞌo chilaꞌ chikaj kuya na waꞌ chke. 20 Je riꞌ, rumal chi jawijeꞌ ri 
ki mulim wi kibꞌ kiebꞌ oxibꞌ winaq rumal chi kekojon chwe, kukꞌ riꞌ in kꞌo 
wi, —xcha ri Jesús chke ru tijoxelabꞌ.

21 Xpe ri tat Pedro, xutaꞌ kꞌu che ri Jesús: Qajaw, we ri wachalal kꞌia 
mul kubꞌan kꞌäx chwe, ¿janipaꞌ mul rajwaxik kinsach u mak? ¿A kraj ne 
wuqubꞌ mul riꞌ? —xcha che.

22 Xchꞌaw kꞌu ri Jesús, xubꞌij che: Man kinbꞌij tä chawe chi xa wuqubꞌ 
mul kasach u mak, xane rajwaxik kasach u mak wuqubꞌ mul chik, 
wuqubꞌ mul chik, kꞌä kopan na pa jobꞌ ciento, —xcha che.

Ri kꞌutbꞌal chrij ri patäninel ri man xraj taj xusach u mak ri rachiꞌl
23 Je riꞌ, rumal chi ru taqanik ri Dios pa ki wiꞌ ri winaq, are jeꞌ jas 

jun qꞌinom achi ri xeumulij ri rajchakibꞌ, xuchap kꞌu u taꞌik we kꞌo ri ki 
kꞌas, o we ne kꞌo u kꞌas ri areꞌ kukꞌ. 24 Aretaq tajin kuchaplej rajilaxik ri 
ki kuenta chkijujunal, xkꞌam loq jun ajchak ri u kꞌas kꞌia mil quetzales. 
25 Are kꞌu ri jun ajchak riꞌ man kꞌo tä kutojbꞌej re ru kꞌas. Ri patrón 
xtaqanik chi käkꞌiyix ri ajchak riꞌ pu qꞌabꞌ jun winaq chik rech käpatänin 
che, rachiꞌl ri rixoqil, ri ralkꞌual, xuqujeꞌ konojel ri jastaq re, rech kätojtaj 
ru kꞌas. 26 Are kꞌu ri ajchak xxuki chuwäch ru patrón, xbꞌochiꞌnik, xutaꞌ 
toqꞌobꞌ, xubꞌij che: “Tat, chajij la paciencia wukꞌ, kintoj na ronojel ri nu 
kꞌas,” —xcha che. 27 Ri patrón xutoqꞌobꞌisaj u wäch ri rajchak, xusach u 
mak, xubꞌij che chi man kutoj tä chi ru kꞌas, xutzoqopij kꞌu bꞌik. 28 Te riꞌ 
ri ajchak ri xtzoqopitaj bꞌik, xuriq jun rach ajchak ri u kꞌas kiebꞌ oxibꞌ 
quetzal rukꞌ. Xuchap ri rach ajchak chuqul, xuchap u jitzꞌaxik, xubꞌij che: 
“¡Chatojo ra kꞌas wukꞌ!” —xcha che. 29 Ri rach ajchak xxuki chuwäch, 
xbꞌochiꞌnik, xutaꞌ toqꞌobꞌ che, xubꞌij: “Chachajij paciencia wukꞌ, kintoj 
na ronojel ri nu kꞌas,” —xcha che. 30 Ri areꞌ kꞌut man xusach tä u mak 
ri rach ajchak, xane xukoj pa cheꞌ, xubꞌij che chi rajwaxik kutoj na ru 
kꞌas. 31 Aretaq xkil waꞌ ri nikꞌiaj ajchakibꞌ chik, sibꞌalaj xebꞌisonik. Xebꞌeꞌ 
kꞌut, xekibꞌij che ri ki patrón ronojel ri xbꞌantajik. 32 Xpe kꞌu ri ki patrón, 
xtaqan chusikꞌixik ri ajchak riꞌ, xubꞌij che: “¡Itzel ajchak! Ri in xinkuy ra 
kꞌas rumal chi xataꞌ toqꞌobꞌ chwe. 33 Ri at xuqujeꞌ rajwaxik xatoqꞌobꞌisaj ta 
u wäch ri awach ajchak, jas ri xinbꞌan in chawe xintoqꞌobꞌisaj a wäch,” —
xcha che. 34 ¡Ru patrón kꞌut, sibꞌalaj xpe royowal! Xtaqanik chi käkꞌäjisax 
u wäch ri rajchak kꞌä kutoj na ru kꞌas.

35 Ri Jesús xukꞌisbꞌej re ru tzij, xubꞌij: Jas ri xubꞌan ri patrón che ri 
rajchak, are jeꞌ kubꞌan na ri nu Tat ri kꞌo chilaꞌ chikaj chiwe, we man qas 
kisach ki mak ri iwachalal, —xcha ri Jesús chke.

Ri Jesús kuya tijonik chrij ri ki jachik kibꞌ jukꞌulaj winaq

19  1 Aretaq xtoꞌtaj ri Jesús chubꞌixik ronojel waꞌ we tzij riꞌ, xel bꞌi 
pa Galilea, xeꞌ pa taq ri tinimit re Judea, chꞌäqäp che ri nimaꞌ 

Jordán. 2 E kꞌia winaq xeteri bꞌi chrij, xeukunaj kꞌu taq ri yawabꞌibꞌ chilaꞌ.
3 Xeopan kꞌu jujun tataꞌibꞌ fariseos rukꞌ ri Jesús, xkitaꞌ che: ¿A taqal 

che jun achi kujach bꞌi ri rixoqil pune man qas kꞌo u mak? —xecha che. 
Xkibꞌij waꞌ che xaq rech käqaj ri Jesús pa ki qꞌabꞌ.

4 Xchꞌaw kꞌu ri Jesús, xubꞌij chke: ¿A mat sikꞌim alaq pa ru Loqꞌ Pixabꞌ 
ri Dios ri Tzꞌibꞌtalik jas ri xubꞌan ri Dios pa ru chaplexik loq ronojel, “chi 

achi chi ixoq xeubꞌano”? —kächaꞌ. 5 Xuqujeꞌ kubꞌij: “Rumal waꞌ jun achi 
kuya na kan ru nan u tat, kätuni kꞌu na rukꞌ ri rixoqil. Xa e jun chik ri 
kiebꞌ winaq riꞌ,” —kächaꞌ. 6 Je kꞌu riꞌ man e kiebꞌ tä chik, xane xa e jun 
chik. Rumal kꞌu riꞌ, jas ri xeutunubꞌa ri Dios, mäjach ki wäch waꞌ kumal ri 
winaq, —xcha ri Jesús chke ri tataꞌibꞌ fariseos.

7 Xkibꞌij kꞌu ri tataꞌibꞌ fariseos: ¿Jas che ri qa mam Moisés xtaqanik chi 
jun achi kuyaꞌ kutzꞌibꞌaj jun wuj ri kubꞌij wi chi kujach bꞌi ri rixoqil? Je 
kꞌu riꞌ kuyaꞌ kujach bꞌi ri rixoqil, —xecha che.

8 Ri Jesús xubꞌij chke: Xa rumal chi sibꞌalaj abꞌajarinaq ri animaꞌ alaq, 
are rumal riꞌ xuya chech alaq chi kuyaꞌ käjach bꞌi alaq ri ixoqil alaq. Man 
jeꞌ tä kꞌu waꞌ aretaq xchapletaj loq ronojel. 9 Ri in kꞌut kinbꞌij chech alaq chi 
apachin ri kujach bꞌi ri rixoqil, we man rumal ru chꞌabꞌexik jun achi chik, 
käkꞌuli chi kꞌu na rukꞌ jun ixoq chik, ri achi riꞌ kubꞌan ri nimalaj mak ri äwas 
u bꞌanik chrij ri nabꞌe rixoqil. Ri achi kꞌut ri käkꞌuli rukꞌ jun ixoq ri jachom 
kanoq kubꞌan ri nimalaj mak riꞌ, —xcha ri Jesús chke ri tataꞌibꞌ fariseos.

10 Xkibꞌij kꞌu ru tijoxelabꞌ ri Jesús che ri Areꞌ: We jun achi man kuyaꞌ taj 
kujach bꞌi ri rixoqil, are utz na riꞌ chi man käkꞌuli taj, —xecha che.

11 Ri Jesús xubꞌij chke: Man konojel tä winaq käkichꞌij waꞌ chi man 
kekꞌuli taj, xane xaq xuwi ri yoꞌm chke rumal ri Dios chi käkichꞌijo. 12 Kꞌo 
kꞌu jas che jujun achijabꞌ man kekꞌuli taj. E kꞌo jujun xa tzkech wi man 
kekꞌuli taj, e kꞌo nikꞌiaj chik ri xa bꞌanom chke kumal ri achijabꞌ chi man 
kekꞌuli taj, e kꞌo kꞌu nikꞌiaj chik käkichꞌijo man kekꞌuli taj xa rumal chi 
käkaj käkipatänij ri Dios. Jachin ri käkowinik jeꞌ kubꞌan waꞌ, chubꞌanaꞌ, 
—xcha ri Jesús chke ru tijoxelabꞌ.

Ri Jesús keutewchij ri akꞌalabꞌ
13 Ri winaq xekikꞌam loq ri akꞌalabꞌ cho ri Jesús rech kuya ru qꞌabꞌ pa 

ki wiꞌ, rech xuqujeꞌ kubꞌan orar pa ki wiꞌ. Ri winaq ri xekikꞌam loq ri 
akꞌalabꞌ xeyaj kumal ri tijoxelabꞌ. 14 Ri Jesús kꞌut xubꞌij chke: Chiya chke 
ri akꞌalabꞌ chi kepe wukꞌ, meiqꞌatej rumal chi ri winaq ri kätaqan ri Dios 
pa ki wiꞌ e areꞌ winaq ri e jeꞌ jas we akꞌalabꞌ riꞌ, —xcha chke. 

15 Xuya kꞌu ru qꞌabꞌ pa ki wiꞌ ri akꞌalabꞌ, te kꞌu riꞌ xel bꞌi chilaꞌ.

Jun qꞌinomalaj ala kätzijon rukꞌ ri Jesús
16 Jun akꞌal achi xopan rukꞌ ri Jesús, xutaꞌ che: Utzalaj Ajtij, ¿jas u 

wäch utzil rajwaxik kinbꞌano rech kinriq ri kꞌaslemal ri man kꞌo tä u 
kꞌisik? —xcha che.

17 Ri Jesús xubꞌij che: ¿Jas che kabꞌij chwe chi utz ri in? Man kꞌo tä 
jun qas utz, xane xaq xuwi ri Dios, —xcha che. We kꞌu kawaj kariq ri 
kꞌaslemal ri man kꞌo tä u kꞌisik, chanimaj ru taqanik ri Dios, —xcha che.

18 Ri achi xubꞌij che: ¿Jachike taq riꞌ ru taqanik ri Dios ri rajwaxik 
kinniman chke? —xcha che.

r 19:24 Ri camello are jun awaj ri kuyaꞌ käkiejen jun chrij, más kꞌut käkoj che taq eqaꞌn. 
Nim na riꞌ chuwäch jun kiej. 

Ri Jesús xubꞌij che: Matkämisanik, mabꞌan ri nimalaj mak ri äwas u 
bꞌanik rukꞌ ri rixoqil jun winaq chik, mabꞌan ri elaqꞌ, mabꞌan tzij chrij jun 
winaq chik. 19 Nim cheawila wi ra nan a tat. Loqꞌ cheawila wi ri awach 
winaq jas ri at loqꞌ kawil awibꞌ, —xcha ri Jesús che ri achi.

20 Ri achi xubꞌij che ri Jesús: Ronojel waꞌ nu taqem u bꞌanik tzaretaq in 
akꞌal na. ¿Jas ta chi kꞌu ri rajwaxik kinbꞌano? —xcha che.

21 Ri Jesús xubꞌij che: We kawaj käjikomataj ra kꞌaslemal cho ri Dios, 
jat, cheakꞌiyij konojel ri jastaq awe, chaya ri rajil chke ri mebꞌaꞌibꞌ. Käkꞌoji 
kꞌu na ra qꞌinomal chilaꞌ chikaj. Te riꞌ tasaꞌj wukꞌ, —xcha che.

22 Aretaq ri achi xuta ri xubꞌij ri Jesús, xkꞌextaj ru wäch, xbꞌisonik, xeꞌk 
rumal chi kꞌia ru qꞌinomal kꞌolik.

23 Xubꞌij kꞌu ri Jesús chke ru tijoxelabꞌ: Qas tzij kinbꞌij chiwe, chi 
sibꞌalaj kꞌäx kutij jun qꞌinom kok chkixol ri winaq ri kätaqan ri Dios pa 
ki wiꞌ. 24 Are man kꞌäx tä ri rokꞌowisaxik jun awaj camello r pa ru julil jun 
tꞌisombꞌal bꞌaq, chuwäch ri rokik jun qꞌinom chkixol ri winaq ri kätaqan 
ri Dios pa ki wiꞌ, —xcha chke.

25 Ri tijoxelabꞌ aretaq xkita waꞌ, sibꞌalaj xkikajmaj, xkibꞌij kꞌu chbꞌil taq 
kibꞌ: ¿Jachin ta kꞌu lo ri käkowinik kuriq ru tobꞌanik ri Dios? —xechaꞌ.

26 Ri Jesús ko xkaꞌy chke, te riꞌ xubꞌij: Man kekowin tä ri winaq 
chubꞌanik waꞌ, käkowin kꞌu na ri Dios che ronojel, —xcha chke.

27 Ri tat Pedro xubꞌij che ri Jesús: Qajaw, chilampe la chi ri uj qa yoꞌm 
kan konojel ri jastaq qe, uj kꞌo ukꞌ la. ¿Jas kꞌu ri käyiꞌ na chqe? —xcha che.

28 Xchꞌaw kꞌu ri Jesús, xubꞌij chke: Qas tzij kinbꞌij chiwe, kopan na jun 
qꞌij aretaq käbꞌan kꞌakꞌ che ronojel. Aretaq ri in, in riꞌ ri Ralkꞌual ri Dios 
ri Qas Winaq, kinkuꞌbꞌi na pa ri jeꞌlalaj nu tꞌuyulibꞌal, känimarisax nu 
qꞌij, are chiꞌ kꞌut chi ri ix, ri ix ri kꞌo wukꞌ kixkuꞌbꞌi na xuqujeꞌ pa kabꞌlajuj 
jeꞌlalaj taq tꞌuyulibꞌal. Kiqꞌat kꞌu na tzij pa ki wiꞌ ri kabꞌlajuj tinimit re 
Israel. 29 Konojel ri ki yoꞌm kan kachoch, kachalal, ki nan ki tat, kixoqil, 
kalkꞌual, kulew rumal wech in, käkiriq na jun ciento mul ri tojbꞌal ke, 
xuqujeꞌ käkiriq na ri kꞌaslemal ri man kꞌo ta u kꞌisik pa taq ri qꞌij ri junabꞌ 
ri kepe na, —xcha chke. 30 E kꞌia kꞌu ri winaq ri nim keꞌil wi kämik ri 
man nim tä chi na keꞌil wi pa taq ri qꞌij riꞌ. Xuqujeꞌ e kꞌia ri man nim tä 
keꞌil wi kämik ri nim keꞌil wi na pa ri qꞌij riꞌ, —xcha chke ru tijoxelabꞌ.

Waral käqil wi jun kꞌutbꞌal chkij ri ajchakibꞌ

20  1 Ru taqanik ri Dios pa ki wiꞌ ri winaq, are jeꞌ jas jun achi 
ajchaqꞌel jun nimalaj ulew. Xel bꞌi sibꞌalaj aqꞌabꞌ che ki tzukuxik 

ajchakibꞌ che ki mulixik ru wäch taq uvas. 2 Xeuriq kꞌu jujun achijabꞌ, 
xuchomaj kꞌu kukꞌ chi käkichꞌak kakabꞌ quetzal che ri jun qꞌij, xeutaq kꞌu 

bꞌi pa ri rulew che ri chak. 3 Xel chi kꞌu bꞌi jumul pa ri u bꞌelej hora re ri 
aqꞌabꞌil. Xeril nikꞌiaj achijabꞌ chik ri xaq tajin keqasan qꞌij pa ri kꞌayibꞌal. 
4 Xubꞌij kꞌu chke: “Jix pa ri nu chak, kinya kꞌu na ri tojbꞌal iwe ri taqal 
chiwe,” —xcha chke. Ri e areꞌ kꞌut xebꞌeꞌ pa ri chak. 5 Ri patrón xel chi 
bꞌi jumul pa ri nikꞌiaj qꞌij che ki tzukuxik ajchakibꞌ, xuqujeꞌ pa ri urox 
hora re ri bꞌenaq qꞌij, junam xubꞌan kukꞌ nikꞌiaj ajchakibꞌ chik. 6 Pa ri uroꞌ 
hora chik re ri bꞌenaq qꞌij, xel chi bꞌi jumul pa ri kꞌayibꞌal. Xeuriqa chi 
nikꞌiaj achijabꞌ ri xaq tajin keqasan qꞌij, xubꞌij kꞌu chke: “¿Jas che xaq ix 
kꞌo waral juntir ri jun qꞌij man kꞌo tä kꞌu chak kibꞌano?” —xcha chke. 7 Ri 
e areꞌ xkibꞌij: “Xa man kꞌo tä jun ri käbꞌin chak chqe,” —xecha che. Xubꞌij 
kꞌu chke: “Jix pa chak wukꞌ in pa ri wulew, kinya kꞌu na ri tojbꞌal iwe ri 
taqal chiwe,” —xcha chke. 8 Aretaq kꞌut xok ri aqꞌabꞌ, ri patrón xubꞌij che 
ri chajil ke ri ajchakibꞌ: “Cheasikꞌij ri ajchakibꞌ, chaya bꞌi ri tojbꞌal ke. 
Are kachap ki tojik nabꞌe ri xebꞌok kꞌisbꞌal. Are kꞌu ri xebꞌok nabꞌe keatoj 
waꞌ kꞌisbꞌal,” —xcha che. 9 Xepe kꞌu ri ajchakibꞌ ri teꞌ xebꞌok pa chak pa 
ri uroꞌ hora re ri bꞌenaq qꞌij. Chkijujunal tzꞌaqat kakabꞌ quetzal xyiꞌ chke. 
10 Te kꞌu riꞌ, aretaq hora chik chi ketoj ri okinaq nabꞌe pa ri chak, ri e areꞌ 
xkichomaj chi más na ri tojbꞌal ke käyiꞌ chkiwäch ri kꞌä teꞌ xebꞌok pa ri 
chak. Xuqujeꞌ kꞌu ri e areꞌ xyiꞌ kakabꞌ quetzal chke chkijujunal. 11 Aretaq 
xkikꞌamo xkichap u yajik ri ki patrón. 12 Xkibꞌij: “We ajchakibꞌ riꞌ ri teꞌ 
xebꞌul kꞌisbꞌal, xa jun hora xechakunik. Xaq junam kꞌu ki tojik xbꞌan la 
jas ri uj. Ri uj kꞌut xqachꞌij ronojel ri jun qꞌij chak, xujchakun chuwäch ru 
chuqꞌabꞌ ri qꞌij,” —xecha che. 13 Ri patrón xubꞌij che jun chke ri ajchakibꞌ: 
“E ri at, man kꞌo tä jas ri tajin kinbꞌan chawe ri mat jikom. ¿A mat junam 
xqachomaj chi xaq kiebꞌ quetzal ri tojbꞌal awe? 14 Kꞌama bꞌi ri tojbꞌal awe, 
jat. Ri in kwaj kinya ri tojbꞌal ke we nikꞌiaj riꞌ ri teꞌ xebꞌok kꞌisbꞌal junam 
jas ri xinya chawe at. 15 ¿A mat pa nu qꞌabꞌ kꞌo wi jachike ri kwaj kinbꞌan 
rukꞌ ri nu rajil? ¿A xa kꞌäx ne kanaꞌ chi in utz kukꞌ konojel?” —xcha ri 
patrón che ri ajchak. 16 Je kꞌu riꞌ ri winaq ri man nim tä keꞌil wi kämik 
nim keꞌil wi na. Are kꞌu ri winaq ri nim keꞌil wi kämik, man nim tä chi 
keꞌil wi na. E kꞌia ri e sikꞌim. Man e kꞌia tä kꞌut ri e chaꞌtalik, —xcha chke 
ru tijoxelabꞌ.

Ri Jesús kutzijoj chi na jumul chik chi käkäm na
17 Paqalem re ri Jesús pa Jerusalén, xeusikꞌij kꞌu ri kabꞌlajuj u tijoxelabꞌ 

pa ki tukiel wi, xubꞌij chke: 18 ¡Chiwilampeꞌ! Bꞌenam qe, tajin kujpaqi 
pa ri tinimit Jerusalén. Kinjach kꞌu na in, in riꞌ ri Ralkꞌual ri Dios ri 
Qas Winaq, pa ki qꞌabꞌ ri ki nimaqil ri sacerdotes, xuqujeꞌ pa ki qꞌabꞌ ri 
tijonelabꞌ re ri Pixabꞌ. Käkiqꞌat kꞌu na tzij pa nu wiꞌ chi kinkämisax na. 
19 Kinkijach kꞌu na pa ki qꞌabꞌ ri nikꞌiaj winaq chik, käketzꞌbꞌej na nu 
wäch, kinkichꞌay na, kinkirip kꞌu na cho ri cruz. Kinkꞌastaj kꞌu na chkixol 
ri käminaqibꞌ churox qꞌij, —xcha ri Jesús chke ru tijoxelabꞌ.

Ri xutaꞌ ri ki nan ri tat Jacobo, ri tat Juan
20 Te kꞌu riꞌ xeqebꞌ ru kꞌojol ri tat Zebedeo rukꞌ ri Jesús. E areꞌ ri tat 

Jacobo, ri tat Juan, kachiꞌl ri ki nan. Ri ki nan xxuki chuwäch ri Jesús 
chutaꞌik jun toqꞌobꞌ che. 21 Ri Jesús xutaꞌ che: ¿Jas kaj la, nan? —xcha 
che.

Ri chichuꞌ xubꞌij: Aretaq kächaplej taqanik la pa ki wiꞌ ri winaq, kwaj 
chi käya la chke ri kiebꞌ wal chi kekuꞌbꞌi ukꞌ la, ri jun pa wikiäqꞌabꞌ la, ri 
jun chik pa ri moxqꞌabꞌ la, —xcha che.

22 Xubꞌij kꞌu ri Jesús chke: Ri ix man kichꞌobꞌ taj jas u wäch toqꞌobꞌ ri 
tajin kitaꞌ chwe. ¿A kixkowinik kichꞌij ri kꞌäx ri kinriq na in, kitij iwe ri 
kꞌo pa ri vaso ri kintij wi na we? ¿A kixkowinik käbꞌan na i qasnaꞌ ix jas 
ri qasnaꞌ ri käbꞌan na chwe in? —xcha chke.

Xkibꞌij kꞌu che: Kujkowinik, —xecha che.
23 Xubꞌij ri Jesús chke: Qas tzij kiriq na kꞌäx, kitij kꞌu na iwe ri kꞌo pa ri 

vaso ri kintij na we in, xuqujeꞌ käbꞌan na i qasnaꞌ jas ri käbꞌan na chwe in. 
Are kꞌu ri tꞌuyulem pa ri nu wikiäqꞌabꞌ o pa ri nu moxqꞌabꞌ, man kuyaꞌ taj 
kinya in chiwe, xane are waꞌ kech ri e chaꞌtal rumal ri nu Tat chi ketꞌuyi 
pa taq ri tꞌuyulibꞌal riꞌ, —xcha chke.

24 Aretaq ri lajuj tijoxelabꞌ chik xkita u bꞌixik ronojel waꞌ, xpe koyowal 
ri e areꞌ chrij ri tat Jacobo, ri tat Juan. 25 Xeusikꞌij kꞌu ri Jesús, xubꞌij 
chke: Ri ix iwetam chi ri winaq ri yoꞌm chke chi ketaqan pa ki wiꞌ ri 
nikꞌiaj winaq chik, käkinaꞌ chi qas kꞌo ki chuqꞌabꞌ pa ki wiꞌ. Ri ki nimaqil 
ri winaq kꞌut ketaqan pa ki wiꞌ, —xcha chke. 26 Man jeꞌ tä kꞌu waꞌ ri 
ix. Xane apachin chiwe ri kraj chi nim kil wi, rajwaxik chi kok na che 
patänil ke konojel. 27 Apachin chiwe ri kraj kok che i nimal, rajwaxik chi 
kok na che patänil ke ri nikꞌiaj chik. 28 Are je riꞌ, rumal chi ri in, in riꞌ ri 
Ralkꞌual ri Dios ri Qas Winaq, man in petinaq taj rech kinpatänixik, xane 
rech kinpatänin chke nikꞌiaj chik, xuqujeꞌ rech kinya ri nu kꞌaslemal che 
tojbꞌal re ri ki torik kꞌia winaq, —xcha ri Jesús chke ru tijoxelabꞌ.

Ri Jesús keukunaj kiebꞌ moyabꞌ
29 Aretaq ri Jesús tajin kel bꞌi pa ri tinimit Jericó e rachiꞌl ru tijoxelabꞌ, 

e kꞌia winaq xeteri bꞌi chrij. 30 E kꞌo kꞌu kiebꞌ achijabꞌ moyabꞌ tꞌuyul chiꞌ 
ri bꞌe. Xkito chi ri Jesús tajin kokꞌow chilaꞌ, xkiraq ki chiꞌ, xkibꞌij che ri 
Jesús: ¡Tat, lal riꞌ ralkꞌual kan ri qa mam David, toqꞌobꞌisaj la qa wäch! —
xecha che.

31 Ri winaq xa xekiyajo, xkibꞌij chke chi chkitzꞌapij u pa ki chiꞌ. Are kꞌu 
ri e areꞌ man xkita taj, xane sibꞌalaj ko chi na xkiraq ki chiꞌ, xkibꞌij: ¡Tat, 
lal riꞌ ralkꞌual kan ri qa mam David, toqꞌobꞌisaj la qa wäch! —xecha che.

32 Xtakꞌi kꞌu ri Jesús. Xeusikꞌij ri kiebꞌ moyabꞌ, xutaꞌ chke: ¿Jas kaj alaq 
chi kinbꞌan chech alaq? —xcha chke.

33 Ri moyabꞌ xkibꞌij: Tat, käqaj kujkaꞌyik, —xecha che.
34 Te riꞌ ri Jesús xutoqꞌobꞌisaj ki wäch, xuchap kꞌu koq ri ki waqꞌäch. 

Chanim kꞌut xekowinik xekaꞌyik, xebꞌeꞌ kꞌu rukꞌ ri Jesús.

Kok ri Jesús pa ri tinimit Jerusalén

21  1 Aretaq naqaj chik e kꞌo wi che ri tinimit Jerusalén, xeopan pa ri 
alaj tinimit Betfagé. Tajin keokꞌow chuwäch ri Ujuyubꞌal Olivos. 

Ri Jesús xeutaq bꞌi kiebꞌ chke ru tijoxelabꞌ. 2 Xubꞌij bꞌi chke: Jix pa ri alaj 
tinimit ri kꞌo apan chqawäch. Chilaꞌ kiriq wi na jun atiꞌt burro yuqulik, 
rachiꞌl jun alaj burro. Chikiraꞌ, cheikꞌama kꞌu loq chwe, —xcha chke. 3 We 
kꞌo jachin jun kꞌo jas kubꞌij chiwe, chibꞌij che chi xa kajwataj che ri Qajaw 
Jesús, chanim kꞌut kutzelej chi na loq, —kixcha che.

4 Jeꞌ xbꞌantaj waꞌ rech qas jeꞌ kelik jas ri xutzꞌibꞌaj kan ri qꞌalajisal re ru 
Loqꞌ Pixabꞌ ri Dios ri kubꞌij:
 5 Chibꞌij chke ri winaq re ri tinimit

Jerusalén ri kꞌo puwiꞌ ri juyubꞌ Sión:
“¡Chiwilampeꞌ! Ri Nimalaj i Taqanel

petem re iwukꞌ.
Man nim tä u bꞌanik u bꞌanom che ribꞌ,
xane kiejeninaq chrij jun burro.
Chrij ri alaj ral jun burro

kiejeninaq wi,”
—kächa riꞌ.

6 Xebꞌeꞌ kꞌu ri kiebꞌ tijoxelabꞌ, jeꞌ xkaꞌno jas ri xetaq wi bꞌi rumal ri Jesús. 
7 Xkikꞌam loq ri atiꞌt burro rachiꞌl ri ral. Xkiya kꞌu ri ki qꞌuꞌ chrij, xkiejen kꞌu ri 
Jesús. 8 E kꞌia kꞌu ri winaq xkilikꞌ ri ki qꞌuꞌ pa ri bꞌe, xuqujeꞌ e kꞌo nikꞌiaj chik 
ri xekiya u xaq taq cheꞌ pa ri bꞌe ri xekichꞌupala pa taq ri juyubꞌ. 9 Ri winaq ri 
e nabꞌejinaq chuwäch ri Jesús, xuqujeꞌ ri e teretoj chrij, ko xechꞌawik, xkibꞌij: 
¡Chnimarisax u qꞌij ri ralkꞌualaxik ri qa mam David ri nim taqanel! ¡Utz re ri 
petinaq pa ru bꞌiꞌ ri Qajaw Dios! ¡Chnimarisax u qꞌij ri Dios! —xechaꞌ. 

10 Aretaq xok ri Jesús pa ri tinimit Jerusalén, konojel ri winaq xkitukij 
kibꞌ, xkitatabꞌala chbꞌil taq kibꞌ, xkibꞌij: ¿Jachin waꞌ we achi riꞌ? —xechaꞌ.

11 Ri winaq xkibꞌij: Are waꞌ ri Jesús, ri qꞌalajisal re ru Loqꞌ Pixabꞌ ri 
Dios, ri aj Nazaret re Galilea, —xechaꞌ.

Ri Jesús kujosqꞌij ri nimalaj rachoch Dios
12 Te kꞌu riꞌ xok bꞌi ri Jesús pa ri nimalaj rachoch Dios, xeresax bꞌi ri 

ajkꞌayibꞌ xuqujeꞌ ri kekiloqꞌ taq jastaq pa ri nimalaj rachoch Dios. Xeutzaq 
ri ki mesa ri kꞌexal taq puaq xuqujeꞌ xeutzaq ri ki tem ri ajkꞌay taq 
palomäx. 13 Xubꞌij chke ri winaq: Tzꞌibꞌtal pa ru Loqꞌ Pixabꞌ ri Dios, kubꞌij: 
“Ri wachoch in are jun ja ri käbꞌan wi orar,” —kächaꞌ. Ri alaq kꞌut jun 
kachoch elaqꞌomabꞌ bꞌanom alaq che, —xcha chke.

14 Chilaꞌ pa ri nimalaj rachoch Dios, xeopan jujun achijabꞌ moyabꞌ rukꞌ 
ri Jesús, xuqujeꞌ jujun chꞌokojibꞌ. Xekunax kꞌu rumal ri Jesús. 15 Aretaq 
kꞌut ri ki nimaqil ri sacerdotes xuqujeꞌ ri tijonelabꞌ re ri Pixabꞌ, xkil taq ri 
kajmabꞌal ri xubꞌan ri Jesús, xuqujeꞌ xkito chi ri akꞌalabꞌ käkiraq ki chiꞌ 
pa ri nimalaj rachoch Dios, käkibꞌij: “¡Nim u qꞌij ri ralkꞌual kan ri nim 
taqanel David ojer!” —kechaꞌ. Ri e areꞌ xpe koyowal. 16 Xkibꞌij kꞌu che ri 
Jesús: ¿A käta la jas ri tajin käkibꞌij ri akꞌalabꞌ? —xecha che.

Ri Jesús xchꞌawik, xubꞌij chke: Jeꞌ, kinto, —xcha chke. ¿A mat sikꞌim pu 
alaq ri tzꞌibꞌtal pa ru Loqꞌ Pixabꞌ ri Dios? Je waꞌ kubꞌij:

Xya la chke ri akꞌalabꞌ,
chke ri alaj taq akꞌalabꞌ ri ketuꞌnik

chi qas tzij käkibꞌixoj bꞌix
ri kuya u qꞌij ri Dios,

—kächaꞌ, —xcha chke.
17 Xeꞌ kꞌu ri Jesús, xeuya kan ri ki nimaqil sacerdotes xuqujeꞌ ri 

tijonelabꞌ re ri Pixabꞌ. Xel bꞌi pa ri tinimit Jerusalén, xeꞌ pa ri tinimit 
Betania. Chilaꞌ kꞌut xkanaj kan che ri chaqꞌabꞌ.

Ri Jesús kuyaj ru cheꞌal higos ri man kꞌo tä u wäch
18 Aqꞌabꞌil aretaq tajin ketzelej bꞌi pa Jerusalén, e petinaq pa ri tinimit 

Betania, xnum kꞌu ri Jesús. 19 Xril apan jun u cheꞌal higos ri kꞌo chuchiꞌ 
ri bꞌe. Xerilaꞌ, man kꞌo tä kꞌu u wäch xuriqo, xane xaq xuwi u xaq. Xubꞌij 
kꞌu ri Jesús che ri cheꞌ: ¡Man kꞌo tä chi jumul chik käkꞌoji a wäch! —xcha 
che.

Chanim kꞌut xchaqiꞌjar ru cheꞌal higos. 20 Ru tijoxelabꞌ ri Jesús aretaq 
xkil waꞌ sibꞌalaj xkikajmaj. Xkitaꞌ kꞌu che ri Jesús: ¿Jas che chanim 
xchaqiꞌjar ru cheꞌal higos? —xecha che.

21 Ri Jesús xchꞌawik, xubꞌij chke: Qas tzij kinbꞌij chiwe, we qas 
kixkojonik, man kubꞌan tä kꞌu kiebꞌ i kꞌux, man xuwi tä waꞌ kixkowin 
chubꞌanik jas ri xinbꞌan in che ru cheꞌal higos. Xane kuyaꞌ kibꞌij che we 
juyubꞌ riꞌ: “Chatel bꞌi waral, chakꞌiäqa bꞌi awibꞌ pa ri mar,” —kixcha 
che. Käbꞌantaj kꞌu na waꞌ, —xcha chke. 22 Ronojel kꞌu ri kitaꞌ che ri Dios 
käyaꞌtaj na chiwe we qas kixkojonik, —xcha chke.

Kꞌo taqanik pu qꞌabꞌ ri Jesús
23 Ri Jesús xok pa ri nimalaj rachoch Dios. Aretaq tajin keutijoj ri 

winaq chilaꞌ, ri ki nimaqil sacerdotes, xuqujeꞌ ri ki nimaqil ri winaq aj 
Israel xeopan rukꞌ, xkitaꞌ che: ¿Jachin xtaqow la chi käbꞌan la ronojel waꞌ 
we riꞌ? ¿Jachin lo ri yoꞌwinaq che la chi jeꞌ käbꞌan la waꞌ? —xecha che.

24 Ri Jesús xchꞌawik, xubꞌij chke: Ri in xuqujeꞌ kꞌo ri kintaꞌ chech alaq. 
We käkowin alaq chubꞌixik chwe jas ri kintaꞌ, kinbꞌij na chech alaq jachin 
ri yoꞌwinaq chwe chi kꞌo nu taqanik rech jeꞌ kinbꞌan waꞌ, —xcha chke. 

25 Bꞌij alaq chwe: ¿Jachin xtaqow ri tat Juan chubꞌanik ri qasnaꞌ? ¿A are ri 
Dios o e are ri winaq? —xcha chke.

Xkichaplej kꞌu u tzijobꞌexik kibꞌ, xkibꞌij: We käqabꞌij chi are ri Dios 
xtaqowik, kubꞌij na chqe: “¿Jas kꞌu che man xkojon tä alaq che?” —kächa 
na. 26 We käqabꞌij chi e are ri winaq xtaqowik, käqaxej qibꞌ chkiwäch ri 
winaq. Konojel kꞌu ri winaq käkikojo chi ri tat Juan are jun qꞌalajisal re 
ru Loqꞌ Pixabꞌ ri Dios, —xechaꞌ.

27 Rumal waꞌ xkibꞌij che ri Jesús: Man qetam taj, —xecha che.
Ri Jesús xchꞌawik, xubꞌij chke: Man kinbꞌij tä kꞌu in chiwe jachin 

yoꞌwinaq chwe chi kinbꞌan waꞌ we riꞌ, —xcha chke.

Waral käqil wi ri kꞌutbꞌal chkij ri kiebꞌ u kꞌojol jun achi
28 Ri Jesús xubꞌij chke ri tataꞌibꞌ fariseos: ¿Jas kächomaj alaq che waꞌ ri 

kinbꞌij chech alaq riꞌ? Kꞌo jun achi ri e kꞌo kiebꞌ u kꞌojol. Xubꞌij kꞌu che jun 
chke ru kꞌojol: “Nu kꞌojol, jat kämik pa ri nu chak che ki mulixik ru wäch 
taq ri uvas,” —xcha che. 29 Ri ala xubꞌij che ru tat: “¡Man kꞌo tä kineꞌ wi 
in!” —xcha che. Te kꞌu riꞌ xukꞌex ru chomanik, xeꞌ na che ri chak. 30 Ri 
tataꞌ xeꞌ chi rukꞌ ri jun u kꞌojol chik, xubꞌij che: “Jat kämik pa ri nu chak 
che ki mulixik ru wäch taq ri uvas,” —xcha che. Ru kꞌojol xubꞌij che: “Jeꞌ, 
tat, utz riꞌ kineꞌk,” —xcha che. Man xeꞌ tä kꞌut. 31 ¿Jachin kꞌu chke we 
kiebꞌ riꞌ xubꞌano jas ri xraj ru tat chi käbꞌanik? —xcha ri Jesús chke ri 
tataꞌibꞌ fariseos.

Ri e areꞌ xkibꞌij: Are ri xtaq nabꞌe, —xecha che ri Jesús.
Xubꞌij ri Jesús chke: Qas tzij ri kinbꞌij chech alaq chi ri toqꞌil taq 

alkabꞌal, xuqujeꞌ ri itzel taq ixoqibꞌ nabꞌe kebꞌok na chuwäch alaq chkixol 
ri winaq ri kätaqan ri Dios pa ki wiꞌ, —xcha chke. 32 Je riꞌ, rumal chi ri 
Juan Qasal Jaꞌ xpetik, xukꞌut chuwäch alaq jas käbꞌan alaq rech jikom ri 
kꞌaslemal alaq cho ri Dios, man xkoj tä kꞌu alaq ru tzij. Are kꞌu ri toqꞌil 
taq alkabꞌal, xuqujeꞌ ri itzel taq ixoqibꞌ xkikojo. Are kꞌu ri alaq, pune xil 
alaq waꞌ ri xkaꞌn ri e areꞌ, man xkꞌex tä ri animaꞌ alaq, man xkꞌex tä kꞌu ri 
chomanik alaq. Man xkoj tä alaq ri xubꞌij ri tat Juan Qasal Jaꞌ chech alaq, 
—xcha ri Jesús chke ri tataꞌibꞌ fariseos.

Waral käqil wi ri kꞌutbꞌal chkij ri ajchakibꞌ ri man e utz taj
33 Tatabꞌej bꞌaꞌ alaq we jun kꞌutbꞌal chik riꞌ, —xcha chke. Kꞌo jun achi ri 

xubꞌan jun tikbꞌal uvas, xukoralij rij, te kꞌu riꞌ xukꞌot jun jul ri käpitzꞌ wi 
ri uvas, xubꞌan xuqujeꞌ jun takꞌatikalaj ja ri käkoj che chajibꞌal re ronojel.

Xuya kꞌu kan pa qajomal chke jujun achijabꞌ, te riꞌ xeꞌ ri areꞌ naj pa jun 
tinimit chik. 34 Xopan kꞌu ri qꞌij ri xechäqꞌaj ri ki wäch ri uvas, ri ajchaqꞌel 
xeutaq bꞌi jujun patänil taq re kukꞌ ri ajchakibꞌ chukꞌamik re ri ki wäch 
ri uvas. 35 Are kꞌu ri ajchakibꞌ xekichap ri patäninelabꞌ, jun xkichꞌayo, jun 
xkikämisaj, jun chik kꞌut xkaꞌn chabꞌaj. 36 Ri ajchaqꞌel ri ulew xeutaq chi 

bꞌi nikꞌiaj taqoꞌn chik. E kꞌia chi na ri xeutaq bꞌik chuwäch ri nabꞌe. Ri 
ajchakibꞌ kꞌut jeꞌ xkaꞌn chke jas ri xkaꞌn chke ri nabꞌe taq taqoꞌn.

37 Chukꞌisbꞌal ronojel xutaq bꞌi ri u kꞌojol, xuchomaj kꞌut: “Qas nim 
käkil wi na ri nu kꞌojol,” —xchaꞌ. 38 Aretaq kꞌut ri ajchakibꞌ xkil ru kꞌojol 
ri tataꞌ, xkitzijobꞌela kibꞌ, xkibꞌij: “Are waꞌ ri kechbꞌen na ronojel. Joꞌ, 
qakämisaj rech käqꞌax kan ronojel ri ulew pa qa qꞌabꞌ uj,” —xechaꞌ. 
39 Xkichapo, xkesaj bꞌi pa ri tikbꞌal uvas, xkikämisaj.

40 Te kꞌu riꞌ ri Jesús xutaꞌ chke, xubꞌij: Aretaq käpe ri ajchaqꞌel ri ulew 
tikbꞌal uvas, ¿jas kubꞌan na chke ri ajchakibꞌ? —xcha chke.

41 Ri e areꞌ xkibꞌij che ri Jesús: Man kutoqꞌobꞌisaj tä na ki wäch, 
keukämisaj na ri itzel taq ajchakibꞌ riꞌ, kuya kꞌu na ri tikbꞌal uvas chke 
nikꞌiaj chik, ri käkijach ru wäch ri tikoꞌn aretaq kuriq ri qꞌij, —xecha che.

42 Xubꞌij kꞌu ri Jesús chke: ¿A mat sikꞌim alaq waꞌ we tzij riꞌ pa ru Loqꞌ 
Pixabꞌ ri Dios? Je waꞌ kubꞌij:

Ri abꞌaj ri man xkaj tä ri yakal taq ja,
are abꞌaj waꞌ xkoj che toqꞌebꞌal re ri ja.
Jeꞌ bꞌanom waꞌ rumal ri Qajaw Dios.
Qas kajmabꞌal kꞌu waꞌ chqawäch,

—kächaꞌ, —xcha ri Jesús chke ri tataꞌibꞌ fariseos. 43 Rumal riꞌ kinbꞌij 
chech alaq chi ri Dios man kätaqan tä chi na puwiꞌ alaq, xane ri Dios 
are kätaqan na pa ki wiꞌ ri winaq ri utz käkaꞌn che ri ki chak, ri käkijach 
kuenta cho ri Dios aretaq kuriq ri qꞌij. 44 Are kꞌu we kꞌo jun kätzaq 
puwiꞌ ri abꞌaj, käqꞌaj na. We kꞌu ne are ri abꞌaj kätzaq puwiꞌ jun winaq, 
käkꞌäjisax na rumal ri abꞌaj, —xcha chke.

45 Aretaq ri ki nimaqil ri sacerdotes xuqujeꞌ ri tataꞌibꞌ fariseos xkita waꞌ, 
xkichꞌobꞌo chi chkij ri e areꞌ xutzijoj wi waꞌ we kꞌutbꞌal riꞌ. 46 Xkaj xkichap 
ri Jesús. Xkixej kꞌu kibꞌ chkiwäch ri winaq, rumal chi ri winaq xkikojo 
chi ri Jesús are jun qꞌalajisal re ru Loqꞌ Pixabꞌ ri Dios.

Waral käqil wi jun kꞌutbꞌal chrij ri kꞌulanem

22  1 Jumul chik ri Jesús xuchaplej ki tzijobꞌexik ri winaq kukꞌ taq 
kꞌutbꞌal, xubꞌij chke: 2 Ru taqanik ri Dios pa ki wiꞌ ri winaq, 

junam rukꞌ jun nim taqanel ri xubꞌan jun nimaqꞌij che ru kꞌulanem ru 
kꞌojol. 3 Xeutaq bꞌi ri patänil taq re che ki sikꞌixik loq ri winaq ri e sikꞌim 
pa ri kꞌulanem, man xkaj tä kꞌu ri winaq xepetik. 4 Ri tataꞌ xeutaq chi 
bꞌi nikꞌiaj chik patänil taq re, xubꞌij bꞌi chke: “Chibꞌij chke ri winaq ri e 
sikꞌim chi xutzir ri wa. Xintaqan che ki kämisaxik ri nu wakäx, ri awaj 
ri e nu qꞌobꞌsam xepilitajik. Ronojel ri ulabꞌal kꞌo chik, saꞌj alaq pa ri 
kꞌulanem,” —kixcha chke. 5 Are kꞌu ri winaq ri xesikꞌix che ri kꞌulanem 
man xebꞌok tä il che ri xubꞌij ri nim taqanel. Xaq xkitzukuj jas xkaꞌno. 
Jun xeꞌ chusolixik ri rulew, jun chik xeꞌ che kꞌayinik. 6 Ri nikꞌiaj chik 
xekichap ri u taqoꞌn ri nim taqanel, xkaꞌn kꞌäx chke, xekikämisaj. 7 Ri nim 

taqanel sibꞌalaj xpe royowal, xeutaq kꞌu bꞌi ru soldados che ki kämisaxik 
ri winaq ri xekämisan ru taqoꞌn. Xtaqan che ru poroxik ri ki tinimit. 
8 Xubꞌij kꞌu chke ri patänil taq re: “Ronojel ri kajwataj che ri kꞌulanem kꞌo 
chik, are kꞌu ri winaq ri xeqasikꞌij che ri kꞌulanem man taqal tä chke chi 
kepetik. 9 Rumal riꞌ jix pa taq ri nim bꞌe, cheisikꞌij loq konojel ri winaq ri 
keiriqo rech kepe pa ri kꞌulanem,” —xcha chke. 10 Ru taqoꞌn xebꞌel bꞌi che 
ki tzukuxik ri winaq pa taq ri bꞌe. Xekimulij kꞌu loq konojel ri xekiriqo, ri 
e utz xuqujeꞌ ri man e utz taj. Xnoj kꞌu ri ja kumal ri winaq.

11 Xok bꞌi ri tataꞌ che kilik konojel ri xesikꞌix pa ri kꞌulanem. Xril kꞌu jun 
achi chkixol ri winaq ri man u kojom tä atzꞌiaq re kꞌulanem. 12 Xubꞌij che: E 
kꞌu ri at, “¿Jas che xatok loq waral we man kꞌo tä awatzꞌiaq re kꞌulanem?” 
—xcha che. Ri achi man kꞌo tä jas xubꞌij. 13 Ri nim taqanel xubꞌij chke ri 
keꞌilow ri mesa: “Chiyutu ri raqan u qꞌabꞌ. Jikꞌiäqa kan chrij ja pa ri qꞌequm. 
Chilaꞌ kꞌut koqꞌ wi na, kuquchꞌuchꞌej na ru ware,” —xcha chke. 14 E kꞌia kꞌu ri 
e sikꞌim, xaq kꞌu e kiebꞌ oxibꞌ ri e chaꞌtalik, —xcha chke.

Waral käqil wi ru tojik ri alkabꞌal
15 Xebꞌeꞌ kꞌu ri tataꞌibꞌ fariseos, xkitala ki noꞌj, xjunamataj kꞌu ki chomanik 

rech käkikꞌot u chiꞌ ri Jesús xaq rech kuyaꞌ käkibꞌij chi kꞌo u mak. 16 Rumal 
riꞌ xekitaq bꞌi jujun chke ri kachiꞌl junam kukꞌ nikꞌiaj chik ri e rachiꞌl ri tat 
Herodes chubꞌixik che ri Jesús: Ajtij, qetam chi jikom ri animaꞌ la, xuqujeꞌ chi 
käkꞌut la ru bꞌeyal ru rayibꞌal ri Dios chkiwäch konojel ri winaq. Man käxej tä 
ibꞌ la chkiwäch ri winaq, pune kꞌo jas käkichomaj chij la, rumal chi man nim 
tä kil la jun winaq chuwäch ri jun chik. 17 Bꞌij bꞌaꞌ la chqe jas ri kächomaj la: 
¿A taqal chqe käqatoj alkabꞌal che ri César o man taqal taj? —xecha che.

18 Ri Jesús xretamaj kꞌut ri itzel taq ki chomanik, xubꞌij chke: Xaq kiebꞌ 
wäch alaq, ¿jas che kätaꞌ alaq waꞌ chwe? ¿A mat xa kaj alaq chi kinqaj 
pa qꞌabꞌ alaq? 19 Kꞌamampe alaq loq jun puaq chnuwäch ri kätojbꞌex re ri 
alkabꞌal, —xcha chke.

Xkikꞌam kꞌu loq ri jun puaq. 20 Aretaq ri Jesús xrilo, xubꞌij chke: 
¿Jachin ajchaqꞌel we kayebꞌal riꞌ, xuqujeꞌ we bꞌiꞌaj riꞌ ri tzꞌibꞌtal chuwäch? 
—xcha chke.

21 Ri e areꞌ xechꞌawik, xkibꞌij: Are rech ri César, —xecha che.
Xubꞌij kꞌu ri Jesús chke: Ya bꞌaꞌ alaq che ri César ri rech ri César. Ya kꞌu 

alaq che ri Dios ri rech ri Dios, —xcha chke.
22 Aretaq ri tataꞌibꞌ fariseos xkita ri xubꞌij ri Jesús chke, sibꞌalaj 

xkikajmaj u wäch. Xkiya kꞌu kanoq, xebꞌeꞌk.

Ri tataꞌibꞌ saduceos käkitaꞌ che ri Jesús chrij 
ri ki kꞌastajibꞌal ri käminaqibꞌ

23 Pa ri qꞌij riꞌ xeopan jujun tataꞌibꞌ saduceos rukꞌ ri Jesús. Ri tataꞌibꞌ 
riꞌ käkibꞌij chi man kekꞌastaj tä chi na ri käminaqibꞌ. Xkitaꞌ kꞌu che ri 

Jesús, xkibꞌij: 24 Ajtij, bꞌim kan chqe rumal ri qa mam Moisés chi we 
käkäm jun achi, käkanaj kan ri rixoqil pa malkaꞌnil, man kꞌo tä kꞌu kan 
ralkꞌual rukꞌ, rajwaxik chi ri rachalal chaqꞌaxel ri kꞌo kanoq käkꞌuli rukꞌ 
ri ixoq ri malkaꞌn rech kekꞌoji ralkꞌual rukꞌ. Ri akꞌalabꞌ riꞌ e jeꞌ ta ne rech 
ri käminaq. 25 Chqaxol uj jeꞌ xkꞌulmataj waꞌ: Xekꞌoji wuqubꞌ achijabꞌ 
kachalal kibꞌ. Ri nabꞌeal xkꞌuliꞌk, xkäm kꞌut. Man kꞌo tä ralkꞌual xkꞌoji kan 
rukꞌ ri rixoqil, xa je riꞌ xkanaj kan ri malkaꞌn ixoq che rixoqil ri chaqꞌaxel 
rachalal. 26 Jeꞌ xkꞌulmataj xuqujeꞌ rukꞌ ri ukabꞌ, ri urox rachalal, kꞌä xekꞌis 
na ri wuqubꞌ achalaxik. 27 E käminaq chik konojel, xkäm kꞌu bꞌi ri ixoq. 
28 Aretaq kꞌut kekꞌastaj na ri käminaqibꞌ, ¿jachin chke waꞌ we wuqubꞌ 
achijabꞌ riꞌ käkꞌamow ri ixoq che rixoqil? Xkꞌoji kꞌu che kixoqil ri wuqubꞌ, 
—xecha che.

29 Ri Jesús xchꞌawik, xubꞌij chke: Ri alaq xa sachinaq alaq rumal chi 
man etam tä alaq ru Loqꞌ Pixabꞌ ri Dios ri Tzꞌibꞌtalik, man etam tä kꞌu 
alaq ru chuqꞌabꞌ ri Dios. 30 Aretaq ri käminaqibꞌ kekꞌastajik, man kekꞌuli 
tä chik, man käkiya tä kꞌu ri kalkꞌual che kꞌulanem, xane xaq e junam 
chik kukꞌ ri ángeles rech ri Dios ri e kꞌo chilaꞌ chikaj, —xcha chke. 
31 Chrij kꞌu waꞌ chi kekꞌastaj na ri käminaqibꞌ, kꞌo na ri kwaj kinbꞌij chech 
alaq: ¿A mat sikꞌim alaq ri kubꞌij wi ri Dios? Je waꞌ kubꞌij: 32 “In riꞌ, in ru 
Dios ri Abraham, ru Dios ri Isaac, ru Dios ri Jacob,” —kächaꞌ. Ri qa Dios 
man are tä Dios kech ri käminaqibꞌ, xane kech ri e kꞌaskꞌoj, —xcha ri 
Jesús chke ri tataꞌibꞌ saduceos.

33 Aretaq xkita ri winaq waꞌ ri xubꞌij ri Jesús, konojel sibꞌalaj xkikajmaj 
ru tijonik.

Ri Jesús kutzijoj ri taqanik ri nim na u bꞌanik
34 Aretaq ri tataꞌibꞌ fariseos xkito chi ri saduceos xtzꞌapix u pa ki chiꞌ 

rumal ri Jesús, ri e areꞌ xkimulij kibꞌ. 35 Jun kꞌu chke ri fariseos are tijonel 
re ri Pixabꞌ. Xopan kꞌu rukꞌ ri Jesús rech kukꞌam u pu chiꞌ, xubꞌij che: 
36 Ajtij, ¿jachike ri taqanik ri nim na u bꞌanik ri kꞌo pa ri Pixabꞌ? —xcha che.

37 Ri Jesús xubꞌij che: “Sibꞌalaj chiwaj ri i Dios, ri Iwajaw, chijikibꞌa ri 
i kꞌux, chijikibꞌa ri iwanimaꞌ chrij, chikojo ri i chomanik chubꞌanik waꞌ,” 
—xcha che. 38 Are waꞌ ri taqanik ri nim na u bꞌanik, ri nabꞌe chkiwäch 
konojel. 39 Ri ukabꞌ taqanik ri nim na u bꞌanik ri junam rukꞌ ri nabꞌe are 
waꞌ: “Cheiwaj ri i wach winaq, jas ri ix kiwaj iwibꞌ,” —xchaꞌ. 40 We kiebꞌ 
taqanik riꞌ e are waꞌ ri qas u kꞌux ronojel ri Pixabꞌ ri xutzꞌibꞌaj ri qa mam 
Moisés, xuqujeꞌ e are waꞌ u kꞌux ri ki tijonik ri qꞌalajisal taq re ru Loqꞌ 
Pixabꞌ ri Dios, —xcha che.

Ri Jesús kätzijon chrij ri ralkꞌualaxik ri Cristo
41 Kꞌä ki mulim kibꞌ ri tataꞌibꞌ fariseos. 42 Ri Jesús xutaꞌ chke: ¿Jas 

kächomaj alaq chrij ri Cristo? ¿Ralkꞌual jachinoq? —xcha chke.

Ri e areꞌ xkibꞌij: Ri Cristo are ralkꞌual kan ri qa mam David ojer, —
xecha che.

43 Ri Jesús xubꞌij chke: ¿Jas kꞌu che ri qa mam David ojer rumal ri 
Loqꞌalaj Espíritu xubꞌij Qajaw che ri Cristo? Xubꞌij kꞌut:

44 Xubꞌij ri Qajaw ri qa Dios che ri Wajaw:
“Chattꞌuyul pa ri nu wikiäqꞌabꞌ,
kꞌä kinya na chawe chi katchꞌakanik,
kattaqan kꞌu pa ki wiꞌ konojel

ri käkaꞌn ki kꞌulel chawe,”
—xcha ri qa mam David. 45 ¿Jas ta ne che ri Cristo are ralkꞌual kan ri 
David we ri qa mam David xubꞌij Qajaw che ri Cristo? —xcha ri Jesús 
chke.

46 Man kꞌo tä chi kꞌu jachin jun xkowinik xchꞌawik, xubꞌij ta chi jun tzij 
che ri Jesús. Pa taq kꞌu ri qꞌij riꞌ xetaniꞌk, man kꞌo tä chi jachin jun kꞌo jas 
xutaꞌ che ri Jesús.

Ri Jesús kubꞌij chi ri winaq rajwaxik käkichajij kibꞌ chkiwäch 
ri fariseos xuqujeꞌ chkiwäch ri tijonelabꞌ re ri Pixabꞌ

23  1 Ri Jesús xubꞌij chke ri winaq xuqujeꞌ chke ru tijoxelabꞌ: 2 Ri 
tijonelabꞌ re ri Pixabꞌ, xuqujeꞌ ri tataꞌibꞌ fariseos kꞌo taqanik pa ki 

qꞌabꞌ chuqꞌalajisaxik ri Pixabꞌ ri xutzꞌibꞌaj ri qa mam Moisés. 3 Cheinimaj 
bꞌaꞌ, chibꞌana kꞌu ronojel ri käkibꞌij chiwe. Xuwi kꞌu mibꞌan iwe jas ri 
käkaꞌn ri e areꞌ, rumal chi jun wi ri käkibꞌij, jun chi kꞌu wi ri käkaꞌno. 
4 Ri taqanik ri käkiya are jeꞌ jas jun eqaꞌn ri sibꞌalaj al, ri man kꞌo tä jun 
kuchꞌij ri raꞌlal. Käkaj kꞌut chi käkinimaj ri winaq. Ri e areꞌ kꞌut man kꞌo 
tä jubꞌiqꞌ käkaꞌn che ki toꞌik. 5 Ronojel ri käkaꞌno xaq rech kilitaj kumal 
ri winaq. Käqaj chkiwäch käkinakꞌ paj taq tzij re ru Loqꞌ Pixabꞌ ri Dios 
cho ru krukil ri ki palaj xuqujeꞌ che ri ki qꞌabꞌ ri tzꞌibꞌtal cho rabꞌaraꞌq taq 
wuj. Xuqujeꞌ käqaj chkiwäch käkikoj charchäq taq atzꞌiaq ri kꞌo retzꞌbꞌalil 
nimaq na chuwäch ri ke ri winaq. 6 Are käkitzukuj ri tꞌuyulibꞌal ri nim 
keꞌil wi na pa taq ri ulaꞌnem, xuqujeꞌ ri tꞌuyulibꞌal ri nimaq ki bꞌanik pa 
taq ri rachoch Dios. 7 Käkaj chi sibꞌalaj utz ki chꞌabꞌexik käbꞌan kumal ri 
winaq pa taq ri bꞌe, xuqujeꞌ chi käbꞌix ajtij chke.

8 Are kꞌu ri ix mibꞌano chi ri winaq käkibꞌij ajtij chiwe. Iwonojel ri ix, 
iwachalal iwibꞌ, xa kꞌu jun ri Iwajtij kꞌolik, are ri Cristo. 9 Mibꞌan i tat che 
jun winaq cho ruwächulew, xa kꞌu jun ri i Tat, are ri kꞌo chilaꞌ chikaj. 
10 Mibꞌan che iwibꞌ chkiwäch ri winaq chi ix kꞌamal taq ki bꞌe, xuwi kꞌu 
ri Cristo are Kꞌamal i Bꞌe. 11 Jachin ri keupatänij konojel, are waꞌ ri nim 
na u bꞌanik chixol. 12 Jachin ri nim kubꞌan che ribꞌ man nim tä kil wi na. 
Jachin kꞌu ri man nim tä kubꞌan che ribꞌ are riꞌ nim kil wi na.

13 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Keqꞌatej alaq ri winaq rech man kebꞌok tä chkixol 

ri winaq ri kätaqan ri Dios pa ki wiꞌ. Xaq keqꞌatej alaq ri käkaj kebꞌokik, 
man kok tä kꞌu alaq xuqujeꞌ.

14 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Kätoqij alaq ri kachoch ri malkaꞌnibꞌ taq ixoqibꞌ, 
te riꞌ käyuq alaq u tzaꞌm ri tzij alaq aretaq käbꞌan alaq orar, rech man 
qꞌalaj tä ri etzelal ri käbꞌan alaq. Rumal riꞌ nim na ri kꞌäjisabꞌal wäch alaq 
aretaq käqꞌat na tzij pa ki wiꞌ ri winaq.

15 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Ri alaq käwakat alaq cho ronojel ruwächulew, 
käqꞌax alaq chꞌäqäp che taq ri mar chuchꞌakik jun winaq rukꞌ ri tijonik 
alaq. Aretaq kꞌut käkowin alaq chuchꞌakik, käbꞌan alaq che chi taqalik keꞌ 
pa ri qꞌaqꞌ nabꞌe chuwäch alaq.

16 ¡Kꞌäx ech alaq, ri alaq moyabꞌ kꞌamal taq bꞌe! Ri alaq käbꞌij alaq: “We 
jun winaq kukoj ru bꞌiꞌ ri nimalaj rachoch Dios pa ru tzij aretaq kubꞌan 
juramento, man qas rajwaxik tä riꞌ kubꞌano jas ri xuchiꞌj u bꞌanik. Are 
kꞌu we kukoj pa ru tzij ri qꞌän puaq ri kojom che ri nimalaj rachoch Dios, 
rajwaxik wi riꞌ kubꞌano jas ri xuchiꞌj,” —kächa alaq. 17 ¡Xaq alaq kon, 
xaq alaq moyabꞌ! ¿Jachike nim na u bꞌanik: ri qꞌän puaq o ri nimalaj 
rachoch Dios ri kubꞌan nim u bꞌanik che ri qꞌän puaq? 18 Xuqujeꞌ käbꞌij 
alaq: “We jun winaq kukoj ri taꞌbꞌal toqꞌobꞌ pa ru tzij aretaq kubꞌan 
juramento, man qas rajwaxik tä riꞌ kubꞌano jas ri xuchiꞌj u bꞌanik. We kꞌu 
are kukoj ri sipanik ri kꞌo puwiꞌ ri taꞌbꞌal toqꞌobꞌ pa ru tzij, rajwaxik riꞌ 
kubꞌano jas ri xuchiꞌj,” —kächa alaq. 19 ¡Xaq alaq kon, xaq alaq moyabꞌ! 
¿Jachike ri nim na u bꞌanik: ri sipanik o ri taꞌbꞌal toqꞌobꞌ ri kubꞌan sibꞌalaj 
loqꞌ che ri sipanik? 20 Jachin ri kukoj ri taꞌbꞌal toqꞌobꞌ pa ru tzij, man 
xuwi tä ri taꞌbꞌal toqꞌobꞌ riꞌ kukoj pa ru tzij, xane ronojel ri kꞌo puwiꞌ ri 
taꞌbꞌal toqꞌobꞌ. 21 Jachin ri kukoj ri nimalaj rachoch Dios pa ru tzij man 
xuwi tä ri nimalaj rachoch Dios riꞌ kukoj pa ru tzij, xane xuqujeꞌ ri Dios 
ri kꞌo chilaꞌ. 22 Xuqujeꞌ jachin ri kukoj ri kaj pa ri u tzij aretaq kubꞌan 
juramento, man xuwi tä kukoj ri jeꞌlalaj u tꞌuyulibꞌal ri Dios pa ru tzij, 
xane xuqujeꞌ ri Dios ri tꞌuyul puwiꞌ.

23 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Ri alaq käya alaq che ri Dios ru lajujil ri qꞌebꞌun, 
ri anís, ri comino, yoꞌm kꞌu kan alaq u bꞌanik ri tijonik ri nim u bꞌanik ri 
kꞌo pa ri Pixabꞌ. Man käbꞌan tä alaq ri jikomal, man kätoqꞌobꞌisaj tä alaq 
ki wäch nikꞌiaj winaq chik, man qas tä käkojon alaq che ri Dios. Are waꞌ 
ri rajwaxik käbꞌan alaq, man käya tä kꞌu kan alaq u bꞌanik ri nikꞌiaj chik. 
24 ¡Ri alaq, xaq alaq moyabꞌ kꞌamal taq bꞌe! Käbꞌan ech alaq jas kubꞌan 
jun achi, man kraj taj kubꞌiqꞌ bꞌi jun amalo. Jeꞌ ta ne chi käbꞌiqꞌ bꞌi alaq 
jun awaj camello.

25 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Utz käbꞌan alaq chkiwäch ri winaq xaq rech utz 

kil wi alaq kumal. Qas tzij kꞌut kelaqꞌan alaq, kärayij alaq ri kech nikꞌiaj 
winaq chik. Jeꞌ ri bꞌanik alaq jas ri laq ri xuwi chꞌajtal ri rij, are kꞌu ru 
pam tzꞌil na. 26 Alaq moyabꞌ taq fariseos. Are rajwaxik nabꞌe kächꞌaj ru 
pam ri vaso xuqujeꞌ ri plato, te kꞌu riꞌ kächꞌaj ri rij.

27 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! 
¡Xaq kiebꞌ wäch alaq! Junam alaq kukꞌ ri muqubꞌal ke taq ri käminaqibꞌ ri 
tzꞌajom ri rij che chun. Rumal riꞌ sibꞌalaj jeꞌl kelik. Are kꞌu ru pam nojinaq 
che ki bꞌaqil taq käminaqibꞌ, xuqujeꞌ nojinaq che ronojel chulaj tzꞌilol. 
28 Je riꞌ ri alaq. Utz kel alaq chkiwäch ri winaq. Are kꞌu ri animaꞌ alaq 
sibꞌalaj man utz taj, xaq kꞌu kiebꞌ u wäch ri käbꞌan alaq.

29 ¡Kꞌäx ech alaq, tijonelabꞌ re ri Pixabꞌ xuqujeꞌ ri alaq tataꞌibꞌ fariseos! ¡Xaq 
kiebꞌ wäch alaq! Ri alaq käbꞌan alaq ki bꞌanik ri muqubꞌal kech ri qꞌalajisal 
taq re ru Loqꞌ Pixabꞌ ri Dios ojer. Käwiq alaq ri muqubꞌal kech ri winaq ri utz 
xkaꞌno. 30 Käbꞌij kꞌu alaq: “We ta xujkꞌoji kan pa ri ki qꞌijol ri qa nan qa tat 
ojer, mat xujtobꞌ riꞌ che ki kämisaxik ri qꞌalajisal taq re ru Loqꞌ Pixabꞌ ri Dios 
ojer,” —kächa alaq. 31 Rukꞌ waꞌ we käbꞌij alaq riꞌ, käqꞌalajisaj ibꞌ alaq chi alaq 
kachalaxik kan ri winaq ri xekämisan ri qꞌalajisal taq re ru Loqꞌ Pixabꞌ ri Dios. 
32 ¡Xaq tajin käkꞌis alaq u bꞌanik ri xkichaplej kan u bꞌanik ri nan tat alaq ojer!

33 ¡Alaq kumätz! ¡Itzel taq winaq! ¡Alaq kal taq kumätz! ¿Jachin ta 
lo ri kätoꞌw alaq chuwäch ri kꞌäjisabꞌal wächaj re ri qꞌaqꞌ? 34 Rumal riꞌ 
keintaq na loq qꞌalajisal taq re ru Loqꞌ Pixabꞌ ri Dios ukꞌ alaq, keintaq na 
loq achijabꞌ ri kꞌo ki noꞌj xuqujeꞌ tijonelabꞌ. Are kꞌu ri alaq kekämisaj na 
alaq, kerip na alaq jujun chke cho ri cruz. Jujun chik kechꞌay na alaq pa 
taq ri rachoch Dios. Jujun chik käbꞌan alaq kꞌäx chke je riꞌ chi rajwaxik 
keanimaj na bꞌi pa taq ri tinimit. 35 Rumal riꞌ alaq ajchaqꞌ mak che ri ki 
kämikal konojel ri utzalaj taq winaq ri e kämisam. Xchaptaj loq rukꞌ ri 
Abel ri ala ri jikom ranimaꞌ kꞌä rukꞌ ri Zacarías ru kꞌojol ri Berequías ri 
xkämisaj alaq chkixol ri rachoch Dios rukꞌ ri taꞌbꞌal toqꞌobꞌ. 36 Qas tzij 
kinbꞌij chech alaq chi ronojel waꞌ we mak riꞌ käqaj na pa ki wiꞌ ri winaq 
kämik, —xcha ri Jesús chke ri tijonelabꞌ re ri Pixabꞌ xuqujeꞌ ri fariseos.

Ri Jesús käroqꞌej ki wäch ri winaq pa ri tinimit Jerusalén
37 ¡Ay, winaq aj Jerusalén! ¡Ix riꞌ ri keikämisaj ri qꞌalajisal taq re ru Loqꞌ Pixabꞌ 

ri Dios, keibꞌan che abꞌaj ru taqoꞌn ri Dios! ¡Kꞌia mul nu rayim i mulixik iwonojel 
ri ix jas kubꞌan jun atiꞌt ekꞌ keumulij ri alaj taq ral chuxeꞌ ru xikꞌ! ¡Ri ix kꞌut man 
xiwaj taj! 38 Xaq bꞌaꞌ chiwila na käwonobꞌax na kan ri iwachoch. 39 Kinbꞌij kꞌu 
chiwe chi man kiwil tä chi na nu wäch kꞌä kopan na ri qꞌij aretaq kibꞌij: “Nim u 
qꞌij ri petinaq pa ru bꞌiꞌ ri Qajaw Dios,” —kixcha na, —xcha ri Jesús chke.

Ri Jesús kuqꞌalajisaj chi käwulix na ri nimalaj rachoch Dios

24  1 Xel loq ri Jesús pa ri nimalaj rachoch Dios, bꞌenam re aretaq 
xeqebꞌ ru tijoxelabꞌ rukꞌ, xkichaplej u kꞌutik taq ri ja re ri nimalaj 

rachoch Dios chuwäch. 2 Xchꞌaw kꞌu ri Jesús, xubꞌij chke: ¿A kiwil we 
nimaq taq ja riꞌ? Qas tzij ri kinbꞌij chiwe chi man käkanaj tä kꞌu kan jun 
abꞌaj puwiꞌ jun abꞌaj chik. Ronojel käwulix na, —xcha chke.

Ri Jesús kutzijoj taq ri etal re ri kꞌisbꞌal taq qꞌij
3 Xeꞌ kꞌu ri Jesús e rachiꞌl ru tijoxelabꞌ puwiꞌ ri Ujuyubꞌal Olivos. Tꞌuyul 

kꞌu ri Jesús chilaꞌ, ru tijoxelabꞌ xeopan rukꞌ, xkibꞌij che pa u tukiel wi: 
Käqaj chi käbꞌij la chqe, ¿jampaꞌ käbꞌantaj na waꞌ? ¿Jas u wäch etal 
käbꞌantaj na chukꞌutik chqawäch chi xopan ri qꞌij re ri petbꞌal la xuqujeꞌ 
ri kꞌisbꞌal re ruwächulew? —xecha che.

4 Ri Jesús xubꞌij chke: Chichajij iwibꞌ, kꞌo jachin jun mixsubꞌuwik, —
xcha chke. 5 E kꞌia kꞌut ri kepe na, käkikoj na ri nu bꞌiꞌ, käkibꞌij: “In riꞌ 
ri Cristo,” —kecha na. E kꞌia winaq kꞌut ri kesubꞌtaj na kumal, —xcha 
chke. 6 Ri ix kita na chi tajin käbꞌan nimalaj chꞌoj, kita na ki tzijoxik taq 
chꞌoj jawijeꞌ taq chiꞌ, mixej kꞌu iwibꞌ. Rajwaxik chi jeꞌ käbꞌantaj na waꞌ, 
kꞌä mäjaꞌ kꞌu ri kꞌisbꞌal. 7 Kächꞌojin kꞌu na ri jun tinimit rukꞌ ri jun tinimit 
chik, xuqujeꞌ kächꞌojin na jun nim taqanel rukꞌ jun nim taqanel chik. 
Käpe na wiꞌjal, käpe na nimaq taq yabꞌil, kepe na kꞌia käbꞌraqan jawijeꞌ 
taq chiꞌ. 8 Xaq kꞌu chaplebꞌal waꞌ re ronojel ri kꞌäx ri käpe na pa ki wiꞌ ri 
winaq.

9 Kixjach kꞌu na chkiwäch ri qꞌatal taq tzij rech käbꞌan kꞌäx chiwe, 
kixkämisax na. Konojel ri winaq käketzelaj na i wäch xa rumal wech in. 
10 Pa taq ri qꞌij riꞌ e kꞌia ri kubꞌan na kiebꞌ ki kꞌux chwij. Käketzelaj na kibꞌ 
chbꞌil taq kibꞌ, käkijachala na kibꞌ pa kämisaxik. 11 E kꞌia ri kepe na ri xaq 
e bꞌanal taq tzij, käkibꞌij chi e qꞌalajisal taq re ru Loqꞌ Pixabꞌ ri Dios, e 
kꞌia kꞌu ri winaq ri kekisubꞌ na. 12 Sibꞌalaj känimar na ri etzelal. Je riꞌ chi 
e kꞌia winaq man käkaj tä chi na kibꞌ. 13 Jachin kꞌu ri kuchꞌij ri kꞌäx kꞌä 
käkꞌis na ronojel, kuriq na ru tobꞌanik ri Dios. 14 Kätzijox kꞌu na ri Utzalaj 
Tzij re ri Evangelio chrij ru taqanik ri Dios cho ronojel ruwächulew chke 
konojel ki wäch winaq, te kꞌu riꞌ käpe na ri kꞌisbꞌal.

15 Ri qa mam Daniel, jun chke ri qꞌalajisal taq re ru Loqꞌ Pixabꞌ ri Dios, 
xutzꞌibꞌaj ojer chrij ri itzel awaj ri ketzelan na ronojel. (Jachin ri kusikꞌij waꞌ ri 
tzꞌibꞌtal waral, chuchꞌobꞌoꞌ jachin riꞌ ri awaj ri kubꞌij chiꞌ.) Kiwil na waꞌ käkꞌoji 
chilaꞌ pa ri loqꞌalaj kꞌolibꞌal jawijeꞌ ri man yaꞌtal tä wi chi kꞌolik. 16 Rajwaxik chi 
ri winaq ri e kꞌo pa Judea keanimaj bꞌi pa taq ri juyubꞌ. 17 Ri winaq ri kꞌo puwiꞌ 
ri rachoch, aninaq chqaj loq, mok chi bꞌi chupam ri ja chukꞌamik bꞌi jas jun 
jasach. 18 Xuqujeꞌ ri winaq ri kꞌo pa ri juyubꞌ, mätzelej chi bꞌi cho ja chukꞌamik bꞌi 
ri ratzꞌiaq. 19 ¡Sibꞌalaj kꞌäx ke ri ixoqibꞌ ri yawabꞌ taq winaq chik pa taq ri qꞌij riꞌ, 
xuqujeꞌ ri kꞌo alaj taq kal ri kꞌä ketuꞌnik! 20 Chibꞌana bꞌaꞌ orar, chitaꞌ che ri Dios 
chi mäkꞌulmataj ronojel waꞌ pa u qꞌijol ri tew, xuqujeꞌ chi mat käbꞌantaj waꞌ pa 
ri qꞌij re uxlanem. 21 Käpe kꞌu na nimalaj kꞌäxkꞌol pa taq ri qꞌij riꞌ, ri man kꞌo tä 
jumul u bꞌanom waꞌ tzare chiꞌ xchaplex loq ru bꞌanik ruwächulew rumal ri Dios, 

kꞌä kämik. Te kꞌu riꞌ man käpe tä chi na nimalaj kꞌäxkꞌol junam rukꞌ ri kꞌäxkꞌol 
riꞌ. 22 We ta ri Qajaw Dios mat kubꞌano chi xaq qꞌatatal qꞌij käkꞌoji we kꞌäxkꞌol riꞌ, 
mat kꞌo jun winaq riꞌ ri käkꞌasi kanoq. Ri Dios kꞌut u bꞌanom chi xaq qꞌatatal qꞌij 
käkꞌoji waꞌ we kꞌäxkꞌol riꞌ rumal chi keraj ri e chaꞌtal rumal ri Areꞌ, —xcha chke.

23 We kꞌu kꞌo jun ri kubꞌij chiwe: “Chiwilampeꞌ, kꞌo ri Cristo chi riꞌ,” we 
kubꞌij: “Chiwilampeꞌ, kꞌo jelaꞌ,” —kächa chiwe, mikojo ri kubꞌij. 24 Kepe 
kꞌu na winaq ri käkaꞌn che kibꞌ chi e Cristo, xuqujeꞌ kepe na juleꞌ chik 
ri käkaꞌn che kibꞌ chi e qꞌalajisal taq re ru Loqꞌ Pixabꞌ ri Dios. Käkaꞌn 
na nimaq taq etal, xuqujeꞌ nimaq taq kajmabꞌal che ki subꞌik ri winaq, 
xuqujeꞌ ne ri e chaꞌtal rumal ri Dios we kekowinik. 25 Nu bꞌim chi kꞌu 
apan waꞌ chiwe ix, kꞌä mäjaꞌ käbꞌantajik. 26 Rumal riꞌ, we käbꞌix chiwe: 
“Chiwilampeꞌ, waral kꞌo wi ri Areꞌ pa ri juyubꞌ ri kätzꞌinowik,” mixeꞌ che 
rilik. We käbꞌix chiwe: “Chiwilampeꞌ, waral kꞌo wi pa ja,” mikojo, —xcha 
ri Jesús chke. 27 Jeꞌ jas kubꞌan ri kaypaꞌ ri kärepqꞌun cho ri kaj chrelbꞌal 
qꞌij käqꞌalajin kꞌä chuqajbꞌal qꞌij, are je riꞌ ri nu petik in, in riꞌ ri Ralkꞌual 
ri Dios ri Qas Winaq. 28 Jawijeꞌ kꞌu kꞌo wi ri käminaq, chilaꞌ käkimulij wi 
na kibꞌ ri kꞌuch, —xcha ri Jesús chke ru tijoxelabꞌ.

Waral kätzijox wi jas u petik ri Ralkꞌual ri Dios ri Qas Winaq
29 Xaq xuwi kꞌu kokꞌow ri nimalaj kꞌäx riꞌ, ri qꞌij käqꞌequmar na, ri ikꞌ 

man kätunun tä chik, ketzaq kꞌu na loq ri chꞌimil cho ri kaj. Keslabꞌisax 
kꞌu na konojel ri kꞌo ki chuqꞌabꞌ ri e kꞌo cho ri kaj jeꞌ jas ri qꞌij, ri ikꞌ, 
ri chꞌimil xuqujeꞌ nikꞌiaj chik. 30 Te kꞌu riꞌ kilitaj na cho ri kaj ri retal 
ri nu petbꞌal in, in riꞌ ri Ralkꞌual ri Dios ri Qas Winaq. Kebꞌoqꞌ kꞌu na 
ri winaq pa konojel tinimit cho ruwächulew. Kinkil kꞌu na in, in riꞌ ri 
Ralkꞌual ri Dios ri Qas Winaq, in petinaq pa taq ri sutzꞌ cho ri kaj rukꞌ 
nimalaj chuqꞌabꞌ, känimarisax kꞌu na nu qꞌij. 31 Keintaq kꞌu na bꞌi ri nu 
ángeles, rech rukꞌ ru chꞌabꞌal ri trompeta ri sibꞌalaj ko kätataj na pa 
ronojel ruwächulew, kebꞌeꞌ kꞌu che ki mulixik konojel ri e chaꞌtal rumal 
ri Dios pa ri relbꞌal qꞌij, pa ri u qajbꞌal qꞌij, pa ri u mox ri relbꞌal qꞌij, pa ri 
uwikiäqꞌabꞌ ri relbꞌal qꞌij, pa ronojel ruwächulew, —xcha chke.

32 Chichꞌobꞌo bꞌaꞌ ri kꞌutbꞌal chrij ru cheꞌal higos: Aretaq keräxar ru 
qꞌabꞌ, ketuxin kꞌu ru xaq, iwetam riꞌ chi xaq jubꞌiqꞌ chik man kopan ri 
qꞌalaj. 33 Je riꞌ xuqujeꞌ ri ix aretaq kiwilo chi tajin käkꞌulmataj ronojel waꞌ, 
chiwetamaj chi xaq jubꞌiqꞌ chik man kopan ri qꞌij ri kinpetik. Jeꞌ ta ne chi 
in kꞌo chiꞌ ri uchibꞌe. 34 Qas tzij ri kinbꞌij chiwe chi kebꞌantaj na ronojel 
waꞌ kꞌä mäjoq kekäm ri winaq re we qꞌij junabꞌ riꞌ. 35 Käsach na u wäch ri 
kaj xuqujeꞌ ruwächulew, are kꞌu ri tzij ri nu bꞌim chiwe kebꞌantaj na waꞌ, 
man käsach tä ki wäch, —xcha chke.

36 Man kꞌo tä kꞌu jachin jun retam jampaꞌ kopan ri qꞌij riꞌ, man etamtal 
tä kꞌu ri hora. Man ketam tä ri ángeles chilaꞌ chikaj, man retam tä kꞌu ru 
Kꞌojol ri Dios, xane xaq xuwi ri qa Tat Dios retam waꞌ, —xcha chke.

37 Jas ri xkꞌulmataj pa ru qꞌijol ri qa mam Noé ojer, are jeꞌ käkꞌulmataj na 
aretaq ri in kinpetik, in riꞌ ri Ralkꞌual ri Dios ri Qas Winaq. 38 Pa taq ri qꞌij 
riꞌ, kꞌä mäjoq xqaj ri nimalaj qꞌeqal jäbꞌ, ri winaq xaq xuwi xkilij ri wiꞌm, 
ru tijik taq vino. Xekꞌuliꞌk, xkiya ri kalkꞌual che kꞌulanem. Je waꞌ xkaꞌn 
ronojel qꞌij kꞌä xok na ri qa mam Noé pa ri arca. 39 Man xebꞌok tä il kꞌä xqaj 
na ri qꞌeqal jäbꞌ pa ki wiꞌ, xekäm kꞌu konojel. Je riꞌ xuqujeꞌ käkꞌulmataj na 
aretaq kinpe in, in riꞌ ri Ralkꞌual ri Dios ri Qas Winaq. 40 Pa ri qꞌij riꞌ kekꞌoji 
na kiebꞌ achijabꞌ ri tajin kechakun pa juyubꞌ. Jun chke käkꞌam na bꞌik, are 
kꞌu ri jun chik käyiꞌ na kanoq. 41 Pa ri qꞌij riꞌ kekꞌoji na kiebꞌ ixoqibꞌ ri tajin 
kekeꞌnik. Ri jun käkꞌam na bꞌik, are kꞌu ri jun chik käyiꞌ na kanoq.

42 Chiwila bꞌaꞌ iwibꞌ, chixkꞌaskꞌatoq, rumal chi man iwetam taj jachike 
hora ri käpe ri Iwajaw, ru Kꞌojol ri Dios. 43 Mäsach bꞌaꞌ chiwe ri kinbꞌij 
chanim riꞌ: We ta jun rajaw ja retam jas hora kopan ri elaqꞌom chaqꞌabꞌ, 
man käwar tä na riꞌ, xane käkꞌasi na. Man kuya tä riꞌ chi ri elaqꞌom kok 
bꞌi pa ri rachoch che relaqꞌaxik bꞌi ri jastaq re. 44 Rumal riꞌ chibꞌana u 
bꞌanik iwibꞌ, xaq chixeyenoq. Aretaq kꞌut man kichomaj taj chi kinpetik, 
kinpe na in, in riꞌ ri Ralkꞌual ri Dios ri Qas Winaq.

Waral käqil wi ri patäninel ri jikom ranimaꞌ xuqujeꞌ 
ri patäninel ri man jikom tä ranimaꞌ

45 Qachomajmpeꞌ jas ri kubꞌan jun patrón, ri kꞌo jun patänil re ri jikom 
ranimaꞌ, ri kꞌo u noꞌj, kukoj kꞌu kan che ki chajixik konojel ri e kꞌo pa 
rachoch rech kuya ri ki wa konojel ri rajchakibꞌ ronojel qꞌij. 46 Utz re ri 
patäninel riꞌ we tajin kubꞌano jas ri xtaq wi kanoq aretaq kätzelej loq 
ru patrón. 47 Qas tzij ri kinbꞌij chiwe, chi ri patrón kukoj na ri patäninel 
riꞌ che chajil re konojel ri jastaq re. 48 We kꞌu ri patäninel man utzalaj 
achi taj, kuchomaj kꞌu ri areꞌ chi ru patrón man kätzelej tä loq chanim, 
49 kuchaplej u bꞌanik kꞌäx chke ri nikꞌiaj ajchakibꞌ, kuchaplej wiꞌm, 
kuchaplej u tijik jaꞌ kukꞌ ri qꞌabꞌarelabꞌ. 50 Teꞌtalik ri patrón kätzelej 
loq pa ri qꞌij ri man retam tä ri patäninel, pa ri hora ri man kuchomaj 
taj. 51 Sibꞌalaj kꞌäx kꞌu ri kꞌäjisabꞌal u wäch kuya na ri patrón, junam u 
kꞌäjisaxik u wäch kubꞌan na kukꞌ ri winaq ri xaq kiebꞌ ki wäch. Kutij kꞌu 
na oqꞌej kukꞌ, kuquchꞌuchꞌej na ru ware, —xcha ri Jesús chke ru tijoxelabꞌ.

Waral käqil wi ri kꞌutbꞌal chkij ri lajuj alitomabꞌ

25  1 Ru taqanik ri Dios pa ki wiꞌ ri winaq kinjunamaj rukꞌ ri lajuj 
alitomabꞌ ri xebꞌeꞌ cho rachoch ri ali ri käkꞌuliꞌk che reyexik 

ri novio. Chkijujunal kꞌut xkikꞌam bꞌi ri ki lámparas. 2 E jobꞌ chke ri 
alitomabꞌ e saqꞌoribꞌ, are kꞌu ri jobꞌ chik e sakꞌaj. 3 Ri alitomabꞌ ri e 
saqꞌoribꞌ xkikꞌam bꞌi ri ki lámparas, man xkikꞌam tä kꞌu bꞌi nikꞌiaj aceite 
chik rech käkiya chkipam. 4 Are kꞌu ri alitomabꞌ ri e sakꞌaj xkikꞌam bꞌi 
ri ki lámparas xuqujeꞌ xkikꞌam bꞌi ri ki lemeꞌt re aceite. 5 Xbꞌeytaj kꞌu ri 

novio. Ri lajuj alitomabꞌ konojel xkichaplej yuxkꞌatem, xewar kꞌut. 6 Pa 
nikꞌiaj aqꞌabꞌ kꞌut xtataj jun ri ko xchꞌawik, xubꞌij kꞌut: “¡Chiwilampeꞌ, 
xpe ri novio, chixel loq chukꞌulaxik!” —xchaꞌ. 7 Xewalij kꞌu konojel ri 
alitomabꞌ, xkibꞌan u bꞌanik ri ki lámparas. 8 Are kꞌu ri alitomabꞌ ri e 
saqꞌoribꞌ xkibꞌij chke ri alitomabꞌ ri e sakꞌaj: “Chiya jubꞌiqꞌ qe ri iwaceite 
rech man kechup tä ri qa lámparas uj,” —xecha chke. 9 Ri alitomabꞌ ri e 
sakꞌaj xechꞌawik, xkibꞌij: “Man kuyaꞌ taj, rumal chi man kubꞌana tä ne ri 
qech uj we käqaya ri iwe ix. Are utz xa kiloqꞌo loq ri iwe pa ri kꞌayibꞌal,” 
—xecha chke. 10 E bꞌenaq kꞌu ri jobꞌ alitomabꞌ ri e saqꞌoribꞌ chuloqꞌik 
ri aceite aretaq xopan kan ri novio. Ri jobꞌ alitomabꞌ ri kukꞌam kaceite 
xebꞌok rukꞌ ri novio pa ri nimaqꞌij re ri kꞌulanem. Xtzꞌapix kꞌu ri uchija. 
11 Xetzelej kꞌu loq ri jobꞌ alitomabꞌ chik ri xebꞌeꞌ chuloqꞌik ri kaceite, 
xkibꞌij kꞌut: “¡Tat, tat, jaqa la ri uchija chqawäch!” —xechaꞌ. 12 Ri areꞌ kꞌut 
xubꞌij chke: “Qas tzij kinbꞌij chiwe chi man wetam tä i wäch,” —xcha 
chke.

13 Xubꞌij kꞌu ri Jesús chke ru tijoxelabꞌ: Chiwila bꞌaꞌ iwibꞌ ix, 
chixkꞌaskꞌatoq, rumal chi man iwetam taj jachike qꞌij, jachike hora kinpe 
in, in riꞌ ri Ralkꞌual ri Dios ri Qas Winaq, —xcha chke.

Waral käqil wi ri kꞌutbꞌal chrij ri puaq
14 Ru taqanik ri Dios pa ki wiꞌ ri winaq kinjunamaj rukꞌ jun achi ri keꞌ 

pa bꞌinem. Ri achi riꞌ, aretaq xaq jubꞌiqꞌ kraj chi kel bꞌik rech keꞌ pa jun 
tinimit chik, xeusikꞌij ri patänil taq re, xujach kꞌu kan ru rajil chkiwäch 
rech kechakun rukꞌ.

15 Xuya chke chkijujunal jas ri kekowinik chukojik. Xuya jobꞌ mil 
quetzal che ri jun, che ri jun chik xuya kiebꞌ mil quetzal, che ri jun 
chik xuya mil quetzal. Te riꞌ ri achi xeꞌ pa ru bꞌinem. 16 Ri patäninel ri 
xukꞌam jobꞌ mil quetzal xeꞌk, xchakun rukꞌ ri puaq. Je riꞌ xuchꞌak chi 
jobꞌ mil quetzal chik. 17 Xuqujeꞌ ri patäninel ri xukꞌam kiebꞌ mil quetzal 
jeꞌ xubꞌano, xuchꞌak chi kiebꞌ mil quetzal chik. 18 Are kꞌu ri patäninel ri 
xukꞌam xa mil quetzal xeꞌk, xukꞌuꞌ ru rajil ru patrón, xumuq pa ri ulew.

19 Xkeꞌ kꞌu kꞌia qꞌij, xtzelej loq ri ki patrón ri patäninelabꞌ, xuchap kꞌu 
u bꞌanik kuenta kukꞌ chrij ru rajil. 20 Nabꞌe xopan ri u kꞌamom jobꞌ mil 
quetzal, xujach kꞌu che ru patrón ri jobꞌ mil quetzal chik ru chꞌakom, 
xubꞌij che: “Tat, jobꞌ mil quetzal xya la chwe, kämik riꞌ kinjach che la ri 
jobꞌ mil quetzal chik ri xinchꞌako,” —xcha che. 21 Ri patrón xubꞌij che: 
“Ri at, at utzalaj patäninel ri jikom awanimaꞌ. Rumal chi jikom awanimaꞌ 
rukꞌ ri jubꞌiqꞌ ri xinya chawe, nim kꞌu na ri kinya chi na chawe. Chatok 
bꞌaꞌ loq, chatkikot junam wukꞌ,” —xcha che. 22 Xopan chi kꞌu ri patäninel 
ru kꞌamom kiebꞌ mil quetzal, xubꞌij che ru patrón: “Tat, kiebꞌ mil quetzal 
xya la chwe, kämik riꞌ kinjach che la ri kiebꞌ mil chik ri xinchꞌako,” —
xcha che. 23 Ri patrón xubꞌij che: “Ri at xuqujeꞌ at utzalaj patäninel ri 

jikom awanimaꞌ. Rumal chi jikom awanimaꞌ rukꞌ ri jubꞌiqꞌ ri xinya chawe, 
nim kꞌu na ri kinya chawe, chatok bꞌaꞌ loq, chatkikot junam wukꞌ,” —
xcha che. 24 Aretaq kꞌut xopan ri patäninel ri u kꞌamom xa mil quetzal, 
xubꞌij che ru patrón: “Tat, ri in wetam chi sibꞌalaj lal kꞌaꞌn, chi käyak 
la u wäch ri ulew ri man xtikonij tä wi la, kämol la ri man xjopin tä wi 
la. 25 Rumal riꞌ xinxej wibꞌ, xineꞌ kꞌut, xinkꞌuꞌ ri rajil la, xinmuq pulew. 
Kinjach kꞌu we rajil la riꞌ,” —xcha che. 26 Xubꞌij kꞌu ri patrón che: “Ri at, 
at itzelalaj patäninel ri xa kasaqꞌorij ra chak. Kakꞌey u chꞌakik ri puaq. 
Ri at awetam chi kinyak u wäch ri ulew ri man kintikonij tä wi, xuqujeꞌ 
kinmol ri man xinjopij taj. 27 We je riꞌ, xaya ta kꞌu ri nu rajil pa ri banco. 
We ta je riꞌ xabꞌano, aretaq xintzelej loq xinkꞌam ta riꞌ ri nu rajil rukꞌ ri 
ral,” —xcha che. 28 Ri patrón xubꞌij chke ri nikꞌiaj ajchakibꞌ chik ri e kꞌo 
chilaꞌ: “Chikꞌama bꞌaꞌ ri mil quetzal che, chiya che ri jun ri kꞌo lajuj mil 
quetzal rukꞌ,” —xcha chke. 29 “Je riꞌ, rumal chi jachin ri kꞌia kꞌo rukꞌ käyiꞌ 
na nikꞌiaj chik che, kokꞌow kꞌu na u wiꞌ ri kꞌo rukꞌ. Are kꞌu ri jun ri man 
kꞌia tä kꞌo rukꞌ, kesax na ri jubꞌiqꞌ ri kꞌo rukꞌ,” —xcha chke. 30 “Are kꞌu we 
patäninel riꞌ ri man kꞌo tä xuchꞌak chrij ri rajil ri xyiꞌ che, jikꞌiäqa kan 
chrij ja pa ri qꞌequm. Chilaꞌ kꞌut koqꞌ wi na, chilaꞌ kuquchꞌuchꞌej wi na ru 
ware,” —xcha ri Jesús chke ru tijoxelabꞌ.

Waral käqil wi ru qꞌatik tzij pa ki wiꞌ ri winaq
31 Aretaq kinpe na in, in riꞌ ri Ralkꞌual ri Dios ri Qas Winaq, ya jun 

Nim Taqanel chik kinpetik. Konojel ri ángeles kepe na che wachiꞌl, 
kintꞌuyi kꞌu na pa ri jeꞌlalaj nu tꞌuyulibꞌal ri sibꞌalaj nim u qꞌij. 32 Ri winaq 
re konojel taq ri tinimit cho ruwächulew käkimulij na kibꞌ chnuwäch, 
keinchaꞌ kꞌu na ri jikom ki kꞌaslemal chkixol ri man jikom taj. Jeꞌ kinbꞌan 
na jas ri kubꞌan ri ajyuqꞌ keuchaꞌ ri u chij chkixol ri kꞌisikꞌ. 33 Keinya na 
ri chij pa ri nu wikiäqꞌabꞌ, are kꞌu ri kꞌisikꞌ pa nu moxqꞌabꞌ. 34 Te riꞌ ri in, 
in riꞌ ri Nim Taqanel, kinbꞌij na chke ri e kꞌo pa nu wikiäqꞌabꞌ: “Chixsaꞌj 
ix, ri ix tewchital rumal ri nu Tat. Chixok chilaꞌ jawijeꞌ ri kätaqan wi ri 
Dios, ri u chomam chi kꞌu loq waꞌ tzaretaq xubꞌan ri kajulew chi kuya 
chiwe. 35 Rumal chi aretaq xinnumik, xiya nu wa, aretaq xchaqiꞌj nu 
chiꞌ, xiya jas kintijo, aretaq xinwonokatik, xinikꞌulaj cho taq iwachoch. 
36 Aretaq man kꞌo tä chi watzꞌiaq, ri ix xiya ri watzꞌiaq, aretaq xinyawajik, 
xixopan wukꞌ, aretaq xinok pa cheꞌ, xixeꞌ che wilik,” —kincha na chke. 
37 Ri winaq ri jikom kanimaꞌ chuwäch ri Dios käkibꞌij na chwe: “Tat, 
¿jampaꞌ kꞌu ri xqilo chi känum la, te kꞌu riꞌ xqaya wa la? ¿Jampaꞌ xqilo 
chi kächaqiꞌj chiꞌ la, te kꞌu riꞌ xqaya jas ri kätij la? 38 ¿Jampaꞌ ta kꞌu xqilo 
chi xaq käwonokat la, xqakꞌulaj ta kꞌu la pa ri qachoch? ¿Jampaꞌ xqilo chi 
man kꞌo tä atzꞌiaq la, xqaya kꞌut? 39 ¿Jampaꞌ ta kꞌu xqilo chi lal yawabꞌ o 
kꞌo la pa cheꞌ, te kꞌu riꞌ xujopan ukꞌ la che rilik jas bꞌanom la?” —kecha 
na. 40 Ri in, in riꞌ ri Nim Taqanel, kinbꞌij na chke: “Qas tzij kinbꞌij chiwe, 

s 26:2 “Pascua”: Jun chke ri ki nimaqꞌij ri winaq aj Israel, nim kꞌu u bꞌanik. Are natabꞌal re 
ri qꞌij ri xebꞌel loq pa ri ki qꞌabꞌ ri winaq aj Egipto ojer. 

chi apachike utzil ri xibꞌan che apachin chke ri wachalal pune man nim u 
bꞌanik, chwe in riꞌ xibꞌan wi waꞌ,” —kincha na chke.

41 Kinbꞌij kꞌu na chke ri winaq ri e kꞌo pa nu moxqꞌabꞌ: “Chixel 
chnuwäch, ix ri qꞌatom tzij pi wiꞌ chi käkꞌäjisax i wäch. Jix pa ri qꞌaqꞌ ri 
man kächuptaj taj ri bꞌanom u bꞌanik rech chilaꞌ kekꞌol wi ri Itzel e rachiꞌl 
ru ángeles. 42 Rumal chi aretaq xinnumik, man xiya tä nu wa, aretaq 
xchaqiꞌj nu chiꞌ, man xiya tä chwe jas kintijo. 43 Aretaq xaq xinwonokatik, 
man xinikꞌulaj tä cho taq iwachoch. Aretaq man kꞌo tä chi watzꞌiaq, man 
kꞌo tä ri xiya chwe. Aretaq xinyawajik, aretaq xinok pa cheꞌ, man xixopan 
tä che wilik,” —kincha na chke. 44 Käkibꞌij kꞌu na chwe: “Tat, ¿jampaꞌ ta 
kꞌu lo xqilo chi känum la, jampaꞌ xqilo chi kächaqiꞌj chiꞌ la, jampaꞌ xqilo 
chi xaq käwonokat la, jampaꞌ xqilo chi man kꞌo tä atzꞌiaq la, jampaꞌ xqilo 
chi xyawaj la o xok la pa cheꞌ, te kꞌu riꞌ man xujtobꞌ tä che la?” —kecha 
na chwe. 45 Ri in, in riꞌ ri Nim Taqanel, kinchꞌawik, kinbꞌij na chke: “Qas 
tzij kinbꞌij chiwe chi apachike utzil ri man xibꞌan tä che apachin jun 
winaq, pune man nim u bꞌanik, chwe in riꞌ man xibꞌan tä wi,” —kincha 
na chke. 46 Ri winaq riꞌ kebꞌeꞌ na chilaꞌ jawijeꞌ ri man kätäni tä wi ru 
kꞌäjisaxik ki wäch. Are kꞌu ri winaq ri jikom kanimaꞌ cho ri Dios kebꞌeꞌ na 
chilaꞌ jawijeꞌ ri kꞌo wi ri kꞌaslemal ri man kꞌo tä u kꞌisik, —xcha ri Jesús 
chke.

Käkitzijobꞌela kibꞌ chuchomaxik jas käkaꞌn chukämisaxik ri Jesús

26  1 Aretaq xtoꞌtaj ri Jesús chubꞌixik ronojel waꞌ we tzij riꞌ, xubꞌij 
chke ru tijoxelabꞌ: 2 Ri ix iwetam chi xa pa kiebꞌ qꞌij käbꞌan na ri 

nimaqꞌij, Pascua u bꞌiꞌ. s Ri in kꞌut, in riꞌ ri Ralkꞌual ri Dios ri Qas Winaq, 
kinjach na pa ki qꞌabꞌ ri nu kꞌulel, rech kinrip cho ri cruz, kinkämisax na, 
—xcha chke.

3 Xkimulij kꞌu kibꞌ ri ki nimaqil sacerdotes, ri tijonelabꞌ re ri Pixabꞌ 
xuqujeꞌ ri ki nimal ri winaq aj Israel cho ri nimalaj ja rech ri tat Caifás 
ri ki nimal sacerdotes. 4 Chilaꞌ xkitala ki noꞌj chbꞌil taq kibꞌ jas käkaꞌn na 
chuchapik ri Jesús rukꞌ subꞌunik rech käkikämisaj. 5 Xkibꞌij kꞌut: Mächap 
pa ri nimaqꞌij, rech metukin ne ri winaq, —xechaꞌ.

Jun ixoq kuya kꞌokꞌalaj kunabꞌal pu jolom ri Jesús
6 Are kꞌu ri Jesús kꞌo pa ri tinimit Betania cho rachoch ri tat Simón, jun 

tataꞌ ri xkꞌoji na itzel chꞌaꞌk che. 7 Xopan jun ixoq ri rukꞌam jun kꞌolibꞌal 
kunabꞌal re alabastro ri nojinaq che kꞌokꞌalaj kunabꞌal. Sibꞌalaj paqal rajil 
waꞌ we kunabꞌal riꞌ. Tꞌuyul kꞌu ri Jesús chiꞌ ri mesa, ri ixoq xuqꞌij ri aceite 
pu jolom ri Jesús. 8 Aretaq ri tijoxelabꞌ xkil waꞌ, xpe koyowal, xkibꞌij kꞌu 

chbꞌil taq kibꞌ: ¿Jas che xaq xtix waꞌ we kunabꞌal riꞌ? —xechaꞌ. 9 Xkꞌiyix ta 
ne waꞌ, xtoj ta nimalaj rajil, xyiꞌ ta kꞌu ri puaq chke ri mebꞌaꞌibꞌ, —xechaꞌ.

10 Xuta kꞌu ri Jesús ri käkibꞌij, xubꞌij chke: ¿Jas che kiya latzꞌ che ri ixoq 
riꞌ? Jun nimalaj utzil kꞌu waꞌ ru bꞌanom chwe, —xcha chke. 11 Amaqꞌel 
ronojel qꞌij kꞌut e kꞌo ri mebꞌaꞌibꞌ iwukꞌ, are kꞌu ri in man in kꞌo tä iwukꞌ 
amaqꞌel. 12 Ri xubꞌan ri ixoq aretaq xuqꞌij ri kꞌokꞌalaj aceite chwij, xa 
xukoj kꞌu bꞌi ri kꞌokꞌalaj kunabꞌal chrij ri nu cuerpo kꞌä mäjoq kinmuqik, 
—xcha chke. 13 Qas kꞌu tzij ri kinbꞌij chiwe chi apawijeꞌ ta ne ri kätzijox 
wi na ri Utzalaj Tzij re ri Evangelio cho ronojel ruwächulew, ru bꞌanom 
we ixoq riꞌ kätzijox na che naꞌtabꞌal re, —xcha chke.

Ri tat Judas kuchiꞌj u jachik ri Jesús
14 Te kꞌu riꞌ jun chke ri kabꞌlajuj tijoxelabꞌ, ri u bꞌiꞌ Judas Iscariote, xel 

bꞌik, xeꞌ kukꞌ ri ki nimaqil ri sacerdotes. 15 Xubꞌij kꞌu chke: ¿Jas käya alaq 
chwe, we kinjach ri Jesús pa qꞌabꞌ alaq? —xcha chke.

Ri e areꞌ kꞌut xkiya juwinaq lajuj raqan saq puaq che ri tat Judas. 
16 Tzare chiꞌ kꞌut ri tat Judas xutzukuj jun utzalaj qꞌij rech kujach ri Jesús 
pa ki qꞌabꞌ.

Käbꞌan ri wiꞌm re ri Qajaw Jesús
17 Pa ri nabꞌe qꞌij re ri nimaqꞌij aretaq kätijow ri kaxlan wa ri man käyiꞌ 

tä chꞌäm rukꞌ, ru tijoxelabꞌ ri Jesús xeqebꞌ rukꞌ, xkibꞌij che: ¿Jawijeꞌ kaj wi 
la chi käqaꞌn wi ri wiꞌm re ri Pascua rech kätij la? —xecha che.

18 Ri Jesús xubꞌij chke: Jix pa ri tinimit cho rachoch ri jun achi, chibꞌij 
kꞌu che: “Kutaꞌ ri Qajtij che la, kubꞌij: Ya xopan ri hora. Cho achoch kꞌu 
la kinbꞌan na u bꞌanik wi ri nimaqꞌij re ri Pascua kukꞌ ri nu tijoxelabꞌ,” —
kächa riꞌ, —kixcha che, —xcha ri Jesús chke.

19 Ri tijoxelabꞌ xkaꞌno jas ri xetaq wi rumal ri Jesús. Xkaꞌn kꞌu u bꞌanik 
ri wiꞌm re ri Pascua chilaꞌ.

20 Aretaq chaqꞌabꞌ chik, ri Jesús xtꞌuyi chiꞌ ri mesa kukꞌ ri kabꞌlajuj u 
tijoxelabꞌ. 21 E tꞌuyul chilaꞌ chiꞌ ri mesa, tajin kewiꞌk aretaq ri Jesús xubꞌij 
chke: Qas tzij ri kinbꞌij chiwe chi kꞌo jun chiwe ri kinujach na, —xcha 
chke.

22 Ru tijoxelabꞌ sibꞌalaj xebꞌisonik. Chkijujunal kꞌut xkichaplej u taꞌik 
che ri Jesús: Qajaw, ¿a man xa in riꞌ? —xechaꞌ.

23 Ri Jesús xchꞌawik, xubꞌij chke: Are ri jun ri kurubꞌ ru wa wukꞌ pa ri 
laq, are kꞌu riꞌ ri kinjachow na, —xcha chke. 24 Jeꞌ kꞌu kel na jas ri tzꞌibꞌtal 
pa ru Loqꞌ Pixabꞌ ri Dios chwij in, in riꞌ ri Ralkꞌual ri Dios ri Qas Winaq. 
¡Kꞌäx kꞌu ri kuriq na ri achi ri kinjachow na! ¡Utz na re we achi riꞌ we ta 
mat xil u wäch! —xcha chke.

25 Xchꞌaw kꞌu ri Judas ri tijoxel ri käjachow na, xubꞌij che ri Jesús: We 
ne in, Ajtij, —xcha che.

Xubꞌij ri Jesús che: Jeꞌ, at riꞌ, —xcha che.
26 Aretaq tajin kewiꞌk, ri Jesús xukꞌam ri kaxlan wa, xubꞌan orar, 

xumaltioxij waꞌ che ri Dios. Te kꞌu riꞌ xupiro, xuya chkiwäch ru tijoxelabꞌ, 
xubꞌij: Chitija iwe waꞌ, jeꞌ ta ne chi are nu cuerpo waꞌ, —xcha chke.

27 Te kꞌu riꞌ xukꞌam jun vaso, xumaltioxij waꞌ che ri Dios, te riꞌ xuya 
chkiwäch ru tijoxelabꞌ, xubꞌij chke: Chitija iwe iwonojel. 28 Jeꞌ ta ne chi 
are nu kikꞌel waꞌ ri kujikibꞌa ri kꞌakꞌ trato ru bꞌanom ri Dios kukꞌ ri winaq. 
Käturuw kꞌu na waꞌ ri nu kikꞌel che sachbꞌal ki mak kꞌia winaq. 29 Qas tzij 
ri kinbꞌij chiwe chi man kꞌo tä jumul kintij chi na we ri vino re uvas, kꞌä 
pa ri qꞌij ri kintij na ri kꞌakꞌ vino junam iwukꞌ chilaꞌ jawijeꞌ ri kätaqan wi 
ri nu Tat, —xcha chke.

Ri Jesús kubꞌij apan che ri tat Pedro chi kubꞌij na chi man retam tä u wäch
30 Te kꞌu riꞌ xkibꞌixoj jun bꞌix ri kuya u qꞌij ri Dios, xebꞌel bꞌi chilaꞌ, 

xebꞌeꞌ pa ri Ujuyubꞌal Olivos. 31 Xubꞌij kꞌu ri Jesús chke: Ri ix iwonojel 
kibꞌisoj na nu wäch, kiniya na kan nu tukiel kämik chaqꞌabꞌ. Je kꞌu 
tzꞌibꞌtal kan pa ru Loqꞌ Pixabꞌ ri Dios: “Kinkämisaj na ri ajyuqꞌ, kejabꞌun 
kꞌu na ri chij,” —kächaꞌ. 32 Aretaq kꞌu ri in, in kꞌastajinaq chik chkixol ri 
käminaqibꞌ, kinnabꞌej na bꞌi chiwäch, kineꞌ na pa Galilea, —xcha chke.

33 Xubꞌij kꞌu ri tat Pedro che ri Jesús: Pune konojel käyiꞌ la kan kumal, 
ri in man jeꞌ tä riꞌ kinbꞌano, —xcha che.

34 Xubꞌij kꞌu ri Jesús che: Qas tzij ri kinbꞌij chawe chi tzpa we aqꞌabꞌ riꞌ 
kämik, kabꞌij na at oxmul chi man awetam tä nu wäch mäjoq koqꞌ ri amaꞌ 
ekꞌ, —xcha che.

35 Ri tat Pedro xubꞌij che: Pune rajwaxik chi kinkäm na ukꞌ la, man kꞌo 
tä na jumul kinbꞌij chi man wetam tä wäch la, —xcha che.

Je kꞌu xkibꞌij xuqujeꞌ konojel ru tijoxelabꞌ.

Ri Jesús kubꞌan orar pa Getsemaní
36 Xopan kꞌu ri Jesús pa ri chꞌäqap ulew u bꞌiꞌ Getsemaní e rachiꞌl ru 

tijoxelabꞌ, xubꞌij kꞌu chke: Chixtꞌuyul kan waral. Ri in kꞌut kineꞌ na jelaꞌ 
chubꞌanik orar, —xcha chke.

37 Xukꞌam bꞌi ri tat Pedro rukꞌ xuqujeꞌ ri kiebꞌ u kꞌojol ri tat Zebedeo. 
Xuchaplej kꞌu tꞌujuwem ri Jesús, xkꞌäxkꞌobꞌ ri ranimaꞌ. 38 Xubꞌij kꞌu 
chke: Sibꞌalaj kukꞌis ribꞌ ri wanimaꞌ chupam ri bꞌis. Chixkanaj kan chiꞌ, 
chixkꞌaskꞌat wukꞌ, —xcha chke.

39 Te riꞌ xbꞌin chi apan jubꞌiqꞌ ri Jesús, xxukiꞌk, xuya ru palaj cho 
ri ulew, xubꞌan orar, xubꞌij: Tat, we kuyaꞌ, chesaj bꞌaꞌ la we vaso riꞌ 
chnuwäch, bꞌana la chi man käpe tä ri kꞌäx riꞌ chwij. Mäbꞌan bꞌaꞌ xa jas ri 
nu rayibꞌal in, xane jas ri rayibꞌal la, —xcha che ri Dios. 

40 Xtzelej kꞌu ri Jesús jawijeꞌ e kꞌo wi ru tijoxelabꞌ, xeuriqa tajin kewarik. 
Xubꞌij kꞌu che ri tat Pedro: ¿A mat xixkowinik xixkꞌasi ta jun hora wukꞌ? 

—xcha che. 41 Chiwila bꞌaꞌ iwibꞌ, chixkꞌaskꞌatoq, chibꞌana orar rech man 
kixtzaq taj aretaq kixtaqchiꞌx che mak. Qas tzij pa ri iwanimaꞌ kiwaj kibꞌan 
ri utzil, man kꞌo tä kꞌu u chuqꞌabꞌ ri i cuerpo chubꞌanik waꞌ, —xcha chke.

42 Xeꞌ chi jumul ri Jesús chubꞌanik orar, jeꞌ xubꞌij waꞌ: ¡Tat! We bꞌaꞌ 
tzrajwaxik wi chi käpe ri kꞌäx riꞌ chwij, bꞌana bꞌaꞌ la chwe jas ri rayibꞌal 
la, —xcha che ri Dios.

43 Te kꞌu riꞌ xtzelej chik, xeuriqa ru tijoxelabꞌ jumul chik tajin kewarik 
rumal chi sibꞌalaj kꞌäx ki waram. 44 Xeuya kanoq, xeꞌ chi jumul ri Jesús 
chubꞌanik orar churoxmul, je kꞌu xubꞌij jas ri xubꞌij nabꞌe. 45 Te kꞌu riꞌ xeꞌ 
jelaꞌ jawijeꞌ e kꞌo wi ru tijoxelabꞌ, xubꞌij chke: Chixwar bꞌaꞌ, chixuxlanoq. 
Xopan ri hora. Kinjach kꞌu na in, in riꞌ ri Ralkꞌual ri Dios ri Qas Winaq, pa 
ki qꞌabꞌ ri ajmakibꞌ, —xcha chke. 46 ¡Joꞌ bꞌaꞌ! ¡Chixwalijoq! Chiwilampeꞌ, 
xpe ri jachal we, —xcha chke.

Kächap ri Jesús kumal ru kꞌulel
47 Kꞌä tajin kächꞌaw ri Jesús aretaq xopan ri tat Judas, jun chke ri 

kabꞌlajuj u tijoxelabꞌ. E petinaq rukꞌ ri areꞌ kꞌia winaq ri kukꞌam machetes, 
kukꞌam cheꞌ. E taqom loq kumal ri ki nimaqil sacerdotes, xuqujeꞌ kumal 
ri ki nimaqil ri winaq aj Israel. 48 Ri tat Judas ri jachal re ri Jesús u yoꞌm 
kꞌu kan jun etal chke ri winaq, xubꞌij: “Ri kintzꞌumaj, are riꞌ ri Jesús. 
Chichapaꞌ, qas utz chibꞌana bꞌi chukꞌamik,” —xcha chke.

49 Xqebꞌ kꞌu ri tat Judas rukꞌ ri Jesús, xubꞌij che: ¡Xok aqꞌabꞌ, Ajtij! —
xcha che.

Te kꞌu riꞌ xutzꞌumaj. 50 Ri Jesús xchꞌawik, xubꞌij che: Wachiꞌl, ¿jas a 
tajkil xatpetik? —xcha che.

Xeqebꞌ kꞌu ri winaq rukꞌ ri Jesús, xkichapo, xkiyut bꞌik.
51 Aretaq jeꞌ xbꞌanik, jun chke ri e rachiꞌl ri Jesús xukꞌam ru machete, 

xusok ri patänil re ri ki nimal sacerdotes, xuqꞌat apan ru xikin. 52 Xubꞌij 
kꞌu ri Jesús che: Chaya ri a machete pa ri kꞌolibꞌal re. Konojel kꞌu ri 
kechꞌayan rukꞌ machete, rukꞌ machete kekämisax na, —xcha che. 53 ¿A 
mat awetam chi kinkowinik kintaꞌ apan che ri nu Tat chi kinutoꞌ, chi 
ri Areꞌ kutaq na loq chanim oxkꞌal lajuj mil ángeles che nu toꞌik? 54 We 
ta kꞌu je riꞌ, man jeꞌ tä kel wi riꞌ ri tzꞌibꞌtal pa ru Loqꞌ Pixabꞌ ri Dios, chi 
rajwaxik käbꞌantaj na waꞌ we riꞌ, —xcha che.

55 Xubꞌij kꞌu ri Jesús chke ri winaq: ¿Jas lo waꞌ chi jeꞌ ta ne chrij jun 
elaqꞌom elinaq wi loq alaq? ¿A kꞌamom alaq loq ri machete alaq, ri cheꞌ 
alaq che nu chapik? —xcha chke. Ronojel qꞌij xinkꞌoji ukꞌ alaq pa ri 
nimalaj rachoch Dios, xinya ri tijonik chech alaq, man xinchap tä kꞌu 
alaq. 56 Je kꞌu käbꞌan na waꞌ chwe, rech jeꞌ käbꞌantaj na jas ri tzꞌibꞌam kan 
chwij kumal ri qꞌalajisal taq re ru Loqꞌ Pixabꞌ ri Dios, —xcha chke.

Chanim kꞌut konojel ri tijoxelabꞌ xkiya kan ri Jesús u tukiel, xeanimaj 
bꞌik.

Kopan ri Jesús chkiwäch ri ki nimaqil sacerdotes
57 Ri winaq ri xechapow ri Jesús xkikꞌam bꞌi chuwäch ri tat Caifás, ri 

qas ki nimal ri sacerdotes. Chilaꞌ kꞌut ki mulim wi kibꞌ ri tijonelabꞌ re 
ri Pixabꞌ, xuqujeꞌ ri ki nimaqil ri winaq aj Israel. 58 Are kꞌu ri tat Pedro 
xuterenej bꞌi ri Jesús chi naj, xopan pa ri uwoja rech ri rachoch ri qas ki 
nimal sacerdotes. Xok bꞌi ri tat Pedro, xtꞌuyi kꞌu ri areꞌ chilaꞌ kukꞌ ri chajil 
taq re ri nimalaj rachoch Dios rech kärilo jas ri käkꞌulmataj na rukꞌ ri 
Jesús.

59 Ri ki nimaqil sacerdotes, ri ki nimaqil ri winaq aj Israel, xuqujeꞌ 
konojel ri kꞌamal taq ki bꞌe ri winaq, tajin käkitzukuj jas u wäch mak ri 
käqꞌalajisax chrij ri Jesús, pune man qas tzij taj, rech käqꞌat tzij puwiꞌ chi 
käkämisaxik. 60 Man xkiriq tä kꞌut, pune e kꞌia winaq xkimulij kibꞌ, xkibꞌij 
ri man qas tzij taj chrij ri Jesús. Kꞌisbꞌal re kꞌut xepe kiebꞌ achijabꞌ chik ri 
xkiqꞌalajisaj ri man qas tzij taj chrij ri Jesús. 61 Xkibꞌij: We achi riꞌ kubꞌij: 
“Ri in kinkowinik kinwulij ri nimalaj rachoch Dios, kinyak chi kꞌu na pa 
oxibꞌ qꞌij,” —kächaꞌ, —xecha ri achijabꞌ.

62 Xwalij kꞌu ri qas ki nimal sacerdotes, xutaꞌ che ri Jesús, xubꞌij che: ¿A 
mat kꞌo jas jun tzij kabꞌij chutzelexik u wäch ri tajin käbꞌix chawij? ¿Jas 
pu waꞌ ri tajin käkiqꞌalajisaj we achijabꞌ riꞌ chawij? —xcha che.

63 Man xchꞌaw tä kꞌu ri Jesús. Xubꞌij kꞌu ri ki nimal sacerdotes che: Pa 
ru bꞌiꞌ ri kꞌaslik Dios, kinbꞌij chawe chi chabꞌana juramento chubꞌixik ri 
qas tzij. Chabꞌij chqe we at riꞌ ri Cristo ri u Kꞌojol ri Dios, —xcha che.

64 Xchꞌaw kꞌu ri Jesús, xubꞌij che: In riꞌ, tat, jas ri käbꞌij la, —xcha che. 
Kinbꞌij kꞌu in chech alaq, chi kinil na alaq ri in, in riꞌ ri Ralkꞌual ri Dios 
ri Qas Winaq, aretaq in tꞌuyul pa ru wikiäqꞌabꞌ ri Dios ri sibꞌalaj kꞌo u 
chuqꞌabꞌ, aretaq kinpe pa taq ri sutzꞌ ajchikaj, —xcha che.

65 Are kꞌu ri qas ki nimal sacerdotes xuraqꞌatij ri ratzꞌiaq chukꞌutik 
chi sibꞌalaj kꞌäx xunaꞌ ri xubꞌij ri Jesús. Xubꞌij kꞌu ri tataꞌ: We achi riꞌ u 
bꞌim ri äwas u bꞌixik chrij ri Dios. ¿Jas ta ne che e rajwaxik chi nikꞌiaj 
qꞌalajisanelabꞌ chik chrij? I tom kꞌu ix chi u bꞌim ri äwas u bꞌixik chrij ri 
Dios, —xcha chke ri winaq. 66 ¿Jas kꞌu kichomaj?

Ri e areꞌ xkibꞌij: Kꞌo u mak, rajwaxik kꞌut chi käkämisaxik, —xechaꞌ.
67 Xkichubꞌaj u palaj ri Jesús, xkitꞌoko. Nikꞌiaj chik xkikoj qꞌabꞌ 

chupalaj. 68 Xkibꞌij kꞌu che: At riꞌ ri Cristo, ¡chachꞌobꞌo ne jachin ri 
xatchꞌayowik! —xecha che.

Ri tat Pedro kubꞌij chi man retam tä u wäch ri Jesús
69 Are kꞌu ri tat Pedro tꞌuyul kan cho ja. Xopan kꞌu jun ali ajikꞌ rukꞌ, 

xubꞌij che: Ri at xuqujeꞌ xatkꞌoji rukꞌ ri Jesús ri aj Galilea, —xcha che.
70 Are kꞌu ri tat Pedro xresaj ribꞌ chupam chkiwäch konojel, xubꞌij: Man 

kinchꞌobꞌ taj jas ri tajin kabꞌij, —xcha che.

71 Ri tat Pedro qas raj kel bꞌi chuchiꞌ ri ja, aretaq xilitaj chi rumal jun 
ajikꞌ chik, ri ajikꞌ xubꞌij chke ri e kꞌo chilaꞌ: We achi riꞌ xuqujeꞌ xkꞌoji rukꞌ 
ri Jesús ri aj Nazaret, —xcha chke.

72 Jumul chik ri tat Pedro xresaj ribꞌ chupam, xubꞌan jurar, xubꞌij: Ri in 
man wetam tä u wäch ri achi riꞌ, —xchaꞌ.

73 Man naj tä kꞌu riꞌ ri winaq ri e kꞌo chilaꞌ xeopan rukꞌ ri tat Pedro, 
xkibꞌij che: Qas tzij ri at, at jun kukꞌ ri e rachiꞌl ri Jesús, rumal chi junam 
katchꞌawik jas ri winaq aj Galilea, —xecha che.

74 Ko kꞌu xchꞌaw ri tat Pedro, xubꞌan jurar cho ri Dios, xubꞌij: Man 
wetam tä u wäch ri achi riꞌ, —xcha chke.

Are chiꞌ kꞌut xoqꞌ jun amaꞌ ekꞌ. 75 Xnaꞌtaj kꞌu che ri tat Pedro ru bꞌim ri 
Jesús che: “Ri at kabꞌij na oxmul chi man awetam tä nu wäch, mäjoq koqꞌ 
ri amaꞌ ekꞌ,” —xcha che. Xel kꞌu bꞌi ri tat Pedro, sibꞌalaj xukꞌis ribꞌ che 
oqꞌej.

Ri Jesús käkꞌam bꞌi chuwäch ri Pilato

27  1 Aretaq xsaqirik, konojel ri ki nimaqil ri sacerdotes, xuqujeꞌ ri 
ki nimaqil ri winaq aj Israel xkitala ki noꞌj, xkichomaj jas käkaꞌn 

chukämisaxik ri Jesús. 2 Xkiyut kꞌu bꞌi ri Jesús, xkikꞌam bꞌik, xekijacha pu 
qꞌabꞌ ri tat Poncio Pilato ri qꞌatal tzij.

Kukämisaj ribꞌ ri tat Judas
3 Aretaq kꞌut ri tat Judas, ri jachal re ri Jesús, xrilo chi xqꞌat tzij puwiꞌ 

ri Jesús chi käkämisaxik, xunaꞌ kꞌäx pa ri ranimaꞌ. Xutzelej ri juwinaq 
lajuj raqan saq puaq chke ri ki nimaqil ri sacerdotes xuqujeꞌ ri ki nimaqil 
ri winaq aj Israel. 4 Xubꞌij chke: Xinmakun cho ri Dios rumal chi xinjach 
pa qꞌabꞌ alaq jun achi ri man kꞌo tä u mak rech käkämisaj alaq, —xcha 
chke.

Ri e areꞌ kꞌut xkibꞌij che ri tat Judas: ¿Jas qe uj che? ¡At chatilowoq! —
xecha che.

5 Are kꞌu ri tat Judas xukꞌiäq kan ri puaq pa ri nimalaj rachoch Dios, xel 
bꞌik, xeꞌk, xujitzꞌaj ribꞌ.

6 Ri ki nimaqil ri sacerdotes xkisikꞌ ri puaq, xkibꞌij: Man kuyaꞌ taj 
käqaya waꞌ we puaq riꞌ pa ri kꞌolibꞌal kuchuj, rumal chi rajil kikꞌ waꞌ, 
—xechaꞌ.

7 Xkichomaj kꞌut chi rukꞌ waꞌ we puaq riꞌ käkiloqꞌ ri ulew ri käbꞌix 
Rulew ri Bꞌanal Bꞌoꞌj che, rech kꞌo jun ulew ri kemuq wi ri winaq ri man e 
aj Israel taj. 8 Rumal riꞌ, kꞌä kämik, ri ulew riꞌ käbꞌix Ulew re Kikꞌ che. 9 Je 
riꞌ xbꞌantajik jas ri xubꞌij kan ri qa mam Jeremías ri qꞌalajisal re ru Loqꞌ 
Pixabꞌ ri Dios: “Xkikꞌam ri juwinaq lajuj raqan saq puaq (ri rajil jun achi 
ri chomam kumal ri winaq aj Israel). 10 Rukꞌ waꞌ xkiloqꞌ ri rulew ri bꞌanal 
bꞌoꞌj. Are waꞌ ri in u taqom wi ri Qajaw Dios,” —xcha riꞌ.

SAN MATEO 26 ,  27

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



70

Ri Jesús kꞌo chuwäch ri Pilato
11 Xkꞌam kꞌu bꞌi ri Jesús, xekijacha cho ri tat Pilato ri qꞌatal tzij. Xutaꞌ 

kꞌu ri Pilato che, xubꞌij: ¿A at riꞌ ri kattaqan pa ki wiꞌ ri winaq aj Israel? 
—xcha che.

Ri Jesús xubꞌij che: Je riꞌ jas ri käbꞌij la, —xcha che.
12 Kꞌia tzij kꞌut xkaꞌn ri ki nimaqil ri sacerdotes chrij ri Jesús, xuqujeꞌ 

ri ki nimaqil ri winaq aj Israel. Are kꞌu ri Jesús man kꞌo tä jas xubꞌij. 
13 Xubꞌij kꞌu ri tat Pilato che: ¿A mat kata ri tajin käbꞌix chawij? —xcha 
che.

14 Man kꞌo tä kꞌu jun tzij xubꞌij ri Jesús, je riꞌ chi xukajmaj waꞌ ri tat 
Pilato. Man kuriq tä kꞌu ri areꞌ jas kubꞌano.

Käqꞌat tzij puwiꞌ ri Jesús chi käkämisaxik
15 Are kꞌu ri tat Pilato ri qꞌatal tzij naqꞌatalik chi pa ri nimaqꞌij kubꞌan 

jun toqꞌobꞌ chke ri winaq, kutzoqopij bꞌi jun ajpacheꞌ, apachin ta ne ri 
kächaꞌ kumal ri winaq. 16 Kꞌo kꞌu jun ajpacheꞌ, Barrabás u bꞌiꞌ, ri etamtalik 
chi are jun itzel achi. 17 Aretaq kꞌut ki mulim chi kibꞌ ri winaq, ri tat 
Pilato xutaꞌ chke: ¿Jachin ri kiwaj chi kintzoqopij bꞌik? ¿A are kintzoqopij 
bꞌi ri tat Barrabás o are kintzoqopij bꞌi ri Jesús ri käbꞌix Cristo che? —
xcha chke ri winaq.

18 Kuchꞌobꞌ kꞌu ri tat Pilato chi xa rumal chi kꞌäx käkinaꞌ che ri Jesús, 
rumal riꞌ ki jachom pu qꞌabꞌ.

19 Tꞌuyul kꞌu ri tat Pilato pa ri qꞌatbꞌal tzij, aretaq ri rixoqil xtaqan 
chubꞌixik che: “Kꞌo jas mabꞌan che we achi riꞌ ri man kꞌo tä u mak. 
Xinwachikꞌaj kꞌu jun jasach ri sibꞌalaj xibꞌibꞌal chaqꞌabꞌ rumal we achi riꞌ,” 
—xcha che.

20 Are kꞌu ri ki nimaqil ri sacerdotes xuqujeꞌ ri ki nimaqil ri winaq aj 
Israel xkikoj ki chuqꞌabꞌ chubꞌixik chke ri winaq chi más utz na käkibꞌij 
chi are kätzoqopix ri tat Barrabás, käkämisax kꞌu ri Jesús. 21 Ri qꞌatal tzij 
kꞌut xchꞌaw chi jumul, xutaꞌ chke ri winaq: ¿Jachin chke ri kiebꞌ achijabꞌ 
kiwaj chi kintzoqopij bꞌik? —xcha chke.

Ri winaq xkibꞌij: Are kätzoqopij la ri tat Barrabás, —xecha che.
22 Xutaꞌ kꞌu ri tat Pilato chke ri winaq: ¿Jas kꞌu kinbꞌan che ri Jesús ri 

käbꞌix Cristo che? —xcha chke.
Konojel ri winaq xechꞌawik, xkibꞌij: ¡Chripoq! —xechaꞌ.
23 Xchꞌaw kꞌu ri tat Pilato, xubꞌij chke: ¿Jas che? ¿Jas pu etzelal u 

bꞌanom waꞌ we achi riꞌ? —xcha chke.
Ko kꞌu na xechꞌaw ri winaq, xkibꞌij: ¡Chripoq! —xechaꞌ.
24 Aretaq ri tat Pilato xrilo chi man kok tä tzij pa ki jolom ri winaq, 

xane xa tajin käkitukij kibꞌ, xtaqan chukꞌamik joron, xuchꞌaj ru qꞌabꞌ 
chkiwäch ri winaq, te kꞌu riꞌ xubꞌij: Man kꞌo tä we in che ru kämikal we 

achi riꞌ ri man kꞌo tä u mak. Chibꞌana ix jas ri kiwaj kibꞌan che, —xcha 
chke.

25 Konojel kꞌu ri winaq xechꞌawik, xkibꞌij: ¡Ri uj, xuqujeꞌ ri qalkꞌual, uj 
ajchaqꞌ mak che ru kämikal we achi riꞌ! —xechaꞌ.

26 Ri tat Pilato xutzoqopij kꞌu bꞌi ri tat Barrabás. Xtaqan chuchꞌayik ri 
Jesús, te kꞌu riꞌ xujach bꞌik rech käripik, käkämisax cho ri cruz.

27 Te riꞌ xepe ru soldados ri qꞌatal tzij, xkikꞌam bꞌi ri Jesús pa ri nimalaj 
ja jawijeꞌ konojel ri soldados xkimulij kibꞌ chrij. 28 Xkesaj ri ratzꞌiaq ri 
Jesús, xkikoj jun kiäq qꞌuꞌ chrij. 29 Xkikoj jun corona re kemom kꞌix 
chujolom, xkiya jun cheꞌ pu qꞌabꞌ re uwikiäqꞌabꞌ, xexuki chuwäch, xkitzeꞌj 
u wäch, xkibꞌij: ¡Nim u qꞌij ri Nim Taqanel pa ki wiꞌ ri winaq aj Israel! 
—xechaꞌ.

30 Xechubꞌan chupalaj ri Jesús, xuqujeꞌ xkikꞌam ri cheꞌ pu qꞌabꞌ, xkiqꞌosij 
chujolom. 31 Aretaq xetoꞌtaj che retzꞌbꞌexik u wäch, xkijolij ri kiäq qꞌuꞌ 
chrij, xkikoj kꞌu ri qas ratzꞌiaq ri Areꞌ chrij. Te kꞌu riꞌ xkikꞌam bꞌi churipik 
cho ri cruz.

Kärip ri Jesús cho ri cruz
32 Elem bꞌi ke, xkiriq kꞌu jun achi aj Cirene, Simón u bꞌiꞌ, xkikoj ki 

chuqꞌabꞌ che rech kutelej bꞌi ru cruz ri Jesús.
33 Je wa riꞌ xeopan pa ri juyubꞌ ri käbꞌix Gólgota che. We bꞌiꞌaj riꞌ kel 

kubꞌij: Ri Juyubꞌ re ru Bꞌaqil Jolomaj. 34 Xkiya jun vino che ri Jesús ri 
yujtal rukꞌ jun kꞌa qꞌayes ri käbꞌix “mirra” che. Aretaq kꞌut xunaꞌ ri Jesús, 
man xraj taj xutijo.

35 Aretaq ki ripom chik ri Jesús cho ri cruz, ri soldados xkesaj suerte 
chujachik ri ratzꞌiaq ri Jesús chkiwäch. Je kꞌu xbꞌantajik jas ri xubꞌij kan 
ri qꞌalajisal re ru Loqꞌ Pixabꞌ ri Dios ojer: “Xkesaj suerte chujachik ri 
watzꞌiaq chkiwäch,” —xchaꞌ.

36 Te kꞌu riꞌ ri soldados xetꞌuyi chilaꞌ chuchajixik ri Areꞌ. 37 Kojom kꞌu 
puwiꞌ ri cruz jun tzꞌibꞌtalik ri kubꞌij jas che xqꞌat tzij puwiꞌ ri Jesús rech 
käripik. Ri tzꞌibꞌtalik xubꞌij: ARE WAꞌ RI JESÚS, RI NIM TAQANEL PA KI 
WIꞌ RI WINAQ AJ ISRAEL, —kächaꞌ.

38 Xuqujeꞌ xerip kiebꞌ elaqꞌomabꞌ rukꞌ. Jun pu wikiäqꞌabꞌ, jun pu 
moxqꞌabꞌ. 39 Ri winaq ri xeokꞌowik xkiyoqꞌo, xkisutusa ri ki jolom. 
40 Xkibꞌij: At riꞌ ri kabꞌij chi katkowinik kawulij ri nimalaj rachoch Dios, 
xa kꞌu pa oxibꞌ qꞌij kayak chi na waꞌ jumul chik, chatoꞌ bꞌaꞌ awibꞌ. We at 
riꞌ ru Kꞌojol ri Dios, chatqaj loq cho ri cruz, —xecha che.

41 Jeꞌ xuqujeꞌ ri ki nimaqil ri sacerdotes, ri tijonelabꞌ re ri Pixabꞌ, ri 
tataꞌibꞌ fariseos kukꞌ ri ki nimaqil ri winaq aj Israel, xkitzeꞌj u wäch, 
xkitzijobꞌela kibꞌ, xkibꞌij: 42 Xtobꞌ chke nikꞌiaj chik, man käkowin tä kꞌu ri 
Areꞌ chutoꞌik ribꞌ. We qas are Nim Taqanel kech ri winaq aj Israel, chqaj 
loq cho ri cruz, rech kujkojon che, —xechaꞌ. 43 Kubꞌij chi u kuꞌbꞌam u kꞌux 

chrij ri Dios. We bꞌaꞌ qas tzij loqꞌ chuwäch ri Dios, ri Areꞌ kätoꞌw ta na 
chanim riꞌ. U bꞌim kꞌut chi are u Kꞌojol ri Dios, —xechaꞌ.

44 Ri elaqꞌomabꞌ ri e ripom rukꞌ ri Jesús, xuqujeꞌ xketzꞌbꞌej u wäch.

Käkäm ri Jesús
45 Xqꞌequmar kꞌu ronojel ruwächulew. Xuwi xuchap pa ri nikꞌiaj qꞌij, 

kꞌä teꞌ xokꞌow pa ri urox hora bꞌenaq qꞌij. 46 Qas pa ri hora riꞌ xuraq u chiꞌ 
ri Jesús, ko xchꞌawik, xubꞌij: Eloi, Eloi, ¿lama sabactani? —xchaꞌ. Jeꞌ kel 
kubꞌij waꞌ: Nu Dios, nu Dios, ¿jas che in wonobꞌam la kanoq? —kächaꞌ.

47 Jujun kꞌu chke ri e takꞌatoj chilaꞌ xkita waꞌ, xkibꞌij: We achi riꞌ are 
tajin kusikꞌij ri qa mam Elías ri qꞌalajisal re ru Loqꞌ Pixabꞌ ri Dios ojer, 
—xechaꞌ.

48 Te kꞌu riꞌ jun chke ri winaq xutik anim, xeꞌk, xukꞌama loq jun 
estropajo, xurubꞌ chupam chꞌäm vino, xuya waꞌ puwiꞌ jun aj, xuya aqꞌan 
che ri Jesús rech kutijo. 49 Are kꞌu ri nikꞌiaj winaq chik xkibꞌij: Chiya 
kanoq, chqila na we ne käpe ri qa mam Elías chutoꞌik, —xechaꞌ.

50 Jumul chik ko xuraq u chiꞌ ri Jesús, xkäm kꞌut, xel ranimaꞌ. 51 Are 
chiꞌ kꞌut ri tasbꞌal u pam ri nimalaj rachoch Dios xjisjobꞌik, kiebꞌ xubꞌano, 
xpe ajsik kꞌä ikim. Xpe jun käbꞌraqan, ri nimaq taq abꞌaj kꞌut xepaxik. 
52 Ri ki jul taq ri käminaqibꞌ xejaqjobꞌik, e kꞌia ri ojer taq winaq ri 
xekojon che ri Dios, ri e käminaq chik, xekꞌastaj chkixol ri käminaqibꞌ. 
53 Ri e areꞌ xebꞌel bꞌi pa ri ki jul aretaq kꞌastajinaq chi ri Jesús chkixol 
ri käminaqibꞌ, xebꞌok kꞌu pa ri loqꞌalaj tinimit Jerusalén. Chilaꞌ kꞌut kꞌia 
winaq xeilowik. 

54 Are kꞌu ri ki nimal soldados aj Roma xuqujeꞌ ri soldados ri e kꞌo rukꞌ 
ri ki chajim ri Jesús, aretaq xkinaꞌ ri käbꞌraqan xuqujeꞌ xkil ronojel ri 
xkꞌulmatajik, sibꞌalaj xkixej kibꞌ, xkibꞌij: ¡Qas tzij, u Kꞌojol ri Dios waꞌ we 
achi riꞌ! —xechaꞌ.

55 E kꞌo kꞌu kꞌia ixoqibꞌ chilaꞌ ri tajin kekaꞌy apan chinaj. We ixoqibꞌ riꞌ 
xeteri rukꞌ ri Jesús, xepe rukꞌ pa Galilea, xetobꞌ kꞌu che. 56 Chkixol kꞌu ri 
e areꞌ kꞌo ri nan María ri aj Magdala, ri María ru nan ri Jacobo, ri José, 
xuqujeꞌ ri ki nan ru kꞌojol ri Zebedeo.

Kämuq ru cuerpo ri Jesús
57 Aretaq okem kubꞌan ri aqꞌabꞌ, xpe jun qꞌinom achi, José u bꞌiꞌ. Are aj 

Arimatea, jun u tijoxel kꞌu ri Jesús waꞌ. 58 Xok cho ri tat Pilato, xutaꞌ ru 
cuerpo ri Jesús che. Xtaqan kꞌu ri tat Pilato chi käyiꞌ che. 59 Ri tat José 
xukꞌam ru cuerpo ri Jesús, xupis chupam jun saqalaj payuꞌ. 60 Xuya pa jun 
kꞌakꞌ muqubꞌal ri rech ri areꞌ, ri kꞌotom koq pa ri abꞌaj. Xuwolqotij kꞌu kan 
jun abꞌaj chuchiꞌ ri muqubꞌal che tzꞌapibꞌal re, te kꞌu riꞌ xeꞌk. 61 Kꞌo kꞌu ri 
nan María ri aj Magdala chilaꞌ rachiꞌl ri jun María chik. E tꞌuyul chuwäch 
ri xmuq wi ri Jesús.

Xekoj soldados chuchajixik ru cuerpo ri Jesús
62 Chukabꞌ qꞌij chik, ya okꞌowinaq chi ri qꞌij aretaq ri winaq aj Israel 

käkaꞌn u bꞌanik ronojel che ri qꞌij re uxlanem, ri ki nimaqil ri sacerdotes 
kukꞌ ri tataꞌibꞌ fariseos xebꞌeꞌ rukꞌ ri tat Pilato. 63 Xkibꞌij kꞌu che: Tat, xnaꞌtaj 
chqe chi ri Jesús ri kꞌia bꞌanow taq tzij xubꞌano, aretaq kꞌasal na xubꞌij 
chi churox qꞌij käkꞌastaj na chkixol ri käminaqibꞌ. 64 Rumal riꞌ taqan la 
chuchajixik ri muqubꞌal kꞌä kätzꞌaqat na ri oxibꞌ qꞌij, rech man kepe tä ru 
tijoxelabꞌ che relaqꞌaxik bꞌi ru cuerpo, te kꞌu riꞌ käkibꞌij ta kꞌu chke ri winaq: 
“Xkꞌastaj ri Jesús chkixol ri käminaqibꞌ,” —mechaꞌ. We je riꞌ are jun bꞌanow 
tzij riꞌ ri sibꞌalaj nim na chuwäch ri nabꞌe, —xecha che ri tat Pilato. 

65 Ri tat Pilato xubꞌij chke: Chikꞌama bꞌi we soldados riꞌ iwukꞌ. Jix, 
jichajij ri muqubꞌal. Utz chibꞌana che, jas ri kixkowin che, —xcha chke.

66 Xebꞌeꞌ kꞌut, utz xkaꞌn che ri muqubꞌal. Xkikoj jun retal chrij ri abꞌaj ri 
kojom chuchiꞌ. Xekiya kꞌu kan ri soldados chilaꞌ chuchajixik ri muqubꞌal.

Ri Jesús käkꞌastaj chkixol ri käminaqibꞌ

28  1 Okꞌowinaq chi kꞌu ri qꞌij re uxlanem, saqirem kubꞌan pa ri 
nabꞌe qꞌij re ri semana. Ri nan María ri aj Magdala rachiꞌl ri jun 

María chik xebꞌeꞌ che rilik ri muqubꞌal. 2 Xaq kꞌu teꞌtalik xpe jun nimalaj 
käbꞌraqan. Are jun ángel ri taqom loq rumal ri Dios xqaj loq chikaj, xopan 
chilaꞌ jawijeꞌ ri muqutal wi ri Jesús. Xresaj apan ri abꞌaj ri tzꞌapibꞌal re 
ru chiꞌ ri muqubꞌal, te kꞌu riꞌ xtꞌuyi puwiꞌ. 3 Ri ángel sibꞌalaj käjuluwik jas 
ri jun kaypaꞌ. Ri ratzꞌiaq sibꞌalaj saq jeꞌ jas ri saq tew. 4 Aretaq xkil waꞌ 
ri soldados, sibꞌalaj xkixej kibꞌ, xebꞌirbꞌitik, pakꞌalik xeqajik jeꞌ ta ne ri 
xekämik. 5 Ri ángel xubꞌij chke ri ixoqibꞌ: Mixej iwibꞌ. Wetam chi are tajin 
kitzukuj ri Jesús ri xrip cho ri cruz, —xcha chke. 6 Man kꞌo tä chi waral, 
xane kꞌastajinaq chi bꞌi chkixol ri käminaqibꞌ jas ri xubꞌij. Jiwilampeꞌ 
jawijeꞌ ri xyiꞌ wi. 7 Jix bꞌaꞌ aninaq. Chibꞌij waꞌ chke ru tijoxelabꞌ: “Ri Areꞌ 
xkäm na, xkꞌastaj kꞌu bꞌi chkixol ri käminaqibꞌ. Nabꞌejinaq chiwäch, 
bꞌenam re pa Galilea. Chilaꞌ kꞌut kiwil wi na u wäch.” Are waꞌ ri nu tajkil 
iwukꞌ, —xcha ri ángel chke ri ixoqibꞌ.

8 Chanim kꞌut xebꞌel bꞌi ri ixoqibꞌ chiꞌ ri muqubꞌal, jubꞌiqꞌ kixeꞌm kibꞌ, 
jubꞌiqꞌ kekikotik. Aninaq xebꞌeꞌ chubꞌixik waꞌ chke ru tijoxelabꞌ. 9 Bꞌenam 
kꞌu ke pa ri bꞌe aretaq ri Jesús xukꞌut ribꞌ chkiwäch, xuya kꞌu rutzil ki 
wäch. Ri ixoqibꞌ xeqebꞌ rukꞌ ri Jesús, xkiqꞌijilaj, xkichap kꞌu ri raqan. 10 Ri 
Jesús xubꞌij chke: Mixej iwibꞌ. Jibꞌij chke ri wachalal chi rajwaxik kebꞌeꞌ 
pa Galilea. Käkil kꞌu na nu wäch chilaꞌ, —xcha chke.

Waral käqil wi jas ri xkibꞌij ri soldados
11 E bꞌenaq ri ixoqibꞌ pa ri bꞌe, jujun chke ri soldados ri xechajin ri 

muqubꞌal xebꞌeꞌ pa ri tinimit Jerusalén, xekibꞌij kꞌu chke ri ki nimaqil ri 

sacerdotes ri xkꞌulmatajik. 12 Are kꞌu ri ki nimaqil ri sacerdotes xebꞌeꞌ kukꞌ 
ri ki nimaqil ri winaq aj Israel, rech käjunamataj ki tzij. Xkiya kꞌu nimaq 
taq puaq chke ri soldados che tojbꞌal ke. 13 Xkibꞌij kꞌu chke: Chibꞌij ix chi 
chaqꞌabꞌ aretaq tajin kixwarik xepe ru tijoxelabꞌ ri Jesús, xkelaqꞌaj bꞌi ru 
cuerpo, —kixcha na. 14 We kꞌu kopan u bꞌixik waꞌ rukꞌ ri qꞌatal tzij, ri uj 
kujtobꞌ na chubꞌixik che chi qas tzij rech man kꞌo tä kꞌäx kiriqo, —xecha 
chke.

15 Xkikꞌam kꞌu ri puaq ri soldados, jeꞌ xkaꞌno jas ri xbꞌix chke. Je waꞌ xel 
u tzijol chkixol ri winaq aj Israel, je kꞌu waꞌ käkitzijoj kꞌä we kämik riꞌ.

Ri Jesús keupixbꞌaj ri apóstoles
16 Xebꞌeꞌ kꞌu ri julajuj u tijoxelabꞌ ri Jesús pa Galilea, pa ri juyubꞌ ri 

xubꞌij ri Jesús chke. 17 Aretaq xkil u wäch ri Jesús, xkiqꞌijilaj. E kꞌo kꞌu 
jujun ri xubꞌan kiebꞌ ki kꞌux chrij. 18 Xqebꞌ kꞌu ri Jesús kukꞌ ru tijoxelabꞌ, 
xubꞌij chke: Chwe in yoꞌm wi ronojel taqanik pa ri kaj, xuqujeꞌ pa ki wiꞌ 
ri winaq cho ruwächulew, —xcha chke. 19 Jix bꞌaꞌ kukꞌ konojel ki wäch 
winaq cho ruwächulew, chibꞌanaꞌ chi kebꞌok che nu tijoxelabꞌ. Chibꞌana 
ki qasnaꞌ pa ru bꞌiꞌ ri qa Tat, pa ru bꞌiꞌ ru Kꞌojol, pa ru bꞌiꞌ ri Loqꞌalaj 
Espíritu. 20 Cheitijoj chunimaxik ronojel ri ix nu taqom wi. Chiwetamaj 
kꞌut chi ri in, in kꞌo iwukꞌ ronojel qꞌij, kꞌä pa ri kꞌisbꞌal qꞌij re ruwächulew, 
—xcha ri Jesús chke ru tijoxelabꞌ. Amén. 

Ri Juan Qasal Jaꞌ kätzijon pa taq juyubꞌ ri kätzꞌinowik

1  1 Jeꞌ u chaplexik waꞌ ri Utzalaj Tzij re ri Evangelio chrij ri Jesucristo 
ri u Kꞌojol ri Dios.

2 Je waꞌ ri xtzꞌibꞌax kan ojer chrij ri Cristo a rumal ri qa mam Isaías ri 
qꞌalajisal re ru Loqꞌ Pixabꞌ ri Dios, kubꞌij:

¡Chiwilampeꞌ!
—xcha ri Dios chke ri winaq. Xubꞌij kꞌu che ru Kꞌojol:

Ri in kintaq bꞌi ri nu taqoꞌn,
känabꞌej kꞌu na chawäch,

kubꞌan na u bꞌanik ra bꞌe,
—xcha ri Dios che.
 3 Kꞌo jun ri ko kächꞌaw pa taq juyubꞌ

ri kätzꞌinowik, kubꞌij: “Chibꞌana u bꞌanik
ri nim bꞌe ri käbꞌin wi ri Qajaw,
chisukꞌumaj, chibꞌana kꞌu sibꞌalaj jikom
che ru bꞌe,”

—kächaꞌ, —xcha ri qa mam Isaías. 4 Je waꞌ riꞌ xpe ri tat Juan. Are 
kꞌu tajin kubꞌan ki qasnaꞌ ri winaq pa taq juyubꞌ ri kätzꞌinowik. 
Kutzijoj kꞌu chke chi rajwaxik käkikꞌex kanimaꞌ, käkikꞌex ki 
chomanik, te kꞌu riꞌ käbꞌan ki qasnaꞌ rech käqꞌalajinik chi jeꞌ ki 
bꞌanom waꞌ. Xa je riꞌ käsachtaj taq ri ki mak. 5 Xepe kꞌu konojel ri 
winaq aj Jerusalén, xuqujeꞌ ri e kꞌo pa taq ri nikꞌiaj tinimit chik 
re Judea, xeopan rukꞌ ri tat Juan chutatabꞌexik ri kubꞌij. Aretaq 
käkiqꞌalajisaj ri ki mak, käbꞌan kꞌu ki qasnaꞌ rumal ri tat Juan pa ri 
nimaꞌ Jordán.

RI UTZALAJ TZIJ RE RI 
EVANGELIO RI XUTZꞌIBꞌAJ 

RI SAN MARCOS
 

 

a 1:2 Ri tzij “Cristo” o “Mesías” kel kubꞌij “chaꞌtal rumal ri Dios”. 

b 1:6 Ri camello are jun awaj ri kuyaꞌ käkiejen jun chrij, más kꞌut käkoj che taq eqaꞌn. Nim 
na riꞌ chuwäch jun kiej. 

6 Are kꞌu ri tat Juan kukoj atzꞌiaq ri bꞌanom rukꞌ ri rismal jun awaj 
camello b u bꞌiꞌ, tzꞌum ru pas. Xa sakꞌ xuqujeꞌ u waꞌl cheꞌ kutijo. 7 Kätzijon 
kꞌu ri tat Juan, kubꞌij chke ri winaq: Käpe chi na Jun ri qas nim u qꞌij, 
nim kꞌu na u bꞌanik chnuwäch in. Man taqal tä chwe in kinpachiꞌk kinkir 
ru kꞌamal u xajäbꞌ, —kächaꞌ. 8 Qas tzij ri in nu bꞌanom qasnaꞌ alaq rukꞌ 
joron, ri Areꞌ kꞌut kubꞌan na qasnaꞌ alaq rukꞌ ri Loqꞌalaj Espíritu rech ri 
Dios, —xcha chke ri winaq.

Käbꞌan u qasnaꞌ ri Jesús
9 Pa taq ri qꞌij riꞌ xpe ri Jesús pa ri tinimit Nazaret re Galilea, xopan 

rukꞌ ri tat Juan. Xbꞌan u qasnaꞌ rumal ri tat Juan pa ri nimaꞌ Jordán. 
10 Te kꞌu riꞌ aretaq tajin kel loq ri Jesús pa ri jaꞌ, chanim xril ri kaj tajin 
käjaqjobꞌik, xuqujeꞌ xril ri Loqꞌalaj Espíritu tajin käqaj loq puwiꞌ, jeꞌ ru 
bꞌanik jun palomäx. 11 Te kꞌu riꞌ xchꞌaw loq jun chikaj, xubꞌij: At riꞌ ri 
loqꞌalaj nu Kꞌojol. Käkikot kꞌu ri wanimaꞌ awumal, —xcha riꞌ.

Kätaqchiꞌx ri Jesús che mak
12 Te kꞌu riꞌ ri Loqꞌalaj Espíritu xukꞌam bꞌi ri Jesús pa taq juyubꞌ ri 

kätzꞌinowik. 13 Xkꞌoji kꞌu chilaꞌ kawinaq qꞌij chkixol ri awaj aj pa taq 
juyubꞌ. Kätaqchiꞌx ri Jesús che mak rumal ri Satanás. Xepe kꞌu ri ángeles 
chupatänixik.

Pa Galilea ri Jesús kuchaplej tzijonem
14 Mäjaꞌ naj kojom ri tat Juan pa cheꞌ aretaq ri Jesús xopan pa Galilea. 

Kutzijoj ri Utzalaj Tzij re ri Evangelio chrij ru taqanik ri Dios pa ki 
wiꞌ ri winaq. 15 Xubꞌij kꞌu ri Jesús chke: Xopan ri qꞌij, xa jubꞌiqꞌ chik 
man kuchaplej ru taqanik ri Dios. Kꞌexa animaꞌ alaq, kꞌexa bꞌaꞌ alaq ri 
chomanik alaq, kojon kꞌu alaq che ri Utzalaj Tzij re ri Evangelio, —xcha 
chke ri winaq.

Ri Jesús keusikꞌij kiejebꞌ chapal taq kär
16 Okꞌowem kubꞌan ri Jesús chuchiꞌ ri mar re Galilea, xril ri tat Simón 

rachiꞌl ri tat Andrés ru chaqꞌ. Tajin käkikꞌiäq bꞌi jun kꞌat chapäbꞌal taq 
kär pa ri mar rumal chi e chapal taq kär ri e areꞌ. 17 Xubꞌij kꞌu ri Jesús 
chke: Chixsaꞌj wukꞌ. Kinbꞌan kꞌu na chiwe chi kixok che ki mulixik winaq 
chukꞌexwäch ri kär, —xcha chke.

18 Chanim xekiya kan ri ki kꞌat, xebꞌeꞌ rukꞌ ri Jesús.
19 Xbꞌin chi kꞌu apan jubꞌiqꞌ ri Jesús, xril ri tat Jacobo rachiꞌl ri 

tat Juan ru chaqꞌ, e u kꞌojol ri tat Zebedeo waꞌ. E kꞌo pa ri ki barco, 

kekikꞌojoj kꞌu ri ki kꞌat. 20 Xeusikꞌij ri Jesús. Ri e areꞌ kꞌut chanim xkiya 
kan ri Zebedeo ri ki tat pa ri barco kukꞌ ri ajchakibꞌ, xebꞌeꞌ kꞌu rukꞌ ri 
Jesús. 

Jun achi ri kꞌo jun itzelalaj espíritu che
21 Xeopan kꞌu pa ri tinimit Capernaum. Are kꞌu pa ri qꞌij re 

uxlanem xok ri Jesús pa ri rachoch Dios, xuchap ki tijoxik ri winaq 
chilaꞌ. 22 Ri winaq kꞌut sibꞌalaj käkikajmaj ru tijonik ri Jesús rumal 
chi keutijoj jeꞌ jas jun achi ri kꞌo u taqanik pa ki wiꞌ, man junam taj 
jas ri käkaꞌn ri tijonelabꞌ re ri Pixabꞌ. 23 Xok kꞌu bꞌi pa ri rachoch Dios 
jun achi ri kꞌo jun itzelalaj espíritu che. Are chiꞌ ri tajin kächꞌaw ri 
Jesús, ri achi xuraq u chiꞌ, 24 xubꞌij: ¡Aa! ¿Jas kaj la chqe uj, Jesús aj 
Nazaret? —kächa riꞌ. ¿A xa petinaq la chusachik qa wäch? In wetam 
wäch la, chi lal riꞌ ri loqꞌalaj achi taqom loq rumal ri Dios, —xcha 
che ri Jesús.

25 Are kꞌu ri Jesús xuyajo, xubꞌij che: ¡Chatzꞌapij u pa chiꞌ, chatel che we 
achi riꞌ! —xcha che.

26 Ri itzelalaj espíritu xubꞌan che ri achi chi xtzaqik, xuyakya ribꞌ, 
ko xuraq u chiꞌ, xel bꞌi che. 27 Konojel kꞌut xkikajmaj waꞌ, xkichapla u 
tzijobꞌexik kibꞌ, xkibꞌij: ¿Jas waꞌ? ¡Jun kꞌakꞌ tijonik ne lo waꞌ! We achi riꞌ 
yoꞌm pu qꞌabꞌ keutaq ri itzelalaj taq espíritus, keniman kꞌu che, —xecha ri 
winaq.

28 Chanim kꞌut ri tajin käbꞌan rumal ri Jesús xel u tzijol waꞌ pa taq 
konojel ri tinimit ri e kꞌo pa Galilea, xuqujeꞌ pa taq ri tinimit ri naqaj e 
kꞌo wi che ri Galilea.

Ri Jesús kukunaj ru jiꞌ chichuꞌ ri tat Pedro
29 Aretaq ri Jesús xel bꞌi pa ri rachoch Dios, xeꞌ chanim cho rachoch 

ri tat Simón, ri tat Andrés, e rachiꞌl kꞌu ri tat Jacobo, ri tat Juan. 30 Are 
kꞌu ru jiꞌ chichuꞌ ri tat Simón qajinaq che jun nimalaj qꞌaqꞌ. Chanim kꞌut 
xkitzijoj waꞌ che ri Jesús. 31 Ri Jesús xqebꞌ rukꞌ ri chichuꞌ, xuchap che ru 
qꞌabꞌ, xuwalijisaj kꞌut. Chanim xtäni ri qꞌaqꞌ chrij ri chichuꞌ. Xuchap kꞌu ri 
ki patänixik.

Ri Jesús keukunaj ri yawabꞌibꞌ
32 Aretaq xqꞌeqal chik, qajem kubꞌan ri qꞌij, xekikꞌam bꞌi konojel ri 

yawabꞌibꞌ cho ri Jesús, xuqujeꞌ konojel ri e kꞌo itzel taq espíritus chke. 
33 Konojel ri winaq ri kebꞌel pa ri tinimit Capernaum xkimulij kibꞌ chiꞌ ri 
ja, rachoch ri tat Simón. 34 Ri Jesús xeukunaj kꞌia yawabꞌibꞌ ri e kꞌo kꞌia u 
wäch yabꞌil chke, xuqujeꞌ xeresaj bꞌi kꞌia itzel taq espíritus chke ri winaq. 
Man kuya tä kꞌu ri Jesús chke ri itzel taq espíritus chi kechꞌawik, rumal 
chi ketam u wäch.

c 1:40 Ri itzel chꞌaꞌk are jun yabꞌil ri sibꞌalaj kꞌäx ri kusipaj ribꞌ. 

Pa Galilea ri Jesús kutzijoj ri Utzalaj Tzij re ri 
Evangelio chrij ru taqanik ri Dios

35 Sibꞌalaj aqꞌabꞌ kꞌut xwalij ri Jesús, kꞌä mäjoq käsaqirik. Xel bꞌik, xeꞌ 
pa ri juyubꞌ ri kätzꞌinowik, xubꞌan kꞌu orar chilaꞌ. 36 Are kꞌu ri tat Simón, 
xuqujeꞌ ri e kꞌo rukꞌ xebꞌeꞌk, xkitzukuj ri Jesús. 37 Aretaq xkiriqo, xkibꞌij 
che: Konojel ri winaq ketzukun che la, —xecha che.

38 Xubꞌij kꞌu ri Jesús chke: Joꞌ pa ri juleꞌ taq tinimit chik ri e kꞌo 
chqanaqaj, rech chilaꞌ xuqujeꞌ kintzijon wi. Che kꞌu waꞌ in elinaq wi loq, 
—xcha chke.

39 Ri Jesús kusolij kꞌu taq ri tinimit pa ronojel Galilea. Pa taq ri rachoch 
Dios ri käkimulij wi kibꞌ ri winaq, kutzijoj ri Utzalaj Tzij re ri Evangelio 
chrij ru taqanik ri Dios pa ki wiꞌ ri winaq, xuqujeꞌ keresaj bꞌi itzel taq 
espíritus chke.

Ri Jesús kukunaj jun achi ri kꞌo itzel chꞌaꞌk che
40 Xopan kꞌu rukꞌ ri Jesús jun achi ri kꞌo itzel chꞌaꞌk c che. Xuchap u 

bꞌochiꞌxik ri Jesús, xxukiꞌk, xubꞌij che: Tat, ri in wetam chi ri lal käkowin 
la che nu kunaxik we kaj la, —xcha che.

41 Xel kꞌu u kꞌux ri Jesús che. Xuyuq ru qꞌabꞌ, xuchap koq ri achi, xubꞌij 
che: Kwaj, —kächaꞌ. Chutzir bꞌaꞌ la, —xcha che.

42 Xuwi waꞌ xubꞌij, chanim xel ri itzel chꞌaꞌk che ri achi, xutzirik. 43 Ri 
Jesús sibꞌalaj xupixbꞌaj ri achi kꞌä mäjaꞌ kutaq bꞌik, 44 xubꞌij bꞌi che: 
¡Tampe la! Kꞌo jas mäbꞌij la che jachin jun. Oj la, jekꞌutu ibꞌ la cho ri 
sacerdote. Ya la ri sipanik ri taqom kan rumal ri qa mam Moisés ojer chi 
käyiꞌk aretaq käkunataj jun ri kꞌo itzel chꞌaꞌk che. Are kꞌu qꞌalajisabꞌal waꞌ 
chkiwäch ri winaq, —xcha che.

45 Xel kꞌu bꞌi ri achi, sibꞌalaj kutzijoj ri xbꞌan che. Xresaj kꞌu u tzijoxik 
waꞌ, je kꞌu riꞌ chi ri Jesús man käkowin tä chik kok chi saqil pa taq ri 
tinimit. Xane xaq pa taq juyubꞌ ri kätzꞌinowik käkꞌoji wi ri Areꞌ. Kepe kꞌu 
ri winaq pa ronojel tinimit, keopan rukꞌ ri Jesús. 

Ri Jesús kukunaj jun achi ri käminaq u cuerpo

2  1 Xopan jumul chik ri Jesús pa ri tinimit Capernaum. Xkeꞌ kꞌu kiebꞌ 
oxibꞌ qꞌij, xtatajik chi kꞌo chi cho ja. 2 Chanim kꞌut xkimulij kibꞌ kꞌia 

winaq, je riꞌ chi man kꞌo tä chi jawijeꞌ kekꞌoji wi, pune ta ne xa chuchiꞌ 
ri ja. Are kꞌu ri Jesús kutzijoj ru Loqꞌ Pixabꞌ ri Dios chke. 3 Xeopan kꞌu 
kiejebꞌ achijabꞌ rukꞌ ri Jesús, ki telem jun achi ri käminaq u cuerpo. 
4 Man kekowin tä kꞌut kebꞌok chuwäch ri Jesús, ki mak ri sibꞌalaj kꞌia 
winaq. Xkesaj kꞌu apan ru xoꞌtil ri ja. Xkikꞌot jun jul puwiꞌ ri ja chusikꞌel 

d 2:10 Ri Jesús xukoj we bꞌiꞌaj riꞌ chbꞌil ribꞌ chukꞌutik chi are ri Cristo o ri Mesías ri xtzꞌibꞌax 
ojer pa ru Loqꞌ Pixabꞌ ri Dios chi käpetik. e 2:16 Ri tataꞌibꞌ fariseos e areꞌ winaq waꞌ aj 
Israel ri sibꞌalaj xkiqatej u nimaxik ru Pixabꞌ ri Moisés. Xkaꞌn kꞌu nimal, xkichomaj kꞌut chi 
e utz na chkiwäch konojel ri winaq. Kꞌia ki naqꞌatisam wi kibꞌ ri man qas tä are ri kubꞌij ru 
Tzij ri Dios. 

ri kꞌo wi ri Jesús, xkiqasaj kꞌu bꞌi ri alaj chꞌat ri qꞌoyol wi ri käminaq u 
cuerpo. 5 Aretaq ri Jesús xrilo chi sibꞌalaj kekojon che, xubꞌij che ri achi ri 
käminaq u cuerpo: Tat, ¡xesachtaj ri mak la! —xcha che. 

6 E tꞌuyul kꞌu chilaꞌ jujun chke ri tijonelabꞌ re ri Pixabꞌ, tajin 
kechomanik, ketzijon kꞌu pa kanimaꞌ, 7 käkibꞌij: “¿Jas che jeꞌ kätzijon waꞌ 
we achi riꞌ? Kubꞌij ri sibꞌalaj äwas u bꞌixik,” —kechaꞌ. “¿Jachin ta lo ri 
käkowin chusachik mak xane xaq xuwi ri Dios?” —xecha riꞌ.

8 Chanim xunaꞌ waꞌ ri Jesús pa ranimaꞌ, ya retam chik jas ri tajin 
käkichomaj, xubꞌij kꞌu chke: ¿Jas che jeꞌ kächomaj alaq waꞌ pa animaꞌ 
alaq? —kächa chke. 9 ¿Jachike ri man kꞌäx tä u bꞌixik che ri achi, ri u 
bꞌixik: “Ri mak la xesachtajik”, o ri u bꞌixik: “Walij bꞌaꞌ la, kꞌama la bꞌi ri 
sok la, bꞌin bꞌaꞌ la”? —kächa ri Jesús. 10 Rech bꞌaꞌ ketamaj alaq chi ri in, 
in riꞌ ri Ralkꞌual ri Dios ri Qas Winaq, d kꞌo nu taqanik pa ki wiꞌ ri winaq 
cho ruwächulew, xuqujeꞌ rech ketamaj alaq chi yaꞌtal chwe in chi kinsach 
ri ki mak, ¡tampe alaq ri kinbꞌij! —xcha chke.

Xubꞌij kꞌu ri Jesús che ri achi ri käminaq u cuerpo: 11 Kinbꞌij che la, 
¡walij bꞌaꞌ la! Oj la cho ja, kꞌama la bꞌi ri sok la, —xcha ri Jesús che ri 
achi.

12 Chanim xwalij ri achi, xutelej bꞌi ri alaj u chꞌat. Xel bꞌi chkiwäch 
konojel, je riꞌ chi konojel xkikajmaj ri xbꞌantajik, xkinimarisaj u qꞌij ri 
Dios, xkibꞌij: ¡Man kꞌo tä jumul ri jeꞌ qilom waꞌ! —xechaꞌ.

Ri Jesús kusikꞌij ri tat Leví rech keꞌ rukꞌ
13 Ri Jesús xeꞌ chi jumul chuchiꞌ ri mar, sibꞌalaj e kꞌia kꞌu ri winaq ri 

xeopan rukꞌ. Are kꞌu ri Areꞌ xeutijoj che ru Loqꞌ Pixabꞌ ri Dios. 14 Okꞌowem 
kubꞌan ri Jesús jawijeꞌ ri kätoj wi ri alkabꞌal, xril kꞌu ri tat Leví, u kꞌojol ri 
tat Alfeo, tꞌuyul chilaꞌ. Xubꞌij kꞌu che: Saꞌj la wukꞌ, —xcha che.

Xwalij kꞌu ri tat Leví, xeꞌ rukꞌ ri Jesús.
15 Pa jun qꞌij kꞌut tꞌuyul ri Jesús chiꞌ ri mesa cho rachoch ri tat Leví 

e rachiꞌl ru tijoxelabꞌ. E kꞌia kꞌu ri toqꞌil taq alkabꞌal, xuqujeꞌ nikꞌiaj 
ajmakibꞌ e tꞌuyutꞌoj chiꞌ ri mesa rukꞌ ri Jesús, kukꞌ ru tijoxelabꞌ. E kꞌia 
kꞌu ri winaq e tereninaq loq. 16 Xepe kꞌu ri tataꞌibꞌ fariseos, e xuqujeꞌ ri 
tijonelabꞌ re ri Pixabꞌ. Xkilo chi ri Jesús tajin käwiꞌ kukꞌ toqꞌil taq alkabꞌal 
xuqujeꞌ nikꞌiaj ajmakibꞌ chik, xkitaꞌ kꞌu chke ru tijoxelabꞌ, xkibꞌij: ¿Jas 
che käwiꞌ ri Jesús kukꞌ toqꞌil taq alkabꞌal xuqujeꞌ nikꞌiaj ajmakibꞌ chik? —
xecha chke.

f 2:26 “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. 

17 Aretaq xuta ri Jesús waꞌ, xubꞌij chke: Ri winaq ri utz ki wäch, ri 
kꞌo ki chuqꞌabꞌ, man rajwaxik tä kunal ke, xane are rajwaxik waꞌ chke 
ri yawabꞌibꞌ, —kächa chke. Man in petinaq tä che ki sikꞌixik ri winaq 
ri jikom kanimaꞌ cho ri Dios, xane in petinaq che ki sikꞌixik ri ajmakibꞌ 
ri mäjaꞌ käkikꞌex kanimaꞌ, mäjaꞌ käkikꞌex ki chomanik, —xcha ri Jesús 
chke.

E kꞌo winaq ri käkitaꞌ che ri Jesús chrij ri u bꞌanik ayunar
18 Pa jun qꞌij riꞌ tajin käkaꞌn ayunar ru tijoxelabꞌ ri Juan Qasal Jaꞌ 

xuqujeꞌ ri ki tijoxelabꞌ ri tataꞌibꞌ fariseos. E kꞌo kꞌu jujun winaq xeopan 
rukꞌ ri Jesús, xkibꞌij che: Ru tijoxelabꞌ ri tat Juan xuqujeꞌ ri ki tijoxelabꞌ 
ri tataꞌibꞌ fariseos käkaꞌn ayunar. ¿Jas kꞌu che man käkaꞌn tä ayunar ri 
tijoxelabꞌ la? —xecha che.

19 Xchꞌaw kꞌu ri Jesús, xubꞌij chke: ¿A kuyaꞌ ne lo käkaꞌn ayunar ri e kꞌo 
pa jun kꞌulanem aretaq ri achi ri teꞌ xkꞌuliꞌk kꞌo kan kukꞌ? Aretaq kꞌo ri 
achi riꞌ kukꞌ man kuyaꞌ taj käkaꞌn ayunar, —kächaꞌ. 20 Kopan kꞌu na ri qꞌij 
aretaq kesax bꞌi ri achi chkixol. Te kꞌu riꞌ käkaꞌn na ayunar pa ri qꞌij riꞌ, 
—xcha chke.

21 Xuqujeꞌ xubꞌij ri Jesús: Man kꞌo tä jun winaq ri kutꞌis jun pimalaj 
kꞌojobꞌal chrij jun qꞌel atzꞌiaq. We ta je riꞌ, ri kꞌakꞌ atzꞌiaq kukꞌol ribꞌ, 
käresaj bꞌi jubꞌiqꞌ che ri qꞌel atzꞌiaq, känimar kꞌu ru teqꞌtobꞌik, —kächaꞌ. 
22 Man kꞌo tä jun ri kuya kꞌakꞌ vino pa taq qꞌel taq qꞌebꞌal re tzꞌum. We ta 
je riꞌ, ri vino keutꞌubꞌij riꞌ ri tzꞌum, ketzeletaj kꞌu na kan ri vino xuqujeꞌ 
taq ri tzꞌum. Rajwaxik kꞌut chi ri kꞌakꞌ vino käyiꞌ pa taq kꞌakꞌ taq qꞌebꞌal 
re tzꞌum, —xcha ri Jesús.

Ri tijoxelabꞌ käkichꞌup ri u jolom triko pa jun qꞌij re uxlanem
23 Pa jun qꞌij re uxlanem okꞌowem re ri Jesús pa taq ri tikoꞌn. Are chiꞌ ri 

tajin kebꞌin ru tijoxelabꞌ rukꞌ, xkichaplej ki chꞌupik ru jolom taq ri triko. 
24 Ri tataꞌibꞌ fariseos xkibꞌij che ri Jesús: ¡Chilampe la! ¿Jas che ri tijoxelabꞌ 
la käkaꞌn chak ri äwas u bꞌanik pa taq ri qꞌij re uxlanem? —xecha che.

25 Xubꞌij kꞌu ri Jesús chke: ¿A man kꞌo tä jumul ri sikꞌim alaq ri xubꞌan 
ri qa mam David ojer aretaq ri kꞌo rajwaxik che, xunaꞌ numik, xuqujeꞌ 
ri xkaꞌn ri e kꞌo rukꞌ? 26 Xok kꞌu bꞌi ri qa mam David pa ri rachoch Dios 
aretaq ri tat Abiatar are ki nimal sacerdotes, xutij kꞌu re ri wa ri yoꞌm cho 
ri Dios, xuya kꞌu ke ri e kꞌo rukꞌ xuqujeꞌ. Äwas kꞌu u tijik waꞌ kumal xaq 
jachinoq, xane xaq xuwi chke ri sacerdotes f yaꞌtal wi waꞌ, —xcha chke.

27 Xuqujeꞌ xubꞌij ri Jesús chke: Ri qꞌij re uxlanem xbꞌantaj waꞌ ojer rech 
ri winaq käkiriq utzil rumal, man xebꞌan tä kꞌu ri winaq rech käkaꞌn 

jun utzil che ri qꞌij re uxlanem. 28 Je kꞌu riꞌ ri in, in riꞌ ri Ralkꞌual ri Dios 
ri Qas Winaq, kꞌo nu taqanik puwiꞌ ri qꞌij re uxlanem xuqujeꞌ, —xcha ri 
Jesús chke ri tataꞌibꞌ fariseos.

Ri Jesús kukunaj jun achi ri käminaq jun u qꞌabꞌ

3  1 Xok chi jumul ri Jesús pa ri rachoch Dios, kꞌo kꞌu jun achi chilaꞌ 
ri käminaq jun u qꞌabꞌ. 2 Kaluchiꞌx kꞌu ri Jesús kumal jujun tataꞌibꞌ 

che rilik we kärutzirisaj ru qꞌabꞌ ri achi pa ri qꞌij re uxlanem rech kuyaꞌ 
käkibꞌij chi kꞌo u mak ri Jesús. 3 Xubꞌij kꞌu ri Jesús che ri achi ri käminaq 
jun u qꞌabꞌ: ¡Walij bꞌaꞌ la! ¡Takꞌal la chqawäch! —xcha che.

4 Xubꞌij kꞌu ri Jesús chke ri achijabꞌ ri tajin käkaluchiꞌj: ¿Jachike ri 
man äwas tä u bꞌanik pa ri qꞌij re uxlanem, ri u bꞌanik utzil o ri u bꞌanik 
etzelal? ¿A utz ru toꞌik ru kꞌaslemal jun winaq o ru kämisaxik waꞌ? —
xcha chke.

Man xechꞌaw tä kꞌu ri tataꞌibꞌ. 5 Xpe royowal ri Jesús chke ri achijabꞌ 
riꞌ, keukaꞌyej konojel ri e kꞌo pa taq u xkut, kubꞌisoj ki wäch rumal chi 
sibꞌalaj abꞌajarinaq ri kanimaꞌ. Xubꞌij kꞌu che ri achi: ¡Yuqu ri qꞌabꞌ la! —
xcha che.

Xuyuq kꞌut, xutzir kꞌu ru qꞌabꞌ. 6 Xebꞌel kꞌu bꞌi ri tataꞌibꞌ fariseos, 
chanim xkiriq kibꞌ kukꞌ ri rachiꞌl ri tat Herodes, xkitalaꞌ ki noꞌj chbꞌil taq 
kibꞌ jas ri käkaꞌn chukämisaxik ri Jesús.

E kꞌo kꞌia winaq chuchiꞌ ri mar
7 Are kꞌu ri Jesús xeꞌ apan chkiwäch ri winaq chuchiꞌ ri mar, e rachiꞌl 

kꞌu ru tijoxelabꞌ. Sibꞌalaj e kꞌia ri winaq aj Galilea ri xeteri bꞌi chrij. 
8 Xuqujeꞌ e kꞌia ri winaq aj Judea xepetik. E kꞌo ri aj Jerusalén, xuqujeꞌ ri 
kepe pa Idumea. Nikꞌiaj kepe chꞌäqäp che ri nimaꞌ Jordán, xuqujeꞌ pa taq 
ri tinimit Tiro, ri tinimit Sidón. Xa rumal chi xkita u tzijol ronojel ri tajin 
kubꞌan ri Jesús, xeopan kꞌu rukꞌ. 9 Xubꞌij kꞌu ri Jesús chke ru tijoxelabꞌ 
chi xaq chkꞌol jun barco ri käkꞌoji wi ri Areꞌ, rech man käpitzꞌ tä kumal 
ri kꞌialaj winaq. Jeꞌ xkaꞌno. 10 Are ri Jesús xeukunaj kꞌia winaq, je riꞌ chi 
konojel ri yawabꞌibꞌ käkichꞌikimij kibꞌ chrij ri Jesús rech käkichap koq. 
11 Ri winaq ri e kꞌo itzelalaj taq espíritus chke, aretaq xkil ri Jesús, xetzaq 
kꞌu chuwäch, xkiraq ki chiꞌ, xkibꞌij: ¡Lal riꞌ ri u Kꞌojol ri Dios! —xecha 
che.

12 Ri Jesús sibꞌalaj xeupixbꞌaj ri itzelalaj taq espíritus chi mäkibꞌij jachin 
ri Areꞌ.

Kechaꞌ ri kabꞌlajuj apóstoles rumal ri Jesús
13 Xpaqi kꞌu ri Jesús puwiꞌ jun juyubꞌ. Are kꞌu chilaꞌ ri xeusikꞌij wi jachin 

taq ri xraj xeuchaꞌ. Xeopan kꞌu rukꞌ. 14 Xeukoj kꞌu kabꞌlajuj achijabꞌ rech 
kekꞌoji rukꞌ, rech keutaq bꞌi chutzijoxik ru Loqꞌ Pixabꞌ ri Dios. 15 Xuqujeꞌ xuya 

chke chi käkꞌoji ki kuinem che ki kunaxik ri yawabꞌibꞌ, xuqujeꞌ xuya taqanik 
pa ki qꞌabꞌ che kesaxik bꞌi ri itzel taq espíritus chke ri winaq. 16 E are kꞌu 
waꞌ ri kabꞌlajuj ri xeuchaꞌ ri Jesús: ri tat Simón ri käbꞌix Pedro che rumal ri 
Jesús, 17 ri tat Jacobo u kꞌojol ri tat Zebedeo, xuqujeꞌ ri tat Juan ru chaqꞌ ri 
tat Jacobo. E areꞌ waꞌ ri xkoj Boanerges che ki bꞌiꞌ rumal ri Jesús. Ri bꞌiꞌaj 
riꞌ kel kubꞌij chi e junam rukꞌ ri kiäqul ja. 18 Xeuchaꞌ xuqujeꞌ ri tat Andrés, ri 
tat Felipe, ri tat Bartolomé, ri tat Mateo, ri tat Tomás, ri tat Jacobo u kꞌojol 
ri tat Alfeo, ri tat Tadeo, ri tat Simón ri käbꞌix “u nimal tinimit” che. 19 Ri tat 
Judas Iscariote, ri xjachow ri Jesús, xuqujeꞌ xchaꞌik rumal.

Ri Jesús kutzijoj ri mak ri man käsachtaj taj
20 Te kꞌu riꞌ xeꞌ ri Jesús cho ja. Jumul chik xkimulij kibꞌ kꞌia winaq, je 

riꞌ chi ri Jesús e rachiꞌl ru tijoxelabꞌ man kekowin tä ne kewiꞌk. 21 Aretaq 
ri rachalal ri Jesús xkito chi kꞌo chilaꞌ, xebꞌeꞌ chuchapik. ¡Xkibꞌij kꞌut chi 
chꞌujarinaq ri Areꞌ!

22 Ri tijonelabꞌ re ri Pixabꞌ kꞌut, ri e petinaq pa Jerusalén, käkibꞌij 
chi kꞌo ri Beelzebú rukꞌ ri Jesús. (Ri Beelzebú are ki nimal ri itzel taq 
espíritus.) Käkibꞌij chi xa rumal waꞌ ri Jesús käkowin che kesax bꞌi ri itzel 
taq espíritus, —kecha riꞌ.

23 Ri Jesús kꞌut xeusikꞌij ri winaq, xukoj jun kꞌutbꞌal chkiwäch, xubꞌij: 
¿Jas ta kꞌu lo kubꞌan ri Satanás che resaxik bꞌi ribꞌ? —kächa chke. 24 We 
jun qꞌatbꞌal tzij u bꞌanom kiebꞌ, ri juchꞌobꞌ qꞌatal taq tzij kuyak ribꞌ chrij 
ri juchꞌobꞌ chik, kukꞌis na u wäch ri qꞌatbꞌal tzij riꞌ chbꞌil ribꞌ. 25 Xuqujeꞌ 
we jun achalaxik u bꞌanom kiebꞌ, ri juchꞌobꞌ kuyak ribꞌ chrij ri juchꞌobꞌ 
chik, kukꞌis kꞌu na u wäch ri achalaxik riꞌ chbꞌil ribꞌ, —kächaꞌ. 26 We ta u 
bꞌanom kiebꞌ ri Satanás, kuyak kꞌu ribꞌ chrij chbꞌil ribꞌ, man käkowin tä 
riꞌ chujeqbꞌaxik ribꞌ, xane kukꞌis kꞌu na ribꞌ ri areꞌ, —kächaꞌ.

27 Man kꞌo tä jun käkowinik kok pa ri rachoch jun achi ri sibꞌalaj kꞌo 
u chuqꞌabꞌ, kerelaqꞌaj bꞌi ri jastaq re, we ta mat nabꞌe kuyut na ri achi ri 
kꞌo u chuqꞌabꞌ, kꞌä te kꞌu riꞌ käkowinik kerelaqꞌaj bꞌi ri kꞌo pa rachoch, —
kächa ri Jesús chke.

28 Qas tzij kinbꞌij chech alaq chi konojel ri mak ri käkaꞌn ri winaq kuyaꞌ 
kesachtaj na waꞌ, xuqujeꞌ apachike ta ne ri äwas u bꞌixik chrij ri Dios, ri 
käkibꞌij ri winaq, —kächaꞌ. 29 Apachin kꞌu ri kubꞌij ri äwas u bꞌixik chrij 
ri Loqꞌalaj Espíritu, man käsachtaj tä u mak riꞌ pa taq ri qꞌij ri kepe na, 
rumal chi u bꞌanom jun mak ri man kuyaꞌ taj käsachtajik, —xcha chke.

30 Ri Jesús xubꞌij waꞌ rumal chi ri winaq xkibꞌij: Kꞌo jun itzelalaj 
espíritu che ri Areꞌ, —xecha riꞌ.

Ru nan ri Jesús xuqujeꞌ taq ru chaqꞌ keopan rukꞌ
31 Xopan kꞌu ru nan ri Jesús rukꞌ, xuqujeꞌ taq ru chaqꞌ. Ri e areꞌ 

kꞌut xa e takꞌatoj apan chrij ri ja, xetaqan kꞌu chusikꞌixik ri Jesús. 32 E 

kꞌia kꞌu ri winaq ri ki sutim rij ri Jesús, xkibꞌij che ri Areꞌ: Ri nan la 
xuqujeꞌ taq ri chaqꞌ la xaq e kꞌo apan cho ja, ketzukun che la, —xecha 
che.

33 Xchꞌaw ri Jesús, xubꞌij chke: ¿Jachin ri nu nan, jachin kꞌu taq ri qas 
nu chaqꞌ? —kächaꞌ.

34 Xeukaꞌyej ri e tꞌuyutꞌoj pa taq u xkut, xubꞌij: Cheiwilampe ri nu nan, 
xuqujeꞌ taq ri nu chaqꞌ. 35 Apachin ta ne ri käbꞌanow ru rayinik ri Dios, e 
are waꞌ ri qas wachalal, ri nu chaqꞌ, ri wanabꞌ, ri nu nan, —xcha ri Jesús 
chke.

Ri Jesús kutzijoj ri kꞌutbꞌal chrij ri tikol ijaꞌ

4  1 Ri Jesús xuchaplej chi na jumul ki tijoxik ri winaq chuchiꞌ ri 
mar. Xkimulij kꞌu kibꞌ kꞌialaj winaq rukꞌ, je riꞌ chi xok bꞌi pa jun 

barco puwiꞌ ri mar, xtꞌuyi kꞌu chupam. Konojel ri winaq xekanaj kan 
cho ri ulew chuchiꞌ ri mar. 2 Xeukoj kꞌu taq kꞌutbꞌal che ki tijoxik ri 
winaq chkij kꞌia u wäch taq noꞌj, xubꞌij chke: 3 ¡Tampe alaq! —kächaꞌ. 
Xel bꞌi jun tikol ijaꞌ cho rachoch, xeꞌk, xubꞌana u tikoꞌn. 4 Aretaq tajin 
kujopij ri ijaꞌ, xqaj jubꞌiqꞌ pa ri bꞌe. Xeopan kꞌu ri chikop, kerapapik 
keqajik, xa xkitij bꞌi ri ijaꞌ. 5 Xqaj chi jubꞌiqꞌ xol taq ri abꞌaj, ri man 
kꞌo tä wi kꞌia ulew. Chanim kꞌut xkꞌiy ri jubꞌiqꞌ ijaꞌ riꞌ rumal chi man 
pim tä ri ulew. 6 Aretaq kꞌut xel loq ri qꞌij, xekꞌat ri alaj taq tikoꞌn, 
xechaqiꞌjik rumal chi kꞌä mäjaꞌ nim ki xeraꞌ. 7 Xqaj chi kꞌu jubꞌiqꞌ ri ijaꞌ 
pa taq ri qꞌayes ri kꞌo ki kꞌixol. Xkꞌiy kꞌu ri qꞌayes riꞌ, xujiqꞌisaj ri tikoꞌn, 
je riꞌ chi man xwächin taj. 8 Are kꞌu ri nikꞌiaj ijaꞌ chik xeqaj pa utzalaj 
ulew. Xebꞌel loq ri tux, xekꞌiyik, xewächinik. E kꞌo jujun tikoꞌn xkiya 
juwinaq lajuj ki wäch chupam ru jolom triko chkijujunal, e kꞌo juleꞌ 
chik ri xkiya oxkꞌal ki wäch chupam ru jolom chkijujunal. Ri nikꞌiaj 
tikoꞌn chik xkiya jun ciento ki wäch chupam ru jolom chkijujunal, —
xcha chke. 

9 Te kꞌu riꞌ xubꞌij chke ri winaq: We kꞌo jun ri kujikibꞌa ranimaꞌ 
chutatabꞌexik ri nu tzij, ¡chutatabꞌej bꞌaꞌ! —xcha chke.

Ri Jesús kubꞌij chke ru tijoxelabꞌ jas ki patän ri kꞌutbꞌal ri kukojo
10 Aretaq ri Jesús xaq u tukiel chik kꞌolik, xeopan jujun chke ri winaq 

rukꞌ, kachiꞌl ri kabꞌlajuj u tijoxelabꞌ. Xkitaꞌ kꞌu che jas kel kubꞌij ri kꞌutbꞌal 
ri xutzijoj chke. 11 Xchꞌaw kꞌu ri Jesús, xubꞌij: Ri ix, yoꞌm chiwe rumal ri 
Dios ri retamaxik ri man ketam tä ri nikꞌiaj winaq chik chrij ru taqanik 
ri Dios pa ki wiꞌ ri winaq. Are kätzijox kꞌu waꞌ chke ri juleꞌ winaq chik 
xa kukꞌ taq kꞌutbꞌal. 12 Je riꞌ, rumal chi pune jaqal ri ki waqꞌäch, man 
kekowin tä chuchꞌobꞌik ri käkilo. Pune kꞌu käkitatabꞌej na ri qas tzij, man 
käkichꞌobꞌ tä riꞌ ri ki tatabꞌem, rech man käkitzelej tä kibꞌ rukꞌ ri Dios, 
man käsachtaj tä ki mak, —xcha chke.

Ri Jesús kutzijoj chke ru tijoxelabꞌ jas kel 
kubꞌij ri kꞌutbꞌal chrij ri tikol ijaꞌ

13 Xubꞌij chi kꞌu ri Jesús chke: ¿A mat lo kichꞌobꞌ ri kel kubꞌij waꞌ we 
kꞌutbꞌal riꞌ ri xintzijoj chiwe? ¿Jas kꞌu kiwetamabꞌej taq ke konojel ri 
nikꞌiaj taq kꞌutbꞌal chik ri keintzijoj na chiwe? —kächa chke. 14 Ri tikol 
ijaꞌ are junam rukꞌ ri winaq ri kutzijoj ru Loqꞌ Pixabꞌ ri Dios. 15 Ri ijaꞌ 
ri xeqaj pa ri bꞌe, e are kꞌu waꞌ jas ri winaq ri kätik ru Tzij ri Dios pa 
kanimaꞌ, käkita kꞌu ri Tzij, chanim kꞌut käpe ri Satanás, käresaj ri Tzij 
ri xqaj pa kanimaꞌ. 16 Junam xuqujeꞌ ri ijaꞌ ri xeqaj xol taq ri abꞌaj. E 
are waꞌ jas ri winaq ri käkita ru Tzij ri Dios rukꞌ kikotemal, jeꞌl käkito. 
17 Man qas tä kꞌu kꞌo ri ki xeraꞌ, xane xaq kiebꞌ oxibꞌ qꞌij käkichꞌijo. Aretaq 
käkichaplej u riqik kꞌäx, kraj keyoqꞌik rumal rech ru Tzij ri Dios, chanim 
ketzaq kanoq. 18 Ri juleꞌ ijaꞌ chik ri xqaj pa taq qꞌayes ri kꞌo ki kꞌixol, e are 
waꞌ jas ri winaq ri käkita ru Tzij ri Dios. 19 Te kꞌu riꞌ are kekilij na ri jastaq 
re we uwächulew riꞌ, kesubꞌ rumal ri qꞌinomal, xuqujeꞌ käkirayij kꞌia u 
wäch jastaq chik, keꞌ kꞌu kanimaꞌ kukꞌ. Rumal kꞌu waꞌ käjiqꞌisax ri Tzij 
pa kanimaꞌ, man käwächin tä kꞌu riꞌ. 20 Ri ijaꞌ ri xeqaj pa utzalaj ulew, e 
are kꞌu waꞌ jas ri winaq ri käkita ru Tzij ri Dios, käkikꞌamowaj, käqaj waꞌ 
pa kanimaꞌ, käkiya kꞌu kꞌia ki wäch. Jujun käkiya juwinaq lajuj ki wäch 
chkijujunal, juleꞌ chik käkiya oxkꞌal ki wäch chkijujunal, ri nikꞌiaj chik 
käkiya jun ciento ki wäch chkijujunal, —xcha chke.

Man kꞌo tä jas ri kꞌuꞌtalik ri mat käqꞌalajin na
21 Xuqujeꞌ xubꞌij ri Jesús chke: ¿A kätzij lo jun chäj pa ri ja, te kꞌu riꞌ 

käyiꞌ waꞌ chuxeꞌ jun laq, o käyiꞌ chuxeꞌ ri chꞌat? Man jeꞌ tä riꞌ, xane käyiꞌ 
waꞌ chikaj rech qꞌalaj ronojel, —kächaꞌ. 22 Man kꞌo tä jas ri chꞌuqtal 
u wiꞌ ri mat käqꞌalajin na. Man kꞌo tä jas ri kꞌuꞌtalik ri mat kel na chi 
saq, —kächaꞌ. 23 We kꞌo jun ri kujikibꞌa ranimaꞌ chutatabꞌexik ri nu tzij, 
¡chutatabꞌej bꞌaꞌ! —xcha chke.

24 Xuqujeꞌ xubꞌij ri Jesús chke: ¡Chitampe ri tajin kinbꞌij chiwe! —
kächaꞌ. Jas ri pajbꞌal ri kikoj ix, are jeꞌ ri pajbꞌal ri kok na chiwe ix, 
xuqujeꞌ käyiꞌ na u wiꞌ chiwe ix ri kitatabꞌej ri nu tzij. 25 Apachin kꞌu ri kꞌo 
kꞌo rukꞌ, käyiꞌ chi na nikꞌiaj che. Apachin kꞌu ri man kꞌo tä kꞌo rukꞌ, kesax 
na che ri areꞌ ri jubꞌiqꞌ ri kꞌolik, —xcha chke.

Kätzijox ri kꞌutbꞌal chrij ri ijaꞌ jas kubꞌano käkꞌiyik
26 Xubꞌij chi kꞌu chke: Ru taqanik ri Dios pa ki wiꞌ ri winaq, are jas jun 

achi ri kutik kan ri ijaꞌ pa rulew. 27 Käwar chaqꞌabꞌ, käwalij kꞌut. Käkꞌastaj 
chi paqꞌij. Je riꞌ keokꞌow taq ri qꞌij, ri aqꞌabꞌ. Kätux kꞌu ri ijaꞌ ri kꞌo pa 
ulew, käkꞌiyik. Man retam tä kꞌu ri achi jas kubꞌan ri ijaꞌ käkꞌiyik. 28 Tzpa 
re wi ri ulew kubꞌano chi kekꞌiy ri tikoꞌn, kewächinik. Nabꞌe kel loq ru 

tux, käkꞌiy kꞌu waꞌ. Te kꞌu riꞌ käpe ru jolom ri triko. Kꞌä te riꞌ kechomaqir 
ru jolom. 29 Aretaq e chomaq chik, chanim käkoj ri ixjos chkixeꞌ rumal 
chi chaqiꞌj chik, xopan ri qꞌij rech ri qꞌatoj, —xcha chke.

Kätzijox ri kꞌutbꞌal chrij ri ijaꞌ re mostaza
30 Xubꞌij chi ri Jesús: ¿Jas rukꞌ käqajunamaj wi ru taqanik ri Dios? ¿Jas 

u wäch kꞌutbꞌal käqakoj chukꞌutik waꞌ? —kächaꞌ. 31 Are jeꞌ jas ri ijaꞌ re 
ri tikoꞌn ri käbꞌix “mostaza” che. Aretaq kätikik, xa i nitzꞌ waꞌ chkiwäch 
konojel ri ijaꞌ ri e kꞌo cho ruwächulew. 32 Aretaq tikom chik, kel loq, nim 
na keꞌ chkiwäch konojel taq ri nikꞌiaj tikoꞌn. Kenimaqir taq ru qꞌabꞌ, je riꞌ 
chi ri chikop ajuwokaj kekowinik käkaꞌn ri ki sok, kemuꞌjan chupam ri 
tikoꞌn riꞌ, —xcha ri Jesús chke.

Waral kätzijox wi ri ki patän ri kꞌutbꞌal ri kekoj rumal ri Jesús
33 Je waꞌ xubꞌan ri Jesús che ki tijoxik ri winaq. Xukoj kꞌia taq kꞌutbꞌal 

chkiwäch jas taq we riꞌ chutzijoxik ru Loqꞌ Pixabꞌ ri Dios chke, xa jas ri 
kekowin chuchꞌobꞌik. 34 Xaq xuwi kukꞌ taq kꞌutbꞌal xeutzijobꞌej ri winaq. 
Xukir kꞌu ronojel waꞌ we tijonik riꞌ chkiwäch ru tijoxelabꞌ xaq pa ki tukiel 
wi.

Ri Jesús kubꞌano chi kätäni ri kiäqiqꞌ
35 Pa ri qꞌij riꞌ, aretaq tajin kok ri aqꞌabꞌ, xubꞌij chke ru tijoxelabꞌ: 

Chujqꞌax jelaꞌ chꞌäqäp che ri mar, —xcha chke.
36 Xekiya kꞌu kan ri kꞌia winaq. Ri tijoxelabꞌ xkikꞌam bꞌi ri Jesús pa ri 

barco. Tꞌuyul kꞌu wi ri Areꞌ chupam. Xkachiꞌlaj kꞌu bꞌi nikꞌiaj taq barcos 
chik. 37 Xpe kꞌu jun nimalaj kiäqiqꞌ ri sibꞌalaj kꞌäx puwiꞌ ri jaꞌ. Are kꞌu ri 
nimaq taq uwojaꞌ tajin kebꞌok pa ri barco, je riꞌ chi tajin känoj ri barco 
che ri jaꞌ. 38 Kꞌo kꞌu ri Jesús pa ri barco pa ri kuꞌlbꞌal chrij. Tajin käwarik, 
u yoꞌm ru jolom puwiꞌ jun chꞌäkataj. Xepe ru tijoxelabꞌ, xkikꞌasuj, xkibꞌij 
che: ¡Qajtij! ¿A mat käxej ibꞌ la chqe chi kujkämik? —xecha che.

39 Xkꞌastaj kꞌu ri Jesús, xuyaj ri kiäqiqꞌ, xubꞌij che ri mar: ¡Chattänaloq! 
¡Xaq jun chatkꞌol wi! —xcha che.

Xtäni kꞌu ri kiäqiqꞌ, xlilobꞌ kꞌu ronojel ru wiꞌ ri mar. 40 Te kꞌu riꞌ xubꞌij ri 
Jesús chke ri tijoxelabꞌ: ¿Jas che sibꞌalaj kixej iwibꞌ? ¿A mat kixkojon che 
ri Dios? —xcha chke.

41 Xkikajmaj kꞌu ri xubꞌan ri Jesús, ¡sibꞌalaj xkixej kibꞌ! Käkibꞌilaꞌ kꞌu 
chbꞌil taq kibꞌ, käkibꞌij: ¿Jachin kꞌu lo we achi riꞌ chi ri kiäqiqꞌ, xuqujeꞌ ri 
jaꞌ re ri mar keniman che? —xechaꞌ.

Kꞌo jun achi aj Gadara ri e kꞌo itzelalaj taq espíritus che

5  1 Xeopan chꞌäqäp che ri mar pa ri ki tinimit ri winaq aj Gadara. 
2 Aretaq elem kubꞌan ri Jesús pa ri barco, chanim xriq rumal 

jun achi ri kꞌo jun itzelalaj espíritu che. Elinaq loq ri achi pa ri 
campo santo chkixol ri muqubꞌal. 3 Chilaꞌ kꞌut, xol taq ri muqubꞌal, 
käjeqi wi. Man kꞌo tä jachin jun ri kowininaq chuyuqbꞌaxik, pune 
xkixim na kukꞌ ximibꞌal re chꞌichꞌ. 4 Kꞌia mul ximom kukꞌ chapbꞌal 
aqanaj, xuqujeꞌ kukꞌ ximibꞌal re chꞌichꞌ. Xeutꞌoqopij kꞌu ri ximibꞌal re 
chꞌichꞌ, xeupaxij ri chapbꞌal aqanaj. Man kꞌo tä jun ri kꞌo u chuqꞌabꞌ 
chujeqbꞌaxik ri achi riꞌ. 5 Chi chaqꞌabꞌ, chi paqꞌij käkꞌoji ri achi riꞌ 
xol taq ri muqubꞌal xuqujeꞌ pa taq juyubꞌ, kuraq u chiꞌ, kusok kꞌu 
ribꞌ kukꞌ taq abꞌaj. 6 Aretaq kꞌut ri achi xril apan ri Jesús chinaj, 
xutik anim, xeꞌ rukꞌ, xxuki chuwäch. 7 Xuraq kꞌu u chiꞌ, ko xchꞌawik, 
xubꞌij: ¿Jas kaj la chwe, Jesús, lal riꞌ ru Kꞌojol ri Nimalaj Dios aj 
Chikaj? Kinbꞌochiꞌn che la cho ri Dios, chi mäbꞌan la kꞌäx chwe, —
xcha che.

8 Xubꞌij waꞌ rumal chi ri Jesús tajin kubꞌij che: ¡Itzelalaj espíritu, chatel 
bꞌi che ri achi! —kächa che.

9 Xutaꞌ kꞌu ri Jesús che, xubꞌij: ¿Jas ra bꞌiꞌ? —xcha che.
Xubꞌij kꞌu che ri Jesús: Ri nu bꞌiꞌ are Kꞌiyal. Je waꞌ ri nu bꞌiꞌ rumal chi 

sibꞌalaj uj kꞌia, —xcha che.
10 Sibꞌalaj xubꞌochiꞌj ri Jesús chi mätaqanik chi chebꞌel bꞌi pa ri tinimit 

riꞌ. 11 E sibꞌalaj kꞌia kꞌu ri aq ri tajin keyuqꞌux apan chilaꞌ pa ri juyubꞌ riꞌ. 
12 Ri itzelalaj taq espíritus tajin kebꞌochiꞌn che ri Jesús, käkibꞌij: Chujtaqa 
bꞌi la kukꞌ ri aq rech kujok bꞌi chke, —kecha che.

13 Ri Jesús kꞌut xuya chke chi jeꞌ käkaꞌno. Xebꞌel kꞌu bꞌi ri itzelalaj taq 
espíritus, xebꞌok bꞌi chke ri aq. Konojel ri aq, kraj e kꞌo kiebꞌ mil, xkikꞌiäq 
bꞌi kibꞌ chutzaꞌm ri juyubꞌ, xeqaj kꞌu pa ri mar, xejiqꞌik.

14 E are kꞌu ri ajyuqꞌ taq aq xeanimajik, xebꞌeꞌk. Xkiya u tzijol waꞌ 
pa ri tinimit, xuqujeꞌ pa taq ri juyubꞌ. Xepe kꞌu ri winaq che rilik jas 
riꞌ ri xbꞌantajik. 15 Aretaq xeopan rukꞌ ri Jesús, xkil ri achi ri nabꞌe 
xekꞌoji na kꞌia itzelalaj taq espíritus che. Tꞌuyul kꞌu ri achi chilaꞌ, 
kojom chi ri ratzꞌiaq, ulinaq chi putzil. Xkixej kꞌu kibꞌ ri winaq. 
16 Ri winaq ri xkilo jas ri xbꞌan che ri achi ri xekꞌoji ri itzelalaj taq 
espíritus che, xuqujeꞌ jas ri xkikꞌulmaj taq ri aq, xkitzijoj kꞌu ronojel 
waꞌ chke ri winaq ri xkimulij kibꞌ. 17 Xkibꞌochiꞌj kꞌu ri Jesús chi kel 
bꞌi chanim pa ri ki tinimit.

18 Okem kubꞌan ri Jesús pa ri barco, ri achi ri xekꞌoji ri itzelalaj 
taq espíritus che xubꞌochiꞌj ri Jesús chi kuya che chi keꞌ rukꞌ. 19 Man 
xuya tä kꞌu ri Jesús che, xane xubꞌij che: Oj la cho achoch la kukꞌ ri 
achalaxik la, tzijoj la chke ri e areꞌ ronojel ru bꞌanom ri Qajaw Dios 
che la, chi sibꞌalaj xel u kꞌux che la, xutoqꞌobꞌisaj wäch la, —xcha 
che.

20 Xeꞌ kꞌu ri achi, xutzijoj kꞌu pa taq ri tinimit re Decápolis ronojel ru 
bꞌanom ri Jesús che. Xkikajmaj kꞌu waꞌ konojel ri winaq.

Käkunax jun ixoq yawabꞌ, xuqujeꞌ käkꞌastajisax ri 
u miaꞌl ri tat Jairo chkixol ri käminaqibꞌ

21 Aretaq ri Jesús xqꞌax chi jumul chꞌäqäp che ri mar pa ri barco, 
sibꞌalaj kꞌia winaq xkimulij kibꞌ rukꞌ. Kꞌo kꞌu ri Areꞌ chuchiꞌ ri mar. 
22 Xopan kꞌu jun achi rukꞌ ri Jesús. Are ki nimal ri winaq re ri rachoch 
Dios ri tataꞌ riꞌ, Jairo u bꞌiꞌ. Aretaq ri tat Jairo xril ri Jesús, xxuki 
chuwäch. 23 Sibꞌalaj xubꞌochiꞌj ri Jesús, xubꞌij che: ¡Ri alaj nu miaꞌl tajin 
käkämik! ¡Saꞌj la wukꞌ! Ya la ri qꞌabꞌ la puwiꞌ rech kutzirik, käkꞌasi kꞌut, 
—xcha che.

24 Xeꞌ kꞌu ri Jesús rukꞌ. E kꞌia ri winaq ri xuqujeꞌ xebꞌeꞌ rukꞌ, käkipitzꞌ 
kꞌu ri Jesús. 25 Kꞌo kꞌu jun ixoq ri xkeꞌ kabꞌlajuj junabꞌ xaq kel u kikꞌel. 
26 Sibꞌalaj u riqom kꞌäx pa ki qꞌabꞌ kꞌia taq kunanelabꞌ, u sachom kꞌu 
ronojel ri kꞌo rukꞌ. Man kꞌo tä kꞌu utzil u riqom, xane xa tajin känimatajik. 
27 Aretaq xuta u tzijol ri tajin kubꞌan ri Jesús, xopan kꞌu rukꞌ. Xok chkixol 
ri kꞌialaj winaq, xqebꞌ chrij ri Jesús, xuchap koq ru qꞌuꞌ. 28 Kubꞌij kꞌu pa 
ranimaꞌ: “Xuwi ta ne we kinchap koq ru qꞌuꞌ, ¡kinutzir na!” —kächa ri 
ixoq. 29 Chanim kꞌut, aretaq xchaptaj ru qꞌuꞌ ri Jesús rumal, xtäni ru kikꞌel 
ri kelik. Xunaꞌ ri ixoq pa ru cuerpo chi xkunataj che ri itzelalaj yabꞌil ri 
u riqom. 30 Ri Jesús kꞌut xunaꞌ chi xel jubꞌiqꞌ ru chuqꞌabꞌ chukunaxik ri 
ixoq. Chanim xutzolqꞌomij ribꞌ chkixol ri kꞌialaj winaq, xkaꞌy kꞌu chke, 
xubꞌij: ¿Jachin ri xchapow ri watzꞌiaq? —xchaꞌ.

31 Xkibꞌij kꞌu ru tijoxelabꞌ che: ¡Kil yaꞌ la chi käpitzꞌ la kumal ri kꞌialaj 
taq winaq! ¿Jas che käbꞌij la: “¿Jachin ri xinchapowik?” —kächa la, —
xecha che ri Jesús.

32 Käkaꞌylobꞌ kꞌu ri Jesús che rilik jachin ri xbꞌanow waꞌ. 33 Are kꞌu 
ri ixoq ri xchapowik, xuxej ribꞌ, xbꞌirbꞌitik, xeꞌ rukꞌ ri Jesús, xxuki kꞌu 
chuwäch. Kuchꞌobꞌo chi xkunatajik rumal ri Areꞌ, xutzijoj kꞌu che ri Jesús 
ronojel ri qas tzij chrij ri kꞌulmatajinaq rukꞌ. 34 Ri Jesús xubꞌij che: Nan, 
xkunataj la rumal chi xkojon la chwe. Oj bꞌaꞌ la, chuxlan animaꞌ la, xutzir 
kꞌu kan la che ri yabꞌil la, —xcha che.

35 Tajin kätzijon ri Jesús aretaq xeopan jujun winaq, e petinaq pa 
rachoch ri ki nimal ri winaq re ri rachoch Dios, xkibꞌij che ri tat Jairo: 
¡Xkäm ri miaꞌl la! Xaq mäya la latzꞌ che ri Ajtij, —xecha che ri tataꞌ.

36 Aretaq ri Jesús xuta ri xbꞌixik, man nim tä xril wi waꞌ, xubꞌij che ri 
ki nimal ri winaq re ri rachoch Dios: Mäxej ibꞌ la, xane xaq xuwi kojon la 
chwe, —xcha che.

37 Man xraj tä kꞌu ri Jesús chi kꞌo jachin chik xeꞌ rukꞌ, xane xaq xuwi ri 
tat Pedro, ri tat Jacobo, xuqujeꞌ ri tat Juan u chaqꞌ ri tat Jacobo. 38 Aretaq 
xeopan cho rachoch ri ki nimal ri winaq re ri rachoch Dios, ri Jesús xrilo 
chi ri winaq käkitukij kibꞌ, xuqujeꞌ käkikꞌis kibꞌ che oqꞌej, sibꞌalaj käkiraq 
ki chiꞌ. 39 Okinaq kꞌu bꞌi ri Jesús pa ri ja, xubꞌij chke: ¿Jas che sibꞌalaj 

g 6:3 Ri qolol cheꞌ xuqujeꞌ käbꞌix “ajanel” o “carpintero” che rumal ru chak. 

käraq chiꞌ alaq, käkꞌis ibꞌ alaq che oqꞌej? Man käminaq tä ri akꞌal, xane 
xa käwarik, —xcha chke.

40 Ri e areꞌ xa xkitzeꞌj u wäch ri Jesús. Ri Areꞌ kꞌut xeresaj bꞌi konojel 
ri winaq cho ja. Xeukꞌam ru tat, ru nan ri akꞌal, xuqujeꞌ taq ri rachiꞌl, 
xok kꞌu bꞌi jawijeꞌ tutzꞌul wi ri akꞌal. 41 Ri Jesús xuchap ri ali che ru qꞌabꞌ, 
xubꞌij che: ¡Talita, kumi! —xcha che. Ri tzij riꞌ kel kubꞌij: ¡Alaj ali! Kinbꞌij 
chawe, ¡chatwalijoq! —kächaꞌ.

42 Chanim xwalij ri ali, xbꞌinik. Kabꞌlajuj chi kꞌu u junabꞌ. Sibꞌalaj 
xkikajmaj waꞌ ri winaq. 43 Ri Jesús sibꞌalaj xeupixbꞌaj chi mäkitzijoj waꞌ 
chke nikꞌiaj winaq chik. Xubꞌij chi chkiya che ri ali jas kutijo.

Jumul chik ri Jesús kꞌo pa ri tinimit Nazaret

6  1 Xel bꞌi ri Jesús chilaꞌ, xtzelej kꞌu bꞌi pa ru tinimit ri Areꞌ, xebꞌeꞌ 
kꞌu ru tijoxelabꞌ rukꞌ. 2 Aretaq xopan ri qꞌij re uxlanem, ri Jesús 

xuchaplej ki tijoxik ri winaq pa ri rachoch Dios. Xkikajmaj kꞌu waꞌ kꞌia 
chke ri winaq ri xetoꞌwik, xkibꞌij: ¿Jawijeꞌ xretamaj wi ronojel waꞌ ri 
Areꞌ? —kechaꞌ. ¿Jas u wäch noꞌj waꞌ ri yoꞌm che? ¿Jas ta kꞌu lo kubꞌan 
che ki bꞌanik ri nimalaj taq kajmabꞌal ri tajin kebꞌantaj rumal? —kechaꞌ. 
3 Are bꞌaꞌ waꞌ ri qolol cheꞌ, g ri ral ri nan María, katz ri a Jacobo, ri a José, 
ri a Judas, xuqujeꞌ ri a Simón. E kꞌo kꞌu ri ranabꞌ ri Jesús qukꞌ waral 
xuqujeꞌ, —xechaꞌ. Tzel kꞌu xkita ru tzij.

4 Xubꞌij kꞌu ri Jesús chke: Pa nikꞌiaj tinimit chik nim kil wi ronojel 
qꞌalajisal re ru Loqꞌ Pixabꞌ ri Dios. Xaq xuwi pa ru tinimit ri areꞌ, xuqujeꞌ 
chkixol ri rachalal, xuqujeꞌ cho rachoch, man nim tä kil wi waꞌ, —xcha 
chke.

5 Man xkowin tä kꞌu ri Jesús chubꞌanik jun nimalaj kajmabꞌal chilaꞌ, 
xane xaq xuwi xuya ru qꞌabꞌ pa ki wiꞌ kiebꞌ oxibꞌ yawabꞌibꞌ, xeukunaj. 
6 Ri Areꞌ xukajmaj waꞌ chi man kꞌo tä jubꞌiqꞌ ri ki kojonik ri winaq che. 
Xeusolij kꞌu taq ri alaj taq tinimit ri e kꞌo chunaqaj ri Nazaret, xeutijoj ri 
winaq chilaꞌ.

Ri Jesús keutaq bꞌi ri kabꞌlajuj u tijoxelabꞌ 
chutzijoxik ri Utzalaj Tzij re ri Evangelio

7 Ri Jesús xeusikꞌij ri kabꞌlajuj u tijoxelabꞌ rukꞌ, xuchaplej ki taqik bꞌi chi 
kakabꞌil. Xuya taqanik pa ki qꞌabꞌ che kesaxik bꞌi ri itzelalaj taq espíritus. 
8 Xubꞌij kꞌu chke chi kꞌo jas mäkikꞌam bꞌik, mäkikꞌam bꞌi ki chim, o ki wa, 
o puaq pa ri kꞌolibꞌal ki rajil, xane xaq xuwi ri ki chꞌimiy. 9 Xuqujeꞌ xubꞌij 
chke chi chkikojo bꞌi ki xajäbꞌ, mäkikꞌam kꞌu bꞌi kiebꞌ ki kamixaꞌ, xane 
xa jun käkikoj bꞌik. 10 Xubꞌij xuqujeꞌ ri Jesús chke: Apachike ja ri kixok 
wi, chilaꞌ chixkanaj wi kanoq kꞌä kixel na bꞌi pa ri tinimit riꞌ, —kächaꞌ. 

h 6:11 Ri kiebꞌ tzij “Sodoma” y “Gomorra” keriqtaj pa ri Diccionario, kꞌisbꞌal re we Nuevo 
Testamento. 

11 Apachike tinimit ri man kixkꞌulax tä wi, ri man käkaj taj käkitatabꞌej ri 
i tzij, aretaq kixel bꞌi chilaꞌ, chitotaꞌ kan ri ulew ri kꞌo che taq ri iwaqan. 
Chibꞌana waꞌ chuqꞌalajisaxik chkij ri winaq re ri tinimit riꞌ chi man utz tä 
ri käkaꞌno, kꞌo ki mak. Qas tzij kinbꞌij chiwe chi pa ri qꞌij ri käqꞌat na tzij 
pa ki wiꞌ ri winaq riꞌ rumal ri Dios, kätan na riꞌ ri käbꞌan chukꞌäjisaxik ki 
wäch ri winaq re ri tinimit Sodoma, re ri tinimit Gomorra h chuwäch ri 
käbꞌan chukꞌäjisaxik ki wäch ri winaq re ri tinimit riꞌ, —xcha chke.

12 Xebꞌel kꞌu bꞌi ri tijoxelabꞌ, xebꞌeꞌk, xkitzijoj chi ri winaq rajwaxik 
käkikꞌex kanimaꞌ, käkikꞌex kꞌu ki chomanik. 13 Xekesaj kꞌu kꞌia itzel 
taq espíritus chke ri winaq. Xuqujeꞌ xkikoj aceite chke kꞌia yawabꞌibꞌ, 
xekikunaj kꞌut.

Käkämisax ri Juan Qasal Jaꞌ
14 Ri nim taqanel Herodes xretamaj ri tajin kubꞌan ri Jesús rumal chi 

konojel ri winaq ki tom u tzijol ronojel waꞌ. Xubꞌij kꞌu ri tat Herodes: Are 
ri Juan Qasal Jaꞌ riꞌ ri xkꞌastaj loq chkixol ri käminaqibꞌ, rumal kꞌu riꞌ kꞌo 
u kuinem ri areꞌ chubꞌanik kꞌia u wäch kajmabꞌal, —xchaꞌ.

15 E kꞌo kꞌu nikꞌiaj chik tajin käkibꞌij: Are ri tat Elías waꞌ ri ojer qa mam, 
—kechaꞌ.

Nikꞌiaj chik käkibꞌij: Are waꞌ jun chke ri ojer qꞌalajisal taq re ru Loqꞌ 
Pixabꞌ ri Dios, —xecha riꞌ.

16 Aretaq kꞌut xuta waꞌ ri tat Herodes, xubꞌij ri areꞌ: Are ri tat Juan waꞌ 
ri xinwesaj u jolom, xa kꞌastajinaq loq chkixol ri käminaqibꞌ, —xchaꞌ.

17 (Xa kꞌu rumal rech ri nan Herodías xkämisax ri Juan Qasal Jaꞌ.) 
Tzare kꞌu ri tat Herodes xtaqan chuchapik ri tat Juan rech käyutik käyiꞌ 
pa cheꞌ, xa rumal rech ri nan Herodías ri xkꞌuli rukꞌ ri tat Herodes, pune 
are rixoqil ri tat Felipe ru chaqꞌ ri tat Herodes. 18 Xchap kꞌu ri tat Juan 
rumal chi ri areꞌ xubꞌij che ri tat Herodes: Man taqal tä che la chi käbꞌan 
ixoqil la che ri rixoqil ri chaqꞌ la, xane äwas ri käbꞌan la, —xcha che.

19 Sibꞌalaj xpe royowal ri nan Herodías che ri tat Juan rumal ronojel 
ri xubꞌij. Sibꞌalaj kraj u kämisaxik. Man käkowin tä kꞌut rumal ri tat 
Herodes. 20 Je riꞌ, rumal chi ri tat Herodes nim käril wi ri tat Juan, kuxej 
kꞌu ribꞌ chuwäch. Retam kꞌut chi are jun utzalaj achi ri jikom ranimaꞌ cho 
ri Dios. Xa rumal riꞌ kuchajij ri tat Juan rech man kꞌo tä kꞌäx käbꞌan che. 
Aretaq kꞌut ri tat Herodes kutatabꞌej ru tzij, man kuriq taj jas kubꞌano. 
Pune ta ne je riꞌ, sibꞌalaj xqaj chuwäch ri tat Herodes xutatabꞌej ri xubꞌij. 
21 Xuriq kꞌu ri nimaqꞌij re ri rokꞌowisaxik u junabꞌ ri tat Herodes. Ri areꞌ 
xubꞌan jun nimalaj wiꞌm chke ri winaq ri nimaq ki bꞌanik ri e kꞌo rukꞌ, 
xuqujeꞌ chke ri ki nimaqil ri soldados, kachiꞌl ri ki nimaqil ri winaq aj 

i 6:30 Ri tzij “apóstol” kel kubꞌij “taqom”. E kabꞌlajuj u taqoꞌn ri Jesús ri e chaꞌtal rumal. 

Galilea. 22 Tajin kewiꞌ ri rulaꞌ aretaq ri ali ri ral ri nan Herodías xok bꞌi 
kukꞌ, xuchap xojowem chkiwäch, käxojowik, käxojowik. Xqaj kꞌu ri ali 
chuwäch ri tat Herodes, xuqujeꞌ chkiwäch ri tajin kewiꞌ rukꞌ. Xubꞌij kꞌu 
ri nim taqanel che ri ali: Chataꞌ bꞌaꞌ chwe jas ri kawaj, kinya kꞌu na waꞌ 
chawe, —xcha che.

23 Ri tat Herodes xuchiꞌj che ri ali rukꞌ juramento, xubꞌij: Apachike ta 
ne ri kataꞌ chwe kinya na chawe. Pune ta ne kataꞌ chi kinya nikꞌiaj chke 
taq ri tinimit ri kintaqan wi, kinya na waꞌ chawe, —xcha che. 24 Xel kꞌu 
bꞌi ri ali, xuchꞌabꞌej ru nan, xubꞌij: ¿Jas ta ne ri kintaꞌ che? —xcha che.

Xubꞌij kꞌu ru nan: ¡Chataꞌ chi käyiꞌ chawe ru jolom ri Juan Qasal Jaꞌ! —
xcha che.

25 Aninaq xok chi bꞌi ri ali rukꞌ ri nim taqanel, xutaꞌ che, xubꞌij: ¡Kwaj 
chi käya la chwe ru jolom ri Juan Qasal Jaꞌ pa jun plato chanim riꞌ! —
xcha che.

26 Sibꞌalaj xbꞌison kꞌu ri tat Herodes. Ri areꞌ man kraj taj kukꞌex ri 
xuchiꞌj che ri ali, rumal chi xubꞌij waꞌ rukꞌ juramento chkiwäch konojel ri 
rulaꞌ. 27 Chanim ri nim taqanel xutaq bꞌi jun chke ri soldados chukꞌamik 
loq ru jolom ri Juan Qasal Jaꞌ. 28 Xel kꞌu bꞌi ri soldado, xeꞌk, xresaj u jolom 
ri tat Juan ri kꞌo pa cheꞌ. Xukꞌam loq pa jun plato, xuya che ri ali, ri ali 
kꞌut xuya che ru nan.

29 Aretaq xkita waꞌ ru tijoxelabꞌ ri tat Juan, xebꞌeꞌ che rilik, xkikꞌam kꞌu 
bꞌi ru cuerpo, xkiya pa jun muqubꞌal.

Ri Jesús kuya ki wa jobꞌ mil winaq
30 Xkimulij kꞌu kibꞌ rukꞌ ri Jesús ri kabꞌlajuj apóstoles i ri taqom bꞌi 

rumal, xkitzijoj che ri Areꞌ ronojel ri xkaꞌno, xuqujeꞌ ronojel ri xekitijoj 
wi ri winaq. 31 Xubꞌij kꞌu ri Jesús chke: Chixsaꞌj wukꞌ xa i tukiel wi. Joꞌ 
jawijeꞌ ri man kꞌo tä wi winaq, kujuxlan kꞌu jun rat chilaꞌ, —xcha chke.

Jeꞌ xubꞌij waꞌ rumal chi e kꞌia winaq ri tajin keopan kukꞌ, xuqujeꞌ e kꞌo 
ri tajin kebꞌel bꞌik, je riꞌ chi ri Jesús e rachiꞌl ru tijoxelabꞌ man kekowin 
taj kewiꞌk. 32 Xebꞌeꞌ ki tukiel wi pa jun barco, xeopan chilaꞌ pa ri juyubꞌ 
ri kätzꞌinowik. 33 E kꞌia kꞌu ri winaq ri e petinaq pa taq konojel ri tinimit 
chilaꞌ. Xkilo aretaq xeꞌ ri Jesús e rachiꞌl ru tijoxelabꞌ, xkichꞌobꞌ kꞌu ki 
wäch. Xa je riꞌ ri winaq chi kaqan xebꞌeꞌ ri e areꞌ jelaꞌ jawijeꞌ ri xebꞌeꞌ 
wi ri Jesús, ru tijoxelabꞌ. Xkikowij bꞌik, xeopan kꞌu nabꞌe chkiwäch. 
34 Aretaq xel loq ri Jesús pa ri barco, xeril ri kꞌialaj winaq. Xel kꞌu u 
kꞌux chke rumal chi jeꞌ ta ne e chij ri man kꞌo tä kajyuqꞌ. Ri Jesús kꞌut 
xuchaplej ki tijoxik. Kꞌia kꞌut ri xukꞌut chkiwäch. 35 Qajem kꞌu kubꞌan ri 
qꞌij, ru tijoxelabꞌ xeqebꞌ rukꞌ, xkibꞌij che: We juyubꞌ riꞌ ri uj kꞌo wi sibꞌalaj 
kätzꞌinowik, bꞌenaq chi kꞌu ri qꞌij. 36 Chetaqa la bꞌi ri winaq rech kebꞌeꞌ 

cho taq kachoch ri winaq ri e sutininaq chqij, xuqujeꞌ pa taq ri alaj 
taq tinimit ri naqaj e kꞌo wi, käkiloqꞌ kꞌu na ri ki wa. Man kꞌo tä kꞌu ri 
käkitijo, —xecha che.

37 Xchꞌaw kꞌu ri Jesús, xubꞌij chke: Chiya ix ri käkitijo, —xcha chke.
Xkibꞌij ru tijoxelabꞌ che: ¿Jas ta kꞌu käqaꞌno? ¿A kujkowin ta lo kujeꞌk 

keqaloqꞌ kiebꞌ cientos quetzales kaxlan wa che tzuqubꞌal ke we winaq riꞌ? 
—xecha che.

38 Xutaꞌ kꞌu ri Jesús, xubꞌij chke: ¿Janipaꞌ kaxlan wa e kꞌo iwukꞌ? 
¡Jiwilampeꞌ! —xcha chke.

Aretaq xketamaj, xkibꞌij: Xa jobꞌ kaxlan wa e kꞌolik, xuqujeꞌ kiebꞌ kär, 
—xecha che.

39 Xtaqan kꞌu ri Jesús chi ketꞌuyi ri winaq pa taq mulaj cho ri räxalaj uwosaq. 
40 Xetꞌuyi kꞌut pa taq mulaj, pa taq ciento, pa nikꞌiaj taq ciento. 41 Ri Jesús 
xeukꞌam kꞌu ri jobꞌ kaxlan wa xuqujeꞌ ri kiebꞌ kär, xkaꞌy chikaj, xeutewchij. Te 
kꞌu riꞌ xeupir ri kaxlan wa, xeuya chke ru tijoxelabꞌ rech kekijach waꞌ chkiwäch 
ri winaq. Xuqujeꞌ ri kiebꞌ kär xeujach chkiwäch konojel. 42 Xewiꞌ kꞌu konojel, 
xenoj kꞌut. 43 Te riꞌ xekikꞌol ri chꞌäqataq taq kaxlan wa, xuqujeꞌ ri chꞌäqataq kär 
ri xekanaj kanoq. Xubꞌan kabꞌlajuj chikäch wa chi ronojel. 44 E jobꞌ mil achijabꞌ 
kꞌut ri e kꞌo chkixol ri winaq ri xewiꞌk, ri xkitij ke ri wa.

Ri Jesús käbꞌin puwiꞌ ri jaꞌ
45 Te kꞌu riꞌ ri Jesús xubꞌij chke ru tijoxelabꞌ chi utz we kebꞌok pa ri barco 

rech kebꞌeꞌk, kenabꞌej apanoq chuwäch ri Areꞌ pa ri tinimit Betsaida chꞌäqäp 
che ri mar. Are kꞌu ri Jesús xkanaj kan kukꞌ ri kꞌialaj winaq che ki jachik 
bꞌik. 46 E jachtajinaq chi kꞌu bꞌi ri winaq rumal ri Jesús, xeꞌ ri Areꞌ pa ri juyubꞌ 
chubꞌanik orar. 47 Are chiꞌ ri tajin kok ri aqꞌabꞌ, ri tijoxelabꞌ e kꞌo pa ri barco 
puwiꞌ ri jaꞌ pu nikꞌiajal ri mar. Are kꞌu ri Jesús u tukiel kꞌo kan chuchiꞌ ri mar. 
48 Xrilo chi ru tijoxelabꞌ tajin käkiriq kꞌäx chubꞌinisaxik ri barco rumal chi 
chkiwäch petinaq wi ri kiäqiqꞌ. Xa jubꞌiqꞌ kraj man käsaqirik aretaq xopan ri 
Jesús kukꞌ, tajin käbꞌin puwiꞌ ri jaꞌ. U chomam ri Jesús chi xa kokꞌow chkiwäch. 
49 Aretaq ri tijoxelabꞌ xkilo chi käbꞌin ri Jesús puwiꞌ ri jaꞌ, xkichomaj kꞌut chi 
are jun xibꞌinel waꞌ. Xexibꞌix kꞌu rumal, xkiraq kꞌu ki chiꞌ. 50 Je riꞌ, rumal chi 
konojel xkilo, sibꞌalaj xkixej kibꞌ. Chanim ri Jesús xeuchꞌabꞌej, xubꞌij chke: In 
waꞌ, ¡mixej iwibꞌ, chichajij iwanimaꞌ! —xcha chke.

51 Xok kꞌu bꞌi ri Jesús pa ri barco kukꞌ ru tijoxelabꞌ, xtäni kꞌu ri kiäqiqꞌ. 
Sibꞌalaj kꞌu xkikajmaj waꞌ ri tijoxelabꞌ. 52 Man okinaq tä kꞌu pa ki jolom 
jas kel kubꞌij ri kajmabꞌal ri xubꞌan ri Jesús aretaq xujach ri kaxlan wa 
chke ri winaq, xane xa abꞌajarinaq ri kanimaꞌ.

Ri Jesús keukunaj ri yawabꞌibꞌ pa Genesaret
53 E qꞌaxinaq chi chꞌäqäp che ri mar, xeopan chuchiꞌ ri ulew pa 

Genesaret, xkixim kꞌu ri ki barco chilaꞌ chuchiꞌ ri mar. 54 Aretaq xebꞌel 

bꞌi pa ri barco, ri winaq chanim xkichꞌobꞌ u wäch ri Jesús. 55 Xebꞌinlobꞌik, 
xekisolij konojel taq ri tinimit chilaꞌ. Are kꞌu ri winaq xkichaplej ki 
kꞌamik loq ri yawabꞌibꞌ cho taq alaj taq chꞌat jawijeꞌ chiꞌ ri käkito chi kꞌo 
wi ri Jesús. 56 Apawijeꞌ chiꞌ kꞌut ri xopan wi ri Jesús, we pa taq alaj taq 
tinimit, we pa nimaq taq tinimit, we kꞌu pa taq juyubꞌ, xeyiꞌ ri yawabꞌibꞌ 
pa taq ri bꞌe, xkibꞌochiꞌj kꞌu ri Jesús chi xuwi ta ne kuya chke chi 
käkichap koq u chiꞌ ru qꞌuꞌ. Konojel kꞌu ri xechapowik xeutzir kanoq.

Käriqtaj kꞌäx rumal ri e naqꞌatal wi ri winaq

7  1 Ri tataꞌibꞌ fariseos xuqujeꞌ jujun chke ri tataꞌibꞌ tijonelabꞌ re ri 
Pixabꞌ ri e petinaq pa ri tinimit Jerusalén xkimulij kibꞌ chrij ri 

Jesús. 2 Xekil kꞌut chi jujun chke ru tijoxelabꞌ ri Jesús käkitij ri ki wa, 
man käkaꞌn tä kꞌu ke ri e naqꞌatal wi ri fariseos. Are waꞌ ri u chꞌajik ri rij 
ri ki qꞌabꞌ, naꞌl käkaꞌn che. Tzel kꞌu xkil waꞌ ri fariseos, xeyoqꞌon chke ru 
tijoxelabꞌ ri Jesús. 3 Je riꞌ, rumal chi ri tataꞌibꞌ fariseos, xuqujeꞌ konojel 
ri nikꞌiaj winaq aj Israel naꞌl käkichꞌaj ri rij ki qꞌabꞌ, te kꞌu riꞌ kewiꞌk. 
Xaq are ki kꞌamom ri e naqꞌatal wi ri ki nan ki tat ojer. 4 Xuqujeꞌ aretaq 
ketzelej loq pa ri kꞌayibꞌal, we man käkichꞌaj tä kibꞌ, man kewiꞌ taj. E kꞌo 
kꞌu kꞌia ri e naqꞌatal wi ri käkaꞌn ri e areꞌ, jeꞌ jas ri ki chꞌajik ri vasos, ri 
tꞌuy, ri chꞌichꞌ taq laq, xuqujeꞌ taq ri ki chꞌat. (Xa rumal ri e naqꞌatal wi 
ri tataꞌibꞌ fariseos, xkibꞌij chi äwas riꞌ we man käkaꞌn tä ke ri winaq jas ri 
käkaꞌn ri e areꞌ.) 5 Rumal waꞌ ri fariseos xuqujeꞌ ri tijonelabꞌ re ri Pixabꞌ 
xkitaꞌ che ri Jesús, xkibꞌij che: ¿Jas che man käkaꞌn tä ri tijoxelabꞌ la jas 
ri e naqꞌatal wi ri qa nan qa tat ojer? —kechaꞌ. Xane kewiꞌk, man naꞌl taj 
käkaꞌn chuchꞌajik ri rij ri ki qꞌabꞌ nabꞌe, —xecha che.

6 Xchꞌaw kꞌu ri Jesús, xubꞌij chke: Qas tzij ri xubꞌij ri qa mam Isaías ri 
qꞌalajisal re ru Loqꞌ Pixabꞌ ri Dios ojer chij alaq. Are laꞌ chi xa kiebꞌ wäch 
alaq, jas ri tzꞌibꞌtal rumal, ri kubꞌij:

We winaq riꞌ xaq che ki chiꞌ
käkinimarisaj nu qꞌij, man qas
käkijikibꞌaꞌ ri kanimaꞌ chwij,

—kächa ri Dios.
 7 Xaq loqꞌ keqꞌijilan chwe.

Käkiya che tijonik xaq xuwi
ri ki pixabꞌ ri winaq,

—kächa riꞌ, —xcha ri qa mam Isaías. 8 Je riꞌ, rumal chi ri alaq yoꞌm kan 
alaq ru Loqꞌ Pixabꞌ ri Dios. Chukꞌexwäch kꞌu waꞌ, xa jikibꞌam animaꞌ alaq 
chkij ri e naqꞌatal wi ri winaq, jeꞌ jas ri naꞌl ki chꞌajik ri tꞌuy, ri vasos, 
xuqujeꞌ kꞌia u wäch ri e jeꞌ taq waꞌ ri naqꞌatal wi alaq, —xcha chke.

9 Xuqujeꞌ xubꞌij chke: Ri alaq man nim tä chik kil wi alaq ru taqanik ri 
Dios. Man kꞌo tä chi u patän waꞌ chuwäch alaq. Chukꞌexwäch waꞌ käbꞌan 
alaq xa jas ri naqꞌatal wi alaq, —kächa chke. 10 U bꞌim kꞌu kan ri qa mam 

Moisés: “Nim cheawila wi ra nan a tat,” —kächaꞌ. U bꞌim xuqujeꞌ: “Jachin 
kꞌu ri kuyoqꞌ ru nan u tat, tzrajwaxik käkämisax na waꞌ,” —kächa riꞌ. 11 Ri 
alaq kꞌut käbꞌij alaq: Xaq xuwi rajwaxik chi kubꞌij jun achi che ru nan u 
tat: “Are Corbán waꞌ ronojel ri kinkowinik kinkoj che toꞌik alaq,” —kächa 
chke. (Ri “Corbán” kel kubꞌij: “Yoꞌm cho ri Dios”, —kächaꞌ.) 12 We jeꞌ 
kubꞌij waꞌ ri achi riꞌ, man käya tä alaq che chi kꞌo jas kubꞌan che ki toꞌik 
ru nan u tat. 13 Je riꞌ man nim tä chik kil wi alaq ru Tzij ri Dios, man kꞌo 
tä chi u patän ru Loqꞌ Pixabꞌ ri Dios chuwäch alaq. Xaq xuwi chkij taq 
ri naqꞌatal wi alaq käya wi alaq tijonik. Xuqujeꞌ kꞌia ri jeꞌ taq waꞌ käbꞌan 
alaq, —xcha ri Jesús chke ri tataꞌibꞌ riꞌ.

14 Ri Jesús xeusikꞌij ri winaq rukꞌ jumul chik, xubꞌij kꞌu chke: Alaq, 
onojel alaq, tatabꞌej alaq ri nu tzij, chꞌobꞌo alaq ri kinbꞌij, —kächa 
chke. 15 Man kꞌo tä ri kutij ri winaq ri käkowinik käretzelaj u wäch ru 
kꞌaslemal. Xane are ri kel loq pa ranimaꞌ ri winaq, are waꞌ ri ketzelan u 
wäch ru kꞌaslemal. 16 We kꞌo jun ri kujikibꞌa ranimaꞌ chutatabꞌexik ri nu 
tzij, ¡chutatabꞌej bꞌaꞌ! —xcha chke.

17 Okinaq chi ri Jesús pa ri ja, u yoꞌm kꞌu kan ri winaq, xepe ru 
tijoxelabꞌ, xkitaꞌ che ri Areꞌ chrij ri kꞌutbꞌal ri xutzijoj chke. 18 Xutaꞌ kꞌu ri 
Jesús chke, xubꞌij: ¿A xuqujeꞌ ne ri ix man kichꞌobꞌ tä waꞌ? —kächaꞌ. ¿A 
mat iwetam chi ronojel ri kutij ri winaq, ri kok chupam, man käkowin tä 
waꞌ che retzelaxik u wäch ru kꞌaslemal? 19 Are je riꞌ, rumal chi man kok 
tä pa ranimaꞌ, xane xaq xuwi pa ri rixkoꞌl, kel kꞌu kanoq aretaq kubꞌan ru 
chul, —xcha chke.

Xubꞌij waꞌ chke chukꞌutik chi man kꞌo tä jun u wäch wa ri äwas u tijik, 
ri ketzeletaj jun winaq rumal. 20 Xuqujeꞌ xubꞌij: Ri kel loq pa kanimaꞌ ri 
winaq are waꞌ ri ketzelan u wäch ri ki kꞌaslemal. 21 Je riꞌ, rumal chi pa 
kanimaꞌ ri winaq, kebꞌel wi loq ri itzel taq ki chomanik, xuqujeꞌ ri etzelal 
ri käkaꞌn ri e areꞌ ri e jeꞌ taq waꞌ: ru bꞌanik ri nimalaj mak rukꞌ ri rixoqil o 
ri rachajil jun chik, ru bꞌanik jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ, xuqujeꞌ ru bꞌanik ri kämisanik, 22 ri elaqꞌanik, ru rayixik 
ri kech nikꞌiaj winaq chik, ri etzelal, ri subꞌunik, ri sakꞌajil chubꞌanik 
ronojel u wäch etzelal, ri kꞌäx kunaꞌ jun chrij jun winaq chik ri utz u 
riqom, ru yakik tzij chrij jun chik, ru bꞌanik nimal, xuqujeꞌ ri man kuyaꞌ 
tä jun chi kok tzij pu jolom, xane xa kubꞌan re ri areꞌ. 23 Konojel waꞌ we 
etzelal riꞌ kebꞌel loq pa kanimaꞌ ri winaq, ketzeletaj kꞌu ri ki kꞌaslemal 
kumal, —xcha chke.

Jun ixoq ri man are tä aj Israel käkojon che ri Jesús
24 Xel bꞌi ri Jesús chilaꞌ, xeꞌk, xopan pa Fenicia chunaqaj ri tinimit Tiro, 

xuqujeꞌ ri tinimit Sidón. Xok kꞌu bꞌi pa jun ja. Man kraj taj chi ri winaq 
käketamaj chi kꞌo chilaꞌ, man käkowin tä kꞌut chukꞌuꞌik ribꞌ. 25 Chanim 
kꞌut xretamaj jun ixoq chi ri Jesús kꞌo chilaꞌ. Ri ixoq riꞌ kꞌo jun alaj ral ali 

ri kꞌo jun itzelalaj espíritu che. Xopan kꞌu rukꞌ ri Jesús, xxuki chuwäch. 
26 Ri ixoq riꞌ man are tä aj Israel, xane ilom u wäch pa Fenicia, chꞌäqäp 
re ri Siria. Xubꞌochiꞌj ri Jesús, xutaꞌ toqꞌobꞌ che chi käresaj bꞌi ri itzel 
espíritu che ri ral ali. 27 Xubꞌij kꞌu ri Jesús che: Cheyej na la rech nabꞌe 
käyiꞌ ri ki wa ri akꞌalabꞌ, chenoj kꞌu na ri e areꞌ. Man utz tä ru chapik ri ki 
wa ri akꞌalabꞌ, käkꞌiäq ta kꞌu chkiwäch ri alaj taq tzꞌiꞌ, —xcha che.

28 Xchꞌaw kꞌu ri ixoq, xubꞌij che ri Jesús: ¡Jeꞌ, Tat! Xuqujeꞌ ne ri alaj taq 
tzꞌiꞌ ri kebꞌok pa ja käkitij ru xeꞌr taq ri ki wa ri akꞌalabꞌ, —xcha che.

29 Xubꞌij kꞌu ri Jesús che ri ixoq: Rumal we tzij riꞌ ri xbꞌij la, kuyaꞌ keꞌ la 
cho ja. Elinaq chi kꞌu bꞌi ri itzel espíritu che ri alaj ali ri al la, —xcha che.

30 Xeꞌ kꞌu ri ixoq cho ja. Aretaq xopanik xuriqa ri ral qꞌoyol pa ru chꞌat, 
elinaq chi kꞌu bꞌi ri itzel espíritu che ri alaj ali.

Jun achi mem xuqujeꞌ soꞌr käkunax rumal ri Jesús
31 Xel kꞌu bꞌi ri Jesús chilaꞌ chunaqaj ri tinimit Tiro, xokꞌow pa ri 

tinimit Sidón, xuqujeꞌ pa taq ri tinimit re Decápolis, xopan kꞌu chuchiꞌ 
ri mar re Galilea. 32 Aretaq kꞌo chilaꞌ xkꞌam loq jun soꞌr achi ri xuqujeꞌ 
mem rukꞌ ri Jesús. Ri xekꞌamow loq kebꞌochiꞌnik, käkitaꞌ toqꞌobꞌ che ri 
Jesús chi kuya ru qꞌabꞌ puwiꞌ ri achi. 33 Ri Jesús xukꞌam kꞌu bꞌi ri achi 
chkiwäch ri winaq pu tukiel wi. Xeunim ru wiꞌ taq u qꞌabꞌ pa taq ru 
xikin ri achi, xuqujeꞌ xchubꞌanik, xuchap koq ri raqꞌ. 34 Xkaꞌy kꞌu ri Jesús 
chikaj, xbꞌiqꞌbꞌitik, xubꞌij che ri achi: ¡Efata! —xchaꞌ. Kel kubꞌij waꞌ: 
¡Chjaqtajoq! —kächaꞌ.

35 Chanim kꞌut xejaqtaj ru xikin ri achi, xuqujeꞌ xutzir ri raqꞌ. Käkowin 
chi kꞌut kätzijonik. 36 Ri Jesús kꞌut keupixbꞌaj ri winaq chi kꞌo jun 
mäkibꞌij wi. Pune sibꞌalaj keupixbꞌaj na, xa sibꞌalaj käkesaj na u tzijol waꞌ. 
37 Sibꞌalaj kꞌu käkikajmaj ri winaq, käkibꞌij: ¡Sibꞌalaj utz kubꞌan ri Jesús 
che ronojel! Kubꞌano chi käkita chik ri soꞌrabꞌ, xuqujeꞌ kubꞌano chi ri 
memabꞌ kechꞌawik, —xecha ri winaq.

Ketzuq ri kiejebꞌ mil winaq rumal ri Jesús

8  1 Pa taq ri qꞌij riꞌ, ki mulim kibꞌ sibꞌalaj kꞌia winaq jumul chik, man 
kꞌo tä kꞌu ri käkitijo. Ri Jesús xeusikꞌij ru tijoxelabꞌ, xubꞌij chke: 2 Kel 

nu kꞌux chke ri winaq rumal chi oxibꞌ qꞌij chi waꞌ e kꞌo wukꞌ, man kꞌo 
tä kꞌu jas käkitijo. 3 We kintaqan chke chi kebꞌeꞌ cho kachoch, mäjaꞌ kꞌu 
kewiꞌk, ketzaq na pa taq ri bꞌe. Jujun kꞌu chke naj e petinaq wi, —xcha 
chke.

4 Ru tijoxelabꞌ xechꞌawik, xkibꞌij che: ¿Jawijeꞌ ta kꞌu lo käkowin wi 
jun kuriq ri wa che ki tzuqik waꞌ we winaq riꞌ waral pa we juyubꞌ riꞌ ri 
kätzꞌinowik? —xecha che.

5 Xutaꞌ kꞌu ri Jesús chke: ¿Janipaꞌ kaxlan wa e kꞌo iwukꞌ? —xchaꞌ. Ri e 
areꞌ xkibꞌij: ¡Wuqubꞌ! —xecha che. 

6 Xtaqan kꞌu ri Jesús chke ri kꞌialaj taq winaq chi kekuꞌbꞌi pulew. Te kꞌu 
riꞌ xeukꞌam ri wuqubꞌ kaxlan wa, xmaltioxinik, xeupiro. Xeuya chke ru 
tijoxelabꞌ rech kekijach waꞌ chkiwäch ri winaq. Je kꞌu riꞌ xkaꞌno. 7 Xuqujeꞌ 
e kꞌo kiebꞌ oxibꞌ alaj taq kär. Ri Jesús xeutewchij ri alaj taq kär, xubꞌij 
chke ru tijoxelabꞌ chi kekijach waꞌ xuqujeꞌ chkiwäch ri winaq. 8 Xewiꞌ 
kꞌu konojel ri winaq, xenojik. Xekimulij kꞌu ri chꞌäqataq taq kaxlan wa 
ri xekanaj kanoq, ronojel kꞌu waꞌ xubꞌan wuqubꞌ chikäch wa. 9 Kraj e kꞌo 
kiejebꞌ mil winaq ri xewiꞌk. Te kꞌu riꞌ xeutaq bꞌi ri Jesús cho kachoch. 
10 Chanim kꞌut xok bꞌi ri Jesús pa ri barco kukꞌ ru tijoxelabꞌ, xebꞌeꞌ pa 
Dalmanuta.

Ri tataꞌibꞌ fariseos käkitaꞌ jun kajmabꞌal etal che ri Jesús
11 Xeopan kꞌu ri tataꞌibꞌ fariseos rukꞌ ri Jesús, xkichap tzij rukꞌ. Te riꞌ 

xkitaꞌ che chi kukꞌut chkiwäch jun kajmabꞌal etal ri käpe chikaj. Xkibꞌij 
waꞌ che rech käqaj ri Jesús pa ki qꞌabꞌ. 12 Sibꞌalaj xbꞌiqꞌbꞌit kꞌu ri Jesús, 
xubꞌij: ¿Jas che käkitaꞌ etal ri winaq re we qꞌij junabꞌ riꞌ? —kächaꞌ. Qas tzij 
ri kinbꞌij chech alaq chi man käyiꞌ tä chi na jun etal chke, —xcha ri Jesús.

13 Xel bꞌi ri Jesús chkiwäch. Xok chi jumul pa ri barco, xeꞌ kꞌu chꞌäqäp 
che ri mar.

Ri Jesús kätzijon chrij ri ki chꞌamil ri tataꞌibꞌ fariseos
14 Xsach pa ki jolom ri tijoxelabꞌ u kꞌamik bꞌi ki wa. Xaq xuwi jun 

kaxlan wa kꞌo kukꞌ pa ri barco. 15 Ri Jesús xeupixbꞌaj, xubꞌij chke: 
¡Chitampeꞌ! ¡Chichajij iwibꞌ chuwäch ri ki chꞌamil ri tataꞌibꞌ fariseos, 
xuqujeꞌ chuwäch ru chꞌamil ri Herodes! —xcha chke.

16 Xkitzijobꞌela kꞌu kibꞌ ri tijoxelabꞌ, xkibꞌij: Ri Areꞌ kubꞌij waꞌ rumal chi 
man kꞌo tä qa wa qa kꞌamom loq, —xechaꞌ.

17 Aretaq ri Jesús xretamaj jas ri tajin käkibꞌij, xubꞌij chke: ¿Jas che 
kitzijobꞌela iwibꞌ chi man kꞌo tä i wa? —kächa chke. ¿A xaq are mäjaꞌ 
kichꞌobꞌo, mäjaꞌ kiwetamaj? ¿A xa abꞌajarinaq na ri iwanimaꞌ? —kächaꞌ. 
18 Pune kꞌo i waqꞌäch rech kixkaꞌyik, ¡man kixkaꞌy taj! Pune kꞌo i xikin 
rech kito, ¡man kitatabꞌej taj! ¿A mat känaꞌtaj waꞌ chiwe ri xinbꞌano? —
kächa chke. 19 Aretaq xinpir ri jobꞌ kaxlan wa, xinjach kꞌu waꞌ chkiwäch 
ri jobꞌ mil winaq, ¿janipaꞌ chikäch nojinaq chke chꞌäqataq taq wa ri man 
xkꞌis taj ri xeikꞌolo? —xcha chke.

¡E kabꞌlajuj! —xecha ri e areꞌ.
20 Aretaq kꞌut xinpir ri wuqubꞌ kaxlan wa, xinjach waꞌ chkiwäch ri 

kiejebꞌ mil winaq, ¿janipaꞌ chikäch nojinaq chke chꞌäqataq taq wa ri man 
xkꞌis taj ri xeikꞌolo? —xcha chke.

¡E wuqubꞌ chikäch! —xecha che.
21 Xubꞌij kꞌu ri Jesús chke: ¿Jas lo waꞌ chi kꞌä mäjaꞌ kichꞌobꞌo? —xcha 

chke.

Ri Jesús kukunaj jun moy achi pa ri tinimit Betsaida
22 Te kꞌu riꞌ xopan ri Jesús pa ri tinimit Betsaida, e rachiꞌl kꞌu ru 

tijoxelabꞌ. Jujun winaq xkikꞌam loq jun moy achi cho ri Jesús, xkibꞌochiꞌj 
chi kuchap koq ri achi. 23 Ri Jesús xuchap ri moy che ru qꞌabꞌ, xuyuqej 
bꞌik, xebꞌel kꞌu bꞌi pa ri tinimit. Xchubꞌan kꞌu pa taq u waqꞌäch ri moy, 
xuya ru qꞌabꞌ puwiꞌ ri achi, xuchap koq ru waqꞌäch, te kꞌu riꞌ xutaꞌ che: ¿A 
kꞌo ri kil la? —xcha che. 24 Are kꞌu ri moy xkaꞌy aqꞌanoq, xubꞌij: Kinwil ri 
winaq chi jeꞌ ta ne e cheꞌ, kinwil kꞌut chi kebꞌinik, —xchaꞌ.

25 Ri Jesús xuya chi jumul ru qꞌabꞌ puwiꞌ ri achi, xuchap koq ru 
waqꞌäch. Kꞌä te riꞌ qas xkaꞌyik. Xutzir kan ru waqꞌäch, utz chik xkowin 
ri achi che rilik ronojel. 26 Te kꞌu riꞌ ri Jesús xutaq bꞌi cho rachoch, xubꞌij 
bꞌi che: Utz na we man kok tä la pa ri tinimit, man kꞌo tä kꞌu ri kätzijoj la 
apan che jun chik jas ri nu bꞌanom che la, —xcha che.

Ri tat Pedro kuqꞌalajisaj chi ri Jesús are qas tzij ri Cristo
27 Xeꞌ kꞌu ri Jesús, e rachiꞌl ru tijoxelabꞌ, xeopan pa taq ri tinimit re 

Cesarea Filipo. Bꞌenam kꞌu ke pa ri bꞌe, xutaꞌ chke ru tijoxelabꞌ, xubꞌij: 
¿Jachin ri in ri käkibꞌij ri winaq? —xcha chke.

28 Xkibꞌij kꞌu che: E kꞌo jujun winaq käkibꞌij chi lal riꞌ ri Juan Qasal 
Jaꞌ, —kechaꞌ. Xuqujeꞌ käkibꞌij juleꞌ chik chi lal riꞌ ri qa mam Elías. E kꞌo 
chi nikꞌiaj käkibꞌij chi lal jun chke ri ojer qꞌalajisal taq re ru Loqꞌ Pixabꞌ ri 
Dios, —kechaꞌ, —xecha che.

29 Te riꞌ xchꞌaw ri Jesús jumul chik, xutaꞌ chke: E kꞌu ri ix, ¿jachin ri in 
ri kibꞌij ix? —xcha chke.

Xchꞌaw kꞌu ri tat Pedro, xubꞌij che: ¡Lal riꞌ ri Cristo! —xcha che.
30 Xeupixbꞌaj kꞌut ri Jesús chi mäkitzijoj waꞌ che jachin jun.

Ri Jesús kutzijoj chi käkäm na
31 Ri Jesús xuchaplej ki tijoxik ru tijoxelabꞌ, xubꞌij chke: Rajwaxik chi ri 

in, in riꞌ ri Ralkꞌual ri Dios ri Qas Winaq, kinriq na sibꞌalaj kꞌäx, kinxutux 
na kumal ri ki nimaqil ri winaq, kumal ri ki nimaqil sacerdotes, xuqujeꞌ 
kumal ri tijonelabꞌ re ri Pixabꞌ. Xuqujeꞌ rajwaxik chi kinkämisax na, te riꞌ 
kinkꞌastaj chi kꞌu na churox qꞌij chkixol ri käminaqibꞌ, —xcha chke. 32 Utz 
u bꞌixik waꞌ xubꞌan ri Jesús rech käkichꞌobꞌo. Are kꞌu ri tat Pedro xukꞌam 
bꞌi ri Jesús u tukiel wi, xuchaplej u yajik. 33 Xutzolqꞌomij kꞌu ribꞌ ri Jesús, 
xeukaꞌyej ru tijoxelabꞌ, xuyaj ri tat Pedro, xubꞌij che: ¡Chatel chnuwäch, 
Satanás! —kächa ri Jesús. ¡Man kachꞌobꞌ tä kꞌu ru chomanik ri Dios, xane 
xaq xuwi kachꞌobꞌ ri ki chomanik winaq! —xcha riꞌ chkiwäch.

34 Ri Jesús xeusikꞌij ri kꞌialaj winaq junam kukꞌ ru tijoxelabꞌ, xubꞌij kꞌu 
chke: We kꞌo jun kraj käpe wukꞌ in, rajwaxik chi mubꞌan xa jas ri kraj ri 
areꞌ. Rajwaxik chutelej ru cruz, chpet wukꞌ in, —kächaꞌ. (Kel kubꞌij waꞌ 

j 9:5 Man qꞌalaj tä waꞌ we are “moꞌ” o are “käbꞌal”. 

chi ri winaq riꞌ man nim tä chik käril wi ru kꞌaslemal, pune ta ne kuriq 
ri kämikal rumal rech ri Jesús.) 35 Apachin ta ne ri kraj kutoꞌ u wiꞌ ru 
kꞌaslemal cho ruwächulew, käkäm kꞌu na waꞌ we winaq riꞌ, kutzaq na 
ronojel. Man kuriq tä na riꞌ ri kꞌaslemal ri man kꞌo tä u kꞌisik. Apachin 
ta ne ri kuya ru kꞌaslemal rumal wech in, xuqujeꞌ rumal rech ri Utzalaj 
Tzij re ri Evangelio, kutoꞌ na u wiꞌ ri qas u kꞌaslemal, —kächaꞌ. 36 ¿Jas ta 
kꞌu lo riꞌ ri kuchꞌak jun winaq we kärechbꞌej ronojel ruwächulew, kutzaq 
kꞌu na ri qas u kꞌaslemal? 37 ¿Jas ta kꞌu lo ri käkowin ri winaq chuyaꞌik 
chukꞌexwäch ri qas u kꞌaslemal? —kächa chke. 38 Apachin kꞌut ri käkꞌix 
chwe in xuqujeꞌ che ri nu tzij chkiwäch ri itzelalaj taq winaq rech we qꞌij 
junabꞌ riꞌ, ri man keniman tä chi che ri Dios, xane xa käkaꞌn jas ri käkaj 
ri e areꞌ, in riꞌ ri Ralkꞌual ri Dios ri Qas Winaq, kinkꞌix na xuqujeꞌ che 
ri winaq riꞌ aretaq kintzelej loq, kinpe kꞌu na riꞌ wachiꞌl ri loqꞌalaj taq 
ángeles, känimarisax kꞌu na nu qꞌij jas ru nimarisaxik u qꞌij ri nu Tat, —
xcha chke.

9  1 Te kꞌu riꞌ xubꞌij ri Jesús chke konojel: Qas tzij ri kinbꞌij chiwe chi e 
kꞌo jujun chke ri e kꞌo waral chnuwäch ri man kekäm taj kꞌä käkil 

na chi ya petinaq riꞌ rukꞌ nimalaj chuqꞌabꞌ ru taqanik ri Dios pa ki wiꞌ ri 
winaq, —xcha chke.

Käkꞌextaj ru kaꞌyebꞌal ri Jesús
2 Xkeꞌ waqibꞌ qꞌij chik u bꞌim kan waꞌ ri Jesús, aretaq xeukꞌam bꞌi xaq 

xuwi ri tat Pedro, ri tat Jacobo, xuqujeꞌ ri tat Juan ki tukiel wi, xepaqi 
kꞌu puwiꞌ jun nimalaj juyubꞌ. Xkꞌextaj kꞌu ru kaꞌyebꞌal ri Jesús chkiwäch. 
3 Sibꞌalaj xjuluw ri ratzꞌiaq ri Jesús, sibꞌalaj saqloloj jeꞌ jas ri saq tew, 
je riꞌ chi man kꞌo tä jun chꞌajal atzꞌiaq cho ruwächulew ri jeꞌ käkowin 
chusaqarisaxik waꞌ kubꞌano. 4 Tzkajmabꞌal chik, xkikꞌut kibꞌ kiebꞌ achijabꞌ 
ri tajin ketzijon rukꞌ ri Jesús, e are kꞌu ri qa mam Elías rachiꞌl ri qa mam 
Moisés. 5 Xchꞌaw ri tat Pedro, xubꞌij kꞌu che ri Jesús: Qajtij, ¡sibꞌalaj utz 
chi uj kꞌo waral! Qaꞌna oxibꞌ moꞌ, j jun che la, jun che ri qa mam Moisés, 
xuqujeꞌ jun che ri qa mam Elías, —xcha che.

6 Jeꞌ xubꞌij waꞌ rumal chi man kuriq taj jas kubꞌij, ¡sibꞌalaj kꞌu xkixej 
kibꞌ ri tijoxelabꞌ! 7 Te riꞌ xqaj jun sutzꞌ chkij, xechꞌuqtaj kꞌu rumal. Xchꞌaw 
kꞌu loq jun chupam ri sutzꞌ, xubꞌij: ¡Are loqꞌalaj nu Kꞌojol waꞌ! Chitatabꞌej 
ri kubꞌij, —xchaꞌ.

8 Chanim xekaꞌylobꞌik, man kꞌo tä chi kꞌu jachin ri xkilo, xane xaq xuwi 
ri Jesús kꞌo kukꞌ.

9 Qajem ke cho ri juyubꞌ, ri Jesús xeupixbꞌaj chi kꞌo mäkitzijoj wi ri 
kilom, kꞌä aretaq käkꞌastaj na ri Areꞌ, ri Ralkꞌual ri Dios ri Qas Winaq, 
chkixol ri käminaqibꞌ. 10 Xeniman kꞌu che ri Jesús, man kꞌo tä xkibꞌij 

che jun chik jas riꞌ ri xkikꞌulmaj. Xa xkitzijobꞌej kibꞌ chkixol chi jas riꞌ ri 
kꞌastajik chkixol ri käminaqibꞌ. 11 Xkitaꞌ kꞌu che ri Jesús, xkibꞌij che: ¿Jas 
che käkibꞌij ri tijonelabꞌ re ri Pixabꞌ chi rajwaxik käpe na ri qa mam Elías 
nabꞌe? —xecha che.

12 Xchꞌaw ri Jesús, xubꞌij chke: Tzij riꞌ chi käpe ri qa mam Elías nabꞌe, 
rech kubꞌan na u bꞌanik ronojel. ¿Jas kꞌu kubꞌij ru Loqꞌ Pixabꞌ ri Dios ri 
Tzꞌibꞌtalik chwij in, in riꞌ ri Ralkꞌual ri Dios ri Qas Winaq? Tzꞌibꞌam chi 
sibꞌalaj kinriq na kꞌäx, ketzelax kꞌu na nu wäch, —kächa riꞌ. 13 Kinbꞌij 
kꞌu chiwe chi ya ulinaq ri tat Elías, xkaꞌn kꞌu ronojel u wäch kꞌäx che ri 
areꞌ, xa jas ri xkaj xkaꞌno, jeꞌ jas ri kubꞌij chrij pa ru Loqꞌ Pixabꞌ ri Dios ri 
Tzꞌibꞌtalik, —xcha ri Jesús chke.

Ri Jesús kärutzirisaj jun ala ri kꞌo jun itzel espíritu che
14 Te kꞌu riꞌ aretaq xetzelej loq, xeopan kukꞌ ri nikꞌiaj tijoxelabꞌ chik, 

xekil kꞌialaj taq winaq ki sutim kij ri tijoxelabꞌ, xuqujeꞌ e kꞌo jujun chke ri 
tijonelabꞌ re ri Pixabꞌ ki chapom tzij kukꞌ. 15 Aretaq ri winaq xkil ri Jesús, 
sibꞌalaj xkikajmaj u wäch, aninaq xebꞌeꞌ chuchꞌabꞌexik. 16 Xutaꞌ ri Jesús 
chke ru tijoxelabꞌ, xubꞌij: ¿Jas waꞌ ri tajin kichomala kukꞌ? —xcha chke.

17 Jun chke ri winaq xchꞌawik, xubꞌij che: Ajtij, xinkꞌam loq ri nu kꞌojol 
chuwäch la, rumal chi kꞌo jun itzel espíritu che, ri u bꞌanom che chi man 
käkowin taj kächꞌawik. 18 Apawijeꞌ ta ne ri kꞌo wi aretaq ri itzel espíritu 
kuchapo, kukꞌiäq pulew, chilaꞌ kuyakya wi, käpuluw kꞌu u pu chiꞌ, 
xuqujeꞌ kuquchꞌuchꞌej u ware, kächeꞌr kꞌu u cuerpo. Xintaꞌ toqꞌobꞌ chke ri 
tijoxelabꞌ la rech käkesaj bꞌi ri itzel espíritu che, man xekowin tä kꞌut, —
xcha che.

19 Xchꞌaw chi ri Jesús, xubꞌij: ¡Ay, winaq, alaq riꞌ rech we qꞌij junabꞌ riꞌ, 
man käkojon tä alaq! —kächaꞌ. ¿A are lo kaj alaq chi xaq areꞌ kinkꞌoji ukꞌ 
alaq ronojel qꞌij, chi kinchajij paciencia ukꞌ alaq? —kächaꞌ. ¡Kꞌama bꞌaꞌ 
alaq loq ri ala chnuwäch! —xcha chke.

20 Xkikꞌam kꞌu loq ri ala rukꞌ. Aretaq ri itzel espíritu xril ri Jesús, 
chanim xuyakya ri ala, xtzaq kꞌu ri ala pulew, xuwolqotij ribꞌ, xpuluw u 
pu chiꞌ. 21 Xutaꞌ ri Jesús che ru tat ri ala, xubꞌij: ¿Jampaꞌ xuchap waꞌ we 
kꞌäx riꞌ? —xcha che.

Xubꞌij ru tat: Tzpa ru chꞌutinal, —xchaꞌ. 22 Kꞌia mul ri itzel espíritu 
kukꞌiäq ri ala pa ri qꞌaqꞌ, pa ri jaꞌ chukämisaxik. We kꞌu kꞌo jas ri käkowin 
la chubꞌanik che, toqꞌobꞌisaj la qa wäch, ¡chujtoꞌ la! —xcha che.

23 Xubꞌij kꞌu ri Jesús che: We käkowin la käkojon la chwe, ¡ronojel kuyaꞌ 
käbꞌanik rumal ri winaq ri käkojonik! —xcha ri Jesús che.

24 Chanim ru tat ri ala ko xchꞌawik, xubꞌij: ¡Tat, kinkojonik! ¡Chintoꞌ 
bꞌaꞌ la rech kinkojon na más! —xcha che.

25 Aretaq ri Jesús xrilo chi kꞌia winaq tajin käkimulij kibꞌ chrij, xuyaj 
ri itzelalaj espíritu, xubꞌij che: Itzelalaj espíritu ri kabꞌan mem, ri xuqujeꞌ 

kabꞌan soꞌr chke ri winaq, katintaqo chi chatel che ri ala, ¡matok chi 
jumul che! —xcha che.

26 Xuraq kꞌu u chiꞌ ri itzelalaj espíritu, sibꞌalaj xuyakya kan ri ala, xel 
kꞌu bꞌi che. Xkanaj kan ri ala jeꞌ ta ne käminaq, je riꞌ chi e kꞌia ri xkibꞌij: 
¡Xkämik! —xechaꞌ. 27 Ri Jesús kꞌut xuchap ri ala che ru qꞌabꞌ, xuyako. 
Xtakꞌi kꞌu aqꞌan ri ala.

28 Okinaq chi kꞌu ri Jesús pa jun ja, xepe ru tijoxelabꞌ, xkitaꞌ che ri 
Jesús pu tukiel wi, xkibꞌij: ¿Jas che ri uj man xujkowin tä che resaxik bꞌi 
ri itzelalaj espíritu? —xecha che.

29 Xubꞌij kꞌu ri Jesús chke: Xaq xuwi rumal ru bꞌanik orar xuqujeꞌ ri u 
bꞌanik ayunar kel bꞌi jun itzelalaj espíritu ri jeꞌ u bꞌanik waꞌ, —xcha ri 
Jesús chke ru tijoxelabꞌ.

Ri Jesús kutzijoj apan jumul chik chi käkäm na
30 Aretaq xebꞌel bꞌi chilaꞌ, xebꞌeꞌk, xeokꞌow kꞌu pa Galilea. Man kraj tä 

kꞌu ri Jesús chi kꞌo jun käretamaj chi kꞌolik. 31 Je riꞌ, rumal chi ri Jesús 
tajin keutijoj ru tijoxelabꞌ, xubꞌij chke: Ri in, in riꞌ ri Ralkꞌual ri Dios ri 
Qas Winaq, kinjach kꞌu na in pa ki qꞌabꞌ ri winaq, kinkikämisaj na ri e 
areꞌ, —kächaꞌ. Pune in käminaq chik, kinkꞌastaj kꞌu na churox qꞌij chkixol 
ri käminaqibꞌ, —xcha chke. 32 Ri e areꞌ kꞌut man xkichꞌobꞌ tä ri tajin kubꞌij 
chke, xkixej kꞌu kibꞌ chutaꞌik che.

Ri tijoxelabꞌ käkichomalaꞌ kibꞌ chrij jachin chke ri nim na u bꞌanik
33 Xeopan kꞌu pa ri tinimit Capernaum. Aretaq ri Jesús ya kꞌo chik pa 

ri ja, xutaꞌ chke ru tijoxelabꞌ, xubꞌij: ¿Jas riꞌ ri tajin kichomala iwibꞌ chrij 
aretaq uj petinaq pa ri bꞌe? —xcha chke.

34 Man xechꞌaw tä kꞌut rumal chi ri e areꞌ tajin käkichomalaꞌ kibꞌ pa ri 
bꞌe chrij jachin chke are ri nim na u bꞌanik. 35 Xtꞌuyi kꞌu ri Jesús, xeusikꞌij 
ri kabꞌlajuj u tijoxelabꞌ, xubꞌij chke: We kꞌo jun ri kraj kok che ki nimal ri 
winaq, rajwaxik kubꞌano chi man nim tä u bꞌanik chkixol, xane kok na 
che patänil ke konojel, —xcha chke.

36 Xukꞌam kꞌu ri Jesús jun alaj akꞌal, xutakꞌabꞌa pa ki nikꞌiajal ri tijoxelabꞌ. 
Xuqꞌaluj kꞌut, xubꞌij chke: 37 Apachin ri käkꞌamow we akꞌal riꞌ rumal wech in, 
in riꞌ kinukꞌamo. Apachin kꞌu ri kinukꞌam in, man xaq xuwi tä ri in kinukꞌamo, 
xane xuqujeꞌ are kukꞌam ri xintaqow loq, —xcha chke ru tijoxelabꞌ.

Apachin ri man kujukꞌulelaj taj are jun qukꞌ
38 Xubꞌij kꞌu ri tat Juan che ri Jesús: Ajtij, qilom jun achi ri man jun 

tä qukꞌ ri tajin kukoj ri bꞌiꞌ la che kesaxik bꞌi ri itzel taq espíritus. Ri uj 
xqaqꞌil kꞌu kanoq rumal chi man jun tä qukꞌ, —xcha che.

39 Xubꞌij kꞌu ri Jesús: Miqꞌila chik, —kächaꞌ. Rumal chi man kꞌo tä jun 
ri kukoj ri nu bꞌiꞌ chubꞌanik jun nimalaj kajmabꞌal, te kꞌu riꞌ chanim kubꞌij 

tzij ri man utz taj chwij in. 40 Apachin kꞌu ri man kujukꞌulelaj taj, are jun 
riꞌ qukꞌ, —kächaꞌ. 41 Apachin ri kuya jun vaso joron chiwe pa ri nu bꞌiꞌ 
rech kitijo xa rumal chi ix rech ri Cristo, qas kuriq na ri tojbꞌal re, —xcha 
chke.

Käkiriq kꞌäx ri winaq ri käkaꞌno chi jun winaq 
chik kuriq ri bꞌe ri man utz taj

42 Apachin kꞌu ri kubꞌano chi jun chke we chꞌutiq riꞌ ri kekojon chwe 
kuriq ri bꞌe ri man utz taj, are utz riꞌ we ta käxim jun kaꞌ re molino 
chuqul ri winaq riꞌ, käkꞌiäq ta kꞌu bꞌi pa ri mar. 43 We ta ra qꞌabꞌ kubꞌano 
chi ri at kariq ri bꞌe ri man utz taj, chaqꞌata apanoq. Are utz na chawe we 
kariq na ri qas a kꞌaslemal pune at kut, chuwäch ri kꞌo kiebꞌ a qꞌabꞌ kateꞌ 
pa ri kꞌatik jawijeꞌ kꞌo wi ri qꞌaqꞌ ri man kächuptaj taj. 44 Chilaꞌ kꞌut man 
kekäm tä wi na ri ixjut ri käkitij ri ki tijol ri winaq, man kächuptaj tä 
kꞌu ri qꞌaqꞌ. 45 We ta ri awaqan kubꞌano chi at kariq ri bꞌe ri man utz taj, 
chaqꞌata apanoq. Are utz na chawe we kariq na ri qas a kꞌaslemal, pune 
xa jun awaqan kꞌolik, chuwäch ri kꞌo kiebꞌ awaqan katkꞌiäq bꞌi pa ri kꞌatik 
jawijeꞌ kꞌo wi ri qꞌaqꞌ ri man kächuptaj taj. 46 Chilaꞌ kꞌut man kekäm tä wi 
na ri ixjut ri käkitij ri ki tijol ri winaq, man kächuptaj tä kꞌu ri qꞌaqꞌ. 47 We 
ta kꞌu ra waqꞌäch kubꞌano chi ri at kariq ri bꞌe ri man utz taj, chawesaj 
apanoq. Are utz na chawe katok chkixol ri winaq ri kätaqan ri Dios pa ki 
wiꞌ, pune xa jun a waqꞌäch kꞌolik, chuwäch ri kꞌo kiebꞌ a waqꞌäch, katkꞌiäq 
bꞌi pa ri kꞌatik jawijeꞌ kꞌo wi ri qꞌaqꞌ ri man kächuptaj taj. 48 Chilaꞌ kꞌut 
man kekäm tä wi na ri ixjut ri käkitij ri ki tijol ri winaq, man kächuptaj 
tä kꞌu ri qꞌaqꞌ.

49 Konojel winaq käkiriq na kꞌäx jeꞌ ta ne chi käyiꞌ qꞌaqꞌ pa ki wiꞌ junam 
jas ri käyiꞌ ri atzꞌam puwiꞌ ronojel awaj ri käkämisax chusipaxik cho ri 
Dios. 50 Utz ri atzꞌam. We kꞌu man kꞌo tä chik u tzayil ri atzꞌam, ¿jas ta 
kꞌu lo kikoj chik chutzayixik? Chkꞌol utzil pa iwanimaꞌ jeꞌ jas ri utzalaj 
atzꞌam, man kixchꞌojin tä kꞌut, —xcha ri Jesús chke.

Ri Jesús kuya tijonik chrij ri ki jachik kibꞌ jukꞌulaj winaq

10  1 Xel kꞌu bꞌi ri Jesús pa ri tinimit Capernaum, xeꞌ pa Judea, 
xuqujeꞌ xeꞌ chꞌäqäp che ri nimaꞌ Jordán. Xkimulij kꞌu kibꞌ kꞌia 

winaq rukꞌ jumul chik. Ri Jesús jumul chik xeutijoj jas ri naqꞌatal wi ri 
Areꞌ. 2 Xeopan kꞌu jujun tataꞌibꞌ fariseos rukꞌ ri Jesús, xkitaꞌ kꞌu che we 
taqal che jun achi kujach bꞌi ri rixoqil. Xa xkibꞌij waꞌ che ri Jesús rech 
käqaj ri Areꞌ pa ki qꞌabꞌ. 3 Xchꞌaw ri Jesús, xubꞌij chke: ¿Jas pu ri xtaq wi 
alaq rumal ri qa mam Moisés? —xchaꞌ.

4 Xkibꞌij kꞌu ri tataꞌibꞌ fariseos: Ri qa mam Moisés xuyaꞌ chqe chi jun 
achi kuyaꞌ kutzꞌibꞌaj jun wuj ri kubꞌij wi chi ri achi kujach bꞌi ri rixoqil, 
xa je riꞌ kꞌut käjach bꞌi ri ixoq, —xecha che.

5 Xubꞌij kꞌu ri Jesús chke: Xa rumal chi sibꞌalaj abꞌajarinaq ri animaꞌ 
alaq, are rumal riꞌ xtzꞌibꞌax waꞌ we taqanik riꞌ chech alaq rumal ri qa 
mam Moisés, —kächa chke. 6 Tzpa ru chaplexik loq ronojel, aretaq ri 
Dios xuchap u bꞌanik ruwächulew, “chi achi chi ixoq xeubꞌan ri Dios”. 
7 “Rumal waꞌ jun achi kuya kan ru nan u tat, kätuni kꞌu na rukꞌ ri rixoqil. 
8 Xa e jun na ri kiebꞌ riꞌ,” —kächa riꞌ. Je kꞌu riꞌ man e kiebꞌ tä chik, xane 
xa e jun waꞌ. 9 Rumal kꞌu riꞌ jas ri xeutunubꞌa ri Dios, mäjach ki wäch waꞌ 
rumal ri winaq, —xcha ri Jesús chke ri tataꞌibꞌ fariseos.

10 Aretaq e kꞌo chik pa ja, ri tijoxelabꞌ xkitaꞌ che ri Jesús chi kubꞌij chi 
na jumul chik jas kel kubꞌij riꞌ ri xtzijox rumal. 11 Xubꞌij kꞌu ri Jesús chke: 
Apachin ri kujach bꞌi ri rixoqil, käkꞌuli chi kꞌu na rukꞌ jun ixoq chik, ri 
achi riꞌ kubꞌan ri nimalaj mak ri äwas u bꞌanik chrij ri nabꞌe rixoqil. 12 We 
are ri ixoq kujach bꞌi ri rachajil, käkꞌuli chi kꞌu na rukꞌ jun achi chik, ri 
ixoq riꞌ kubꞌan ri nimalaj mak ri äwas u bꞌanik chrij ri rachajil, —xcha ri 
Jesús chke ru tijoxelabꞌ.

Ri Jesús keutewchij ri akꞌalabꞌ
13 Ri winaq xekikꞌam loq ri akꞌalabꞌ cho ri Jesús rech kuya ru qꞌabꞌ pa 

ki wiꞌ. Xeyaj kꞌu ri winaq kumal ri tijoxelabꞌ. 14 Aretaq xril ri Jesús chi 
keyajon ri tijoxelabꞌ, xpe royowal, xubꞌij chke: Chiya chke ri akꞌalabꞌ chi 
kepe wukꞌ, meiqꞌatej rumal chi ru taqanik ri Dios pa ki wiꞌ ri winaq are 
kech ri e jeꞌ taq waꞌ, —kächaꞌ. 15 Qas tzij ri kinbꞌij chiwe chi apachin ri 
man kukꞌam tä riꞌ ru taqanik ri Dios jeꞌ jas ri kubꞌan jun alaj akꞌal, man 
käyiꞌ tä kꞌu che chi kätaqan ri Dios puwiꞌ, —xcha chke.

16 Ri Jesús xeuqꞌaluj ri akꞌalabꞌ, xuya kꞌu ru qꞌabꞌ pa ki wiꞌ, xeutewchij.

Kopan jun qꞌinomalaj ala rukꞌ ri Jesús
17 Aretaq ri Jesús xutaqej chi ru bꞌe, chanim xpe jun akꞌal achi rukꞌ, 

xxuki chuwäch, xutaꞌ che, xubꞌij: Utzalaj Ajtij, ¿jas kinbꞌan in rech kinriq 
ri kꞌaslemal ri man kꞌo tä u kꞌisik? —xcha che.

18 Xubꞌij kꞌu ri Jesús che: ¿Jas che kabꞌij utz chwe? ¡Man kꞌo tä jun qas 
utz, xane xaq xuwi ri Dios! —kächa che. 19 Awetam kꞌu ri kätaqan wi 
ru Loqꞌ Pixabꞌ ri Dios: “Matkämisanik, mabꞌan ri nimalaj mak ri äwas u 
bꞌanik rukꞌ ri rixoqil jun winaq chik, mabꞌan ri elaqꞌ, mabꞌan tzij chrij jun 
winaq chik, mabꞌan subꞌunik che jun winaq chik che resaxik ri rech ri 
areꞌ, nim cheawil wi ra nan a tat,” —kächa riꞌ, —xcha ri Jesús che.

20 Xubꞌij kꞌu ri achi che: Ajtij, ronojel waꞌ nu taqem tzaretaq in akꞌal na, 
—xcha che.

21 Ri Jesús ko xkaꞌy che ri achi, sibꞌalaj loqꞌ xril wi, xubꞌij che: Kꞌo jun 
jasach chik ri kꞌä mäjaꞌ kabꞌano. Cheakꞌiyij konojel ri jastaq awe, chaya 
ri rajil chke ri mebꞌaꞌibꞌ. Käkꞌoji kꞌu na ra qꞌinomal chilaꞌ chikaj. Joꞌ, 
tasaꞌj wukꞌ, chatelej kꞌu ra cruz, —xcha che. (Kel kubꞌij waꞌ chi man nim 

tä chik käril wi ru kꞌaslemal, pune ta ne kuriq ri kämikal rumal rech ri 
Jesús.)

22 Xkꞌextaj kꞌu ru wäch ri achi, xkꞌäxkꞌobꞌ ri ranimaꞌ rumal ri xubꞌij ri 
Jesús che. Xbꞌisonik xeꞌk, rumal chi kꞌia u qꞌinomal kꞌolik.

23 Xkaꞌy ri Jesús pa taq u xkut, xubꞌij chke ru tijoxelabꞌ: ¡Sibꞌalaj kꞌäx 
käkitij ri qꞌinomabꞌ keopan rukꞌ ri Dios rech kätaqan pa ki wiꞌ! —xcha 
chke.

24 Ri tijoxelabꞌ xkikajmaj ri xubꞌij chke, man xkiriq tä chik jas xkaꞌno. 
Xchꞌaw chi jumul ri Jesús, xubꞌij chke: Qachalal, qas kꞌäx käkitij ri winaq 
ri käkuꞌbꞌi ri kanimaꞌ chrij ri qꞌinomal, keopan rukꞌ ri Dios rech kätaqan 
pa ki wiꞌ. 25 Are man kꞌäx tä ri rokꞌowisaxik jun kiej camello pa ru julil 
jun tꞌisombꞌal bꞌaq chuwäch ri ropanik jun qꞌinom rukꞌ ri Dios rech 
kätaqan puwiꞌ, —xcha chke.

26 Sibꞌalaj xkikajmaj waꞌ ri tijoxelabꞌ, xkibꞌij kꞌu chbꞌil taq kibꞌ: ¿Jachin 
ta kꞌu lo ri käkowinik kuriq ru tobꞌanik ri Dios? —xechaꞌ.

27 Ri Jesús tajin keukaꞌyej, xubꞌij kꞌu chke: Man kekowin tä ri winaq 
chubꞌanik waꞌ, käkowin kꞌu na ri Dios che, rumal chi ri Dios käkowin 
chubꞌanik ronojel, —xcha chke.

28 Ri tat Pedro xuchꞌabꞌej ri Jesús, xubꞌij: Tat, chilampe la chi ri uj qa 
yoꞌm kan ri jastaq qe, uj kꞌo ukꞌ la, —xcha che.

29 Xubꞌij kꞌu ri Jesús: Qas tzij ri kinbꞌij chiwe chi man kꞌo tä jun ri kuya 
kan ri rachoch, ri rachalal, ru nan u tat, ri rixoqil, ri ralkꞌual, ri rulew 
rumal wech in, xuqujeꞌ rumal rech ri Utzalaj Tzij re ri Evangelio, 30 ri mat 
kuriq na kämik pa taq we qꞌij junabꞌ riꞌ jun ciento mul ri e jeꞌ taq waꞌ, ri 
rachoch, rachalal, ru nan, ralkꞌual, rulew, pune rukꞌ kꞌäx ri käbꞌantaj che 
kumal ri winaq. Xuqujeꞌ kuriq na ru kꞌaslemal ri man kꞌo tä u kꞌisik pa 
taq ri qꞌij ri junabꞌ ri kepe na, —kächa chke. 31 E kꞌia chke ri winaq ri nim 
keil wi kämik, man nim tä chi na keil wi pa ri qꞌij riꞌ, xuqujeꞌ e kꞌo ri man 
nim tä keil wi kämik, nim kꞌut keil wi na, —xcha chke.

Ri Jesús kutzijoj jumul chik chi käkäm na
32 E bꞌenaq kꞌu pa ri bꞌe, paqalem käkaꞌn pa Jerusalén, nabꞌejinaq kꞌu 

ri Jesús chkiwäch ru tijoxelabꞌ. Ri e areꞌ sibꞌalaj xkikajmaj u wäch ri 
Jesús. Konojel ri e teren chrij sibꞌalaj kixeꞌm kibꞌ. Ri Jesús xeusikꞌij jumul 
chik ri kabꞌlajuj u tijoxelabꞌ rukꞌ pa ki tukiel wi, xuchaplej kꞌu u bꞌixik 
chke ri käbꞌan na che. 33 Xubꞌij kꞌu chke: Chiwilampeꞌ, bꞌenam qe, tajin 
kujpaqi pa ri tinimit Jerusalén. Kinjach kꞌu na in, in riꞌ ri Ralkꞌual ri 
Dios ri Qas Winaq, pa ki qꞌabꞌ ri ki nimaqil ri sacerdotes, xuqujeꞌ pa ki 
qꞌabꞌ ri tijonelabꞌ re ri Pixabꞌ. Käkiqꞌat na tzij pa nu wiꞌ chi kinkämisax 
na, kinkijach kꞌu na pa ki qꞌabꞌ ri nikꞌiaj winaq chik. 34 Käketzꞌbꞌej na 
nu wäch, xuqujeꞌ käkichubꞌaj na nu wäch. Kinkirapuj na, kinkikämisaj. 
Kinkꞌastaj chi kꞌu na churox qꞌij, —xcha ri Jesús chke.

k 10:48 Ri “Ralkꞌual kan ri qa mam David” kel kubꞌij “Toꞌl Qe”, junam jas ri tzij “Cristo” o 
“Mesías”. 

Ri tat Jacobo, ri tat Juan käkitaꞌ jun toqꞌobꞌ che ri Jesús
35 Xeqebꞌ kꞌu ru kꞌojol ri tat Zebedeo rukꞌ ri Jesús, e areꞌ ri tat Jacobo, ri 

tat Juan, xkibꞌij kꞌu che: Qajtij, käqaj chi käbꞌan la chqe apachike u wäch 
toqꞌobꞌ ri käqataꞌ che la, —xecha che.

36 Xubꞌij ri Jesús chke: ¿Jas kꞌu kiwaj chi kinbꞌan chiwe? —xcha chke.
37 Xkibꞌij kꞌu che: Aretaq känimarisax ri qꞌij la, kätaqan chi la pa ki 

wiꞌ konojel, ya la chqe chi kujtꞌuyi na ukꞌ la, chi jun chqe käkꞌoji pa ri 
wikiäqꞌabꞌ la, ri jun chik pa ri moxqꞌabꞌ la, —xecha che.

38 Xubꞌij kꞌu ri Jesús chke: ¡Man kichꞌobꞌ taj jas u wäch toqꞌobꞌ ri kitaꞌ 
chwe! —kächa chke. ¿A kixkowinik kichꞌij na ri kꞌäx ri kinriq na in, kitij 
kꞌu na iwe ri kꞌo pa ri vaso ri kintij na we in? ¿A kixkowinik käbꞌan i 
qasnaꞌ ix jas ri qasnaꞌ ri käbꞌan na chwe in? —xcha chke.

39 Xkibꞌij kꞌu che: Kujkowinik, —xecha che.
Xubꞌij kꞌu ri Jesús chke: Qas tzij kitij na iwe ri kꞌo pa ri vaso ri kintij 

na we in, xuqujeꞌ käbꞌan na i qasnaꞌ jas ri qasnaꞌ ri käbꞌan na chwe in, 
—kächa chke. 40 Are kꞌu ri tꞌuyulem pa ri nu wikiäqꞌabꞌ, we ne pa ri nu 
moxqꞌabꞌ, man kuyaꞌ taj kinya in chiwe. Are waꞌ kech ri e chaꞌtal rumal ri 
Dios chi ketꞌuyi pa taq ri tꞌuyulibꞌal riꞌ, —xcha chke.

41 Aretaq ri lajuj tijoxelabꞌ chik xkita u bꞌixik ronojel waꞌ, xpe koyowal ri e 
areꞌ chke ri tat Jacobo, ri tat Juan. 42 Xeusikꞌij kꞌu ri Jesús, xubꞌij chke: Ri ix 
iwetam chi ri winaq ri yaꞌtal chke chi ketaqan pa ki wiꞌ ri nikꞌiaj winaq chik, 
qas tzij e kꞌo riꞌ pa ki qꞌabꞌ. Ri ki nimaqil winaq ketaqan pa ki wiꞌ xuqujeꞌ, —
kächaꞌ. 43 Man jeꞌ tä kꞌu waꞌ ri ix, xane apachin chiwe ri kraj chi nim kil wi, 
rajwaxik chi kok na waꞌ che patänil iwe. 44 Apachin chiwe ri kraj kok che i 
nimal ix, nabꞌe rajwaxik chi kok na che patänil ke konojel, —kächaꞌ. 45 Are je 
riꞌ, rumal chi ri in, in riꞌ ri Ralkꞌual ri Dios ri Qas Winaq, man in petinaq taj 
rech kinpatänixik, xane rech kinpatänin chke nikꞌiaj chik, xuqujeꞌ rech kinya 
ri nu kꞌaslemal che tojbꞌal re ri ki tzoqopixik kꞌia winaq, —xcha ri Jesús chke.

Ri Jesús kukunaj ri moy achi, Bartimeo u bꞌiꞌ
46 Xeopan kꞌu pa ri tinimit Jericó. Elem chi kꞌu bꞌik kubꞌan ri Jesús pa 

Jericó, e rachiꞌl kꞌu ru tijoxelabꞌ xuqujeꞌ kꞌialaj taq winaq chik. Kꞌo kꞌu jun moy 
achi, Bartimeo u bꞌiꞌ, tꞌuyul chiꞌ ri bꞌe, are kꞌu jun molonel waꞌ, u kꞌojol ri tat 
Timeo. 47 Aretaq xuto chi tajin kokꞌow ri Jesús aj Nazaret, ko xchꞌawik, xubꞌij: 
¡Tat Jesús, ralkꞌual kan ri qa mam David, toqꞌobꞌisaj la nu wäch! —xchaꞌ.

48 E kꞌia ri winaq ri xkiyajo, xkibꞌij che chi chutzꞌapij u pu chiꞌ. Ri areꞌ 
kꞌut xa man kuta taj, xane más ko na xchꞌawik, xubꞌij: ¡Ralkꞌual kan ri qa 
mam David, k toqꞌobꞌisaj la nu wäch! —xchaꞌ.

49 Xtakꞌi kꞌu ri Jesús, xubꞌij: Sikꞌij bꞌaꞌ alaq loq, —xcha chke.
Xkisikꞌij kꞌu loq ri moy, xkibꞌij che: ¡Chachajij awanimaꞌ! ¡Chatwalijoq! 

Ri Jesús tajin katusikꞌij, —xecha che.
50 Ri areꞌ kꞌut xuroqij kan ru qꞌuꞌ jelaꞌ, chanim xwalijik, xeꞌk, xopan rukꞌ 

ri Jesús. 51 Xchꞌaw kꞌu ri Jesús, xubꞌij che: ¿Jas kaj la chi kinbꞌan che la? 
—xcha che.

Xubꞌij ri moy che: Ajtij, kwaj kinkaꞌy jumul chik, —xcha che.
52 Xubꞌij ri Jesús che: Kuyaꞌ keꞌ la. Ya xutzir la rumal chi xkojon la 

chwe, —xcha che.
Chanim kꞌut xkowinik xkaꞌyik, xteri bꞌi chrij ri Jesús pa ri bꞌe.

Kok ri Jesús pa ri tinimit Jerusalén

11  1 Aretaq naqaj chik e kꞌo wi che ri tinimit Jerusalén, chkiwäch 
ri tinimit Betfagé rukꞌ ri tinimit Betania, tajin keokꞌow chuxeꞌ ri 

Ujuyubꞌal Olivos, ri Jesús xeutaq bꞌi kiebꞌ chke ru tijoxelabꞌ. 2 Xubꞌij chke: 
Jix pa ri alaj tinimit ri kꞌo apan chqawäch. Aretaq kixopan chilaꞌ kiriq 
na jun burro yuqulik. Man kꞌo tä jun winaq kiejeninaq chrij, —kächaꞌ. 
Chikiraꞌ, chikꞌama loq, —kächa chke. 3 We kꞌo jun kubꞌij chiwe: ¿Jas 
che kibꞌan waꞌ? —kächa ne chiwe. Chibꞌij che: Xa kajwataj che ri Qajaw 
Jesús, chanim kꞌut kutzelej chi na loq che la, —kixcha che.

4 Xebꞌeꞌ kꞌu ri tijoxelabꞌ, xekiriqa kꞌu ri burro pa ri bꞌe, yuqul koq 
chuchiꞌ ri porta. Xkikir kꞌut.

5 Jujun chke ri a takꞌatoj chilaꞌ xkibꞌij chke: ¿Jas kibꞌano kikir ri burro? 
—xecha chke.

6 Ri tijoxelabꞌ xkibꞌij chke jas ru bꞌim bꞌi ri Jesús. Xyiꞌ kꞌu chke chi 
käkikꞌam bꞌik. 7 Xkikꞌam kꞌu bꞌi ri burro, xkiya che ri Jesús. Xkiya ri ki 
qꞌuꞌ chrij, xkiejen kꞌu ri Jesús. 8 E kꞌia winaq xkilikꞌ ri ki qꞌuꞌ pa ri bꞌe, 
xuqujeꞌ kꞌo jujun chik ri xekiya u xaq taq cheꞌ ri xekichꞌupula pa taq ri 
juyubꞌ.

9 Ri winaq ri e nabꞌejinaq chuwäch ri Jesús, xuqujeꞌ ri e teretoj chrij, 
ko xechꞌawik, xkibꞌij: ¡Chnimarisax u qꞌij ri Dios! ¡Utz re ri petinaq pa ru 
bꞌiꞌ ri Qajaw Dios! —kechaꞌ. 10 ¡Tewchim bꞌaꞌ riꞌ ri taqanik ri käpe na pa 
qa wiꞌ! Tzare waꞌ ri taqanik ri xchaplex nabꞌe rumal ri qa mam David. 
¡Chnimarisax u qꞌij ri Dios! —xechaꞌ.

11 Xopan kꞌu ri Jesús pa ri tinimit Jerusalén, xok pa ri nimalaj rachoch 
Dios. U kaꞌylobꞌem chik ronojel, bꞌenaq chi kꞌu ri qꞌij, xel bꞌik, xeꞌ pa 
Betania, e rachiꞌl ri kabꞌlajuj u tijoxelabꞌ.

Ri Jesús kuyaj ri u cheꞌal higos ri man kꞌo tä u wäch
12 Chukabꞌ qꞌij kꞌut, aretaq tajin ketzelej loq, e petinaq pa ri tinimit 

Betania, xnum ri Jesús. 13 Xril kꞌu apan chinaj jun u cheꞌal higos, räx kꞌu 
ru xaq. Xeꞌ ri Jesús che rilik we kꞌo u wäch kuriqaꞌ. Aretaq xopan rukꞌ ri 

SAN MARCOS 10 ,  11

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



105

cheꞌ, man kꞌo tä kꞌu u wäch xuriqo, xane xaq xuwi ru xaq kꞌolik. Je riꞌ, 
rumal chi mäjaꞌ ru qꞌijol ri higos. 14 Xchꞌaw kꞌu ri Jesús, xubꞌij che ri cheꞌ: 
Kꞌo jun mätijow chik ra wäch, —xcha che.

Xkita kꞌu waꞌ ru tijoxelabꞌ.

Ri Jesús kujosqꞌij ri nimalaj rachoch Dios
15 Te kꞌu riꞌ, aretaq xeopan pa Jerusalén, xok bꞌi ri Jesús pa ri nimalaj 

rachoch Dios, xuchaplej kesaxik bꞌi ri ajkꞌayibꞌ, xuqujeꞌ ri kekiloqꞌ taq 
jastaq chupam ri nimalaj rachoch Dios. Xeutzaq ri ki mesa ri kꞌexal taq 
puaq, xuqujeꞌ xeutzaq ri ki tem ri ajkꞌay taq palomäx. 16 Man xuyaꞌ tä kꞌu 
ri Jesús chi kꞌo jun kokꞌow chupam ri nimalaj rachoch Dios ri rukꞌam 
reqaꞌn. 17 Xeutijoj kꞌu ri winaq, xubꞌij chke: Tzꞌibꞌam kꞌu waꞌ pa ru Loqꞌ 
Pixabꞌ ri Dios, kubꞌij: “Ri wachoch in, are jun ja ri käbꞌan wi orar,” —
kuchixik. “Je kꞌu u kojik waꞌ kumal konojel winaq,” —kächa riꞌ. Xuqujeꞌ 
xubꞌij ri Jesús: Ri alaq kꞌut, jun kachoch elaqꞌomabꞌ bꞌanom alaq che, —
xcha chke.

18 Xkita kꞌu waꞌ ri ki nimaqil sacerdotes xuqujeꞌ ri tijonelabꞌ re ri Pixabꞌ. 
Xa je riꞌ xkitzukuj jas käkaꞌn chukämisaxik. Jeꞌ xkaꞌn waꞌ rumal chi 
xkixej kibꞌ cho ri Jesús, rumal chi konojel ri winaq käkikajmaj ru tijonik 
ri Areꞌ. 19 Are chiꞌ kꞌut tajin kok ri aqꞌabꞌ, xel bꞌi ri Jesús pa ri tinimit.

Käkäm ru cheꞌal higos ri yajtajinaq rumal ri Jesús
20 Aqꞌabꞌ kꞌut, chukabꞌ qꞌij tajin keokꞌow pa ri bꞌe, xkilo chi ru cheꞌal 

higos chaqiꞌjarinaq chik ronojel. 21 Xnaꞌtaj kꞌu waꞌ che ri tat Pedro, xubꞌij 
che ri Jesús: Ajtij, ¡chilampe la! Ru cheꞌal higos ri xyaj la, ya chaqiꞌjarinaq 
chik, —xcha che.

22 Xchꞌaw kꞌu ri Jesús, xubꞌij chke ru tijoxelabꞌ: ¡Tzrajwaxik bꞌaꞌ 
kijikibꞌa iwanimaꞌ chrij ri Dios! —kächa chke. 23 Qas tzij ri kinbꞌij chiwe 
chi apachin ri kubꞌij che we nimalaj juyubꞌ riꞌ: “Chawesaj awibꞌ chiꞌ, 
chakꞌiäqa bꞌi awibꞌ pa ri nimalaj jaꞌ,” —we kächa che. We ta kubꞌij waꞌ, 
man käkiebꞌlan tä kꞌu u kꞌux, xane kujikibꞌa u kꞌux chi ri kubꞌij käbꞌantaj 
na, qas käbꞌantaj kꞌu na waꞌ. 24 Rumal waꞌ kinbꞌij chiwe chi aretaq kꞌo 
kitaꞌ che ri Dios aretaq kibꞌan orar, chijikibꞌa iwanimaꞌ che ri Dios chi 
kikꞌamo, käbꞌantaj kꞌu na waꞌ chiwe, —kächaꞌ. 25 Amaqꞌel kꞌut aretaq 
kibꞌan orar, we kꞌo jun kꞌäx pa iwanimaꞌ chrij jun winaq chik, chisacha u 
mak, rech ri i Tat ri kꞌo chikaj kuyaꞌ kusach ri i mak ix xuqujeꞌ. 26 We kꞌu 
man kisach tä ki mak nikꞌiaj chik, ri i Tat ri kꞌo chikaj man kusach tä ri i 
mak ix, —xcha chke.

Kꞌo taqanik pu qꞌabꞌ ri Jesús
27 Xetzelej chi bꞌik, xebꞌeꞌ pa ri tinimit Jerusalén. Ri Jesús tajin 

kubꞌinibꞌej u pam ri nimalaj rachoch Dios, aretaq ri ki nimaqil sacerdotes, 

ri tijonelabꞌ re ri Pixabꞌ, xuqujeꞌ ri ki nimaqil ri winaq xeopan rukꞌ. 
28 Xkibꞌij kꞌu che: ¿Jachin xtaqow la chi käbꞌan la ronojel waꞌ we riꞌ? 
¿Jachin lo ri yoꞌwinaq che la chi jeꞌ käbꞌan la waꞌ? —xecha che.

29 Xubꞌij ri Jesús chke: Ri in xuqujeꞌ kꞌo ri kintaꞌ chech alaq. We 
käkowin alaq chubꞌixik chwe jas ri kintaꞌ, kinbꞌij na chech alaq jachin ri 
yoꞌwinaq chwe chi kꞌo taqanik pa nu qꞌabꞌ rech jeꞌ kinbꞌan waꞌ, —kächa 
chke. 30 Bꞌij alaq chwe jachin xtaqow ri tat Juan chubꞌanik ri qasnaꞌ, we 
are ri Dios o are ri winaq, —xcha chke.

31 Xkichapla u tzijobꞌexik kibꞌ, xkibꞌij: We käqabꞌij chi are ri Dios 
xtaqowik, kubꞌij na ri Jesús chqe: “¿Jas kꞌu che man xikoj taj?” —kächa 
na. 32 ¿A käqabꞌij ta kꞌut chi e are ri winaq xetaqowik? —kechaꞌ.

Käkixej kꞌu kibꞌ chkiwäch ri winaq rumal chi elinaq chi saq chkiwäch 
ri winaq chi qas tzij ri tat Juan are qꞌalajisal re ru Loqꞌ Pixabꞌ ri Dios. 
33 Rumal waꞌ xkitzelej u wäch u tzij ri Jesús, xkibꞌij che: ¡Man qetam taj! 
—xecha che.

Ri Jesús xchꞌawik, xubꞌij chke: Je kꞌu riꞌ ri in man kinbꞌij tä chech alaq 
jachin ri yoꞌwinaq chwe chi ri in kinbꞌan ronojel waꞌ we riꞌ, —xcha chke.

Waral käqil wi ri kꞌutbꞌal chkij ri ajchakibꞌ ri man e utz taj

12  1 Ri Jesús xuchaplej ki tzijobꞌexik ri winaq kukꞌ taq kꞌutbꞌal, 
xubꞌij kꞌu chke: Kꞌo jun achi ri xubꞌan jun tikbꞌal uvas, xukoralij 

rij, te kꞌu riꞌ xukꞌot jun jul ri käpitzꞌ wi ri uvas, xubꞌan xuqujeꞌ jun 
takꞌatikalaj ja ri käkoj che chajibꞌal re ronojel, xuya kꞌu kan pa qajomal 
chke jujun taq ajchakibꞌ, xeꞌ naj pa jun tinimit chik, —kächaꞌ.

2 Xopan kꞌu ri qꞌij ri käbꞌan ri cosecha rech uvas, ri ajchaqꞌel xutaq bꞌi 
jun patänil re kukꞌ ri ajchakibꞌ chukꞌamik re ru wächinik ri tikbꞌal uvas. 
3 Are kꞌu ri ajchakibꞌ xkichap ri patäninel, xkichꞌayo, xkitaq bꞌik, man kꞌo 
tä xkiya bꞌi che, —kächaꞌ. 4 Ri ajchaqꞌel ri tikbꞌal uvas xutaq kꞌu bꞌi jun 
patäninel chik kukꞌ ri ajchakibꞌ. Ri e areꞌ kꞌut xkaꞌn chi abꞌaj ri patäninel 
riꞌ, xkisok chujolom, xa etzelal xkaꞌn bꞌi che. 5 Xutaq chi kꞌu bꞌi jun patänil 
re, ri ajchakibꞌ kꞌut xkikämisaj waꞌ, je riꞌ xuqujeꞌ xkaꞌn chke ri juleꞌ u 
taqoꞌn chik. Jujun chke xekichꞌayo. Jujun chik xekikämisaj.

6 Kꞌä kꞌo na jun taqoꞌn chik rukꞌ ri ajchaqꞌel, are kꞌu ri u kꞌojol, ri 
sibꞌalaj loqꞌ chuwäch. Chukꞌisbꞌal ronojel xutaq bꞌi waꞌ kukꞌ ri ajchakibꞌ, 
xubꞌij kꞌut: “Qas nim käkil wi na ri nu kꞌojol,” —xcha ri ajchaqꞌel. 7 Ri 
ajchakibꞌ xkitzijobꞌej kibꞌ, xkibꞌij: “Are waꞌ ri kechbꞌen ronojel. ¡Joꞌ, 
qakämisaj kꞌut, rech käqꞌax ronojel waꞌ pa qa qꞌabꞌ!” —xechaꞌ. 8 Xkichapo, 
xkikämisaj, xkesaj kꞌu bꞌi ru cuerpo pa ri tikbꞌal uvas, —xcha ri Jesús 
chke.

9 Te kꞌu riꞌ ri Jesús xutaꞌ chke, xubꞌij: ¿Jas kꞌu kubꞌan na riꞌ ri ajchaqꞌel 
ri tikbꞌal uvas? —kächa ri Jesús. Kopan na kukꞌ, keukämisaj na ri 
ajchakibꞌ, kuya kꞌu na ru tikbꞌal uvas chke juleꞌ chik, —kächa chke.

l 12:10 We abꞌaj riꞌ ri xubꞌij ri Jesús are ri Jesús mismo. 

10 ¿A mat sikꞌim alaq waꞌ we tzꞌibꞌam riꞌ pa ru Loqꞌ Pixabꞌ ri Dios? Je riꞌ 
kubꞌij:

Ri abꞌaj ri man xkaj tä ri yakal taq ja,
are abꞌaj waꞌ l xkoj che toqꞌebꞌal re ri ja.

 11 Jeꞌ bꞌanom waꞌ rumal ri Qajaw Dios.
Qas kajmabꞌal kꞌu waꞌ chqawäch,

—kächaꞌ, —xcha chke.
12 Ri ki nimaqil ri winaq aj Israel xkitzukuj kꞌut jas käkaꞌn chuchapik ri 

Jesús rumal chi xkichꞌobꞌo chi chkij ri e areꞌ xutzijoj waꞌ we kꞌutbꞌal riꞌ. 
Käkixej kꞌu kibꞌ chkiwäch ri kꞌialaj winaq, xa rumal riꞌ xkiya kan ri Jesús, 
xebꞌeꞌk.

Kätaꞌ che ri Jesús we rajwaxik kätoj alkabꞌal
13 Xetaq kꞌu bꞌi jujun chke ri tataꞌibꞌ fariseos rukꞌ ri Jesús, xuqujeꞌ jujun 

chke ri rachiꞌl ri tat Herodes che rilik we kꞌo jas kekowin chubꞌanik rech 
käqaj ri Jesús pa ki qꞌabꞌ. 14 Aretaq xeopanik, xkibꞌij che ri Jesús: Ajtij, 
qetam chi jikom animaꞌ la, xuqujeꞌ chi man käxej tä ibꞌ la chkiwäch ri 
winaq jas pu käkichomaj ri e areꞌ chij la. Man nim tä kꞌu kil wi la jun 
winaq chuwäch ri jun chik, xane qas tzij käkꞌut la u bꞌeyal ru rayinik ri 
Dios chkiwäch konojel. ¿A taqal chqe käqatoj alkabꞌal che ri César o a 
man taqal taj? —kechaꞌ. ¿A rajwaxik kꞌut käqatojo o a man rajwaxik taj? 
—xecha che.

15 Retam kꞌu ri Jesús chi xaq kiebꞌ ki wäch, rumal riꞌ xubꞌij chke: ¿Jas 
che kätaꞌ alaq waꞌ chwe? ¿A mat xa kaj alaq chi kinqaj pa qꞌabꞌ alaq? 
—kächaꞌ. Kꞌamampe alaq loq jun puaq chnuwäch rech kinwilo, —xcha 
chke.

16 Ri e areꞌ xkikꞌam loq ri puaq, xril kꞌu waꞌ ri Jesús, te riꞌ xubꞌij chke: 
¿Jachin kꞌu ajchaqꞌel we kaꞌyebꞌal xuqujeꞌ we bꞌiꞌaj riꞌ? —xcha chke.

Xkibꞌij kꞌu che: Are rech ri César, —xecha che.
17 Xubꞌij kꞌu ri Jesús chke: Ya bꞌaꞌ alaq che ri César ri rech ri César. Ya 

kꞌu alaq che ri Dios ri rech ri Dios, —xcha ri Jesús chke.
Ri e areꞌ xkikajmaj u wäch ri Jesús rumal ri xubꞌij chke.

Kꞌo jas käkitaꞌ ri tataꞌibꞌ saduceos che ri Jesús 
chrij ri ki kꞌastajibꞌal ri käminaqibꞌ

18 Te riꞌ xeopan jujun tataꞌibꞌ saduceos rukꞌ ri Jesús. Ri winaq riꞌ, ri 
saduceos, käkibꞌij chi man kekꞌastaj tä chi na ri käminaqibꞌ. Xkitaꞌ kꞌu che 
ri Jesús, xkibꞌij: 19 ¡Ajtij! Tzꞌibꞌam kan chqe rumal ri qa mam Moisés chi 
we käkäm ru chaqꞌ jun achi, we käkäm ri ratz, kꞌo kꞌu kan ri rixoqil, we 
kꞌu man e kꞌo tä kan ralkꞌual rukꞌ ri rixoqil, rajwaxik kꞌut chi ri rachalal 

ri kꞌo kanoq, käkꞌuli rukꞌ ri ixoq riꞌ ri malkaꞌn rech kekꞌoji kan ralkꞌual 
rukꞌ. Ri akꞌalabꞌ riꞌ jeꞌ ta ne e rech ri käminaq, —kecha che. 20 E kꞌo kꞌu 
wuqubꞌ achijabꞌ e kachalal kibꞌ. Ri nabꞌeal xkꞌuliꞌk, xkäm kꞌut, man kꞌo tä 
kꞌu kan ralkꞌual rukꞌ ri rixoqil. 21 Ri ukabꞌ xkꞌuli rukꞌ ri rixnam malkaꞌn, 
xuqujeꞌ xkäm bꞌik, man kꞌo tä kan ralkꞌual. Jeꞌ xuqujeꞌ xubꞌan ri urox 
achi. 22 Je kꞌu riꞌ xkaꞌn ri wuqubꞌ achijabꞌ, kachalal kibꞌ, man xkiya tä 
kan kalkꞌual. E käminaq chik konojel, xkäm kꞌu bꞌi ri ixoq. 23 Aretaq 
kꞌut kekꞌastaj na ri käminaqibꞌ, ¿jachin chke waꞌ we wuqubꞌ achijabꞌ riꞌ 
käkꞌamow ri ixoq che rixoqil? Xkꞌoji kꞌu che kixoqil ri wuqubꞌ, —xecha 
che.

24 Xchꞌaw kꞌu ri Jesús, xubꞌij chke: Ri alaq xa sachinaq alaq rumal 
chi man etam tä alaq ru Loqꞌ Pixabꞌ ri Dios ri Tzꞌibꞌtalik. Man etam 
tä kꞌu alaq ru chuqꞌabꞌ ri Dios, —kächa chke. 25 Aretaq ri käminaqibꞌ 
kekꞌastajik, man kekꞌuli tä chik. Ri qa nan qa tat kꞌut man käkiya tä chi 
ri kalkꞌual che kꞌulanem, xane e junam chi kukꞌ ri ángeles ri e kꞌo chikaj, 
—kächaꞌ. 26 Chrij kꞌu waꞌ chi kekꞌastaj na ri käminaqibꞌ, kꞌo na ri kwaj 
kinbꞌij chech alaq: ¿A mat sikꞌim alaq pa ri wuj ri tzꞌibꞌam rumal ri qa 
mam Moisés jawijeꞌ ri kubꞌij wi chi ri Dios kꞌo chupam ri juwiꞌ kꞌix ri tajin 
käkꞌatik, xuchꞌabꞌej loq ri qa mam Moisés? Je waꞌ xubꞌij: “In riꞌ ru Dios 
ri Abraham, ru Dios ri Isaac, ru Dios ri Jacob,” —xcha ri Dios, —kächaꞌ. 
27 Ri qa Dios man are tä Dios kech ri käminaqibꞌ, xane kech ri e kꞌaskꞌoj. 
Je riꞌ qꞌalaj chi xa sachinaq alaq, —xcha ri Jesús chke.

Ri Jesús kutzijoj ri taqanik ri nim na u bꞌanik
28 Xopan kꞌu jun chke ri tijonelabꞌ re ri Pixabꞌ ri tajin kätatabꞌenik 

aretaq xkichomala kibꞌ. Retam kꞌut chi ri Jesús utz u tzelexik u wäch ri 
ki tzij u bꞌanom, rumal riꞌ xutaꞌ che: ¿Jas ri taqanik ri nim na u bꞌanik 
chkiwäch konojel? —xcha che.

29 Ri Jesús xchꞌawik, xubꞌij che: Are waꞌ ri tznim na u bꞌanik: “Winaq 
aj Israel, ¡chitatabꞌej!” —kächaꞌ. “Ri qa Dios ri Qajaw, xaq xuwi ri Areꞌ, 
are Qajaw,” —kächaꞌ. 30 “Sibꞌalaj chiwaj ri i Dios ri Iwajaw, chijikibꞌa ri i 
kꞌux, chijikibꞌa ri iwanimaꞌ, chikojo ri i chomanik, chitija kꞌu ri i chuqꞌabꞌ 
chubꞌanik waꞌ,” —kächaꞌ. Tzare kꞌu waꞌ ri nabꞌe taqanik ri sibꞌalaj nim 
u bꞌanik. 31 Ri ukabꞌ taqanik ri sibꞌalaj nim na u bꞌanik are waꞌ: “Chiwaj 
ri iwach winaq jas ri ix kiwaj iwibꞌ,” —kächaꞌ. Man kꞌo tä chi kꞌu jun 
taqanik ri nim na u bꞌanik chkiwäch waꞌ, —xcha ri Jesús che.

32 Xubꞌij kꞌu ri tijonel re ri Pixabꞌ che ri Jesús: ¡Utz ri käbꞌij la, Ajtij! 
Qas tzij ri käbꞌij la chi xa jun ri qa Dios, man kꞌo tä chi jun chuwäch ri 
Areꞌ, —kächa che. 33 Xuqujeꞌ rajwaxik chi jun winaq sibꞌalaj kraj ri Dios, 
kujikibꞌa ru kꞌux, kujikibꞌa ri ranimaꞌ, kukoj ru chomanik, kutij kꞌu u 
chuqꞌabꞌ chubꞌanik waꞌ. Xuqujeꞌ rajwaxik chi kraj ri rach winaq jeꞌ jas ri 
areꞌ kraj ribꞌ. Nim na u bꞌanik waꞌ chkiwäch konojel ri sipanik ri keporox 

m 12:36 Ri kätꞌuyi jun pu wikiäqꞌabꞌ jun nim taqanel, we are ri Dios o jachin jun ri kꞌo 
taqanik pu qꞌabꞌ, kel kubꞌij chi ri jun ri tꞌuyul pu wikiäqꞌabꞌ, are käyiꞌ nim taqanik pu qꞌabꞌ 
ri areꞌ xuqujeꞌ. 

cho ri Dios, xuqujeꞌ chkiwäch konojel ri awaj ri kekämisax che sipanik 
cho ri Dios, —xcha che.

34 Aretaq ri Jesús xuto chi sibꞌalaj känaꞌw ri tataꞌ chutzelexik u wäch u 
tzij, xubꞌij che: Xaq jubꞌiqꞌ kraj man kätaqan ri Dios puwiꞌ la, —xcha che.

Te kꞌu riꞌ man kꞌo tä chi jun xuchajij animaꞌ chi kꞌo jas xutaꞌ che ri Jesús.

Ri Jesús kätzijon chrij ri ralkꞌualaxik ri Cristo
35 Ri Jesús tajin keutijoj ri winaq pa ri nimalaj rachoch Dios, kächꞌawik, 

kubꞌij: ¿Jas che käkibꞌij ri tijonelabꞌ re ri Pixabꞌ chi ri Cristo are xaq xuwi 
ralkꞌual kan ri qa mam David? 36 Tzare kꞌu ri qa mam David kubꞌij rumal 
ri Loqꞌalaj Espíritu:

Xubꞌij ri Qajaw ri qa Dios che ri Qajaw:
“Chattꞌuyul pa ri nu wikiäqꞌabꞌ, m
kꞌä kinya na chawe chi katchꞌakanik
kattaqan pa ki wiꞌ konojel
ri käkaꞌn ki kꞌulel chawe,”

—kächaꞌ. 37 We ri qa mam David kubꞌij: “Qajaw” che ri Cristo, ¿jas ta kꞌu 
che käkibꞌij ri e areꞌ chi ri Cristo are xaq xuwi ralkꞌual kan ri qa mam 
David? ¡Man jeꞌ tä riꞌ! —xcha chke.

Ri winaq kꞌut, ri sibꞌalaj e kꞌia chik ki mulim kibꞌ, käkikot kanimaꞌ 
chutatabꞌexik ru tzij ri Jesús.

Ri Jesús kubꞌij chi rajwaxik chi ri winaq käkichajij 
kibꞌ chkiwäch ri tijonelabꞌ re ri Pixabꞌ

38 Ri Jesús tajin keutijoj ri winaq, kubꞌij chke: Chajij ibꞌ alaq chkiwäch 
ri tijonelabꞌ re ri Pixabꞌ. Ri e areꞌ käqaj chkiwäch kebꞌinikat pa charchäq 
taq katzꞌiaq. Xuqujeꞌ käqaj chkiwäch chi nim keil wi na, käyiꞌ kꞌu rutzil 
ki wäch pa taq ri kꞌayibꞌal, pa taq ri bꞌe. 39 Käkitzukuj ri tꞌuyulibꞌal ri 
nimaq ki bꞌanik pa taq ri rachoch Dios, xuqujeꞌ ri tꞌuyulibꞌal ri nim keil 
wi pa taq ri ulaꞌnem ri kewiꞌ wi, —kächa chke. 40 Xuqujeꞌ käkitoqij taq ri 
kachoch ri malkaꞌnibꞌ taq ixoqibꞌ. Te riꞌ käkiyuq u tzaꞌm ri ki tzij aretaq 
käkaꞌn orar rech man qꞌalaj tä ri etzelal ri tajin käkaꞌno. ¡Qas nim na ri 
kꞌäx käkiriq ri tijonelabꞌ re ri Pixabꞌ aretaq käqꞌat na tzij pa ki wiꞌ! —xcha 
ri Jesús chke ri winaq.

Qas nim ri kusipaj jun malkaꞌn chichuꞌ cho ri Dios
41 Tꞌuyul kꞌu ri Jesús pa ri nimalaj rachoch Dios chkiwäch taq ri käxon 

ri käyiꞌ wi ri puaq ri käsipax cho ri Dios. Tajin käkaꞌy chke ri winaq ri 

käkiya ri ki rajil chupam taq ri käxon riꞌ. E kꞌia kꞌu chke ri qꞌinomabꞌ 
xekiya nimaq taq ki rajil. 42 Xopan kꞌu jun malkaꞌn chichuꞌ ri mebꞌaꞌ, 
xuya xa kiebꞌ alaj taq puaq, kraj ne xa jun centavo rajil ri kiebꞌ puaq riꞌ. 
43 Ri Jesús xeusikꞌij ru tijoxelabꞌ, xubꞌij kꞌu chke: Qas tzij ri kinbꞌij chiwe, 
chi we mebꞌaꞌlaj malkaꞌn chichuꞌ riꞌ, are nim na waꞌ ri xusipaj ri areꞌ 
chkiwäch konojel ri nikꞌiaj winaq ri ki yoꞌm ki rajil pa taq ri käxon ri 
kꞌolibꞌal puaq. 44 Ri e areꞌ ki yoꞌm jubꞌiqꞌ re ri kꞌia ri kꞌo kukꞌ. Are kꞌu we 
malkaꞌn chichuꞌ riꞌ u yoꞌm ronojel ri kꞌo rukꞌ, ronojel ri tzuqubꞌal re, —
xcha chke.

Ri Jesús kuqꞌalajisaj chi käwulix na ri nimalaj rachoch Dios

13  1 Elem bꞌi re ri Jesús pa ri nimalaj rachoch Dios, jun chke ru 
tijoxelabꞌ xubꞌij che: ¡Ajtij, chilampe la we jeꞌlalaj taq abꞌaj riꞌ, 

xuqujeꞌ taq we ja ri yakom riꞌ ri sibꞌalaj e kajmabꞌal! —xcha che.
2 Xchꞌaw kꞌu ri Jesús, xubꞌij che: ¿A kawil konojel we nimalaj taq ja ri 

e yakom riꞌ? —kächaꞌ. Man käkanaj tä kꞌu kan jun abꞌaj puwiꞌ ri jun abꞌaj 
chik ri mat käwulix na, —xcha che.

Ri Jesús keutzijoj ri etal re ri kꞌisbꞌal taq qꞌij
3 Xeꞌ kꞌu ri Jesús, e rachiꞌl ru tijoxelabꞌ, pa ri Ujuyubꞌal Olivos ri kꞌo 

apan cho ri rachoch Dios. Tꞌuyul kꞌu ri Jesús chilaꞌ, ri tat Pedro, ri tat 
Jacobo, ri tat Juan, xuqujeꞌ ri tat Andrés xkitaꞌ che ri Areꞌ pu tukiel wi, 
4 xkibꞌij: Käqaj chi käbꞌij la chqe jampaꞌ käbꞌantaj na waꞌ. ¿Jas u wäch etal 
käbꞌan na chukꞌutik chqawäch chi xopan ri qꞌij riꞌ ri kebꞌantaj na konojel 
taq waꞌ ri bꞌim la chqe? —xecha che.

5 Ri Jesús xchꞌawik, xubꞌij chke: ¡Chichajij iwibꞌ kꞌo jachin jun 
mixsubꞌuwik! —kächaꞌ. 6 E kꞌia kꞌut ri kepe na, käkikoj na ri nu bꞌiꞌ, 
käkibꞌij: “¡In riꞌ ri Cristo!” —kecha na. E kꞌia kꞌu riꞌ ri kekisubꞌ na, —
kächa chke.

7 Aretaq kita nimalaj taq chꞌoj, xuqujeꞌ kita u tzijoxik taq chꞌoj jawijeꞌ 
taq chiꞌ, mixej iwibꞌ. Rajwaxik chi käbꞌantaj na waꞌ. Kꞌä mäjoq kꞌu ri 
kꞌisbꞌal re ri qꞌij junabꞌ riꞌ, —kächaꞌ. 8 Kächꞌojin kꞌu jun tinimit rukꞌ ri 
jun tinimit chik, xuqujeꞌ kächꞌojin jun nim taqanel rukꞌ jun nim taqanel 
chik. Kepe kꞌu na kꞌia käbꞌraqan jawijeꞌ taq chiꞌ, käpe na wiꞌjal xuqujeꞌ, ri 
winaq kꞌut sibꞌalaj käkitukij na kibꞌ. Xaq kꞌu chaplebꞌal waꞌ re ronojel ri 
kꞌäx ri käpe na pa ki wiꞌ ri winaq, —kächa chke.

9 ¡Chichajij bꞌaꞌ iwibꞌ! —kächaꞌ. Kixjach kꞌu na pa taq ki qꞌabꞌ ri ki 
nimaqil winaq ri ketaqan pa ki wiꞌ, xuqujeꞌ kixchꞌay na chkiwäch ri ki 
nimaqil ri winaq pa taq ri rachoch Dios ri käkimulij wi kibꞌ ri winaq. 
Kixtakꞌabꞌax na chkiwäch qꞌatal taq tzij, xuqujeꞌ chkiwäch taqanelabꞌ 
ri nimaq ki bꞌanik rumal wech in rech kiqꞌalajisaj na ri Utzalaj Tzij re 
ri Evangelio chkiwäch ri e areꞌ, —kächa chke. 10 Kꞌä mäjoq kꞌu kopan 

n 13:15 Pa taq ri qꞌij riꞌ are liꞌlik ki wiꞌ ri kachoch ri winaq. Chilaꞌ xeuxlan wi, xuqujeꞌ 
xechakunik. 

ri kꞌisbꞌal re ri qꞌij junabꞌ riꞌ, rajwaxik kätzijox na we Utzalaj Tzij riꞌ re 
ri Evangelio chke konojel ki wäch winaq cho ruwächulew, —kächaꞌ. 
11 Aretaq kixkꞌam na bꞌik rech kixjach chkiwäch ri qꞌatal taq tzij, mixej 
iwibꞌ, michomaj bꞌik jas ri kibꞌij na chke, xane chibꞌij ri käyiꞌ chiwe rumal 
ri Dios pa ri qꞌij riꞌ. Man ix tä kꞌut ri kixtzijon na, xane are ri Loqꞌalaj 
Espíritu. 12 Ri winaq kekijach na ri kachalal pa kämisaxik, ri nan tat 
kekijach na ri kalkꞌual pa kämisaxik. Ri alkꞌualaxelabꞌ käkiyak na kibꞌ 
chkij ri ki nan ki tat, kekijach na pa kämisaxik. 13 ¡Konojel ri winaq 
käketzelaj na i wäch xa rumal wech in! —kächaꞌ. Are kꞌu ri kächꞌijowik 
kꞌä käkꞌis na ronojel, kuriq na riꞌ ru tobꞌanik ri Dios, —kächa chke.

14 Ri qa mam Daniel, jun chke ri qꞌalajisal re ru Loqꞌ Pixabꞌ ri Dios, 
xutzꞌibꞌaj ojer chrij ri “itzelalaj äwas ri ketzelan ronojel.” ¡Jachin ri 
kusikꞌij waꞌ, ri tzꞌibꞌtal waral, chuchꞌobꞌoꞌ jas riꞌ ri äwas ri kubꞌij chiꞌ! 
Aretaq kiwil waꞌ käkꞌoji chilaꞌ jawijeꞌ ri man yaꞌtal tä wi, rajwaxik chi 
ri winaq ri e kꞌo pa Judea keanimaj bꞌi pa taq ri juyubꞌ. 15 Ri winaq ri e 
kꞌo puwiꞌ taq kachoch, n aninaq cheqaj loq, mebꞌok chi bꞌi chupam ri ja 
chukꞌamik bꞌi jun jasach. 16 Xuqujeꞌ ri e kꞌo pa ri juyubꞌ mätzelej bꞌi cho ja 
chukꞌamik ri ki qꞌuꞌ. 17 ¡Sibꞌalaj kꞌäx ke ri ixoqibꞌ ri yawabꞌ taq winaq chik 
pa taq ri qꞌij riꞌ, xuqujeꞌ ri e kꞌo alaj taq kal ri kꞌä ketuꞌnik! 18 ¡Chibꞌana 
bꞌaꞌ orar, chixbꞌochiꞌn che ri Dios chi mäkꞌulmataj ronojel waꞌ pa taq ri 
u qꞌijol ri tew! 19 Je riꞌ, rumal chi käpe na nimalaj kꞌäxkꞌol pa taq ri qꞌij 
riꞌ, ri man kꞌolinaq tä riꞌ tzpa ru chaplexik loq ru bꞌanik ruwächulew 
rumal ri Dios kꞌä pa taq we qꞌij riꞌ. Te kꞌu riꞌ man kꞌo tä jumul ri kepe chi 
na kꞌäxalaj taq qꞌij junam rukꞌ ri kꞌäxkꞌol riꞌ. 20 We ta ri Qajaw Dios mat 
kubꞌano chi xaq qꞌatatal qꞌij käkꞌoji we kꞌäxkꞌol riꞌ, mat kꞌo jun winaq riꞌ 
ri käkꞌasi kanoq. Ri Dios kꞌut u bꞌanom chi xaq qꞌatatal qꞌij käkꞌoji waꞌ 
rumal chi keraj ri e chaꞌtal rumal ri Areꞌ.

21 We kꞌu kꞌo jun ri kubꞌij chiwe: “¡Chiwilampeꞌ, kꞌo ri Cristo chi riꞌ!” We 
kubꞌij: “¡Chiwilampeꞌ, kꞌo jelaꞌ!” —we kächaꞌ. ¡Mikoj bꞌaꞌ! —kächa chke. 
22 Kepe na winaq ri käkaꞌn che kibꞌ chi e are ri Cristo, xuqujeꞌ kepe chi na 
juleꞌ chik ri käkaꞌn che kibꞌ chi e qꞌalajisal taq re ru Loqꞌ Pixabꞌ ri Dios. 
Kekaꞌn kꞌu na etal, xuqujeꞌ kajmabꞌal che ki subꞌik ri winaq ri e chaꞌtal 
rumal ri Dios we kekowinik, —kächaꞌ. 23 ¡Chiwila bꞌaꞌ iwibꞌ! Nu bꞌim chi 
kꞌu apan ronojel waꞌ chiwe, —xcha ri Jesús chke.

Waral kätzijox wi jas ru petik ri Ralkꞌual ri Dios ri Qas Winaq
24 Pa taq ri qꞌij riꞌ aretaq okꞌowinaq chik ri nimalaj kꞌäx riꞌ, ri qꞌij 

käqꞌequmar na, ri ikꞌ kꞌut man kätunun tä chik. 25 Ketzaq kꞌu na loq ri 
chꞌimil cho ri kaj. Keslabꞌisax kꞌu na konojel ri kꞌo ki chuqꞌabꞌ ri e kꞌo cho 

o 14:1 “Pascua”: Chawilaꞌ ri San Mateo 26:2, nota. 

ri kaj, jeꞌ jas ri qꞌij, ri chꞌimil, ri ikꞌ, xuqujeꞌ nikꞌiaj chik, —kächaꞌ. 26 Te 
kꞌu riꞌ kilitaj kꞌu na chi ri in, in riꞌ ri Ralkꞌual ri Dios ri Qas Winaq, kinpe 
pa taq ri sutzꞌ rukꞌ nimalaj nu chuqꞌabꞌ, känimarisax kꞌu nu qꞌij, —kächaꞌ. 
27 Te riꞌ keintaq na bꞌi ri ángeles rech kekimulij ri winaq ri e chaꞌtal rumal 
ri Dios pa ri relbꞌal qꞌij, pa ru qajbꞌal qꞌij, pa ri u moxqꞌabꞌ ri relbꞌal qꞌij, pa 
ru wikiäqꞌabꞌ ri relbꞌal qꞌij, tzpa ronojel ri kajulew, —xcha chke.

28 Chichꞌobꞌo bꞌaꞌ ri kꞌutbꞌal chrij ru cheꞌal higos: Aretaq keräxar ru 
qꞌabꞌ, ketuxin kꞌu ru xaq, iwetam riꞌ chi xaq jubꞌiqꞌ chik man kopan 
ri qꞌalaj. 29 Je riꞌ xuqujeꞌ ri ix aretaq kiwil ki kꞌulmaxik ronojel waꞌ, 
kiwetamaj na chi xaq jubꞌiqꞌ chik man kopan ri qꞌij ri kinpetik. Jeꞌ ta 
ne chi in kꞌo chiꞌ ri uchibꞌe. 30 Qas tzij ri kinbꞌij chiwe chi kebꞌantaj na 
ronojel waꞌ ri xinbꞌij chiwe kꞌä mäjoq kekäm ri winaq re we qꞌij junabꞌ riꞌ, 
—kächaꞌ. 31 Käsach na u wäch ri kaj, xuqujeꞌ ruwächulew, are kꞌu ri tzij ri 
nu bꞌim chiwe kebꞌantaj na waꞌ, —xcha chke.

32 Man kꞌo tä kꞌu jachin jun ri retam jampaꞌ kopan ri qꞌij riꞌ, o ri hora. 
Man ketam tä ri ángeles, man retam tä ru Kꞌojol ri Dios, xane xaq xuwi ri 
qa Tat Dios retam waꞌ, —kächaꞌ.

33 Rumal waꞌ, ¡chiwila bꞌaꞌ iwibꞌ, chixkꞌaskꞌatoq, chibꞌana orar! ¡Man 
iwetam tä kꞌut jampaꞌ kopan ri qꞌij riꞌ! —kächa chke. 34 Are jeꞌ jas jun achi 
bꞌenam kubꞌano, naj keꞌ wi. Kꞌä mäjaꞌ kel bꞌik cho ja, kuya kan ronojel 
pa ki qꞌabꞌ ri patänil taq re, xuqujeꞌ kuya kan ri ki chak chkijujunal. 
Kätaqan kan che ri chajil uchibꞌe chi utz rilik ri ja kubꞌano, —kächa chke. 
35 ¡Chiwila bꞌaꞌ iwibꞌ, chixkꞌaskꞌatoq! rumal chi man iwetam taj jampaꞌ 
käpe ri ajchaqꞌel ja, we tajin kok ri aqꞌabꞌ aretaq käpetik, we pa nikꞌiaj 
aqꞌabꞌ, we pa ri hora ri koqꞌ ri amaꞌ äkꞌ, we tajin käpe chi ru saqirik. 
36 Chiwila bꞌaꞌ iwibꞌ rech we xaq teꞌtalik käpetik mixuluriqa ne tajin 
kixwarik. 37 Ri kinbꞌij chiwe, kinbꞌij kꞌu chke konojel. ¡Chiwila bꞌaꞌ iwibꞌ, 
chixkꞌaskꞌatoq! —xcha chke.

Käkitzijobꞌela kibꞌ jas käkaꞌn chukämisaxik ri Jesús

14  1 Xa kiebꞌ qꞌij chik kraj che ri nimaqꞌij, Pascua o u bꞌiꞌ, xuqujeꞌ ri 
nimaqꞌij re ri kaxlan wa ri man käyiꞌ tä chꞌäm rukꞌ. Ri ki nimaqil 

sacerdotes, xuqujeꞌ ri tijonelabꞌ re ri Pixabꞌ käkitzukuj jas käkaꞌn na 
chuchapik ri Jesús rukꞌ subꞌunik rech käkikämisaj. 2 Xkibꞌij kꞌut: ¡Mächap 
pa ri nimaqꞌij rech metukin ne ri winaq! —xechaꞌ.

Jun ixoq kuya kꞌokꞌalaj kunabꞌal pu jolom ri Jesús
3 Are kꞌu ri Jesús kꞌo pa ri tinimit Betania cho rachoch ri tat Simón, jun 

tataꞌ ri xkꞌoji itzel chꞌaꞌk che. Tꞌuyul kꞌu ri Jesús chiꞌ ri mesa, xopan jun 
ixoq rukꞌam jun kꞌolibꞌal kunabꞌal re alabastro, kꞌo kꞌokꞌalaj kunabꞌal re 

p 14:12 “Ri kaxlan wa ri man käyiꞌ tä chꞌäm rukꞌ”: Chawilaꞌ Hechos 12:3, nota. 

qas nardo chupam. Sibꞌalaj paqal rajil waꞌ we kunabꞌal riꞌ. Ri ixoq xupaxij 
ri kꞌolibꞌal kunabꞌal, xutix kꞌu ri kunabꞌal pu jolom ri Jesús. 4 E kꞌo kꞌu 
jujun chilaꞌ ri xa xpe koyowal, xkibꞌij chbꞌil taq kibꞌ: ¿Jas che xaq xtix waꞌ 
we kunabꞌal riꞌ? —xechaꞌ. 5 ¡Xkꞌiyix ta kꞌu waꞌ che oxibꞌ cientos quetzales 
rukꞌ u wiꞌ, xyiꞌ ta kꞌu ri puaq chke ri mebꞌaꞌibꞌ! —xechaꞌ.

Xeyoqꞌon kꞌu che ri ixoq.
6 Xubꞌij kꞌu ri Jesús: ¿Jas che kiya latzꞌ che ri ixoq? ¡Mibꞌan waꞌ che! ¡Jun 

nimalaj utzil kꞌut ru bꞌanom chwe! —kächa chke. 7 Amaqꞌel kꞌut e kꞌo ri 
mebꞌaꞌibꞌ iwukꞌ, kuyaꞌ kꞌut kibꞌan utzil chke aretaq kiwaj u bꞌanik waꞌ. Are 
kꞌu ri in man in kꞌo tä iwukꞌ ronojel qꞌij. 8 We ixoq riꞌ u bꞌanom jas ri xkowin 
chubꞌanik, ri xpe pa ranimaꞌ. U kojom kꞌu bꞌi ri kꞌokꞌalaj kunabꞌal che ri nu 
cuerpo kꞌä mäjoq kinmuqik. 9 Qas kꞌu tzij ri kinbꞌij chiwe chi apawijeꞌ ta ne 
ri kätzijox wi na ri Utzalaj Tzij re ri Evangelio cho ronojel ruwächulew, ri u 
bꞌanom we ixoq riꞌ kätzijox na che naꞌtabꞌal re, —xcha chke.

Ri tat Judas kuchiꞌj u jachik ri Jesús
10 Te kꞌu riꞌ xel bꞌi ri tat Judas Iscariote, jun chke ri kabꞌlajuj tijoxelabꞌ, 

xeꞌ ri areꞌ kukꞌ ri ki nimaqil sacerdotes chuchomaxik kukꞌ jas kubꞌan 
chujachik ri Jesús pa ki qꞌabꞌ. 11 Aretaq xkito, xekikotik, xkibꞌij kꞌu che ri 
tat Judas chi käkiya na puaq che. Ri tat Judas kꞌut tajin käreyej chi kopan 
jun utzalaj qꞌij chujachik ri Jesús pa ki qꞌabꞌ.

Käbꞌan ri wiꞌm re ri Qajaw Jesús
12 Pa ri nabꞌe qꞌij re ri nimaqꞌij re ri kaxlan wa ri man käyiꞌ tä chꞌäm 

rukꞌ, p aretaq käkämisax ri chij che ri nimaqꞌij Pascua, ru tijoxelabꞌ ri 
Jesús xkibꞌij che: ¿Jawijeꞌ kaj wi la chi käqaꞌn wi ri wiꞌm re ri Pascua 
rech kätij la? —xecha che.

13 Xeutaq kꞌu bꞌi kiebꞌ chke ru tijoxelabꞌ, xubꞌij kꞌu chke: ¡Jix pa ri 
tinimit! Kixuriqa na jun achi rukꞌam jun qꞌebꞌal joron. Chiterenej bꞌik. 
14 Jawijeꞌ kꞌu ri kok wi ri achi, chibꞌij kꞌu che ri ajchaqꞌel ri ja: “Kutaꞌ 
ri Qajtij che la, kubꞌij: ¿Jawijeꞌ kinbꞌan wi ri wiꞌm re ri Pascua ri kintij 
junam kukꞌ ri nu tijoxelabꞌ?” —kächa riꞌ, —kixcha che. 15 Ri areꞌ kukꞌut 
na chiwäch jun nim ja pa ru kawiq ja ri ya sukꞌumatal chik. Chibꞌana u 
bꞌanik ri wiꞌm re ri Pascua chqe uj chilaꞌ, —xcha chke.

16 Xebꞌel kꞌu bꞌi ri tijoxelabꞌ, xebꞌeꞌ pa ri tinimit, xkiriqa ronojel jas ri 
xubꞌij bꞌi ri Jesús chke. Xkaꞌn kꞌu u bꞌanik ri wiꞌm re ri Pascua chilaꞌ.

17 Aretaq chaqꞌabꞌ chik xopan ri Jesús, e rachiꞌl kꞌu ri kabꞌlajuj 
tijoxelabꞌ. 18 E tꞌuyul chilaꞌ chiꞌ ri mesa, tajin kewiꞌk aretaq ri Jesús xubꞌij 
chke: Qas tzij ri kinbꞌij chiwe chi kꞌo jun chiwe ri kinujach na, are jun ri 
tajin käwiꞌ wukꞌ, —xcha chke.

19 Ru tijoxelabꞌ sibꞌalaj xebꞌisonik. Chkijujunal kꞌut xkichaplej u taꞌik 
che ri Jesús: ¿A man xa in riꞌ? —xecha che.

20 Xchꞌaw kꞌu ri Jesús, xubꞌij chke: Are jun chke ri kabꞌlajuj tijoxelabꞌ 
ri kurubꞌ ru wa wukꞌ pa ri laq, —kächaꞌ. 21 Jeꞌ kinel na in jas ri tzꞌibꞌtal 
pa ru Loqꞌ Pixabꞌ ri Dios chwij in, in riꞌ ri Ralkꞌual ri Dios ri Qas Winaq. 
¡Kꞌäx kꞌu kuriq na ri achi ri kinjachow na in! ¡Utz na re we achi riꞌ we ta 
mat xil u wäch! —xcha chke.

22 Aretaq tajin kewiꞌk, ri Jesús xukꞌam ri kaxlan wa, xumaltioxij waꞌ che 
ri Dios, xubꞌan orar puwiꞌ chutewchixik. Te riꞌ xupiro. Xuya chkiwäch ru 
tijoxelabꞌ, xubꞌij: ¡Chikꞌama iwe! Jeꞌ ta ne are nu cuerpo waꞌ, —xcha chke.

23 Te kꞌu riꞌ xukꞌam jun vaso, xumaltioxij kꞌu waꞌ che ri Dios. Xuya ri 
vaso chkiwäch, xkitij kꞌu ke konojel. 24 Xubꞌij kꞌu ri Jesús chke: Jeꞌ ta 
ne are nu kikꞌel waꞌ ri kujikibꞌa ri kꞌakꞌ trato ri u bꞌanom ri Dios kukꞌ ri 
winaq. Käturuw kꞌu na waꞌ ri nu kikꞌel rech kubꞌan utzil chke kꞌia winaq, 
—kächaꞌ. 25 Qas tzij ri kinbꞌij chiwe chi man kintij tä chi na we ri vino re 
uvas, kꞌä pa ri qꞌij ri kintij na ri kꞌakꞌ vino chilaꞌ jawijeꞌ ri kätaqan wi ri 
Dios, —xcha chke.

Ri Jesús kutzijoj apanoq chi ri tat Pedro kubꞌij chi man retam tä u wäch
26 Te kꞌu riꞌ xkibꞌixoj jun bꞌix ri kuya u qꞌij ri Dios, xebꞌel bꞌik, xebꞌeꞌ 

pa ri Ujuyubꞌal Olivos. 27 Xubꞌij kꞌu ri Jesús chke: Ri ix iwonojel kibꞌisoj 
na nu wäch, kiniya na kan kämik chaqꞌabꞌ. Jeꞌ kꞌu tzꞌibꞌam kanoq pa ru 
Loqꞌ Pixabꞌ ri Dios: “Kinsok na ri ajyuqꞌ, kejabꞌun kꞌu na ri chij,” —kächaꞌ. 
28 Aretaq kꞌu in kꞌastajinaq chik chkixol ri käminaqibꞌ, kinnabꞌej na bꞌi 
chiwäch, kineꞌ na pa Galilea, —xcha chke.

29 Xubꞌij kꞌu ri tat Pedro che ri Jesús: ¡Pune konojel käkiya la kanoq, ri 
in man jeꞌ tä riꞌ kinbꞌano! —xchaꞌ.

30 Xubꞌij kꞌu ri Jesús che: Qas tzij ri kinbꞌij chawe chi tzpa we aqꞌabꞌ riꞌ 
kabꞌij na at oxmul chi man awetam tä nu wäch mäjoq koqꞌ kamul ri amaꞌ 
äkꞌ, —xcha che.

31 Ri tat Pedro tzko na xchꞌawik, xubꞌij: Pune rajwaxik chi kinkäm na 
ukꞌ la, qas tzij chi man kinbꞌij taj chi man wetam tä wäch la, —xcha che.

Jeꞌ kꞌu xkibꞌij xuqujeꞌ konojel ri tijoxelabꞌ.

Ri Jesús kubꞌan orar pa Getsemaní
32 Aretaq xeopan pa ri chꞌäqap ulew, Getsemaní u bꞌiꞌ, xubꞌij ri Jesús 

chke ru tijoxelabꞌ: Chixtꞌuyul kan chiꞌ kꞌä kintoꞌtaj na chubꞌanik orar, 
—xchaꞌ.

33 Xeukꞌam bꞌi ri tat Pedro, ri tat Jacobo, ri tat Juan rukꞌ. Xuchaplej kꞌu 
tꞌujuwem ri ranimaꞌ ri Jesús, xkꞌäxkꞌobꞌ kꞌu waꞌ. 34 Xubꞌij kꞌu chke: ¡Xa are 
kukꞌis ribꞌ ri wanimaꞌ chupam ri bꞌis! Chixkanaj kan chiꞌ, chixkꞌaskꞌatoq, 
—xcha chke.

q 14:36 Ri tzij “Abba” kel kubꞌij “nu tat” pa ri chꞌabꞌal arameo, ri ki chꞌabꞌal ri winaq aj 
Israel pa taq ri qꞌij ri xkꞌoji ri Jesús cho ruwächulew. 

35 Te riꞌ xbꞌin chi apan jubꞌiqꞌ ri Jesús, xutzaq ribꞌ pa ulew, tajin kubꞌan 
orar, xutzꞌonoj che ri Dios chi we ta kꞌo bꞌanom wi, mat kuriq we kꞌäx riꞌ 
ri petinaq chrij. 36 Aretaq xubꞌan orar, xubꞌij: ¡Abba! q ¡Tat! Ri lal käkowin 
la che ronojel. Chesaj bꞌi la we vaso riꞌ chnuwäch. Bꞌana bꞌaꞌ la chi man 
käpe tä we kꞌäx riꞌ chwij. Mäbꞌan kꞌu la xa jas ri kwaj in, xane jas ri kaj la 
käbꞌan la chwe, —xcha che ri Dios.

37 Xtzelej kꞌu loq ri Jesús kukꞌ ru tijoxelabꞌ, xeuriqaꞌ, tajin kewarik. 
Xubꞌij kꞌu che ri tat Pedro: ¿A katwarik, Simón? ¿A mat katkowinik 
katkꞌasi jun hora wukꞌ? —kächa che. 38 Chiwila bꞌaꞌ iwibꞌ, chixkꞌaskꞌatoq, 
chibꞌana orar rech man kixtzaq taj aretaq kixtaqchiꞌx che mak. Qas tzij 
ri iwanimaꞌ kraj u bꞌanik utzil, man kꞌo tä kꞌu u chuqꞌabꞌ ri i cuerpo 
chubꞌanik waꞌ, —xcha chke.

39 Xeꞌ jumul chik ri Jesús, xubꞌana orar, jeꞌ xubꞌij jas ri xubꞌij nabꞌe. 
40 Te kꞌu riꞌ xtzelej chi loq, xeuriqa ru tijoxelabꞌ chi jumul chik tajin 
kewarik rumal chi sibꞌalaj kꞌäx ki waram. Man xkiriq tä kꞌu ru tijoxelabꞌ 
jas käkibꞌij che ri Jesús. 41 Churoxmul xtzelej chi loq ri Jesús kukꞌ, xubꞌij 
kꞌu chke: Chixwar bꞌaꞌ, chixuxlanoq, —xchaꞌ. Te riꞌ xubꞌij: ¡Rukꞌ waꞌ! —
kächaꞌ. Opaninaq kꞌu ri hora. Kinjach kꞌu na in, in riꞌ ri Ralkꞌual ri Dios 
ri Qas Winaq, pa ki qꞌabꞌ ri ajmakibꞌ, —kächaꞌ. 42 ¡Joꞌ bꞌaꞌ! ¡Chixwalijoq! 
Chiwilampeꞌ, xpe ri jachal we, —xcha chke.

Ri tat Judas kujach bꞌi ri Jesús
43 Kꞌä tajin kächꞌaw ri Jesús aretaq xopan ri tat Judas, jun chke ri 

kabꞌlajuj u tijoxelabꞌ. E petinaq rukꞌ ri areꞌ kꞌia winaq, kukꞌam machetes, 
kukꞌam cheꞌ. E taqom loq kumal ri ki nimaqil sacerdotes, kumal kꞌu taq 
ri tijonelabꞌ re ri Pixabꞌ, xuqujeꞌ ri ki nimaqil ri winaq. 44 Ri tat Judas, 
ri jachal re ri Jesús, u yoꞌm kꞌu kan jun etal chke ri winaq, xubꞌij: Ri 
kintzꞌumaj, are riꞌ ri Jesús. ¡Chichapaꞌ! Qas utz chibꞌana bꞌi chujatꞌixik, —
xcha chke.

45 Aretaq xopanik, chanim xqebꞌ rukꞌ ri Jesús, xubꞌij: ¡Qajtij, Qajtij! —
xcha che.

Xutzꞌumaj kꞌut. 46 Xkichap kꞌu ri Jesús, xkiyut bꞌik.
47 Jun chke ri e takꞌatoj chilaꞌ xukꞌam ru machete, xusok ri patänil re ri ki 

nimal sacerdotes, xuqꞌat apan ru xikin. 48 Xubꞌij kꞌu ri Jesús chke ri winaq: 
¿Jas lo waꞌ chi jeꞌ ta ne chrij jun elaqꞌom elinaq wi alaq loq? Kꞌamom alaq 
loq ri machetes alaq, ri cheꞌ alaq che nu chapik, —kächa chke. 49 Ronojel 
qꞌij in kꞌo ukꞌ alaq pa ri nimalaj rachoch Dios, tajin kinya tijonik chech alaq, 
man xinchap tä kꞌu alaq. Jeꞌ kꞌu käbꞌan na waꞌ chwe rech jeꞌ käbꞌan na jas ri 
tzꞌibꞌam chwij pa ru Loqꞌ Pixabꞌ ri Dios, —xcha chke.

50 Chanim kꞌut konojel ru tijoxelabꞌ xkiya kan ri Jesús, xeanimaj bꞌik.

Jun ala kanimaj bꞌik
51 Kꞌo kꞌu jun ala teren chrij ri Jesús, xaq jun saq atzꞌiaq u qꞌuꞌm chrij. 

Xchap kꞌu riꞌ kumal ri winaq. 52 Ri areꞌ kꞌut xuya kan ri ratzꞌiaq pa ki 
qꞌabꞌ, chꞌanalik xanimaj bꞌi chkiwäch.

Kopan ri Jesús chkiwäch ri ki nimaqil sacerdotes
53 Te riꞌ xkikꞌam bꞌi ri Jesús cho ri qas ki nimal sacerdotes. Xkimulij 

kꞌu kibꞌ konojel ri ki nimaqil sacerdotes, ri ki nimaqil ri winaq, xuqujeꞌ 
ri tijonelabꞌ re ri Pixabꞌ. 54 Ri tat Pedro kꞌut xuterenej bꞌi ri Jesús chinaj, 
xopan kꞌu pa ri uwoja re ri rachoch ri qas ki nimal sacerdotes. Xtꞌuyi 
kꞌu ri tat Pedro chilaꞌ kukꞌ ri chajil taq re ri nimalaj rachoch Dios, tajin 
kumiqꞌ ribꞌ chrij ri qꞌaqꞌ.

55 Ri ki nimaqil sacerdotes kukꞌ konojel ri ki nimaqil ri winaq tajin 
käkitzukuj jas u wäch mak ri käqꞌalajisax chrij ri Jesús rech käkämisaxik. 
¡Man xkiriq tä kꞌut! 56 E kꞌia kꞌu ri xkaꞌn tzij chrij aretaq xkaꞌn 
qꞌalajisanik. Man xaq tä kꞌu jun u wäch ri xkibꞌij. 57 Te riꞌ xewalij jujun 
ri käkaꞌn tzij chrij ri Areꞌ, xkibꞌij: 58 Qa tom ri xubꞌij: “Ri in kinwulij na 
we nimalaj rachoch Dios riꞌ ri bꞌanom kumal ri winaq, kinyak chi kꞌu na 
pa oxibꞌ qꞌij jun ri man bꞌanom tä waꞌ kumal winaq,” —xcha riꞌ, —xecha 
chke.

59 Man rukꞌ tä waꞌ xjunamataj u wäch ri xkibꞌij chrij.
60 Xwalij kꞌu ri qas ki nimal sacerdotes, xtakꞌi chkiwäch konojel, xutaꞌ 

che ri Jesús, xubꞌij che: ¿A mat kꞌo jas jun tzij kabꞌij chutzelexik u wäch 
ri tajin käbꞌix chawij? ¿Jas pu waꞌ we tajin käkiqꞌalajisaj we achijabꞌ riꞌ 
chawij? —xcha che.

61 Man kächꞌaw tä kꞌu ri Jesús, man kꞌo tä wi jas kubꞌij che. Ri qas ki 
nimal sacerdotes xutaꞌ jumul chik che ri Jesús, xubꞌij: ¿A qas at riꞌ ri 
Cristo, ru Kꞌojol ri Dios ri käqaya u qꞌij? —xcha che.

62 Xchꞌaw kꞌu ri Jesús, xubꞌij che: ¡In riꞌ, tat! —kächa che. ¡Kinil kꞌu na 
alaq ri in, in riꞌ ri Ralkꞌual ri Dios ri Qas Winaq, aretaq in tꞌuyul pa ru 
wikiäqꞌabꞌ ri Dios ri sibꞌalaj kꞌo u chuqꞌabꞌ, xuqujeꞌ kinil na alaq aretaq 
kinpe na kukꞌ taq ri sutzꞌ chikaj! —xcha che.

63 Are kꞌu ri qas ki nimal sacerdotes xuraqꞌachij ru qꞌuꞌ chukꞌutik chi 
sibꞌalaj kꞌäx kunaꞌ ri kubꞌij ri Jesús. Xubꞌij kꞌu ri tataꞌ: ¿Jas kꞌu che e 
rajwaxik chi nikꞌiaj qꞌalajisanelabꞌ chrij? 64 ¡I tom kꞌu ri ix chi xubꞌij ri 
äwas u bꞌixik chrij ri Dios! ¿Jas kꞌu kichomaj? —xcha chke.

Konojel kꞌut xkiqꞌat tzij puwiꞌ, xkibꞌij chi rajwaxik käkämisaxik.
65 E kꞌo kꞌu jujun xkichaplej u chubꞌaxik. Xkichꞌuq ru palaj, xkichꞌayo, 

xkibꞌij kꞌu che: ¡Chachꞌobꞌo ne jachin ri xatuchꞌayo! —xecha che.
Xuqujeꞌ ri chajinelabꞌ xkikoj qꞌabꞌ chupalaj.

SAN MARCOS 14

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



117

Ri tat Pedro kubꞌij chi man retam tä u wäch ri Jesús
66 Kꞌä kꞌo ri tat Pedro ikim pa ri uwoja aretaq xpe jun chke ri alitomabꞌ, 

ri ajikꞌ rech ri qas ki nimal sacerdotes. 67 Aretaq xril ri tat Pedro chi tajin 
kumiqꞌ ribꞌ cho ri qꞌaqꞌ, ko xkaꞌy che, xubꞌij: ¡Ri at xuqujeꞌ xatkꞌoji rukꞌ ri 
Jesús aj Nazaret! —xcha che.

68 Are kꞌu ri tat Pedro xresaj ribꞌ chupam, xubꞌij: ¡Man wetam tä u wäch 
riꞌ, man kinchꞌobꞌ tä kꞌu riꞌ ri tajin kabꞌij! —xcha che.

Xel kꞌu bꞌi chilaꞌ, xopan chiꞌ ri uchibꞌe. Are chiꞌ xoqꞌ ri amaꞌ äkꞌ. 69 Ri 
ali xril ri tat Pedro jumul chik, xuchaplej chi na u bꞌixik chke ri e takꞌatoj 
chunaqaj, xubꞌij: ¡We achi riꞌ are jun chke ri e rachiꞌl ri Jesús! —xchaꞌ.

70 Ri tat Pedro xresaj chi kꞌu ribꞌ jumul chik chupam, xubꞌij chi man 
kuchꞌobꞌ tä u wäch ri Jesús. Man naj tä kꞌu riꞌ ri e takꞌatoj chilaꞌ xkibꞌij 
jumul chik che ri tat Pedro: Qas tzij at jun chke rumal chi at aj Galilea. 
Xuqujeꞌ xaq junam katchꞌawik jas ri winaq aj Galilea, —xecha che.

71 Ko kꞌu xchꞌaw ri tat Pedro, xubꞌan kꞌu jurar cho ri Dios, xubꞌij: ¡Qas 
tzij riꞌ chi ri in man wetam tä u wäch ri achi riꞌ ri tajin kitzijoj! —xcha 
chke.

72 Xoqꞌ chi kꞌu na ri amaꞌ äkꞌ chukamul. Xnaꞌtaj kꞌu che ri tat Pedro ru 
bꞌim ri Jesús che: “Kabꞌij na at oxmul chi man awetam tä nu wäch mäjoq 
koqꞌ kamul ri amaꞌ äkꞌ,” —xcha che. Aretaq ri tat Pedro xnaꞌtaj waꞌ che, 
xutzoqopij kꞌu oqꞌej.

Ri Jesús kꞌo chuwäch ri tat Pilato

15  1 Sibꞌalaj aqꞌabꞌ kꞌu riꞌ xkimulij kibꞌ ri ki nimaqil sacerdotes, ri ki 
nimaqil ri winaq, xuqujeꞌ ri tijonelabꞌ re ri Pixabꞌ kukꞌ ri nikꞌiaj 

nimaq taq tataꞌibꞌ. Te kꞌu riꞌ konojel we nimaq taq tataꞌibꞌ riꞌ xkitalaꞌ 
ki noꞌj chuchomaxik jas käkaꞌno. Xkiyut kꞌu bꞌi ri Jesús, xkikꞌam bꞌik, 
xkijacha kꞌu cho ri tat Pilato. 2 Xutaꞌ kꞌu ri tat Pilato che, xubꞌij: ¿A at riꞌ ri 
kattaqan pa ki wiꞌ ri winaq aj Israel? —xchaꞌ.

Xchꞌaw kꞌu ri Jesús, xubꞌij: Je riꞌ jas ri käbꞌij la, —xcha che.
3 Kꞌia tzij kꞌut xkaꞌn ri ki nimaqil sacerdotes chrij ri Jesús. 4 Xutaꞌ 

kꞌu ri tat Pilato jumul chik che ri Jesús, xubꞌij: ¿A mat kꞌo jas ri kabꞌij? 
¡Chatampeꞌ chi kꞌia ri käkibꞌij chawij! —xcha che.

5 Man kꞌo tä jun tzij chik xubꞌij ri Jesús, je kꞌu riꞌ chi xukajmaj waꞌ ri tat 
Pilato, man xuriq tä chik jas kubꞌano.

Käqꞌat tzij puwiꞌ ri Jesús chi käkämisax na
6 Are kꞌu ri tat Pilato naqꞌatal wi chi pa ri nimaqꞌij riꞌ ri areꞌ kubꞌan jun 

toqꞌobꞌ chke ri winaq, kutzoqopij bꞌi jun ajpacheꞌ, apachin ta ne ri käkitaꞌ 
che. 7 Kꞌo kꞌu jun achi, Barrabás u bꞌiꞌ, yoꞌm pa cheꞌ junam kukꞌ ri rachiꞌl 
rumal chi xkaꞌn kämisanik aretaq ri winaq re ri tinimit xkiwalijisaj kibꞌ 

r 15:23 Are ki chomanik ri winaq chi ri kunabꞌal “mirra”, we yujtal rukꞌ ri vino, are 
kubꞌano chi kätäni ri qꞌaxom. 

chkij ri ketaqan pa ki wiꞌ. 8 Xkimulij kꞌu kibꞌ ri winaq chuwäch ri tat 
Pilato, xkichaplej u tzꞌonoxik che chi chubꞌana toqꞌobꞌ chke, jas ri naqꞌatal 
wi ri areꞌ. 9 Xchꞌaw kꞌu ri tat Pilato, xubꞌij chke: ¿A kiwaj chi kinbꞌan 
toqꞌobꞌ chiwe, kintzoqopij bꞌi ri tataꞌ ri kꞌo u taqanik pi wiꞌ ix ri winaq aj 
Israel? —xcha chke.

10 Kuchꞌobꞌ kꞌu ri tat Pilato chi xa rumal chi kꞌäx käkinaꞌ ri ki nimaqil 
sacerdotes che ri Jesús ki jachom ri Areꞌ pu qꞌabꞌ. 11 Ri ki nimaqil 
sacerdotes kꞌut tajin käkaꞌno chi ri winaq käkitukij kibꞌ, xa käkibꞌij chi 
más utz na are kubꞌan toqꞌobꞌ chke, kätzoqopix bꞌi ri Barrabás. 12 Xchꞌaw 
chi ri tat Pilato, xutaꞌ kꞌu chke: ¿Jas kꞌu ri kiwaj chi kinbꞌan che ri achi ri 
kibꞌij ix chi are kꞌo u taqanik pi wiꞌ ix ri ix winaq aj Israel? —xcha chke.

13 Ri winaq ko xkiraq ki chiꞌ, xkibꞌij: ¡Chripoq! —xechaꞌ.
14 Xchꞌaw kꞌu ri tat Pilato, xutaꞌ chke: ¿Jas che? ¿Jas etzelal u bꞌanom 

waꞌ we achi riꞌ? —xcha chke.
Ko kꞌu na xechꞌaw ri winaq, xkibꞌij: ¡Chripoq! —xechaꞌ.
15 Ri Pilato are kꞌu kraj u bꞌanik xa jas ri ki rayinik ri winaq. Xubꞌan 

chke ri toqꞌobꞌ ri xkitaꞌ, xutzoqopij kꞌu bꞌi ri Barrabás. Xtaqan kꞌut chi 
kächꞌay ri Jesús, te kꞌu riꞌ xujach bꞌik rech käripik.

16 Xepe kꞌu ri soldados, xkikꞌam bꞌi ri Jesús pa ri uwoja re ri rachoch ri 
nim qꞌatal tzij, xekisikꞌij ri nikꞌiaj soldados chik rech käkimulij kibꞌ kukꞌ. 
17 Xkikoj kꞌu jun atzꞌiaq morada chrij ri Jesús. Xuqujeꞌ xkikoj jun corona 
re kemom kꞌix chujolom. 18 Chanim kꞌut xkichaplej u raqik ki chiꞌ chrij, 
xkibꞌij: Lal riꞌ ri kätaqan la pa ki wiꞌ ri winaq aj Israel, ¡chnimarisax qꞌij 
la! —xecha che.

19 Xkichꞌay kꞌu chujolom rukꞌ jun aj, xkichubꞌaj, xexuki chuwäch, xaq 
käkaꞌn che kibꞌ chi tajin käkiqꞌijilaj. 20 Aretaq xetoꞌtaj che retzꞌbꞌexik u 
wäch, xkijolij ru qꞌuꞌ ri morada chrij, xkikoj ri qas ratzꞌiaq ri Areꞌ chrij, te 
kꞌu riꞌ xkikꞌam bꞌi churipik cho ri cruz. 

Kärip ri Jesús cho ri cruz
21 Kꞌo kꞌu jun achi aj Cirene, Simón u bꞌiꞌ, ki tat ri tat Alejandro, ri tat 

Rufo. Ri areꞌ tajin kokꞌowik, u petik kꞌu riꞌ pa juyubꞌ. Xkikoj ki chuqꞌabꞌ 
che rech kutelej bꞌi ru cruz ri Jesús.

22 Xkikꞌam kꞌu bꞌi ri Jesús chilaꞌ jawijeꞌ ri käbꞌix Gólgota che. Kel kubꞌij 
waꞌ ri bꞌiꞌaj riꞌ: Ri Juyubꞌ re ru Bꞌaqil Jolomaj, —kuchixik. 23 Xkiya kꞌu 
vino yujtal rukꞌ mirra r chuwäch ri Jesús rech kutijo. Man xutij tä kꞌut. 
24 Aretaq ki ripom chik cho ri cruz, ri soldados xkijach ri ratzꞌiaq ri 
Jesús chkiwäch, xkesaj kꞌu suerte chrij rech käkilo jas ri käkikꞌam bꞌi 
chkijujunal.

25 Aqꞌabꞌ kꞌut xrip ri Jesús pa ri u bꞌelej hora. 26 Kojom kꞌu puwiꞌ ri 
cruz jun tzꞌibꞌtalik ri kubꞌij jas che käqꞌat tzij puwiꞌ ri Jesús rech käripik, 
kubꞌij kꞌut: RI NIM TAQANEL PA KI WIꞌ RI WINAQ AJ ISRAEL, —kächaꞌ. 
27 Xerip kꞌu kiebꞌ elaqꞌomabꞌ rukꞌ, jun pu wikiäqꞌabꞌ, jun pu moxqꞌabꞌ. 
28 Xbꞌantaj kꞌu kan ri tzꞌibꞌam chrij pa ru Loqꞌ Pixabꞌ ri Dios ri kubꞌij: “Jeꞌ 
ta ne chi are jun chke ri bꞌanal taq etzelal ri xqꞌat tzij puwiꞌ,” —kächaꞌ.

29 Ri keokꞌowik käkiyoqꞌo, käkisutisaꞌ ri ki jolom, käkibꞌij: ¡Aa! ¡At riꞌ ri 
kabꞌij chi katkowinik kawulij ri nimalaj rachoch Dios, xa kꞌu pa oxibꞌ qꞌij 
kayak chi na waꞌ jumul chik! —kecha che. 30 ¡Chatoꞌ bꞌaꞌ awibꞌ, chatqaj 
kꞌu loq cho ri cruz! —xecha che.

31 Jeꞌ xuqujeꞌ ri ki nimaqil sacerdotes kukꞌ ri tijonelabꞌ re ri Pixabꞌ käkitzeꞌj 
u wäch, käkichꞌabꞌej kibꞌ, käkibꞌij: ¡Xtobꞌ chke nikꞌiaj chik, man käkowin tä 
kꞌu ri Areꞌ chutoꞌik ribꞌ! —kechaꞌ. 32 Chqaj bꞌaꞌ loq cho ri cruz ri Cristo “ri Nim 
Taqanel kech ri winaq aj Israel” rech käqilo, ¡kujkojon kꞌu na che! —xechaꞌ.

Ri e ripom rukꞌ ri Jesús xuqujeꞌ xkitzeꞌj u wäch.

Käkäm kꞌu ri Jesús
33 Aretaq xuriq ri kabꞌlajuj hora, xqꞌequmar ronojel ruwächulew 

oxibꞌ horas. 34 Tzpa ri rox hora re ri bꞌenaq qꞌij xuraq u chiꞌ ri Jesús, ko 
xchꞌawik, xubꞌij: Eloi, Eloi, ¿lama sabactani? —xchaꞌ. Jeꞌ kel kubꞌij waꞌ: 
Nu Dios, nu Dios, ¿jas che in wonobꞌam la kanoq? —kächaꞌ.

35 Jujun kꞌu chke ri e takꞌatoj chilaꞌ xkita waꞌ, xkibꞌij: ¡Chitampeꞌ! —
kechaꞌ. Tajin kusikꞌij ri qa mam Elías ri ojer qꞌalajisal re ru Loqꞌ Pixabꞌ ri 
Dios, —xecha riꞌ.

36 Te kꞌu riꞌ jun chke ri winaq xutik anim, xeꞌk, xurubꞌu jun estropajo 
pa chꞌäm vino, xuya waꞌ puwiꞌ jun aj, xuya aqꞌan chuwäch ri Jesús rech 
kutijo, xubꞌij kꞌu apan chke ri winaq: ¡Chiweyej bꞌaꞌ! Chqila na we käpe ri 
qa mam Elías chuqasaxik, —xcha chke.

37 Sibꞌalaj ko xuraq u chiꞌ ri Jesús, xel ranimaꞌ, xkäm kꞌu ri Areꞌ. 38 Are 
kꞌu ri tasbꞌal u pam ri nimalaj rachoch Dios xjisjobꞌik, kiebꞌ xubꞌano, 
xpe ajsik kꞌä ikim. 39 Ri ki nimal soldados aj Roma, ri takꞌal cho ri Jesús, 
aretaq xuto xuraq u chiꞌ ri Jesús, xuqujeꞌ xrilo jas xubꞌano aretaq xkämik, 
xubꞌij: ¡Qas tzij u Kꞌojol ri Dios waꞌ we achi riꞌ! —xchaꞌ.

40 E kꞌo kꞌu jujun ixoqibꞌ ri tajin kekaꞌy apan chinaj. Chkixol ri e areꞌ kꞌo ri 
nan María aj Magdala, xuqujeꞌ ri nan María u nan ri tat Jacobo ri más kꞌakꞌal 
na, ri xuqujeꞌ are u nan ri tat José waꞌ. Kꞌo xuqujeꞌ ri nan Salomé kukꞌ. 41 Aretaq 
ri Jesús xkꞌoji pa Galilea, we ixoqibꞌ riꞌ xebꞌin rukꞌ, xepatänin che. Xuqujeꞌ e kꞌo 
chilaꞌ kꞌia chke ri nikꞌiaj ixoqibꞌ chik ri e opaninaq rukꞌ ri Jesús pa Jerusalén.

Kämuq ru cuerpo ri Jesús
42 Bꞌenaq chi ri qꞌij pa ri qꞌij ri käbꞌan u bꞌanik ronojel che ri qꞌij re 

uxlanem, are kꞌu víspera waꞌ re ri qꞌij riꞌ. 43 Xopan kꞌu ri tat José aj 

Arimatea, jun chke ri ki nimaqil ri winaq aj Israel ri tznim kil wi. Ri areꞌ 
xuqujeꞌ kuꞌl u kꞌux che reyexik chi käpe na ri Dios rech kätaqan na pa ki 
wiꞌ ri winaq. Xuchajij kꞌu animaꞌ, xok cho ri tat Pilato chutaꞌik chi käyiꞌ 
ru cuerpo ri Jesús che. 44 Xukajmaj waꞌ ri tat Pilato chi sibꞌalaj chanim 
xkäm ri Jesús. Xtaqan kꞌu chusikꞌixik ri ki nimal ri soldados chuwäch, 
xutaꞌ che we qas tzij käminaq chik. 45 Aretaq ri ki nimal soldados xubꞌij 
chi qas tzij käminaq chik ri Jesús, ri tat Pilato xuya ru cuerpo che ri tat 
José. 46 Ri tat José kꞌut xuloqꞌ jun payuꞌ, xuqasaj ru cuerpo ri Jesús, xupis 
kꞌu chupam ri payuꞌ. Te riꞌ xuya chupam jun muqubꞌal ri kꞌotom koq pa 
ri abꞌaj. Xuwolqotij kꞌu jun abꞌaj chuchiꞌ ri muqubꞌal. 47 Ri nan María aj 
Magdala rukꞌ ri nan María u nan ri tat José tajin käkilo jawijeꞌ ri käyiꞌ wi 
kan ru cuerpo ri Jesús.

Käkꞌastaj ri Jesús chkixol ri käminaqibꞌ

16  1 Okꞌowinaq chi kꞌu ri qꞌij re uxlanem, ri nan María aj Magdala, 
xuqujeꞌ ri nan María u nan ri tat Jacobo rukꞌ ri nan Salomé, 

xkiloqꞌ kꞌokꞌalaj taq kunabꞌal rech kekibꞌila chrij ru cuerpo ri Jesús. 
2 Sibꞌalaj aqꞌabꞌ kꞌut pa ri nabꞌe qꞌij re ri semana xebꞌeꞌ ri ixoqibꞌ chuchiꞌ 
ri muqubꞌal. Elinaq chi kꞌu loq ri qꞌij aretaq xeopanik. 3 Xkichꞌabꞌej kꞌu 
kibꞌ, xkibꞌij: ¿Jachin ta kꞌu lo ri käwolqotin na apan ri abꞌaj chqawäch? 
¡Tzchuchiꞌ ri muqubꞌal kꞌut kꞌo wi! —xechaꞌ.

4 Aretaq kꞌut xekaꞌyik, kꞌä teꞌ xkilo chi wolqotim chi apan ri nimalaj 
abꞌaj riꞌ. 5 Xebꞌok kꞌu bꞌi pa ri muqubꞌal, xkil jun akꞌal achi tꞌuyul pa ru 
wikiäqꞌabꞌ ri muqubꞌal. Saqloloj kꞌu ri ratzꞌiaq ri achi. ¡Xkixej kꞌu kibꞌ 
ri ixoqibꞌ, xkikajmaj waꞌ! 6 Xubꞌij kꞌu ri achi chke: ¡Mixej iwibꞌ! Ri ix 
kitzukuj ri Jesús aj Nazaret, ri xrip cho ri cruz. Kꞌastajinaq kꞌu bꞌi ri Areꞌ 
chkixol ri käminaqibꞌ, man kꞌo tä chik waral. Chiwilampeꞌ jawijeꞌ ri xyiꞌ 
wi, —kächa chke. 7 Jix bꞌaꞌ, chitzijoj kꞌu waꞌ chke ru tijoxelabꞌ, xuqujeꞌ 
che ri tat Pedro, chibꞌij: “Nabꞌejinaq ri Jesús chiwäch, bꞌenam re pa 
Galilea. Chilaꞌ kiwila wi na u wäch ri Areꞌ jeꞌ jas ri xubꞌij chiwe,” —xcha 
chke ri ixoqibꞌ. 

8 Te riꞌ xebꞌel bꞌi ri ixoqibꞌ, xeanimaj bꞌi chuchiꞌ ri muqubꞌal. Sibꞌalaj 
xebꞌirbꞌitik, ki xibꞌim kꞌu kibꞌ. Man kꞌo tä kꞌu jas käkibꞌij che jachin jun 
rumal chi sibꞌalaj ki xem kibꞌ.

Ri Jesús kukꞌut ribꞌ cho ri nan María aj Magdala
9 Kꞌastajinaq chi kꞌu ri Jesús chkixol ri käminaqibꞌ sibꞌalaj aqꞌabꞌ pa ri 

nabꞌe qꞌij re ri semana, xukꞌut ribꞌ nabꞌe chuwäch ri nan María aj Magdala 
ri e resam bꞌi wuqubꞌ itzel taq espíritus che. 10 Xeꞌ kꞌu ri areꞌ, xutzijoj waꞌ 
chke ri nikꞌiaj chik ri xekꞌoji rukꞌ ri Jesús. Ri e areꞌ sibꞌalaj kebꞌisonik, 
tajin kebꞌoqꞌik. 11 Aretaq xkito chi kꞌasal chi ri Jesús, chi ilom chi u wäch 
rumal ri nan María, ¡man xkikoj taj!

Ri Jesús kukꞌut ribꞌ chkiwäch kiebꞌ chke ru tijoxelabꞌ
12 Te kꞌu riꞌ jun chi wi u kꞌutik ribꞌ ri xubꞌan ri Jesús chkiwäch kiebꞌ 

chke ru tijoxelabꞌ ri bꞌenam ke pa juyubꞌ. 13 Xetzelej kꞌu bꞌi ri e areꞌ, 
xebꞌeꞌk, xkitzijoj waꞌ chke ri nikꞌiaj chik. Man xkikoj tä kꞌu ri ki tzij ri e 
areꞌ.

Ri Jesús kätaqan chutzijoxik ri Utzalaj Tzij re ri Evangelio
14 Chukꞌisbꞌal ri Jesús xukꞌut ribꞌ chkiwäch ri julajuj u tijoxelabꞌ, 

aretaq e tꞌuyul chiꞌ ri mesa. Xeuyajo rumal chi man xekojon taj, chi xa 
abꞌajarinaq ri kanimaꞌ. Jeꞌ xubꞌan waꞌ rumal chi man xkikoj tä ri ki tzij ri 
winaq ri kilom u wäch ri Areꞌ chi kꞌasal chik. 15 Xubꞌij kꞌu ri Jesús chke: 
Jix cho ronojel ruwächulew, chitzijoj ri Utzalaj Tzij re ri Evangelio chke 
konojel ri winaq, —kächaꞌ. 16 Apachin kꞌu ri käkojonik, käbꞌan kꞌu na u 
qasnaꞌ, kuriq na riꞌ ru tobꞌanik ri Dios. Ri man käkojon taj, käqꞌat na tzij 
puwiꞌ chi käkꞌäjisax na u wäch, —kächaꞌ. 17 Ri kekojonik käkaꞌn na waꞌ 
we kajmabꞌal taq etal riꞌ: Pa ri nu bꞌiꞌ kekesaj na bꞌi itzel taq espíritus, 
kechꞌaw kꞌu na pa juleꞌ taq chꞌabꞌal chik. 18 Käkichap na kumätz, xuqujeꞌ 
we käkitij kämisanel kunabꞌal, man kꞌo tä kꞌäx käkiriqo. Käkiya na ki 
qꞌabꞌ pa ki wiꞌ ri yawabꞌibꞌ, keutzir kꞌu na kanoq, —xcha ri Jesús chke.

Käpaqi ri Jesús chikaj
19 Te kꞌu riꞌ, aretaq ri Qajaw Jesús xtoꞌtaj che tzijonem kukꞌ ru tijoxelabꞌ, 

xkꞌam bꞌi chikaj, xtꞌuyi kꞌu pa ru wikiäqꞌabꞌ ri Dios. 20 Are kꞌu ru tijoxelabꞌ 
xebꞌel bꞌik, xkitzijoj ri Utzalaj Tzij re ri Evangelio apawijeꞌ chiꞌ ri xeopan 
wi. Tzare kꞌu ri Qajaw Jesús xtobꞌ chke, xujikibꞌa chkiwäch ri winaq chi 
qas tzij ri tajin käkitzijoj rumal chi xuya chke chi käkaꞌn kajmabꞌal taq 
etal junam rukꞌ ri tajin käkitzijoj. Amén.  

1  1 Loqꞌalaj tat Teófilo: E kꞌia ri winaq ri xkaj xkitzꞌibꞌaj pa cholaj ri 
tzijobꞌelil chrij ri qas xbꞌantaj waral chqaxol. 2 Ri xbꞌantaj na are 

jeꞌ jas ri kꞌutum chqawäch kumal ri winaq ri xkil ronojel waꞌ qas pa ri u 
chaplexik loq. We winaq riꞌ e areꞌ ri xetobꞌ chutzijoxik ru Loqꞌ Pixabꞌ ri 
Dios. 3 Ri in xuqujeꞌ sibꞌalaj utz rilik waꞌ nu bꞌanom in rech kinwetamaj 
ronojel waꞌ qas pa ru chaplexik loq. Rumal rech waꞌ xinchomaj in chi are 
utz we ri in xuqujeꞌ kintzꞌibꞌaj bꞌi pa ru cholajil ronojel ri xbꞌantajik. 4 Je 
riꞌ kinbꞌan na rech ketamaj la ri qas tzij chrij ri tijonik ri yoꞌm che la.

Jun ángel kubꞌij loq chi kil na u wäch ri Juan Qasal Jaꞌ
5 Aretaq ri tat Herodes are nim taqanel pa ki wiꞌ ri winaq aj Judea, 

xkꞌoji jun tataꞌ chik chilaꞌ, Zacarías u bꞌiꞌ. Ri tataꞌ riꞌ are sacerdote a aj 
Israel ri jun kukꞌ ri juchꞌobꞌ sacerdotes aj re ri mam Abías. Ri rixoqil, 
Elisabet u bꞌiꞌ, are jun chke ri rachalaxik ri mam Aarón. 6 E utzalaj taq 
winaq waꞌ we jukꞌulaj riꞌ, jikom kꞌu kanimaꞌ cho ri Dios. Xeniman che ri 
Dios pa ronojel ri xtaqan wi, pa ronojel ru Loqꞌ Pixabꞌ ri Qajaw. Man kꞌo 
tä etzelal ri xkaꞌno. 7 Man kꞌo tä kꞌu kalkꞌual rumal chi ri nan Elisabet 
man kalkꞌualan taj. E nimaq taq winaq chi kꞌut ri kiebꞌ riꞌ.

8 Pa jun qꞌij ri tat Zacarías tajin käpatänin ri areꞌ pa ri nimalaj rachoch 
ri Dios rumal chi käkiriq u bꞌanik waꞌ ri achijabꞌ ri e jun kukꞌ ri juchꞌobꞌ 
sacerdotes aj re ri mam Abías pa taq ri qꞌij riꞌ. Ri u chak ri tat Zacarías 
are laꞌ chi kächꞌaw pa ki wiꞌ ri winaq rukꞌ ri Dios. 9 Jeꞌ jas ri ki naqꞌatisam 
wi kibꞌ ri sacerdotes, xkichaꞌ ri tat Zacarías rech kok bꞌi pa ri loqꞌalaj 
kꞌolibꞌal ri sibꞌalaj äwas chi kok bꞌi xa apachinoq chuporoxik ri incienso. 
10 Konojel ri winaq xkimulij apan kibꞌ cho ja chubꞌanik orar aretaq 

RI UTZALAJ TZIJ RE RI 
EVANGELIO RI XUTZꞌIBꞌAJ 

RI SAN LUCAS
 

 

a 1:5 “Sacerdote aj Israel”: Chawilaꞌ ri versículo 8, xuqujeꞌ ri Diccionario, kꞌisbꞌal re we 
Nuevo Testamento. 

tajin käporox ri incienso. 11 Teꞌtalik kꞌut xukꞌut ribꞌ jun ángel cho ri tat 
Zacarías, ri taqom loq rumal ri Dios. Xtakꞌi kꞌu chuxkut ri käporox wi ri 
incienso. 12 Aretaq ri tat Zacarías xril ri ángel, man xuriq taj jas xubꞌano, 
xane sibꞌalaj xuxej ribꞌ.

13 Xubꞌij kꞌu ri ángel che ri tat Zacarías: Maxej awibꞌ. Ri a bꞌochiꞌnik xtaꞌtaj 
rumal ri Dios. Kil kꞌu na u wäch jun a kꞌojol rumal ri nan Elisabet ri awixoqil. 
Kakoj kꞌu na a Juan che ru bꞌiꞌ, —kächa che. 14 Xuqujeꞌ xubꞌij: Sibꞌalaj katkikot 
na rumal ri akꞌal, xuqujeꞌ e kꞌia chke ri juleꞌ winaq chik ri kekikot na aretaq 
kil u wäch, —kächa ri ángel che. 15 Känimar na u qꞌij cho ri Qajaw Dios. 
Man kutij tä na vino, man kutij tä kꞌu tzam. Kätaqan na ri Loqꞌalaj Espíritu 
pa ranimaꞌ ri akꞌal kꞌä mäjoq kil u wäch, —kächaꞌ. 16 Kubꞌan kꞌu na ri a Juan 
chi kꞌia chke ri winaq aj Israel ketzelej na rukꞌ ri Qajaw ri ki Dios, —kächa ri 
ángel che ri tat Zacarías. 17 Ri a Juan känabꞌej na cho ri Qajaw Jesús. Käkꞌoji 
kꞌu na ru noꞌj xuqujeꞌ ru chuqꞌabꞌ jeꞌ jas ri xkꞌoji che ri mam Elías, qꞌalajisal re 
ru Loqꞌ Pixabꞌ ri Dios ojer. Kubꞌan na chi ri nan tat ketzelejik keutzir kukꞌ ri 
kalkꞌual, xuqujeꞌ chi ri winaq ri käkiyak kibꞌ chrij ri Dios käkikꞌex na kanimaꞌ, 
käkikꞌex ri ki chomanik, käketamaj na ri nimanik, ketzelej ki wäch kukꞌ ri 
utzalaj taq winaq, käkaꞌn na ke ri e areꞌ. Ri a Juan kubꞌan na chke ri winaq chi 
kekowin na chukꞌulaxik ri Qajaw, —xcha ri ángel che ri tat Zacarías.

18 Xutaꞌ kꞌu ri tat Zacarías che ri ángel, xubꞌij: ¿Jas ta kinbꞌan che 
retamaxik waꞌ chi qas tzij ri kätzijoj la chwe? Ri in, in riꞌj achi chik, 
xuqujeꞌ ri wixoqil are nim winaq chik, —xcha che.

19 Xchꞌaw chi na jumul ri ángel, xubꞌij che: In riꞌ ri Gabriel, in patänil re 
ri Dios. In taqom kꞌu loq che a tzijobꞌexik, che ki tzijoxik we utzalaj taq 
tzij riꞌ chawe, —kächa che. 20 Tzche we kämik riꞌ man katkowin tä chik 
katchꞌawik kꞌä kopan na ri qꞌij ri käbꞌantaj na waꞌ ri xinbꞌij chawe, kꞌä kil 
na u wäch ri a kꞌojol rumal rech waꞌ chi man xakoj tä ri nu tzij, —kächa 
riꞌ. Käbꞌantaj na waꞌ we nu tzijom riꞌ tzpa ru qꞌijol, —xcha ri ángel che.

21 Ri winaq kꞌut keyeꞌm ri tat Zacarías. Xkikajmaj waꞌ chi sibꞌalaj xbꞌeytaj pa 
ri loqꞌalaj kꞌolibꞌal ri sibꞌalaj äwas chi kok bꞌi xa apachinoq. 22 Aretaq xel loq ri 
tat Zacarías, man xkowin tä chik che ki chꞌabꞌexik ri winaq. Xketamaj chi kꞌo 
jas ri xukꞌut ribꞌ chuwäch ri tat Zacarías pa ri loqꞌalaj kꞌolibꞌal. Xaq pa memal 
chik xeuchꞌabꞌej, rumal chi xmemar kanoq.

23 Aretaq xetzꞌaqat ri qꞌij ri käpatänin ri tat Zacarías pa ri nimalaj 
rachoch Dios, xeꞌ ri areꞌ cho rachoch. 24 Te kꞌu riꞌ ri nan Elisabet xkanaj 
yawabꞌ winaq chik, xkanaj kꞌu jobꞌ ikꞌ cho rachoch. Xubꞌij ri nan Elisabet 
pa ranimaꞌ: 25 “Xkaꞌy ri Qajaw Dios chwe, xutoqꞌobꞌisaj kꞌu nu wäch rech 
man kinkiyoqꞌ tä chi ri winaq,” —xcha ri nan Elisabet.

Jun ángel kubꞌij loq chi kil na u wäch ri Jesucristo
26 Chuwaq ikꞌ chi kꞌut ri Dios xutaq bꞌi ri ángel Gabriel pa ri tinimit 

Nazaret re Galilea. 27 Xopan kꞌu rukꞌ jun qꞌapoj ali, María u bꞌiꞌ, ri tzꞌonom 

chik rumal jun achi, José u bꞌiꞌ. We achi riꞌ rachalaxik kan ri nim taqanel 
David ojer. 28 Ri ángel xok bꞌi chilaꞌ jawijeꞌ kꞌo wi ri qꞌapoj al María, 
xubꞌij che: ¿A utz a wäch, María? —kächaꞌ. ¡At riꞌ ri at chaꞌtal rumal ri 
Dios! Qas kꞌo ri Qajaw Dios awukꞌ, —kächa che. Ri at kꞌut, at tewchim na 
rumal ri Dios chkiwäch konojel ixoqibꞌ, —xcha ri ángel che ri al María.

29 Aretaq ri al María xril ri ángel, xutatabꞌej ru tzij, xtꞌujuw kꞌu ri 
ranimaꞌ rumal ri xbꞌix che. Xuchomaj pa ranimaꞌ, xubꞌij: ¿Jas waꞌ ri kubꞌij 
chwe? —xcha riꞌ. 30 Xchꞌaw chi ri ángel, xubꞌij che ri qꞌapoj al María: 
Maxej awibꞌ, María, —kächa che. Ri at sibꞌalaj at loqꞌ cho ri Dios. 31 Ri at 
kꞌut katkanaj kan yawabꞌ winaq. Kawil na u wäch jun awal ala ri kakoj 
na “Jesús” che ru bꞌiꞌ, —kächaꞌ. 32 Känimar na u qꞌij ri a Jesús. Käbꞌix na 
u Kꞌojol ri Dios aj Chikaj che. Ri Qajaw Dios kukoj na che nim taqanel jeꞌ 
jas ra mam David. 33 Je riꞌ rech kätaqan na puwiꞌ ri tinimit Israel pa taq ri 
qꞌij ri junabꞌ ri kepetik. Ru taqanik ri Areꞌ, man kꞌo tä u kꞌisik, —xcha ri 
ángel che ri al María.

34 Te riꞌ ri al María xutaꞌ che ri ángel, xubꞌij: ¿Jas lo kinkꞌulmaj waꞌ? —
kächaꞌ. Mäjaꞌ kinkꞌoji rukꞌ achi, —xcha che ri ángel.

35 Xchꞌaw kꞌu ri ángel, xubꞌij che: Käqaj na loq ri Loqꞌalaj Espíritu pa 
wiꞌ. Ri Dios aj Chikaj käroqxanej na waꞌ awukꞌ rumal ru chuqꞌabꞌ. Rumal 
riꞌ we loqꞌalaj akꞌal riꞌ ri kil na u wäch käbꞌix na u Kꞌojol ri Dios che, —
kächa che. 36 Xuqujeꞌ ri nan Elisabet ri awachalal areꞌ käril na u wäch jun 
akꞌal pune riꞌj chik. Are kꞌu waqibꞌ ikꞌ waꞌ kämik yawabꞌ winaq chik ri 
nan Elisabet pune xbꞌix kanoq che chi man käkowin tä che ri alkꞌualanik. 
37 Man kꞌo tä kꞌu jas ri mat käkowin ri Dios chubꞌanik, —xcha ri ángel.

38 Xubꞌij kꞌu ri qꞌapoj al María: In riꞌ ri patänil re ri Qajaw Dios. 
Chubꞌana bꞌaꞌ ri Areꞌ chwe jas ri tzijom la chwe, —xcha che.

Xel kꞌu bꞌi ri ángel chuwäch.

Ri al María kopan cho rachoch ri nan Elisabet
39 Pa taq ri qꞌij riꞌ xel bꞌik ri al María cho ja, xeꞌ aninaq pa jun tinimit 

ri kꞌo pa taq ri u juyubꞌal ri Judea. 40 Xok kꞌu bꞌik pa rachoch ri tat 
Zacarías, xuya rutzil u wäch ri nan Elisabet ri rixoqil. 41 Ri nan Elisabet, 
aretaq xuta ru tzij ri al María, xslabꞌ kꞌu ri ral pa ru kꞌux. Xqaj ri Loqꞌalaj 
Espíritu puwiꞌ ri nan Elisabet, xtaqan kꞌu pa ranimaꞌ. 42 Ko xchꞌaw ri nan 
Elisabet, xubꞌij che ri al María: Ri at kꞌut at tewchim na rumal ri Dios 
chkiwäch konojel ixoqibꞌ. U tewchim na ri awal at xuqujeꞌ, —kächaꞌ. 
43 ¿Jas lo waꞌ chi ri Dios kubꞌan jun nimalaj utzil chwe in, chi ru nan ri 
Qajaw xpe wukꞌ? —kächa ri nan Elisabet. 44 Chanim riꞌ aretaq xinto chi 
xatchꞌawik, ri wal xkikotik, xslabꞌ pa nu kꞌux. 45 Utz awe at ri xatkojon 
che ri Qajaw Dios, rumal chi qas tzij käbꞌantaj na ri xbꞌix chawe rumal ri 
Dios, —xcha ri nan Elisabet che ri al María.

46 Xubꞌij ri qꞌapoj al María:

SAN LUCAS 1

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



125

Kinnimarisaj u qꞌij ri Qajaw Dios.
 47 Käkikot kꞌu ri wanimaꞌ

rumal ri Dios ri Toꞌl We.
 48 Kinkikotik rumal chi ri Dios

xkaꞌy chwe in ru patäninel ri man
nim tä nu bꞌanik.

Konojel winaq käkibꞌij na chwe
pa taq ri qꞌij ri junabꞌ ri kepetik
chi utz we.

 49 Je riꞌ käkibꞌij na rumal rech waꞌ
chi ri Dios ri sibꞌalaj kꞌo u chuqꞌabꞌ
u bꞌanom nimaq taq utzil chwe.

Sibꞌalaj loqꞌ ri Dios, sibꞌalaj loqꞌ
ru bꞌiꞌ ri Areꞌ,

—kächa ri al María. 
 50 Amaqꞌel ronojel qꞌij kutoqꞌobꞌisaj na

ki wäch konojel winaq
ri nim käkil wi ri Areꞌ,
ri käkixej kibꞌ chuwäch.

 51 U kꞌutum ri nimalaj u chuqꞌabꞌ
chkiwäch konojel. Xuqasaj ki qꞌij
ri winaq ri käkichomaj
chi sibꞌalaj nim ki bꞌanik,

—kächaꞌ.
 52 Xeresaj ri taqanik pa ki qꞌabꞌ

ri nimaq ki bꞌanik,
xuya kꞌu waꞌ chke ri winaq
ri man nim tä keil wi.

 53 E kꞌia ri utzil ri xubꞌan ri Dios
chke ri mebꞌaꞌibꞌ,
ri winaq ri kenumik.

Ri Dios xubꞌij chke ri qꞌinomabꞌ:
Jix, man kꞌo tä iwe ix,

—xcha chke, —kächaꞌ.
 54 Xtobꞌan chke ri winaq aj Israel,

ri patänil taq re ri Dios.
Man xsach tä pu jolom ri Dios

ru toqꞌobꞌisaxik ki wäch.
 55 Jeꞌ xubꞌan waꞌ rumal chi jeꞌ xuchiꞌj

chke ri qatiꞌt qa mam,
che ri qa mam Abraham

xuqujeꞌ ri rachalaxik ri areꞌ

SAN LUCAS 1

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



126

 

b 1:59 “Circuncisión”: Chawilaꞌ Hechos 7:8, nota. 

amaqꞌel pa taq ri qꞌij ri junabꞌ
ri kepetik,

—xcha ri al María.
56 Kraj oxibꞌ ikꞌ xkanaj na kan ri al María rukꞌ ri nan Elisabet. Te kꞌu riꞌ 

xtzelej bꞌik, xeꞌ cho rachoch.

Kil u wäch ri a Juan Qasal Jaꞌ
57 Aretaq xopan ri qꞌij ri kutzir ri nan Elisabet, xril kꞌu u wäch jun 

ral ala. 58 Ri u kꞌul taq ja ri nan Elisabet xuqujeꞌ ri rachalaxik, aretaq 
xkito chi ri Qajaw Dios sibꞌalaj xutoqꞌobꞌisaj u wäch ri nan Elisabet, 
xekichꞌabꞌej, xekikot kꞌu rukꞌ. 59 Chuwajxaq qꞌij kꞌut xebꞌeꞌ chukojik ri retal 
ri ojer u trato b ri Dios che ru cuerpo ri akꞌal. Xkaj kꞌut xkikoj Zacarías che 
ru bꞌiꞌ, junam rukꞌ ru bꞌiꞌ ru tat. 60 Xchꞌaw kꞌu ru nan, xubꞌij chke: ¡No! —
kächaꞌ. Ru bꞌiꞌ ri käqakoj chrij ri akꞌal are Juan, —xcha chke.

61 Xkibꞌij kꞌu che: ¿Jas che? Man kꞌo tä jun chke ri achalal la ri jeꞌ u bꞌiꞌ 
waꞌ, —xecha che.

62 Xaq pa memal xkichꞌabꞌej ru tat ri akꞌal, xkitaꞌ che: ¿Jas u bꞌiꞌ ri akꞌal 
käkoj la? —xecha che. 63 Ri tat Zacarías xutaꞌ jun wuj rech kätzꞌibꞌanik. 
Xutzꞌibꞌaj kꞌu waꞌ, xubꞌij: “Juan ru bꞌiꞌ ri akꞌal,” —xcha pa ri tzꞌibꞌanik. 
Konojel xkikajmaj waꞌ. 64 Xaq kꞌu teꞌtalik xtzelej ru chꞌabꞌal ri tat Zacarías, 
xkowin chik kätzijonik. Xtzijon kꞌut, xunimarisaj u qꞌij ri Dios. 65 Sibꞌalaj 
xkixej kibꞌ konojel ri ki kꞌul taq ja, xkikajmaj waꞌ. Ronojel ri xukꞌulmataj 
jelaꞌ xtzijox apan pa taq ronojel ri juyubꞌ re Judea. 66 Konojel ri winaq 
ri xetowik xechoman pa ke wi, xkibꞌij: ¿Jas lo kubꞌan waꞌ we akꞌal riꞌ? 
—xechaꞌ.

Jeꞌ xkibꞌij waꞌ rumal chi qꞌalaj chi kꞌo ri Qajaw Dios rukꞌ ri akꞌal.

Ri tat Zacarías kubꞌixoj jun bꞌix rech qꞌalajisanik
67 Qajinaq ri Loqꞌalaj Espíritu puwiꞌ ri tat Zacarías ru tat ri ala, 

xqꞌalajisanik, xubꞌij:
 68 Kinya bꞌaꞌ u qꞌij ri Qajaw

ri qa Dios uj, uj riꞌ ri winaq
aj Israel, rumal chi xulik,

xpe che qa toꞌik uj, uj kꞌu riꞌ
ri winaq re ri u tinimit.

 69 Xuya kꞌu chqe jun Toꞌl Qe
ri sibꞌalaj kꞌo u chuqꞌabꞌ.

Are kꞌu waꞌ jun chke ri rachalaxik
ri qa mam David, patänil re ri Dios,

—kächa riꞌ.

 70 Are waꞌ ri xuchiꞌj loq ri Dios
kumal ri loqꞌalaj taq qꞌalajisal taq
re ru Loqꞌ Pixabꞌ
pa ri ojer taq qꞌij kanoq.

 71 Xubꞌij chi kujutoꞌ na chkiwäch
ri qa kꞌulel, che qa toꞌik
pa ki qꞌabꞌ,
xuqujeꞌ pa ki qꞌabꞌ konojel
ri keetzelan qa wäch,

—kächa ri tat Zacarías.
 72 Xuqujeꞌ xubꞌij chi kutoqꞌobꞌisaj na

ki wäch ri qatiꞌt qa mam,
xuqujeꞌ chukꞌutik chkiwäch

chi xnaꞌtaj che ri Areꞌ ri Loqꞌalaj Trato
ri xuchiꞌj chke.

 73 Are kꞌu waꞌ ri Qas Tzij ri u bꞌim
che ri qa mam Abraham,

—kächaꞌ.
 74 Je riꞌ rech aretaq uj esam chik

pa ki qꞌabꞌ ri qa kꞌulel,
kuyaꞌ kujpatänin che ri Dios,

man käqaxej tä chi qibꞌ,
 75 xuqujeꞌ rech jikom ri qanimaꞌ

kujpatänin che, qa jachom qibꞌ
pu qꞌabꞌ ri Dios pa taq ronojel
ri qꞌij re ri qa kꞌaslemal,

—kächa riꞌ.
 76 At kꞌut, alaj akꞌal, käbꞌix na

qꞌalajisal re ru Loqꞌ Pixabꞌ
ri Dios aj Chikaj chawe,

rumal chi katnabꞌej na chuwäch ri Qajaw
chubꞌanik jikom che ru bꞌe.

 77 At kꞌut katyoꞌw na retamaxik
ri u tobꞌanik ri Dios chke ri winaq
re ri u tinimit, xuqujeꞌ
chi käsach na ri ki mak, —kächaꞌ.

 78 Ri qa Dios sibꞌalaj kel u kꞌux chqe.
Rumal riꞌ kutaq na loq ri Qajaw Jesús
qukꞌ uj. Sibꞌalaj jeꞌl kꞌu ri Areꞌ jeꞌ
jas ru saqilal ri qꞌij aretaq käsaqirik.

 79 Kuya na saqilal pa kanimaꞌ ri winaq
ri jeꞌ ta ne e kꞌo pa ri qꞌequmal

c 2:11 Ri tzij “Cristo” o “Mesías” kel kubꞌij “chaꞌtal rumal ri Dios”. 

rumal ri ki mak,
käkixej kꞌu kibꞌ cho ri kämikal.
Käkꞌoji na che kꞌamal qa bꞌe
pa ri bꞌe ri kuxlan wi ri qanimaꞌ,

—xcha ri tat Zacarías.
80 Ri a Juan xkꞌiyik, sibꞌalaj kꞌo u chuqꞌabꞌ ri xyiꞌ che rumal ri Loqꞌalaj 

Espíritu. Xkanaj kan pa taq ri juyubꞌ ri sibꞌalaj kätzꞌinowik kꞌä pa ri qꞌij ri 
xukꞌut ribꞌ chkiwäch ri winaq aj Israel.

Kil u wäch ri a Jesús

2  1 Pa taq ri qꞌij riꞌ, ri nimalaj taqanel Augusto César xuya taqanik 
chke konojel winaq chi kätzꞌibꞌax ri ki bꞌiꞌ. 2 Aretaq ri tat Cirenio 

are qꞌatal tzij re ri tinimit Siria, xbꞌantaj we nabꞌe tzꞌibꞌan bꞌiꞌaj riꞌ. Are 
jun censo waꞌ. 3 Xebꞌeꞌ kꞌu konojel ri winaq chkijujunal pa taq ri ki tinimit 
rech kätzꞌibꞌax ri ki bꞌiꞌ. 4 Xa je riꞌ xel loq ri tat José pa ri tinimit Nazaret 
re Galilea, xeꞌk, xopan pa jun tinimit re Judea, Belén u bꞌiꞌ. Chilaꞌ xeꞌ wi 
ri tat José rumal chi are rachalaxik ri mam David. Ri tinimit Belén are u 
tinimit ri mam David pa ojer taq qꞌij kanoq. 5 Aretaq xeꞌ ri tat José rech 
kätzꞌibꞌax ru bꞌiꞌ, xukꞌam bꞌi ri al María ri u toꞌm chik che rixoqil, yawabꞌ 
winaq chi kꞌut. 6 Aretaq e kꞌo chilaꞌ pa Belén, xopan ri qꞌij ri kutzir ri al 
María. 7 Xril kꞌu u wäch ru nabꞌeal, jun ala. Xukoj atzꞌiaq rech nuꞌch akꞌal 
che. Xuqꞌoyobꞌa pa jun echaꞌbꞌal rumal chi man kꞌo tä chi jawijeꞌ ri kekꞌoji 
wi pa ri mesón.

Ri ángeles käkichꞌabꞌej ri ajyuqꞌabꞌ
8 E kꞌo kꞌu ajyuqꞌabꞌ pa taq ri juyubꞌ chunaqaj ri tinimit Belén ri 

kekiwaraj ri kawaj chilaꞌ. 9 Xaq teꞌtalik kꞌut jun ángel taqom loq rumal ri 
Qajaw Dios xtakꞌi chkiwäch. Xjuluw kꞌu ri jeꞌlalaj u juluwem ri Dios pa ki 
wiꞌ. Sibꞌalaj kꞌu xkixej kibꞌ ri ajyuqꞌabꞌ.

10 Xubꞌij kꞌu ri ángel chke: Mixej iwibꞌ, —kächaꞌ. Qas tzij kinbꞌij na jun 
utzalaj tzij chiwe. Ri u patän waꞌ we utzalaj tzij riꞌ are chi kuya nimalaj 
kikotemal chke konojel winaq. 11 Are kinbꞌij chiwe chi kämik riꞌ xil u 
wäch jun Toꞌl Iwe pa ru tinimit ri mam David. Are Cristo c waꞌ ri Qajaw, 
—kächaꞌ. 12 Are kꞌu retal waꞌ chiwe: Kiriq na jun alaj neꞌ, kojom kꞌu 
atzꞌiaq rech nuꞌch akꞌal chrij, qꞌoyobꞌam pa jun echaꞌbꞌal, —xcha chke.

13 Xaq teꞌtalik kꞌut e kꞌo chik rukꞌ ri ángel kꞌialaj taq ángeles ajchikaj. 
Käkinimarisaj kꞌu u qꞌij ri Dios, käkibꞌij:
 14 ¡Qanimarisaj bꞌaꞌ u qꞌij ri Dios

ri kꞌo chikaj! ¡Chuxlan na kanimaꞌ
ri winaq cho ruwächulew, e are kꞌu

winaq waꞌ ri utz keril wi ri Dios!
—xecha ri ángeles.

15 Te kꞌu riꞌ aretaq xebꞌeꞌ ri ángeles chikaj, ri ajyuqꞌabꞌ xkitzijobꞌela kibꞌ, 
xkibꞌij: Joꞌ pa Belén, —kechaꞌ. Jeqila na we xkꞌulmatajik riꞌ ri u tzijom ri 
Qajaw Dios chqe, —xecha riꞌ.

16 Aninaq xebꞌeꞌk. Xekiriqa kꞌu ri nan María, ri tat José rukꞌ ri alaj neꞌ. 
Qꞌoyobꞌam kꞌu ri neꞌ pa jun echaꞌbꞌal. 17 Aretaq xkilo, xkitzijoj ri xubꞌij ri 
ángel chke chrij ri akꞌal. 18 Xkikajmaj kꞌu waꞌ konojel ri winaq ri xetow ri 
ki tzij ri ajyuqꞌabꞌ. 19 Are kꞌu ri nan María xaq xukꞌol konojel we tzij riꞌ pa 
ranimaꞌ, xchoman kꞌu chkij. 20 Xetzelej kꞌu bꞌik ri ajyuqꞌabꞌ, tajin käkiya u 
qꞌij, käkinimarisaj kꞌu u qꞌij ri Dios rumal ri xbꞌix chke, xuqujeꞌ rumal chi 
xkilo chi qas jeꞌ jas ri xutzijoj ri ángel chke. 

Ri a Jesús käyiꞌ chuwäch ri Dios
21 Chuwajxaq qꞌij kꞌut, xkikoj ri retal ri ojer trato che ru cuerpo ri akꞌal, 

xkikoj kꞌu Jesús che ru bꞌiꞌ. Are u bꞌiꞌ waꞌ ri xukoj kan ri ángel aretaq 
mäjoq kalkꞌualax chukꞌux ri qꞌapoj al María.

22 Xopan ri qꞌij ri kesax ri rawasil ri nan María. Jeꞌ jas ri kubꞌij chupam 
ru Pixabꞌ ri mam Moisés, xkikꞌam loq ri akꞌal chuyiꞌk chuwäch ri Qajaw 
Dios pa ri tinimit Jerusalén. 23 Je riꞌ xkaꞌno rumal chi tzꞌibꞌam waꞌ pa ru 
Pixabꞌ ri Qajaw Dios, kubꞌij: “Ronojel nabꞌeal ala kätas waꞌ chupatänixik 
ri Qajaw Dios,” —kächaꞌ. 24 Xebꞌeꞌ kꞌu ri tat José, ri nan María pa 
Jerusalén chusipaxik ri käbꞌix pa ru Pixabꞌ ri Qajaw Dios: Are jukꞌulaj ut 
waꞌ. We man kꞌo tä ri ut kuyaꞌ keyiꞌ kiebꞌ alaj taq tukumux che sipanik.

25 Xkꞌoji kꞌu pa ri tinimit Jerusalén jun tataꞌ, Simeón u bꞌiꞌ. We tataꞌ riꞌ 
are utzalaj achi waꞌ ri käniman che ri Dios pa ronojel, jikom kꞌu ranimaꞌ 
chuwäch. Ri areꞌ reyeꞌm ri Dios chi keutoꞌ ri winaq aj Israel. Kꞌo kꞌu ri 
Loqꞌalaj Espíritu rukꞌ. 26 Xqꞌalajisax che ri tat Simeón rumal ri Loqꞌalaj 
Espíritu chi man käkäm tä na chanim, xane nabꞌe käril na ri Cristo ri 
chaꞌtal rumal ri Qajaw Dios. 27 Xunaꞌ kꞌu ru rayinik ri Loqꞌalaj Espíritu 
pa ranimaꞌ, xeꞌ pa ri nimalaj rachoch Dios. Aretaq ru tat, u nan ri alaj a 
Jesús xkikꞌam bꞌik, xeopan pa ri nimalaj rachoch Dios chubꞌanik che ri 
akꞌal jas ri kubꞌij pa ri Pixabꞌ chi rajwaxik u bꞌanik waꞌ. 28 Ri tat Simeón 
xuqꞌaluj ri ala, xuya u qꞌij ri Dios. Xubꞌan orar, xubꞌij:
 29 Qajaw Dios, ya la chwe kämik

chi ri in, ri in patänil e la,
chi kinkäm na, kuxlan ri wanimaꞌ,

jeꞌ jas ri bꞌim la loq chwe,
—kächaꞌ.
 30 Wilom kꞌu in ri Toꞌl Qe,
 31 ri taqom la loq chkiwäch konojel winaq.
 32 Are jeꞌ jas jun chäj, jun candela

d 2:41 “Pascua”: Chawilaꞌ ri San Mateo 26:2, nota. 

ri kätununik. Kuya na ri saqil
re ri Pixabꞌ la pa kanimaꞌ ri nikꞌiaj
winaq chik ri man e aj Israel taj.

Rumal waꞌ ri taqom la loq, känimarisax
na u qꞌij ri tinimit la, ri Israel,

—xcha ri tat Simeón.
33 Ri tat José rukꞌ ru nan ri akꞌal xkikajmaj ronojel ri kätzijox chrij ri a 

Jesús.
34 Ri tat Simeón xeutewchij, xubꞌij che ri nan María, u nan ri akꞌal: 

Chilampe la we akꞌal riꞌ, —kächaꞌ. Käkoj na waꞌ rech ketzaq kꞌia winaq 
aj Israel, käsach kꞌu na ki wäch. Ketoꞌ kꞌu na ri juleꞌ winaq chik aj Israel 
rumal ri Areꞌ, kewalijisax na. Xuqujeꞌ we akꞌal riꞌ käkoj na rumal ri 
Dios che etal chkiwäch ri winaq. Käketzelaj kꞌu na u wäch, —kächa riꞌ. 
35 Kubꞌan na ri Qajaw Jesús chi käqꞌalajinik jas ri kechoman ri winaq pa 
kanimaꞌ, —kächa chke. Ri lal, nan, käkꞌis na ibꞌ la che oqꞌej, —xcha che 
ri nan María.

36 Xuqujeꞌ xkꞌoji chilaꞌ jun chichuꞌ qꞌalajisanel, Ana u bꞌiꞌ. Are u miaꞌl ri 
tat Fanuel re ri rachalaxik ri mam Aser. Sibꞌalaj nim winaq chik ri chichuꞌ 
riꞌ. Xa wuqubꞌ junabꞌ xkꞌoji rukꞌ ri rachajil, xkäm kꞌu ri tataꞌ. 37 Jumuchꞌ 
kiejebꞌ junabꞌ malkaꞌn kanoq. Man kel tä chi bꞌi pa ri nimalaj rachoch 
Dios. Käpatänin kꞌu che ri Dios chilaꞌ chi paqꞌij chi chaqꞌabꞌ. Kubꞌan orar, 
xuqujeꞌ kubꞌan ayunar. 38 Xtakꞌatobꞌ kꞌu waꞌ chkiwäch ri tat José, ri nan 
María pa we hora riꞌ, xubꞌan maltioxinik che ri Dios. Xtzijon chrij ri a 
Jesús chkiwäch konojel ri winaq ri e eyeninaq che ri Dios chi kutoꞌ ri 
tinimit Israel.

Ketzelej kꞌu bꞌik, kebꞌeꞌ pa ri tinimit Nazaret
39 Ki bꞌanom kꞌu ronojel ri käbꞌix pa ru Pixabꞌ ri Qajaw Dios, xetzelej kꞌu 

bꞌik, xebꞌeꞌ pa Galilea, pa ri ki tinimit Nazaret. 40 Kꞌiyem re ri akꞌal, tajin 
käkowirik, sibꞌalaj kꞌo ru noꞌj. Ri Dios sibꞌalaj tajin kätewchin ri a Jesús.

Ri a Jesús kꞌo pa ri nimalaj rachoch Dios kukꞌ ri ajtijabꞌ
41 Ronojel junabꞌ kꞌut xebꞌeꞌ ru tat, ru nan pa ri tinimit Jerusalén che ri 

nimaqꞌij ri käbꞌix Pascua d che. 42 Aretaq kabꞌlajuj u junabꞌ chik ri a Jesús, 
xepaqi bꞌik, xebꞌeꞌ pa Jerusalén jas ri ki naqꞌatisam wi kibꞌ pa ri nimaqꞌij 
riꞌ. 43 Xkꞌis kꞌu ri nimaqꞌij, tzelejem käkaꞌn bꞌik ri tat José, ri nan María. 
Xkanaj kan ri alaj a Jesús pa Jerusalén, man kꞌo tä kꞌu ketam ru tat, u 
nan chrij waꞌ. 44 Xkichomaj chi kꞌo kukꞌ ri kachiꞌl. E bꞌenaq jun qꞌij pa 
ri bꞌe, xkitzukuj ri a Jesús chkixol ri kachalal, chkixol ri kachiꞌl. 45 Man 
xkiriq tä kꞌut. Xa je riꞌ xetzelej chik pa Jerusalén. Xkitzukuj ri ala chilaꞌ.

46 Ki tzukum kꞌu oxibꞌ qꞌij, xkiriq kꞌu pa ri nimalaj rachoch Dios. Tꞌuyul 
ri a Jesús chkixol ri tijonelabꞌ re ri Pixabꞌ, tajin kutatabꞌej ri ki tijonik. 
Kukꞌot kꞌu ki chiꞌ ri tataꞌibꞌ. 47 Konojel ri ketowik xkikajmaj chi utz 
kächoman ri ala, chi retam jas kubꞌij chke ri tijonelabꞌ.

48 Aretaq ru tat, u nan xkil u wäch ri akꞌal, xkikajmaj waꞌ. Xubꞌij ru nan 
che: Wal, ¿jas che jeꞌ a bꞌanom waꞌ chqe? —kächaꞌ. ¿A mat kawilo chi ra 
tat, ri in, uj elinaq chꞌuj chatzukuxik? —xcha che.

49 Xubꞌij kꞌu ri a Jesús chke: ¿Jas che kintzukuj alaq? ¿A mat etam alaq 
chi rajwaxik chi kinbꞌan ri u rayinik ri nu Tat? —xcha chke.

50 Ri e areꞌ man xkichꞌobꞌ tä kꞌu ri kubꞌij ri akꞌal chke.
51 Xeꞌ kꞌu ri a Jesús rukꞌ ri tat José, rukꞌ ru nan pa ri tinimit Nazaret. 

U yoꞌm kꞌu ribꞌ pa taqik chke. Ru nan xukꞌol pa ranimaꞌ ronojel ri 
xbꞌantajik. 52 Xkꞌiy ri a Jesús, kꞌo na ru noꞌj, xuqujeꞌ xkowirik. Ri a Jesús 
sibꞌalaj utz kubꞌan cho ri Dios, xuqujeꞌ utz käkil wi ri winaq.

Ri Juan Qasal Jaꞌ kutzijoj ru Loqꞌ Pixabꞌ ri Dios

3  1 Pa ri roꞌlajuj junabꞌ ri tajin kätaqan ri tat Tiberio César ri nimalaj 
taqanel, aretaq ri tat Poncio Pilato are qꞌatal tzij puwiꞌ ri Judea, 

ri tat Herodes kꞌut are nim taqanel puwiꞌ ri Galilea. Ri tat Felipe, 
rachalal ri tat Herodes, are qꞌatal tzij pa Iturea xuqujeꞌ pa Traconite. Ri 
tat Lisanias are qꞌatal tzij pa Abilinia. 2 Ri tat Anás, ri tat Caifás e areꞌ 
ki nimaqil sacerdotes kech ri winaq aj Israel. Pa taq ri qꞌij riꞌ ri Dios 
xutzijobꞌej ri tat Juan, ru kꞌojol ri tat Zacarías. Kꞌo kꞌu ri tat Juan pa taq 
juyubꞌ ri kätzꞌinowik. 3 Ri tat Juan xubꞌinibꞌej konojel taq ri juyubꞌ ri e 
kꞌo chunaqaj ri nimaꞌ Jordán, kutzijoj kꞌu chke ri winaq chi rajwaxik 
käkikꞌex ki chomanik, käkꞌex kꞌu kanimaꞌ, te kꞌu riꞌ käbꞌan ki qasnaꞌ rech 
käqꞌalajinik chi jeꞌ ki bꞌanom waꞌ. Xa je riꞌ käsachtaj ri ki mak. 4 Jeꞌ jas ri 
kubꞌij pa ri wuj ri tzꞌibꞌam wi ru tzij ri ojer qꞌalajisal re ru Loqꞌ Pixabꞌ ri 
Dios, ri Isaías:

Kꞌo jun ri ko kächꞌaw pa taq ri juyubꞌ
ri ketzꞌinowik, kubꞌij: “Chibꞌana u bꞌanik

ri nim bꞌe ri käbꞌin wi ri Qajaw.
Chibꞌana sibꞌalaj jikom
che ri alaj taq u bꞌe,”

—kächaꞌ.
 5 “Kenojisax na konojel taq ri siwan,

kelianisax na konojel taq ri juyubꞌ,
ri nimaq xuqujeꞌ ri chꞌutiq.

Ri bꞌe ri e kotakik kejikomisax na.
Ri bꞌe ri sibꞌalaj e kꞌäx na chelianisaxoq,”

—kächaꞌ.
 6 “Konojel winaq käkil kꞌu na

e 3:7 Ri mero tzij waral are “Ri alaq, alaq ralkꞌual ri kumätz”. 

jas kubꞌan ri Dios che ki toꞌik
ri winaq ajmakibꞌ,”

—xcha ri mam Isaías.
7 Xubꞌij kꞌu ri tat Juan chke ri kꞌia winaq ri xeopan rukꞌ rech käbꞌan ki 

qasnaꞌ: ¡Alaq subꞌanelabꞌ taq winaq, kachalaxik tzꞌiꞌ! e ¿Jachin kꞌu riꞌ ri 
xkꞌutuw chuwäch alaq chi rajwaxik kanimaj alaq bꞌi cho ri royowal ri Dios? 
—kächa chke. 8 Bꞌana bꞌaꞌ alaq ri taqal u bꞌanik ri kuqꞌalajisaj chi qas tzij 
xkꞌextaj animaꞌ alaq. Mächaplej alaq u bꞌixik xol taq alaq: “Utz qe rumal chi 
ri uj, uj rachalaxik ri qa mam Abraham,” —mächa ne alaq. Kinbꞌij na chech 
alaq chi ri Dios käkowin chubꞌanik chke taq we abꞌaj riꞌ chi e rachalaxik 
chik ri qa mam Abraham, —kächaꞌ. 9 Chanim riꞌ tajin käkoj ri ikiäj chke taq 
ri ki xeraꞌ ri cheꞌ rech ketꞌoyik. Ronojel cheꞌ ri man kuya tä utzalaj u wäch 
kätꞌoy na, kekꞌiäq kꞌu bꞌi pa ri qꞌaqꞌ, —xcha ri tat Juan chke.

10 Xkitaꞌ kꞌu ri kꞌia winaq che, xkibꞌij: ¿Jas ta kꞌu lo käqaꞌn na? —xecha 
che.

11 Xchꞌaw chi ri tat Juan, xubꞌij chke: Apachin kꞌu ri kꞌo kiebꞌ u qꞌuꞌ, 
chuya jun re che ri winaq ri man kꞌo tä re. Apachin ri kꞌo kutijo, chuya re 
ri winaq ri man kꞌo tä kutijo, —xchaꞌ.

12 Xeopan xuqujeꞌ jujun chke ri toqꞌil taq alkabꞌal rech käbꞌan ki qasnaꞌ, 
xkibꞌij kꞌu che ri tat Juan: Qajtij, ¿jas käqaꞌn na uj? —xecha che.

13 Xubꞌij ri tat Juan chke: Mitoqꞌij u wiꞌ ri ix taqom wi chutoqꞌixik, —
xcha chke.

14 Xuqujeꞌ ri soldados xkitaꞌ che, xkibꞌij: E kꞌu ri uj, ¿jas käqaꞌn na? —
xecha che.

Xubꞌij ri tat Juan chke: Mibꞌan elaqꞌ che jachin jun winaq, mibꞌana kꞌu 
kꞌäx chke. Mibꞌij jalum qꞌabꞌam chkij ri winaq. Chikuꞌbꞌa kꞌu i kꞌux rukꞌ ri 
tojbꞌal iwe, —xcha chke.

15 Ri winaq kꞌut tajin kechoman pa kanimaꞌ chrij ri tat Juan, tajin 
keyeꞌn che rilik we ne ri tat Juan are ri Cristo. 16 Xchꞌaw chi ri Juan Qasal 
Jaꞌ, xubꞌij chke konojel: Petinaq jun achi ri kꞌo na u chuqꞌabꞌ chnuwäch 
in. Man taqal tä kꞌu chwe in chi kinkir ru kꞌamal u xajäbꞌ. Ri areꞌ kuya na 
ri Loqꞌalaj Espíritu chech alaq jeꞌ jas ri in kinbꞌan qasnaꞌ alaq rukꞌ joron. 
Kubꞌan kꞌu na qasnaꞌ alaq rukꞌ qꞌaqꞌ, —kächa chke.

17 Ri achi riꞌ kukꞌam ru jopibꞌal rech kujosqꞌij ri triko, xuqujeꞌ rech 
kumulij bꞌik ru triko, kuya kꞌu pa taq ru kꞌuja. Xuqujeꞌ ne kuporoj ri pajo, 
kubꞌan jun qꞌaqꞌ ri man käkowin tä jun chuchupik, —kächaꞌ. Jas ri kubꞌan 
ri achi ajchak che ri triko, je riꞌ xuqujeꞌ kubꞌan na ri Qajaw Dios chke taq 
winaq, —xcha chke.

18 Je riꞌ xubꞌij ri tat Juan, xuqujeꞌ xeupixbꞌaj ri winaq kukꞌ kꞌia pixabꞌ 
chik, xutzijoj kꞌu ri Utzalaj Tzij re ri Evangelio chke. 19 Xuqujeꞌ ri tat 

Juan xuyaj ri qꞌatal tzij Herodes rumal chi ri tat Herodes xuchꞌabꞌej ri 
nan Herodías, rixoqil ri tat Felipe ru chaqꞌ ri Herodes. Xuyaj kꞌu ri tat 
Herodes xuqujeꞌ kumal konojel ri etzelal ri u bꞌanom. 20 Ri tat Herodes xa 
xunimarisaj u bꞌanik ri man utz taj puwiꞌ ronojel ri u bꞌanom, chi xukoj ri 
tat Juan pa cheꞌ. 

Käbꞌan u qasnaꞌ ri Jesús
21 Pa jun qꞌij aretaq ri tat Juan tajin kubꞌan ki qasnaꞌ konojel ri winaq, 

xubꞌan u qasnaꞌ ri Jesús xuqujeꞌ. Pa ri qasnaꞌ ri Jesús tajin kubꞌan orar, 
xjaqtaj kꞌu ri kaj. 22 Xqaj kꞌu loq ri Loqꞌalaj Espíritu puwiꞌ ri Jesús jeꞌ ta ne 
chi ri Loqꞌalaj Espíritu are jun palomäx. Te kꞌu riꞌ xchꞌaw loq Jun chikaj, 
xubꞌij: At riꞌ ri loqꞌalaj nu Kꞌojol. Sibꞌalaj käkikot ri wanimaꞌ awumal, —
xcha riꞌ.

Waral kätzijox wi ri rachalaxik ri Jesús
23 Kraj ne juwinaq lajuj u junabꞌ ri Jesús aretaq xuchaplej patäninem 

cho ri Dios. Xkichomaj ri winaq chi ri Jesús are ralkꞌual ri tat José. Ri 
tat José kꞌut are rachalaxik ri tat Elí, 24 ri tat Elí are ralkꞌual ri tat Matat, 
ri tat Matat ralkꞌual ri tat Leví, ri tat Leví are ralkꞌual ri tat Melqui, ri 
tat Melqui are ralkꞌual ri tat Jana, ri tat Jana ralkꞌual ri tat José, 25 ri 
tat José ralkꞌual ri tat Matatías, ri tat Matatías ralkꞌual ri tat Amós, ri 
tat Amós ralkꞌual ri tat Nahum, ri tat Nahum ralkꞌual ri tat Esli, ri tat 
Esli ralkꞌual ri tat Nagai, 26 ri tat Nagai ralkꞌual ri tat Maat, ri tat Maat 
ralkꞌual ri tat Matatías, ri tat Matatías ralkꞌual ri tat Semei, ri tat Semei 
ralkꞌual ri tat José, ri tat José ralkꞌual ri tat Judá, 27 ri tat Judá ralkꞌual 
ri tat Joana, ri tat Joana ralkꞌual ri tat Resa, ri tat Resa ralkꞌual ri tat 
Zorobabel, ri tat Zorobabel ralkꞌual ri tat Salatiel, ri tat Salatiel ralkꞌual 
ri tat Neri, 28 ri tat Neri ralkꞌual ri tat Melqui, ri tat Melqui ralkꞌual ri tat 
Adi, ri tat Adi ralkꞌual ri tat Cosam, ri tat Cosam ralkꞌual ri tat Elmodam, 
ri tat Elmodam ralkꞌual ri tat Er, 29 ri tat Er ralkꞌual ri tat Josué, ri tat 
Josué ralkꞌual ri tat Eliezer, ri tat Eliezer ralkꞌual ri tat Jorim, ri tat Jorim 
ralkꞌual ri tat Matat, 30 ri tat Matat ralkꞌual ri tat Leví, ri tat Leví ralkꞌual 
ri tat Simeón, ri tat Simeón ralkꞌual ri tat Judá, ri tat Judá ralkꞌual ri tat 
José, ri tat José ralkꞌual ri tat Jonán, ri tat Jonán ralkꞌual ri tat Eliaquim, 
31 ri tat Eliaquim ralkꞌual ri tat Melea, ri tat Melea ralkꞌual ri tat Mainán, 
ri tat Mainán ralkꞌual ri tat Matata, ri tat Matata ralkꞌual ri tat Natán, ri 
tat Natán ralkꞌual ri tat David, 32 ri tat David ralkꞌual ri tat Isaí, ri tat Isaí 
ralkꞌual ri tat Obed, ri tat Obed ralkꞌual ri tat Booz, ri tat Booz ralkꞌual ri 
tat Salmón, ri tat Salmón ralkꞌual ri tat Naasón, 33 ri tat Naasón ralkꞌual ri 
tat Aminadab, ri tat Aminadab ralkꞌual ri tat Aram, ri tat Aram ralkꞌual 
ri tat Esrom, ri tat Esrom ralkꞌual ri tat Fares, ri tat Fares ralkꞌual ri tat 
Judá, 34 ri tat Judá ralkꞌual ri tat Jacob, ri tat Jacob ralkꞌual ri tat Isaac, ri 

tat Isaac ralkꞌual ri tat Abraham, ri tat Abraham ralkꞌual ri tat Taré, ri tat 
Taré ralkꞌual ri tat Nacor, 35 ri tat Nacor ralkꞌual ri tat Serug, ri tat Serug 
ralkꞌual ri tat Ragau, ri tat Ragau ralkꞌual ri tat Peleg, ri tat Peleg ralkꞌual 
ri tat Heber, ri tat Heber ralkꞌual ri tat Sala, 36 ri tat Sala ralkꞌual ri tat 
Cainán, ri tat Cainán ralkꞌual ri tat Arfaxad, ri tat Arfaxad ralkꞌual ri tat 
Sem, ri tat Sem ralkꞌual ri tat Noé, ri tat Noé ralkꞌual ri tat Lamec, 37 ri 
tat Lamec ralkꞌual ri tat Matusalén, ri tat Matusalén ralkꞌual ri tat Enoc, 
ri tat Enoc ralkꞌual ri tat Jared, ri tat Jared ralkꞌual ri tat Mahalaleel, ri 
tat Mahalaleel ralkꞌual ri tat Cainán, 38 ri tat Cainán ralkꞌual ri tat Enós, 
ri tat Enós ralkꞌual ri tat Set, ri tat Set ralkꞌual ri tat Adán, ri tat Adán are 
ralkꞌual ri Dios.

Kätaqchiꞌx ri Jesús che mak

4  1 Xel bꞌi ri Jesús pa ri nimaꞌ Jordán, xtzelej kꞌu loq qajinaq ri 
Loqꞌalaj Espíritu puwiꞌ. Te riꞌ ri Espíritu xukꞌam bꞌi ri Jesús pa taq 

juyubꞌ ri kätzꞌinowik. 2 Xkꞌoji kꞌu chilaꞌ kawinaq qꞌij, kätaqchiꞌx kꞌu che 
mak rumal ri Itzel. Man kꞌo tä kꞌu jas xutij pa taq ri qꞌij riꞌ. Te kꞌu riꞌ 
sibꞌalaj xnumik. 3 Xubꞌij kꞌu ri Itzel che: We lal riꞌ ri u Kꞌojol ri Dios, bꞌij la 
che we abꞌaj riꞌ chi kubꞌan na wa che la, —xcha che.

4 Ri Jesús xchꞌawik, xubꞌij che: Tzꞌibꞌam kan waꞌ pa ru Loqꞌ Pixabꞌ ri 
Dios ri Tzꞌibꞌtalik, kubꞌij: “Man xaq tä xuwi rumal ri wa kekꞌasi na ri 
winaq, xane xuqujeꞌ rumal ronojel ru Tzij ri Dios,” —kächa riꞌ, —xcha ri 
Jesús che.

5 Te kꞌu riꞌ ri Itzel xukꞌam bꞌi ajsik puwiꞌ jun nimalaj juyubꞌ. 
Xeukꞌutuxtaj konojel ri tinimit re ruwächulew chuwäch. 6 Xubꞌij kꞌu che 
ri Jesús: Kinya na che la chi kätaqan la pa ki wiꞌ konojel we tinimit riꞌ 
xuqujeꞌ chi känimarisax qꞌij la rumal waꞌ, —kächaꞌ. Yoꞌm kꞌu ronojel waꞌ 
chwe in. Ri in kꞌut kuyaꞌ kinya waꞌ che apachin ri kinwaj kinya wi, —
xcha ri Itzel che. 7 We käxuki la kinqꞌijilaj la kinya waꞌ che la, —xcha che.

8 Ri Jesús xchꞌawik, xubꞌij: ¡Satanás! Chatel chnuwäch, —xchaꞌ. Rumal 
chi tzꞌibꞌam pa ru Loqꞌ Pixabꞌ ri Dios, kubꞌij: “Chatqꞌijilan na chwe in ri 
Awajaw ri a Dios. Chatpatänin xaq xuwi chwe in,” —kächa ri u Tzij ri 
Dios, —xcha ri Jesús che.

9 Ri Itzel xukꞌam bꞌik ri Jesús pa ri tinimit Jerusalén, xutakꞌabꞌa puwiꞌ 
ri nimalaj rachoch Dios, xubꞌij che: We lal riꞌ ri u Kꞌojol ri Dios, kꞌiäqa bꞌi 
ibꞌ la ikim, —kächaꞌ. 10 Rumal chi ru Loqꞌ Pixabꞌ ri Tzꞌibꞌtalik kubꞌij:

Keutaq na loq ri ángeles
che a chajixik,

—kächaꞌ, —xcha ri Itzel che. 11 Xuqujeꞌ kubꞌij pa ru Loqꞌ Pixabꞌ ri Dios:
Katkichap na che ra qꞌabꞌ che a toꞌik
rech man kachäqꞌij tä rawaqan

cho jun abꞌaj,

—kächa riꞌ.
12 Xchꞌaw chi na jumul ri Jesús, xubꞌij: Xuqujeꞌ kubꞌij pa ru Loqꞌ Pixabꞌ 

ri Dios ri Tzꞌibꞌtalik: “Mayak royowal ri Qajaw ri qa Dios,” —kächaꞌ, —
xcha ri Jesús che.

13 Aretaq ri Itzel xtoꞌtaj chutaqchiꞌxik ri Jesús che mak, xel bꞌi rukꞌ. 
Kätzelej chi na loq jumul pa jun qꞌij chik.

Ri Jesús kuchaplej tijonem
14 Xtzelej kꞌu bꞌi ri Jesús, kꞌo kꞌu ru chuqꞌabꞌ ri Loqꞌalaj Espíritu rukꞌ. Xeꞌ 

pa Galilea. Ri winaq ajchilaꞌ xetzijon chrij ri Jesús pa ronojel tinimit. 15 Ri 
Jesús xuya tijonik pa taq ri rachoch Dios ri käkimulij wi kibꞌ ri winaq aj 
Galilea. Konojel xkinimarisaj u qꞌij.

Keꞌ ri Jesús pa ri tinimit Nazaret
16 Xtzelej bꞌi ri Jesús, xeꞌ pa ri tinimit Nazaret jawijeꞌ xkꞌiyisax wi. Pa ri 

qꞌij re uxlanem xok bꞌi pa ri rachoch Dios jas ru naqꞌatisam wi ribꞌ, xtakꞌi 
kꞌut chusikꞌixik ru Loqꞌ Pixabꞌ ri Dios. 17 Xyiꞌ kꞌu ri wuj che ri xutzꞌibꞌaj ri 
mam Isaías, qꞌalajisal re ru Loqꞌ Pixabꞌ ri Dios ojer. Aretaq xujaq ri wuj, 
xuriqo jawijeꞌ ri tzꞌibꞌtal wi riꞌ, ri kubꞌij:
 18 Ri Espíritu rech ri Qajaw Dios kꞌo wukꞌ.

In chaꞌtal kꞌut rech keintzijoj utzalaj
taq tzij chke ri mebꞌaꞌibꞌ.

In u taqom u loq che ki kuꞌbꞌisaxik
kanimaꞌ ri kebꞌisonik,

chutzijoxik ri ki tzoqopixik ri e tzꞌapim,
chubꞌanik kꞌut chi kekaꞌy ri moyabꞌ,
xuqujeꞌ che ki tzoqopixik

ri man e tzoqopim taj,
—kächaꞌ.
 19 Xuqujeꞌ in taqom loq chutzijoxik waꞌ

chi ri Qajaw Dios xuchaꞌ we qꞌij
junabꞌ riꞌ chubꞌanik utzil
chke konojel winaq,

—kächa ri qa mam Isaías, —xcha ri Jesús chke.
20 Ri Jesús xutzꞌapij ri wuj, xutzelej waꞌ che ri chajil re ri rachoch Dios, 

xtꞌuyiꞌk. Konojel ri winaq ri e kꞌo pa ri rachoch Dios naj ki wiꞌ che. 21 Xubꞌij 
kꞌu chke: Kämik riꞌ xbꞌantaj waꞌ we Tzꞌibꞌtalik riꞌ chuwäch alaq, —xcha chke.

22 Konojel ri winaq utz kechꞌaw chrij ri Jesús, xuqujeꞌ xkikajmaj ri jeꞌlalaj 
taq tzij ri xutzijoj chke, xkibꞌij: ¿A mat are ru kꞌojol ri tat José? —xechaꞌ.

23 Xubꞌij chke: Wetam ri käbꞌij na alaq chwe in: “Ajkun, kunaj ibꞌ la,” 
—kächa na alaq chwe. “Ri qa tom chi xebꞌan la pa ri tinimit Capernaum, 
chebꞌana kꞌu la waral pa ri tinimit la,” —kächa na alaq, —xcha chke.

24 Xuqujeꞌ xubꞌij chke: Qas tzij ri kinbꞌij chech alaq chi sibꞌalaj nim kil wi 
ronojel qꞌalajisanel. Xaq xuwi pa ru tinimit ri areꞌ man nim tä kil wi waꞌ, 
—kächa ri Jesús. 25 Tzij riꞌ ri kinbꞌij chech alaq chi xekꞌoji kꞌia ri chuchuibꞌ 
malkaꞌnibꞌ pa ri tinimit Israel pa taq ru qꞌij ri qa mam Elías, jun qꞌalajisal 
re ru Loqꞌ Pixabꞌ ri Dios ojer. Oxibꞌ junabꞌ rukꞌ waqibꞌ ikꞌ man kꞌo tä jäbꞌ 
xubꞌano. Xkꞌoji kꞌu jun nimalaj wiꞌjal pa ronojel ruwächulew pa taq ri qꞌij 
riꞌ. 26 Man xtaq tä kꞌu bꞌi ri tat Elías kukꞌ konojel ri malkaꞌnibꞌ, xane xaq 
xuwi rukꞌ ri jun chichuꞌ malkaꞌn pa ri tinimit Sarepta re Sidón, —kächaꞌ. 
27 Xuqujeꞌ xekꞌoji kꞌia yawabꞌibꞌ ri kꞌo ri itzel taq chꞌaꞌk chkij pa ru qꞌij ri 
Eliseo, jun qꞌalajisal re ru Loqꞌ Pixabꞌ ri Dios ojer. Man kꞌo tä kꞌu jun ri 
xkunaxik, xane xaq xuwi ri tat Naamán ri aj Siria, —xcha ri Jesús chke.

28 Aretaq ri winaq xkita ri xubꞌij chke, konojel ri e kꞌo pa ri rachoch Dios 
sibꞌalaj xpe koyowal che ri Jesús. 29 Xewalij kꞌut, xkesaj bꞌi pa ri tinimit. 
Xkikꞌam bꞌi chutzaꞌm ri juyubꞌ ri yakom wi ri ki tinimit. Xkaj u kꞌiäqik bꞌi 
ri Jesús ikim. 30 Xqꞌatän kꞌu bꞌi ri Jesús pa ki nikꞌiajal ri winaq, xeꞌk.

Ri Jesús kuriq jun achi ri kꞌo jun itzelalaj espíritu che
31 Xqaj bꞌi ri Jesús, xeꞌ pa Capernaum, jun tinimit re Galilea. Xeutijoj 

ri winaq chilaꞌ ronojel qꞌij re uxlanem. 32 Ri winaq xkikajmaj ru tijonik 
rumal chi xeutzijobꞌej jeꞌ jas ri kubꞌan jun ri kätaqan pa ki wiꞌ.

33 Xok kꞌu bꞌi pa ri rachoch Dios jun achi ri kꞌo jun itzelalaj espíritu 
che. Xuraq u chiꞌ ri achi, ko xchꞌawik. 34 Xubꞌij kꞌut: ¡Aa! ¿Jas qe uj ukꞌ la, 
Jesús aj Nazaret? ¿A petinaq la chusachik qa wäch? In wetam wäch la, 
chi lal riꞌ ri Loqꞌalaj Achi ri taqom loq rumal ri Dios, —xcha che.

35 Ri Jesús xuyajo, xubꞌij: ¡Chatzꞌapij u pa chiꞌ, chatel che ri achi! —
xcha che.

Te kꞌu riꞌ ri itzelalaj espíritu xukꞌiäq ri achi cho ulew chkixol ri 
winaq, xel bꞌik, man kꞌo tä kꞌäx xubꞌan kan che. 36 Konojel xekajmanik. 
Käkitzijobꞌela kibꞌ, käkibꞌij: ¿Jas waꞌ we tzij riꞌ ri kukoj ri tataꞌ? ¡Käkowin 
ri Areꞌ che ki taqik ri itzel taq espíritus, kebꞌel chke ri winaq! —xechaꞌ.

37 Ketzijon kꞌu chrij ri Jesús pa ronojel kꞌolibꞌal chunaqaj ri tinimit riꞌ.

Ri Jesús kukunaj ru jiꞌ chichuꞌ ri tat Simón Pedro
38 Xel kꞌu loq ri Jesús pa ri rachoch Dios, xok bꞌik pa ri rachoch ri tat 

Simón. Ru jiꞌ chichuꞌ ri tat Simón qajinaq che jun nimalaj qꞌaqꞌ, xebꞌochiꞌn 
kꞌu ri winaq che ri Jesús puwiꞌ ri chichuꞌ. 39 Xnaqajin che ri chichuꞌ, 
xtakꞌi kꞌu chuxkut. Xuyaj ri qꞌaqꞌ, xtäni kꞌu che. Chanim xwalij ri chichuꞌ, 
xeupatänij kꞌut.

Ri Jesús keukunaj kꞌia yawabꞌibꞌ
40 Aretaq qajem kubꞌan ri qꞌij, konojel ri e kꞌo yawabꞌibꞌ kukꞌ xekikꞌam 

loq chuwäch ri Jesús. Pune kꞌia u wäch ri yabꞌil ri e kꞌo chke ri winaq, 

xkowin ri Jesús che ki kunaxik. Xuya ru qꞌabꞌ pa ki wiꞌ chkijujunal rech 
keutzirik. 41 E kꞌia kꞌut ri xebꞌel itzel taq espíritus chke. Xkiraq ki chiꞌ, 
xkibꞌij: Lal riꞌ ri u Kꞌojol ri Dios, —xecha che.

Keuyaj kꞌu ri Jesús, man kuya tä chke chi ketzijonik, rumal chi ketam u 
wäch chi are ri Cristo.

Ri Jesús kutzijoj ri Utzalaj Tzij re ri Evangelio pa Galilea
42 Aretaq xsaqirik, xel bꞌi ri Jesús pa ri tinimit, xeꞌ pa juyubꞌ jawijeꞌ 

ri xaq kätzꞌinowik. Ri winaq sibꞌalaj xkitzukuj, xkiriqo. Xkiqꞌatej kꞌut 
rech man kel tä bꞌi chkixol. 43 Ri Jesús xubꞌij chke: Rajwaxik chi kineꞌk 
kintzijoj ri Utzalaj Tzij re ri Evangelio chrij ru taqanik ri Dios chke 
ri winaq pa taq ri nikꞌiaj tinimit chik, are kꞌu waꞌ ri in taqom wi loq, 
—xchaꞌ.

44 Xtzijon kꞌu ri Jesús pa taq ri rachoch Dios ri e kꞌo pa Galilea.

Waral kätzijox wi ri kajmabꞌal ri xbꞌan che ki chapik ri kär

5  1 Aretaq ri Jesús kꞌo chuchiꞌ ri nimalaj jaꞌ re ri mar re Genesaret, 
xeopan kꞌia winaq rukꞌ chutatabꞌexik ru Tzij ri Dios. 2 Ri Jesús 

xeril kiebꞌ barcos ri e kꞌo chuchiꞌ ri mar. E elinaq loq ri chapal taq kär 
pa ri barcos che ki chꞌajik ri ki kꞌat. 3 Xok kꞌu bꞌik ri Jesús pa jun chke ri 
barcos, ri re ri tat Simón. Xtꞌuyi pa ri barco, xutaꞌ toqꞌobꞌ che ri tat Simón 
chi kuqebꞌisaj apan jubꞌiqꞌ ri barco chuchiꞌ ri ulew rech man käpitzꞌ tä 
ri Areꞌ kumal ri kꞌia winaq. Chilaꞌ kꞌut xuya loq tijonik chke ri winaq. 
4 Aretaq xutänabꞌa ri u tijonem, xubꞌij che ri tat Simón: Chaqebꞌisaj ri 
barco pa ri mar. Chiqasaj ri i kꞌat che ki chapik kär, —xcha che.

5 Ri tat Simón xchꞌawik, xubꞌij che: Qajtij, xujchakun ronojel ri jun 
aqꞌabꞌ mier. Man kꞌo tä kꞌu qa chapom, —kächaꞌ. We kꞌu jeꞌ käbꞌij la, 
kinbꞌan chi na waꞌ, keinqasaj ri nu kꞌat, —xcha che.

6 Aretaq xbꞌantaj waꞌ, xenoj kꞌu ri ki kꞌat chapäbꞌal kär, je riꞌ chi 
ketꞌoqopitaj chke taq ri kär. 7 Ri tat Simón kukꞌ ri toꞌl taq re xekisikꞌij ri 
kachiꞌl ri e kꞌo pa ri jun barco chik, rech keopan che ki toꞌik. Xebꞌeꞌ kukꞌ 
che ki toꞌik, xekinojisaj kꞌu ri kiebꞌ barcos, je riꞌ chi tajin kesach pa ri 
jaꞌ. 8 Aretaq ri tat Simón Pedro xril ri xbꞌanik, xubꞌij: Qajaw Jesús, man 
taqal tä chwe chi käkꞌoji la wukꞌ rumal chi ri in, sibꞌalaj in ajmak, —
xcha che.

9 Xubꞌij waꞌ rumal chi xuxej ribꞌ ri tat Simón xuqujeꞌ ri e kꞌo rukꞌ 
rumal ri kꞌialaj kär ri xekichapo. 10 Xuqujeꞌ xekajman ri tat Jacobo, ri 
tat Juan, u kꞌojol ri tat Zebedeo, kachiꞌl kibꞌ rukꞌ ri tat Simón. Xubꞌij 
ri Jesús che ri tat Simón: Maxej awibꞌ. Jas ri kabꞌan chke taq ri kär, 
keamulij, jeꞌ kabꞌan na chke ri winaq, —xcha che.

11 Xekesaj kꞌu loq ri ki barcos pa ri mar, xkiya cho ri ulew. Te riꞌ xkiya 
kan ronojel, xebꞌeꞌ rukꞌ ri Jesús.

f 5:12 Ri itzel chꞌaꞌk are jun yabꞌil ri sibꞌalaj kꞌäx ri kusipaj ribꞌ. 

Ri Jesús kukunaj jun achi ri kꞌo itzel chꞌaꞌk che
12 Aretaq ri Jesús kꞌo pa jun tinimit chik, xopan jun achi rukꞌ, ri sibꞌalaj 

yawabꞌ, ri kꞌo itzel chꞌaꞌk f che. Ri achi, aretaq xril ri Jesús, xupachbꞌa ribꞌ 
chuwäch. Xuchap u bꞌochiꞌxik, xubꞌij: Tat, we kaj la käkowin la che nu 
kunaxik, —xchaꞌ.

13 Ri Jesús xuyuq ru qꞌabꞌ, xuchap koq. Xubꞌij che: Kwaj, —kächaꞌ. 
Chutzir bꞌaꞌ la, —xcha che.

Chanim kꞌut xel ri itzel chꞌaꞌk che ri achi, xutzirik. 14 Xutaq kꞌu ri Jesús 
chi mutzijoj waꞌ che apachin jun winaq. Te riꞌ xubꞌij che: ¡Oj la! Jekꞌutu 
ibꞌ la cho ri sacerdote. Ya bꞌaꞌ la ri taqom kan rumal ri qa mam Moisés 
chi käyiꞌ che u kunaxik jun ri kꞌo itzel chꞌaꞌk che. Are kꞌu qꞌalajisabꞌal waꞌ 
chkiwäch ri winaq, —xcha che. 

15 Xesax kꞌu na u tzijoxik waꞌ pa ronojel tinimit. Käkimulij kꞌu kibꞌ 
kꞌialaj taq winaq chutatabꞌexik ru tijonik ri Jesús, xuqujeꞌ rech keukunaj 
chke taq ri ki yabꞌil. 16 Xel bꞌi ri Jesús chilaꞌ, xeꞌ pa taq juyubꞌ ri 
ketzꞌinowik chubꞌanik orar.

Ri Jesús kukunaj jun achi ri käminaq u cuerpo
17 Pa jun qꞌij ri Jesús tajin kuya tijonik. E tꞌuyutꞌoj kꞌu ri tataꞌibꞌ fariseos 

xuqujeꞌ ri tijonelabꞌ re ri Pixabꞌ chunaqaj ri Jesús. E elinaq kꞌu loq ri e 
areꞌ pa ronojel tinimit re Galilea, re Judea, xuqujeꞌ e kꞌo jujun ri xepe 
pa Jerusalén. Are kꞌu ri Jesús, sibꞌalaj kꞌo ru chuqꞌabꞌ ri Dios rukꞌ che 
kunanik. 18 Xeopan kꞌu jujun achijabꞌ kukꞌam loq jun achi ri käminaq u 
cuerpo. Qꞌoyol cho jun alaj u chꞌat. Ri achijabꞌ xkitzukuj ri rokisaxik bꞌi ri 
yawabꞌ pa ri ja chuyaꞌik cho ri Jesús. 19 Man xkiriq tä kꞌut jawijeꞌ kebꞌok 
wi bꞌik kumal ri kꞌialaj winaq. Xepaqi kꞌu puwiꞌ ri ja. Xkesaj apan jubꞌiqꞌ 
ru xoꞌtil ri ja, xkibꞌan jun jul puwiꞌ ri ja, xkiqasaj kꞌu bꞌi ri achi pa ri alaj 
chꞌat chkixol ri winaq cho ri Jesús. 20 Aretaq ri Jesús xrilo chi qas kekojon 
che, xubꞌij che ri achi ri käminaq u cuerpo: Tat, kesachtaj ri mak la, —
xcha che.

21 Te kꞌu riꞌ xpe koyowal ri fariseos xuqujeꞌ ri tijonelabꞌ re ri Pixabꞌ. 
Käkichomaj pa kanimaꞌ, käkibꞌij: “¿Jachin lo waꞌ we achi riꞌ ri kubꞌij 
ri äwas u bꞌixik chrij ri Dios?” —kechaꞌ. “Xaq xuwi ri Dios käkowin 
chusachik u mak jun,” —xechaꞌ.

22 Ri Jesús chanim xunaꞌ ri tajin käkichomaj pa kanimaꞌ. Xchꞌaw 
kꞌut, xubꞌij chke: Ri in wetam ri tajin kächomaj alaq pa animaꞌ alaq, —
kächa chke. 23 ¿Jachike ri man kꞌäx tä u bꞌixik che ri yawabꞌ: “Ra mak 
xesachtajik”, o ri u bꞌixik: “Chatwalijoq, chatbꞌinoq”? —kächa ri Jesús 
chke. (Kꞌäx na u bꞌanik ri jun xuqujeꞌ ri jun chik.) 24 Rech bꞌaꞌ ketamaj 

alaq chi ri in, in riꞌ ri Ralkꞌual ri Dios ri Qas Winaq, kꞌo nu taqanik pa ki 
wiꞌ ri winaq cho ruwächulew chusachik ki mak, kinbꞌan na waꞌ, —xcha 
chke.

Xubꞌij che ri achi ri käminaq u cuerpo: Kinbꞌij che la, walij bꞌaꞌ la. 
Kꞌama la bꞌi ri sok la, oj la cho ja, —xcha che.

25 Chanim xwalij ri achi, xtakꞌi chkiwäch ri winaq. Xutelej bꞌi ri u sok 
ri qꞌoyol wi, xeꞌ cho rachoch, tajin kunimarisaj u qꞌij ri Dios. 26 Konojel 
ri winaq sibꞌalaj xkikajmaj ri xubꞌano, xkinimarisaj kꞌu u qꞌij ri Dios. 
Sibꞌalaj käkixej kibꞌ ri winaq, käkitzijobꞌela kibꞌ, käkibꞌij: Kämik riꞌ e kꞌo 
kajmabꞌal ri qilom, —xechaꞌ.

Ri Jesús kusikꞌij ri tat Leví rech keꞌ rukꞌ
27 Te kꞌu riꞌ xel bꞌi ri Jesús chilaꞌ, xril jun toqꞌil alkabꞌal, Leví u bꞌiꞌ, 

tꞌuyul jawijeꞌ kätoj wi alkabꞌal. Xubꞌij kꞌu che: Saꞌj la wukꞌ, —xcha che.
28 Ri tat Leví xwalijik, xuya kan ronojel, xeꞌ rukꞌ ri Jesús.
29 Ri tat Leví xubꞌan kꞌu jun nimalaj ulaꞌnem che ri Jesús cho rachoch. 

Xeopan kꞌia chke ri toqꞌil taq alkabꞌal, xuqujeꞌ nikꞌiaj taq winaq chik. 
Xetꞌuyi kꞌu junam chiꞌ ri mesa kukꞌ ru tijoxelabꞌ ri Jesús. 30 Xepe ri 
tijonelabꞌ re ri Pixabꞌ kachiꞌl ri fariseos. Xekiyaj ri tijoxelabꞌ, xkibꞌij chke: 
¿Jas che kixwiꞌ kukꞌ toqꞌil taq alkabꞌal xuqujeꞌ kukꞌ ajmakibꞌ? —xecha 
chke.

31 Ri Jesús xchꞌawik, xubꞌij chke: Ri winaq ri utz ki wäch ri kꞌo ki 
chuqꞌabꞌ man rajwaxik tä kunal ke. Xane are rajwaxik waꞌ chke ri 
yawabꞌibꞌ, —kächaꞌ. 32 Man in petinaq tä che ki sikꞌixik ri utzalaj taq 
winaq rech käkikꞌex kanimaꞌ, käkikꞌex kꞌu ki chomanik, xane che ki 
sikꞌixik ajmakibꞌ, —xcha chke.

Käkitaꞌ che ri Jesús chi jas che man käkaꞌn tä ayunar ru tijoxelabꞌ
33 Xkibꞌij kꞌu che ri Jesús: Ru tijoxelabꞌ ri tat Juan amaqꞌel käkaꞌn ri 

ayuno, amaqꞌel kꞌut käkaꞌn orar. Jeꞌ kꞌu käkaꞌn ri ki tijoxelabꞌ ri fariseos 
xuqujeꞌ. ¿Jas kꞌu che ri tijoxelabꞌ la amaqꞌel kewiꞌk, man käkaꞌn tä kꞌu ri 
ayuno? —xecha che.

34 Xubꞌij kꞌu ri Jesús chke: ¿A kuyaꞌ lo ri e kꞌo pa jun kꞌulanem käkaꞌn 
ayunar aretaq kꞌo ri jiaꞌxel kukꞌ? —kächaꞌ. 35 Kopan kꞌu na ri qꞌij ri man 
kꞌo tä chi ri jiaꞌxel chkixol. Te kꞌu riꞌ käkaꞌn na ayunar pa ri qꞌij riꞌ, —xcha 
chke.

36 Xuqujeꞌ xukoj jun kꞌutbꞌal chkiwäch, xubꞌij chke: Man kꞌo tä jun 
winaq ri kutꞌis jun kꞌakꞌ kꞌojbꞌal chrij ri qꞌel atzꞌiaq. We je riꞌ, ri kꞌakꞌ 
kuteqꞌtobꞌisaj na riꞌ ri qꞌel, xuqujeꞌ ri kꞌojbꞌal ri esam che ri kꞌakꞌ atzꞌiaq 
man kukꞌulajij tä ribꞌ rukꞌ ri qꞌel, —kächaꞌ. 37 Man kꞌo tä kꞌu jun winaq 
ri kuya kꞌakꞌ vino pa taq qꞌel taq qꞌebꞌal re tzꞌum. We je riꞌ, ri kꞌakꞌ vino 
keutꞌubꞌij riꞌ ri tzꞌum, kätix kꞌu na riꞌ ri vino, keetzeletaj kan riꞌ ri tzꞌum. 

g 6:5 Ri Jesús xukoj we bꞌiꞌaj riꞌ chbꞌil ribꞌ chukꞌutik chi Are ri Cristo o ri Mesías ri xtzꞌibꞌax 
ojer pa ru Loqꞌ Pixabꞌ ri Dios chi käpetik. 

38 Are ri kꞌakꞌ vino käyiꞌ na pa kꞌakꞌ taq qꞌebꞌal re tzꞌum. Je riꞌ man käsach 
tä u wäch ri vino, o ri kꞌolibꞌal re. 39 Man kꞌo tä jun winaq ri kraj kutij re 
ri kꞌakꞌ vino we nabꞌe u tijom re ri qꞌel vino. Kubꞌij na riꞌ ri winaq chi are 
utz na ri qꞌel vino, —xcha ri Jesús chke.

Ru tijoxelabꞌ ri Jesús kekichꞌup ru jolom triko pa jun qꞌij re uxlanem

6  1 Pa jun qꞌij re uxlanem okꞌowem re ri Jesús pa taq ri tikoꞌn. Ru 
tijoxelabꞌ tajin kekichꞌup ru jolom triko, kekiqꞌich pa ki qꞌabꞌ, 

kekitijo. 2 Jujun tataꞌibꞌ fariseos xkibꞌij: ¿Jas che käbꞌan alaq ri äwas u 
bꞌanik pa ri qꞌij re uxlanem? —xecha chke.

3 Ri Jesús xchꞌawik, xubꞌij chke ri fariseos: ¿A mat ne sikꞌim alaq jas ri 
xubꞌan ri qa mam David aretaq xnumik, xuqujeꞌ ri xkaꞌn ri e kꞌo rukꞌ? —
kächaꞌ. 4 Xok kꞌu bꞌi ri qa mam David pa ri rachoch Dios, xuchap ri wa ri 
e yoꞌm cho ri Dios, xutijo, xuya ke ri e kꞌo rukꞌ xuqujeꞌ. Äwas kꞌu ne u tijik 
waꞌ kumal xaq jachinoq. Xane xaq xuwi chke ri sacerdotes yaꞌtal wi waꞌ, 
—xcha chke.

5 Xuqujeꞌ xubꞌij chke: Ri in, in riꞌ ri Ralkꞌual ri Dios ri Qas Winaq, g kꞌo 
nu taqanik puwiꞌ ri qꞌij re uxlanem xuqujeꞌ, —xcha chke.

Käkunax jun achi ri käminaq jun u qꞌabꞌ
6 Pa jun qꞌij re uxlanem chik xok bꞌi ri Jesús pa ri rachoch Dios, xuchap 

kꞌu u yaꞌik tijonik chke ri winaq. Kꞌo jun achi chilaꞌ ri käminaq jun u 
qꞌabꞌ, ri u wikiäqꞌabꞌ. 7 Kaluchiꞌx kꞌu ri Jesús kumal ri tijonelabꞌ re ri 
Pixabꞌ, xuqujeꞌ kumal ri tataꞌibꞌ fariseos, che rilik we ri Areꞌ kärutzirisaj 
ru qꞌabꞌ ri achi pa ri qꞌij re uxlanem rech kuyaꞌ käkibꞌij chi kꞌo u mak. 
8 Ri Jesús xretamaxtaj ri ki chomanik. Xubꞌij kꞌu che ri achi ri käminaq u 
qꞌabꞌ: Walij bꞌaꞌ la, takꞌal la pa qa nikꞌiajal, —xcha che.

Xwalij kꞌut, xtakꞌi chilaꞌ. 9 Xubꞌij ri Jesús chke ri nikꞌiaj winaq ri e kꞌolik: 
Kꞌo ri kwaj kintaꞌ chech alaq, —kächa chke. ¿Jachike ri yaꞌtal u bꞌanik pa 
ri qꞌij re uxlanem? ¿A are ri u bꞌanik utzil? ¡We ne are ri u bꞌanik etzelal! 
¿A yaꞌtal ri u toꞌik ru kꞌaslemal jun o ri u kämisaxik? —xcha chke.

10 Ri Jesús ko xkaꞌy chke konojel ri e kꞌo pa taq u xkut, xubꞌij kꞌu che ri 
achi: Yuqu ri qꞌabꞌ la, —xcha che.

Jeꞌ xubꞌano, xutzir kꞌu kan ru qꞌabꞌ. 11 Ri u kꞌulel ri Jesús sibꞌalaj xejiqꞌ 
che ri koyowal, xkichꞌabꞌla kꞌu kibꞌ jas ri kekowin chubꞌanik chrij ri Jesús.

Kechaꞌ ri kabꞌlajuj apóstoles rumal ri Jesús
12 Pa ri qꞌij riꞌ xeꞌ ri Jesús pa jun juyubꞌ chubꞌanik orar. Xrokꞌowisaj ronojel jun 

aqꞌabꞌ pa oración cho ri Dios. 13 Aretaq xsaqirik, xeusikꞌij ru tijoxelabꞌ, xeuchaꞌ 

h 6:13 Ri tzij “apóstol” kel kubꞌij “taqom”. E kabꞌlajuj u taqoꞌn ri Jesús ri e chaꞌtal rumal. 

kabꞌlajuj, xubꞌij apóstoles h chke (ri kel kubꞌij “nu taqoꞌn”). 14 E are taq waꞌ ri 
xeuchaꞌ ri Jesús: Ri tat Simón ri xuqujeꞌ käbꞌix Pedro che, ri tat Andrés u chaqꞌ ri 
tat Pedro, ri tat Jacobo xuqujeꞌ ri tat Juan, ri tat Felipe xuqujeꞌ ri tat Bartolomé. 
15 Xeuchaꞌ kꞌu ri tat Mateo xuqujeꞌ ri tat Tomás, ri tat Jacobo ru kꞌojol ri tat 
Alfeo, xuqujeꞌ ri tat Simón ri käbꞌix “u nimal tinimit” che. 16 Xuqujeꞌ xeuchaꞌ ri 
tat Judas ru chaqꞌ ri tat Jacobo, xuqujeꞌ ri tat Judas Iscariote ri xjachow ri Jesús.

Ri Jesús kuya tijonik chke kꞌia winaq
17 E rachiꞌlam ru tijoxelabꞌ, ri Jesús xqaj loq pa ri juyubꞌ, xtakꞌi kꞌu pa 

jun lianik. Sibꞌalaj e kꞌia ri winaq ri xebꞌel loq pa konojel taq ri tinimit 
re Judea, pa ri tinimit Jerusalén, xuqujeꞌ pa taq ri taqꞌaj re Tiro xuqujeꞌ 
re ri Sidón. Xeopan kꞌu rukꞌ ri Jesús chutatabꞌexik ri kubꞌij, xuqujeꞌ rech 
kekunax che taq ri ki yabꞌ. 18 Xuqujeꞌ xerutzirisaj ri winaq ri käkiriq kꞌäx 
kumal ri itzel taq espíritus. 19 Konojel ri winaq käkitzukuj käkichap koq ri 
Jesús rumal rech chi kel chuqꞌabꞌ rukꞌ che ki kunaxik konojel.

Ri Jesús kuya tijonik chrij jachin riꞌ ri kuriq ri qas utzil
20 Xkaꞌy kꞌu ri Jesús chke ru tijoxelabꞌ, xubꞌij chke: Utz iwe ix ri ix 

mebꞌaꞌibꞌ rumal chi ri Dios kätaqan pi wiꞌ.
21 Utz iwe ix ri kixnum kämik rumal chi sibꞌalaj kꞌo ri kitij na.
Utz iwe ix ri kixoqꞌ kämik rumal chi kixtzeꞌn na rukꞌ kikotemal.
22 Utz iwe ix aretaq ketzelax i wäch kumal ri winaq, xuqujeꞌ aretaq 

kixkesaj bꞌi kukꞌ, kixkiyoqꞌo, xuqujeꞌ aretaq ketzijon chiwij jeꞌ ta ne chi 
ix lawalo taq winaq. Utz iwe aretaq ri winaq käkaꞌn ronojel waꞌ chiwe xa 
rumal wech in, in riꞌ ri Ralkꞌual ri Dios ri Qas Winaq, —kächa ri Jesús. 
23 Sibꞌalaj chixkikot pa ri qꞌij riꞌ, chixtzeꞌnoq, rumal chi nim ri tojbꞌal iwe 
ri kiriq na pa ri kaj. Xuqujeꞌ ne ri katiꞌt ki mam we winaq riꞌ jeꞌ xkaꞌn 
chke ri qꞌalajisal taq re ru Loqꞌ Pixabꞌ ri Dios ojer, —xcha chke.

24 Toqꞌobꞌ kꞌu i wäch ix, ri ix qꞌinomabꞌ, rumal chi ya xixkikot ix waral.
25 Toqꞌobꞌ i wäch ix ri sibꞌalaj kꞌo kitij kämik rumal chi käpe ri qꞌij ri 

sibꞌalaj kixnum na.
Toqꞌobꞌ i wäch ix ri xa kixtzeꞌn rukꞌ kikotemal kämik rumal chi 

kixbꞌison na, kixoqꞌik.
26 Toqꞌobꞌ i wäch ix aretaq konojel ri winaq sibꞌalaj utz ketzijon chiwij, 

rumal chi jeꞌ xkaꞌn ri katiꞌt ki mam we winaq riꞌ ojer chke ri xkijaluj kibꞌ 
chi e qꞌalajisal taq re ru Loqꞌ Pixabꞌ ri Dios, —xcha chke.

Cheiwaj ri winaq ri käkaꞌn ki kꞌulel chiwe
27 Kinbꞌij kꞌu chiwe ix ri tajin kitatabꞌej ri nu tzij: Cheiwaj ri käkaꞌn ki 

kꞌulel chiwe. Chibꞌana utzil chke ri keetzelan i wäch. 28 Chibꞌij: Ri Dios 

kꞌo pi wiꞌ, —kixchoq chke ri winaq ri käkitzaq itzel tzij pi wiꞌ. Chibꞌana 
orar pa ki wiꞌ ri keyoqꞌon chiwe, —kächaꞌ. 29 We kꞌo jun katchꞌayow che ri 
juperaj a palaj, chaya ri juperaj chik chuwäch. We kꞌo jun kumaj ra chaket, 
chaya che chi kukꞌam bꞌik xuqujeꞌ ra kamixaꞌ. 30 Chaya che apachin ri kꞌo 
jas kutaꞌ chawe. Mataꞌ chi ri jastaq awe che ri jun ri xukꞌam bꞌik. 31 Ri 
kiwaj chi käkaꞌn na ri winaq chiwe, jeꞌ chibꞌana ix chke xuqujeꞌ, —kächaꞌ.

32 We xaq xuwi keiwaj ri winaq ri kixkaj ix, ¿jas ta kꞌu che kichomaj 
chi i bꞌanom jun nimalaj utzil? Xuqujeꞌ ne ri ajmakibꞌ käkaj kibꞌ. 33 We 
xaq xuwi kibꞌan utzil chke ri winaq ri kebꞌanow utzil chiwe, ¿jas kꞌu 
che kichomaj chi kꞌo nimalaj utzil i bꞌanom? Are jeꞌ käkaꞌn ri ajmakibꞌ 
xuqujeꞌ, —kächaꞌ. 34 We xaq xuwi kiya ki jalomal ri kuꞌl i kꞌux chkij chi 
käkitzelej chi na waꞌ, ¿jas ta che riꞌ kibꞌij chi i bꞌanom utzil? Xuqujeꞌ ne ri 
ajmakibꞌ käkiya ri ki jalomal ri kach taq ajmakibꞌ ri kuꞌl ki kꞌux chkij chi 
käkitzelej chi na waꞌ. 35 Cheiwaj ri käkaꞌn ki kꞌulel chiwe. Chibꞌana utzil. 
Chiya jalomal, mikuꞌbꞌa iwanimaꞌ chrij chi kätzelex chi na waꞌ jumul 
chik. Nim kꞌu ri tojbꞌal iwe, käqꞌalajin kꞌu na chi qas ix ralkꞌual ri Dios aj 
Chikaj, rumal chi sibꞌalaj utz kubꞌan ri Dios chke ri man kemaltioxin taj, 
xuqujeꞌ chke ri lawalo taq winaq. 36 Chitoqꞌobꞌisaj ki wäch ri winaq jeꞌ jas 
ri Dios ri i Tat u toqꞌobꞌisam i wäch ix, —xcha ri Jesús.

Miqꞌat tzij pa ki wiꞌ nikꞌiaj winaq chik
37 Miqꞌat tzij pa ki wiꞌ nikꞌiaj winaq chik, man käqꞌat tä kꞌu na tzij pi 

wiꞌ ix rumal ri Dios. Mibꞌij tzij chkij ri winaq, man käbꞌix tä na tzij chiwij 
ix rumal ri Dios. Chisacha ri ki mak juleꞌ chik, käsach kꞌu na i mak ix. 
38 Chiya ix chke nikꞌiaj chik, ri Dios kꞌut kuya na chiwe rukꞌ jun utzalaj 
pajanik, tꞌikom, känoj ra kꞌolibꞌal, käjatꞌjatik, —kächaꞌ. Rumal chi jas ri 
pajanik ri kiya ix, jeꞌ ri pajanik ri kuya na ri Dios chiwe, —xcha ri Jesús 
chke.

39 Ri Jesús xukoj chi na jun kꞌutbꞌal chik rech tijonik, xubꞌij: ¿A 
käkowin lo jun winaq ri man käkaꞌy taj chukꞌamik u bꞌe jun winaq chik 
ri man käkaꞌy taj? ¿A mat junam riꞌ ketzaq bꞌi pa jun jul? —kächa chke. 
40 Man kꞌo tä jun tijoxel ri nim na u bꞌanik chuwäch ri rajtij. Pune ta ne 
aretaq kätijotaj ri tijoxel, junam kꞌu na rukꞌ ri rajtij, —kächaꞌ.

41 ¿Jas che kꞌo kabꞌij chkij nikꞌiaj winaq chik? Jeꞌ ta ne chi kakaꞌyej 
jun alaj mes ri kꞌo pa ru waqꞌäch ri awachalal, man kawil tä kꞌu ri a 
mak at ri jeꞌ ta ne jun tem ri kꞌo pa ri a waqꞌäch. 42 Jeꞌ ta ne chi kabꞌij 
che ri awachalal: “Chaya chwe chi kinwesaj koq ri alaj mes ri kꞌo pa ra 
waqꞌäch,” —katcha che. ¡Xaq kiebꞌ a wäch! Man kawil tä kꞌu ri tem ri kꞌo 
pa ra waqꞌäch at. Nabꞌe rajwaxik kasukꞌumaj ri a kꞌaslemal at jeꞌ ta ne 
chi kawesaj bꞌi jun tem pa ra waqꞌäch. Te kꞌu riꞌ qas utz katkaꞌy na che 
resaxik koq ri alaj mes pa ru waqꞌäch ri awachalal ri jeꞌ ta ne xa jun mak 
ri man nim taj, —xcha ri Jesús.

Are etamtal jun cheꞌ rumal ri u wächinik
43 Man kꞌo tä jun cheꞌ ri man utz taj ri kuya utz u wächinik. Man kꞌo 

tä kꞌu jun utzalaj cheꞌ ri kuya u wächinik ri man utz taj. 44 Are etamtal 
ri jun cheꞌ rumal ru wächinik. Man ketam tä higos chrij ri kꞌix, man 
ketam tä kꞌu uvas chkij ri juwiꞌ kꞌix, —kächaꞌ. 45 Jun utzalaj winaq are 
kutzijoj ri utzil ri kꞌo pa ranimaꞌ. Jun winaq ri man utz taj are kutzijoj riꞌ 
ri lawaloyil ri kꞌo pa ranimaꞌ. Xaq xuwi kutzijoj jun winaq jas ri kꞌo pa 
ranimaꞌ, —xcha ri Jesús.

Waral kätzijox wi ri kiebꞌ u wäch takꞌalibꞌal ja
46 Jas che kibꞌij chwe: “Qajaw, Qajaw,” —kixcha chwe. Man kinimaj tä 

kꞌu ri kinbꞌij, —kächaꞌ. 47 Kinkꞌut na chiwäch jachin rukꞌ kinjunamaj wi 
ronojel winaq ri käpe wukꞌ in, ri kutatabꞌej ri kinbꞌij xuqujeꞌ känimanik, 
—kächaꞌ. 48 Junam waꞌ we winaq riꞌ rukꞌ jun winaq ri kuyak rachoch. 
Kukꞌot ri ulew, naj kuqasaj. Kubꞌan ri takꞌalibꞌal re ri ja puwiꞌ ri abꞌaj. 
Aretaq käpe jun nimalaj u wo jaꞌ, ri jaꞌ kupukꞌij ribꞌ chrij ri ja riꞌ, man 
käkowin tä kꞌu chuyikoꞌmisaxik rumal chi yakom waꞌ puwiꞌ ri abꞌaj, —
kächaꞌ. 49 Ri winaq kꞌut ri ketatabꞌen ri nu tzij, man keniman tä kꞌu riꞌ, e 
areꞌ junam rukꞌ ri winaq ri kuyak ri rachoch puwiꞌ ri ulew, man kubꞌan tä 
kꞌu ru takꞌalibꞌal ri ja. Aretaq käkꞌiy ri jaꞌ, kupukꞌij ribꞌ chrij ri ja, chanim 
kätzaqik, käyojyobꞌ kꞌu ri ja, —xcha ri Jesús chke.

Ri Jesús kukunaj ri patänil re jun chke ri ki nimaqil soldados

7  1 Aretaq xtoꞌtaj ri Jesús che ki tzijobꞌexik ri winaq, xeꞌ ri Areꞌ pa 
ri tinimit Capernaum. 2 Chilaꞌ kꞌut kꞌo jun achi ki nimal soldados. 

Kꞌo jun patänil re ri tataꞌ ri sibꞌalaj loqꞌ chuwäch. Ri achi patäninel are 
sibꞌalaj yawabꞌ, kämik kubꞌano. 3 Aretaq ri tataꞌ xuta u tzijol ri Jesús, 
xeutaq bꞌi jujun chke ri nimaq taq tataꞌibꞌ ke ri winaq aj Israel rukꞌ ri 
Areꞌ rech käkibꞌochiꞌj chi kopan rukꞌ chukunaxik ri patänil re. 4 Xebꞌeꞌk, 
xeopan kꞌu rukꞌ ri Jesús, sibꞌalaj xebꞌochiꞌn che, xkibꞌij: Taqal che ri tataꞌ 
riꞌ chi kätoꞌ la che, 5 rumal chi are jun winaq ri sibꞌalaj loqꞌ keril ri qa 
winaqil uj, xubꞌan kꞌu qe ri rachoch Dios ri käqamulij wi qibꞌ, —xecha 
che.

6 Xeꞌ ri Jesús, xerachiꞌlaj bꞌik. Naqaj chi kꞌut kꞌo wi che ri rachoch ri 
ki nimal soldados, aretaq ri areꞌ xeutaq bꞌi jujun taq rachiꞌl chubꞌixik 
che ri Jesús: Tat, mäkos ibꞌ la. Man taqal tä chwe chi kok la loq pa ri 
wachoch. 7 Rumal riꞌ xinchomaj in chi man taqal tä chwe chi kinopan 
in ukꞌ la. Xane xaq xuwi we käbꞌij la loq ri tzij, käkunataj na ri patänil 
we, —kächa riꞌ. 8 Rumal rech chi ri in, in winaq ri kꞌo jun pa nu wiꞌ, ri 
in kꞌut xuqujeꞌ kintaqan in pa ki wiꞌ ri nu soldados. Kinbꞌij che jun: ¡Jat! 
—kincha che. Keꞌ kꞌut. Kinbꞌij che ri jun chik: ¡Saꞌj! —kincha che. Ri areꞌ 

käpetik. Kinbꞌij che ri patänil we: ¡Chabꞌana waꞌ! —kincha che. Kubꞌan 
kꞌut, —xchaꞌ.

9 Aretaq xuta waꞌ ri Jesús, sibꞌalaj xukajmaj. Xutzolqꞌomij ribꞌ, xubꞌij 
chke ri winaq ri e teretoj chrij: Tzij bꞌaꞌ chi chkixol ri winaq aj Israel 
man kꞌo tä jumul nu riqom in jun achi junam rukꞌ ri tataꞌ riꞌ ri sibꞌalaj 
käkojonik, —xcha chke.

10 Aretaq xetzelej bꞌik ri u taqoꞌn ri tataꞌ cho ja, xkiriq chi ri patänil re 
ri tataꞌ ya utz chik ri areꞌ.

Ri Jesús kuya chi ru kꞌaslemal ri ral ala jun chichuꞌ malkaꞌn
11 Te kꞌu riꞌ xeꞌ ri Jesús pa jun tinimit chik, Naín u bꞌiꞌ, xuqujeꞌ e bꞌenaq 

rukꞌ kꞌia chke ru tijoxelabꞌ kukꞌ nikꞌiaj winaq chik. 12 Naqaj chik kꞌo wi ri 
Jesús che ri tinimit, teꞌ xrilo chi kꞌo jun käminaq telem loq rech käkꞌam 
bꞌi pa muqik. Ri käminaq riꞌ are xa jun chi ala, ral jun malkaꞌn chichuꞌ. E 
kꞌo kꞌia winaq re ri tinimit e teren chrij. 13 Aretaq ri Jesús xril ri malkaꞌn, 
xel ranimaꞌ che, xubꞌij: Man koqꞌ tä chi la, nan, —xcha che.

14 Xqebꞌ ri Jesús rukꞌ ri käminaq, xuchap koq ri u käxon. Xetakꞌi 
kꞌut ri e teleninaq. Xubꞌij kꞌu ri Jesús: Ala, —xcha che. Kinbꞌij chawe, 
¡chatwalijoq! —xcha che ri käminaq.

15 Xwalij kꞌu ri ala ri xkäm na, xuchaplej chꞌawem. Ri Jesús xujach kan 
che ru nan. 16 Sibꞌalaj xkixej kibꞌ konojel ri winaq, käkinimarisaj kꞌu u 
qꞌij ri Dios. Käkibꞌij xuqujeꞌ: Kꞌo jun qꞌalajisal re ru Loqꞌ Pixabꞌ ri Dios ri 
sibꞌalaj nim u bꞌanik chqaxol.

Xuqujeꞌ xkibꞌij: Petinaq ri Dios chubꞌanik utzil che ru tinimit, —xecha 
ri winaq.

17 Ri xubꞌan ri Jesús kätzijox waꞌ kumal konojel ri winaq aj Judea 
xuqujeꞌ pa ronojel ri tinimit ri e kꞌo naqaj che ri Judea.

Ru taqoꞌn ri tat Juan Qasal Jaꞌ keopan rukꞌ ri Jesús
18 Ru tijoxelabꞌ ri tat Juan xkiya u tzijoxik ronojel waꞌ che. Are kꞌu ri tat 

Juan xeuchꞌabꞌej kiebꞌ chke ru tijoxelabꞌ. 19 Xeutaq bꞌi rukꞌ ri Jesús rech 
käkitaꞌ che ri Areꞌ we qas tzij Are ri Cristo ri käpe na, o we are rajwaxik 
chi käkeyej na Jun chik. 20 Xeopan kꞌu ri achijabꞌ rukꞌ ri Jesús, xkibꞌij che: 
Ri tat Juan Qasal Jaꞌ uj u taqom loq ukꞌ la, chutaꞌik che la we lal riꞌ ri 
Cristo ri käpe na, o we rajwaxik käqeyej na Jun chik, —xecha che.

21 Che we chanim riꞌ, aretaq xeopanik, ri Jesús xerutzirisaj kꞌia winaq 
che ri ki yabꞌ, xuqujeꞌ xeresaj bꞌi ri itzel taq espíritus ri e kꞌo chke jujun 
winaq. Xubꞌan kꞌut chi xekaꞌy kꞌia moyabꞌ. 22 Te riꞌ xchꞌaw ri Jesús, 
xubꞌij chke ru tijoxelabꞌ ri tat Juan: Jitzijoj che ri tat Juan ri iwilom, ri 
i tatabꞌem, chi ri moyabꞌ kekaꞌy chik, ri chꞌokojibꞌ kebꞌinik, ri winaq ri 
kꞌo itzel chꞌaꞌk chke keutzirisaxik, ri soꞌrabꞌ käkita chik, ri käminaqibꞌ 
kekꞌastajisaxik, xuqujeꞌ kätzijox ri Utzalaj Tzij re ri Evangelio chke ri 

mebꞌaꞌibꞌ. 23 Utz re ri winaq ri man kubꞌan tä kiebꞌ u kꞌux chwij, xane qas 
tzij käkojon chwe, —xcha chke.

24 Aretaq xebꞌeꞌ ru taqoꞌn ri tat Juan, ri Jesús xuchaplej u tzijoxik ri tat 
Juan chke ri winaq, xubꞌij: ¿Jas riꞌ ri xeꞌ alaq che rilik pa taq ri juyubꞌ 
ri ketzꞌinowik? —kächaꞌ. ¿A xeꞌ alaq che rilik jun winaq ri xa käkieblan 
ranimaꞌ jeꞌ ta ne chi are jun aj ri käslabꞌisax rumal ri kiäqiqꞌ? —kächaꞌ. 
Man are taj, —kächaꞌ. 25 ¿Jas kꞌu ri xeꞌ alaq che rilik? ¿A xeꞌ alaq che 
rilik jun achi ri u kojom utzalaj taq ratzꞌiaq? Ri winaq ri kꞌo jeꞌlalaj taq 
katzꞌiaq, ri kekikot rukꞌ ri ki qꞌinomal, keriqtaj waꞌ pa taq kachoch ri 
nimaq taq taqanelabꞌ, —kächaꞌ. 26 ¿Jas kꞌu lo ri xeꞌ alaq che rilik? ¿A 
xeꞌ alaq che rilik jun qꞌalajisal re ru Loqꞌ Pixabꞌ ri Dios? —kächaꞌ. Je riꞌ, 
—kächaꞌ. Ri tat Juan kꞌut, are nim na u bꞌanik chkixol ri qꞌalajisal re ru 
Loqꞌ Pixabꞌ ri Dios, —kächaꞌ. 27 Are waꞌ ri achi ri tzꞌibꞌam chrij pa ru Loqꞌ 
Pixabꞌ ri Dios, kubꞌij:

Kintaq bꞌik ri nu taqoꞌn
ri känabꞌej kꞌu na chawäch,

ri kusukꞌumaj na ra bꞌe chawäch,
—kächa ri Tzꞌibꞌtalik, —xcha ri Jesús. 28 Kinbꞌij chiwe chi man kꞌolinaq 
tä jun qꞌalajisal re ru Loqꞌ Pixabꞌ ri Dios ri qas nim na u bꞌanik cho ri tat 
Juan ri Qasal Jaꞌ chkixol konojel ri winaq cho ruwächulew, —kächaꞌ. 
Pune ta ne ri tat Juan are jun ki nimal winaq, ri man qas nim u bꞌanik 
jawijeꞌ kätaqan wi ri Dios, are nim na u bꞌanik waꞌ cho ri tat Juan.

29 Aretaq xkita waꞌ ri toqꞌil taq alkabꞌal xuqujeꞌ ri nikꞌiaj winaq chik 
ri bꞌanom ki qasnaꞌ rumal ri tat Juan, xkibꞌij chi ri Dios qas tzij kubꞌan 
jikomal tzij. 30 Are kꞌu ri tataꞌibꞌ fariseos xuqujeꞌ ri tijonelabꞌ re ri Pixabꞌ 
ri man bꞌanom tä ki qasnaꞌ rumal ri tat Juan, man nim tä xkil wi ri 
u Tzij ri Dios ri tzijom chke. 31 Xubꞌij kꞌu ri Qajaw Jesús: ¿Jas kꞌu rukꞌ 
keinjunamaj wi ri winaq re we qꞌij junabꞌ riꞌ? ¿Jas kꞌu rukꞌ e junam wi? 
—kächaꞌ. 32 Xaq e junam kukꞌ ri alabꞌom ri e takꞌatoj pa taq ri kꞌayibꞌal, 
ri käkichꞌabꞌela kibꞌ, käkibꞌij: “Xqoqꞌesaj ri suꞌ chiwe, man xixxojow taj. 
Xqabꞌan u qꞌojom käminaq, man xixoqꞌ tä kꞌut,” —kecha riꞌ. 33 Xul kꞌu ri 
tat Juan ri Qasal Jaꞌ ri man wiꞌj taj, ri man kutij tä vino. Kixtzijon kꞌu 
chrij, kibꞌij: Xa kꞌo jun itzelalaj espíritu che, —kixchaꞌ. 34 Xinpe kꞌu ri in, 
in riꞌ ri Ralkꞌual ri Dios ri Qas Winaq. Kinwiꞌk, kintij vino. Kixtzijon kꞌu 
chwij, kibꞌij: Chiwilampeꞌ, are jun jiqꞌalaj achi, jun qꞌabꞌarel ri kachiꞌl 
toqꞌil taq alkabꞌal xuqujeꞌ ajmakibꞌ, —kixcha chwe. 35 Ri winaq kꞌut ri 
käkaꞌn ronojel rukꞌ noꞌj, käkikꞌut chqawäch chi qas utz riꞌ ri noꞌj ri kuya ri 
Dios, —xcha chke.

Ri Jesús käwiꞌ rukꞌ jun tataꞌ fariseo
36 Jun chke ri tataꞌibꞌ fariseos xutaꞌ toqꞌobꞌ che ri Jesús chi käwiꞌ rukꞌ. 

Xok kꞌu bꞌi pa rachoch ri fariseo, xtꞌuyi chiꞌ ri mesa. 37 Jun ixoq re bꞌe, 

ri kel pa ri tinimit, xuto chi tajin käwiꞌ ri Jesús pa ri rachoch ri fariseo. 
Xeꞌk, xukꞌam bꞌi jun kꞌolibꞌal kunabꞌal re alabastro nojinaq che kꞌokꞌalaj 
kunabꞌal. 38 Xkꞌoji kꞌu pa raqan ri Jesús, tajin koqꞌik. Xuchaplej ki jaꞌxik 
ri raqan rukꞌ ri u wal u wäch, keusuꞌ kꞌu che ru wiꞌ. Xeutzꞌumaj ri raqan, 
xutix ri kꞌokꞌalaj kunabꞌal chkij. 39 Aretaq ri tataꞌ fariseo ri xulaꞌn ri Jesús 
xril ri xubꞌan ri ixoq, xchoman pa ranimaꞌ, xubꞌij: “We ta are qꞌalajisal 
re ru Loqꞌ Pixabꞌ ri Dios we achi riꞌ, kuchꞌobꞌ ta ri Areꞌ jachin ri ixoq riꞌ. 
Xuqujeꞌ kuchꞌobꞌ ta na jas u bꞌanik ri ixoq ri kächapow koq, chi are jun 
ixoq re bꞌe waꞌ,” —xcha ri fariseo pa ranimaꞌ.

40 Xchꞌaw ri Jesús, xubꞌij che ri fariseo: Tat Simón, kꞌo ri kwaj kinbꞌij na 
che la, —xchaꞌ.

Xchꞌaw ri tat Simón, xubꞌij che: Ajtij, bꞌij bꞌaꞌ la chwe, —xcha che.
41 Kubꞌij kꞌu ri Jesús: E kꞌo kiebꞌ winaq kꞌo ki kꞌas rukꞌ jun yaꞌl jalomal. 

Jun chke kꞌo jun ciento quetzales u kꞌas rukꞌ ri tataꞌ. Ri jun chik xa 
lajuj quetzales u kꞌas, —kächaꞌ. 42 Rumal kꞌu rech chi man kꞌo tä ki rajil 
chutojik ri ki kꞌas, ri yaꞌl jalomal xubꞌij chke chi utz laꞌ we man käkitoj tä 
chik, —kächa riꞌ chke. ¿Jachin kꞌu chke ri ajkꞌasibꞌ ri qas loqꞌ xril wi ri 
yaꞌl jalomal? —xcha ri Jesús.

43 Xchꞌaw kꞌu ri tat Simón, xubꞌij: Kinchomaj in chi are ri jun ri nim na 
u kꞌas, ri man xutoj tä chik, —xchaꞌ.

Xubꞌij ri Jesús che: Utz u chꞌobꞌik xbꞌan la, —kächa che. 44 Ri in xinok 
loq pa ri achoch la. Man xya tä la joron chwe che ki chꞌajik ri waqan. 
Ri ixoq riꞌ u jaꞌm ri waqan che ri u wal u wäch, xeusuꞌ kꞌu che ru wiꞌ, —
kächaꞌ. 45 Man xintzꞌumaj tä la. Are kꞌu ri ixoq aretaq xinok loq, xuchap 
u bꞌanik waꞌ chwe, man u tänabꞌam tä ki tzꞌumaxik ri waqan. 46 Man xya 
tä la aceite pa nu wiꞌ. Ri are kꞌut u yoꞌm kꞌokꞌalaj kunabꞌal chkij ri waqan. 
47 Kinbꞌij che la chi kesachtaj na ri kꞌialaj taq u mak rumal chi sibꞌalaj loqꞌ 
kinrilo. Apachin kꞌut ri kunaꞌ pa ranimaꞌ chi man nim tä más ru mak ri 
kesachik, man loqꞌ tä más ri Dios chuwäch, —xcha ri Jesús che.

48 Xubꞌij kꞌu che ri ixoq: Kesachtaj bꞌaꞌ ra mak, —xcha che.
49 Ri e kꞌo rukꞌ ri Jesús chiꞌ ri mesa käkitzijobꞌela kibꞌ, käkibꞌij: ¿Jachin 

lo waꞌ we achi riꞌ ri käsachow mak? —xecha riꞌ.
50 Xubꞌij kꞌu ri Jesús che ri ixoq: Nan, a riqom ru tobꞌanik ri Dios rumal 

chi qas tzij katkojonik. Kuyaꞌ kateꞌk, chuxlan bꞌaꞌ ri awanimaꞌ, —xcha ri 
Jesús che.

Jujun ixoqibꞌ ketobꞌ rukꞌ ri Jesús

8  1 Te kꞌu riꞌ ri Jesús xusolij konojel ri tinimit xuqujeꞌ konojel ri nikꞌiaj 
kꞌolibꞌal ri e kꞌo wi winaq, xutzijoj ru Loqꞌ Pixabꞌ ri Dios chke. Kuya 

retamaxik ri Utzalaj Tzij re ri Evangelio chrij ru taqanik ri Dios pa ki wiꞌ 
winaq. E kꞌo kꞌu ri kabꞌlajuj u taqoꞌn rukꞌ. 2 E bꞌenaq rukꞌ xuqujeꞌ jujun 
ixoqibꞌ ri e utzirisam chke itzelalaj taq espíritus xuqujeꞌ chke taq ri ki 

yabꞌ. E are kꞌu waꞌ: Ri nan María ri käbꞌix Magdalena che. Esam kꞌu bꞌik 
wuqubꞌ itzelalaj taq espíritus che. 3 Kꞌo ri nan Juana, rixoqil ri tat Chuza, 
ru mayordomo ri tat Herodes. Kꞌo kꞌu ri nan Susana, xuqujeꞌ kꞌia ixoqibꞌ 
chik ri xkikoj ri jastaq ke chutoꞌik ri Qajaw Jesús.

Ri Jesús kuya tijonik chrij ri tikol ijaꞌ
4 Xkimulij kꞌu kibꞌ kꞌia winaq. Xeopan winaq rukꞌ ri Jesús ri xepe pa 

ronojel tinimit. Ri Areꞌ xukoj jun kꞌutbꞌal chuyaꞌik tijonik chke, xubꞌij: 
5 Jun tikol ijaꞌ xel bꞌi cho ja, xeꞌ kꞌu pa tikonijik. Aretaq xjopinik, xqaj 
jubꞌiqꞌ ri ijaꞌ pa ri bꞌe, xtakꞌalexik. Xuqujeꞌ xeqaj loq ri chikop ajuwokaj, 
xkitij bꞌi ri ijaꞌ. 6 Xqaj xuqujeꞌ jubꞌiqꞌ ri ijaꞌ pa taq abꞌaj. Xuchaplej kꞌiyem. 
Xchaqiꞌjar kꞌut rumal chi man kꞌo tä u räxil ri ulew. 7 Xqaj chi jubꞌiqꞌ pa 
taq ri qꞌayes ri kꞌo ki kꞌixol. Xkꞌiy ri ijaꞌ junam rukꞌ ri qꞌayes. Xjiqꞌisax kꞌu 
ri tikoꞌn rumal. 8 Xqaj chi jubꞌiqꞌ pa utzalaj ulew, xebꞌel kꞌu loq, xekꞌiyik. 
Xkiya jun ciento ki wäch chkijujunal chupam ru jolom triko, —xcha chke.

Aretaq ri Jesús xtoꞌtaj chutzijoxik waꞌ, ko xchꞌawik, xubꞌij: ¡Ri ix ri i 
jikibꞌam ri iwanimaꞌ chutatabꞌexik ri nu tzij, chitatabꞌej bꞌaꞌ! —xcha chke.

Ri Jesús kubꞌij chke ru tijoxelabꞌ jas ki patän ri kꞌutbꞌal ri kukojo
9 Ru tijoxelabꞌ xkitaꞌ che ri Jesús, xkibꞌij: ¿Jas kel kubꞌij waꞌ we kꞌutbꞌal 

riꞌ? —xecha che. 10 Xchꞌaw chi ri Jesús, xubꞌij chke: Yoꞌm chiwe ix ri 
retamaxik ri man ketam tä ri nikꞌiaj winaq chik chrij ri u taqanik ri 
Dios. Keinkoj kꞌu kꞌutbꞌal che ki tijoxik ri nikꞌiaj winaq chik rech pune 
kekaꞌyik, jeꞌ ta ne chi man kꞌo tä käkilo, pune käkitatabꞌej ri tzij, man 
käkichꞌobꞌ tä riꞌ ri ki tatabꞌem, —kächaꞌ.

Ri Jesús kutzijoj chke ru tijoxelabꞌ jas kel 
kubꞌij ri kꞌutbꞌal chrij ri tikol ijaꞌ

11 Are kꞌu waꞌ ri kel kubꞌij ri xintzijoj chiwe: Ri ijaꞌ are ru Tzij ri Dios. 
12 Ri ijaꞌ ri xeqaj pa ri bꞌe, e are junam jas ri winaq ri käkita ri Tzij. Kopan 
kꞌu ri Itzel, käresaj ri Tzij pa kanimaꞌ rech man kekojon taj, man käkiriq 
tä ru tobꞌanik ri Dios. 13 Ri ijaꞌ ri xqaj pa taq abꞌaj, e areꞌ junam jas ri 
winaq ri käkikꞌamowaj ri Tzij. Aretaq käkito, kekikotik. Man kꞌo tä kꞌu 
ri ki xeraꞌ. Xa kiebꞌ oxibꞌ qꞌij käkikojo. Aretaq kꞌut käkichap u riqik kꞌäx, 
ketzelej kanoq, —kächaꞌ. 14 Ri ijaꞌ ri xqaj pa taq ri qꞌayes e areꞌ junam 
jas ri winaq ri käkita ri Tzij. Te kꞌu riꞌ käkitaqej chi na jumul ri ki bꞌe. 
Sibꞌalaj keꞌ kanimaꞌ rukꞌ ri qꞌinomal ajuwächulew, keꞌ kanimaꞌ kukꞌ taq ri 
nimaqꞌij, xuqujeꞌ rukꞌ ri ki chak. Käjiqꞌisax kꞌu ru Tzij ri Dios pa kanimaꞌ, 
man käkiya tä kꞌu ri ki wächinik, —kächaꞌ. 15 Ri ijaꞌ kꞌut ri xqaj pa utzalaj 
ulew, kinjunamaj kukꞌ ri winaq ri utz kanimaꞌ, ri käkaꞌn ronojel rukꞌ 
jikomal, käkijikibꞌa kanimaꞌ chrij ri Tzij ri xkitatabꞌej. Käkitaqej kꞌut, 
sibꞌalaj kewächinik, —xcha ri Jesús chke.

Man kꞌo tä jas ri kꞌuꞌtalik ri mat käqꞌalajin na
16 Xubꞌij chi na ri Jesús: Man kꞌo tä jun winaq ri kutzij jun chäj o jun 

candela, te riꞌ kuchꞌuq waꞌ che jun laq. Man kuya tä kꞌu waꞌ chuxeꞌ jun 
chꞌat. Xane kuya waꞌ chikaj rech kilitaj ru saqil kumal ri winaq ri kebꞌok 
bꞌi pa ja, —kächaꞌ. 17 Ronojel ri kꞌuꞌtalik käqꞌalajin na. Ronojel ri chꞌuqtal 
u wiꞌ kel na chi saq rech ketamaxik.

18 Qas chitatabꞌej bꞌaꞌ na ri kinbꞌij, rumal chi apachin ri kꞌo kꞌo rukꞌ 
käyiꞌ na nikꞌiaj che. Apachin kꞌu ri man kꞌo tä kꞌo rukꞌ, kesax na jas ri 
kuchomaj chi kꞌolik, —xcha chke.

Ri u nan xuqujeꞌ nikꞌiaj taq rachalal ri Jesús keopan rukꞌ
19 Xopan kꞌu ru nan ri Jesús, xuqujeꞌ taq ri u chaqꞌ, ri ranabꞌ. Man 

kekowin tä kꞌut keqebꞌ rukꞌ rumal kech ri kꞌialaj winaq. 20 Xbꞌix kꞌu waꞌ 
che ri Jesús: Ri nan la xuqujeꞌ ri achalal la e takꞌatoj cho ja. Kächꞌabꞌex la 
kumal, —xecha che.

21 Xchꞌaw ri Jesús, xubꞌij chke: Ri winaq ri käkitatabꞌej ru Tzij ri Dios, 
käkaꞌn kꞌu ri kubꞌij, e areꞌ nu nan waꞌ, xuqujeꞌ e areꞌ waꞌ ri qas wachalal, 
—xcha chke.

Ri Jesús kubꞌano chi kätäni ri kiäqiqꞌ
22 Pa jun qꞌij xok ri Jesús pa jun barco, e rachiꞌlam kꞌu ru tijoxelabꞌ. 

Xubꞌij ri Jesús chke: Chujqꞌax jelaꞌ chꞌäqäp che ri mar, —xcha chke.
Xebꞌeꞌ kꞌut. 23 E bꞌenaq puwiꞌ ri mar, xwar ri Jesús. Xpe kꞌu jun nimalaj 

kiäqiqꞌ ri sibꞌalaj kꞌäx puwiꞌ ri mar. Ri barco tajin känoj che jaꞌ, je riꞌ chi 
xaq kiebꞌ kubꞌij pa ki wiꞌ. 24 Xebꞌeꞌ ri tijoxelabꞌ rukꞌ ri Jesús, xkikꞌasuj. 
Xkibꞌij che: ¡Qajtij, Qajtij, tajin kujkämik! —xecha che.

Xkꞌastaj kꞌu ri Jesús, xuyaj ri kiäqiqꞌ xuqujeꞌ ri nimaq taq uwojaꞌ. Xtäni 
kꞌu ri kiäqiqꞌ, xlilobꞌ u wiꞌ ri jaꞌ. 25 Xubꞌij ri Jesús chke ru tijoxelabꞌ: ¿Jas 
che man kixkojon taj? —xcha chke.

Xkixej kibꞌ, xkikajmaj ri xubꞌano, käkibꞌila kꞌu chbꞌil kibꞌ: ¿Jachin lo waꞌ ri 
kꞌo u taqanik puwiꞌ ri kiäqiqꞌ xuqujeꞌ ri jaꞌ je riꞌ chi keniman che? —xecha riꞌ.

Ru kunaxik jun aj Gadara ri e kꞌo itzelalaj taq espíritus che
26 Xeopan kꞌu pa ri tinimit Gadara, ri kꞌo apan chuwäch ri Galilea 

chuchiꞌ ri mar. 27 Aretaq ri Jesús xel loq pa ri barco, xriqtaj rumal jun 
achi re ri tinimit. Tzkꞌia junabꞌ chik e kꞌo itzelalaj taq espíritus che ri 
achi. Man kukoj tä chi ratzꞌiaq. Man käjeqi tä cho rachoch, xane chkixol 
ri muqubꞌal käkꞌoji wi we achi riꞌ. 28 Aretaq xril apan ri Jesús, xuraq u 
chiꞌ, xutzaq ribꞌ chuwäch. Ko xchꞌawik, xubꞌij kꞌu che ri Jesús: ¿Jas kaj la 
chwe, tat Jesús? Lal riꞌ ri u Kꞌojol ri Nimalaj Dios aj Chikaj, —kächa che. 
¡Bꞌana bꞌaꞌ la toqꞌobꞌ, mäbꞌan la kꞌäx chwe! —xcha che ri Jesús.

29 Xubꞌij waꞌ rumal chi ri Jesús tajin kätaqan che ri itzelalaj espíritu chi 
kel bꞌi che ri achi. Tzkꞌia junabꞌ kꞌo u taqanik ri itzelalaj espíritu puwiꞌ ri 
achi. Pune kächajixik, käxim kꞌu kukꞌ ximibꞌal re chꞌichꞌ, xuqujeꞌ chapbꞌal 
aqanaj, ri achi xa keutꞌoqopij waꞌ, kel bꞌik. Ri itzelalaj espíritu käresaj 
bꞌi ri achi, kukꞌam bꞌi pa taq juyubꞌ ri ketzꞌinowik. 30 Xutaꞌ ri Jesús che, 
xubꞌij: ¿Jas ri a bꞌiꞌ? —xcha che.

Xubꞌij che ri Jesús: Ri nu bꞌiꞌ are Kꞌiyal, —xchaꞌ.
Xubꞌij waꞌ rumal chi sibꞌalaj e kꞌia ri itzelalaj taq espíritus ri e okinaq 

che ri achi. 31 Ri itzelalaj taq espíritus xkibꞌochiꞌj ri Jesús chi meutaq bꞌi 
pa ri qꞌequmalaj jul. 32 E kꞌia kꞌu ri aq ri tajin keyuqꞌux apan pa ri juyubꞌ. 
Xkibꞌochiꞌj chi chuya chke chi kebꞌok chke ri aq. Jeꞌey, —xcha ri Jesús 
chke. 33 Xebꞌel kꞌu bꞌi ri itzelalaj taq espíritus che ri achi, xebꞌok chke taq 
ri aq. Konojel ri aq junam xkikꞌiäq bꞌi kibꞌ chutzaꞌm ri juyubꞌ, xetzaq bꞌi 
pa ri mar, xejiqꞌik.

34 Aretaq ri ajyuqꞌabꞌ xkil ri xbꞌantajik, xeanimajik, xebꞌeꞌk. Xkiya u 
tzijol waꞌ chke ri winaq pa ri tinimit, xuqujeꞌ pa taq ri juyubꞌ. 35 Xebꞌel 
loq ri winaq che rilik ri xbꞌantajik. Xeopan rukꞌ ri Jesús. Xkiriq kꞌu ri achi 
ri xebꞌel wi ri itzelalaj taq espíritus, kojom chi ri ratzꞌiaq, man chꞌuj tä 
chik. Tꞌuyul kꞌu ri areꞌ chuwäch ri Jesús. Xkixej kꞌu kibꞌ ri winaq. 36 Ri 
winaq ri xeilow waꞌ ri xbꞌanik xkitzijoj waꞌ chke ri juleꞌ winaq chik jas ri 
rutzirisaxik ri achi ri xekꞌoji na kꞌia itzelalaj taq espíritus che. 37 Te kꞌu 
riꞌ konojel ri winaq ri e jeqel wi jelaꞌ chrij ri tinimit Gadara, xkibꞌochiꞌj 
ri Jesús chi chel bꞌik kukꞌ rumal chi sibꞌalaj xkixej kibꞌ. Xok chi bꞌi ri 
Jesús pa ri barco, xtzelejik. 38 Ri achi ri xebꞌel wi ri itzelalaj taq espíritus 
sibꞌalaj xubꞌochiꞌj ri Jesús chi kuya che chi keꞌ rukꞌ. Ri Jesús xutaq bꞌi cho 
rachoch, xubꞌij che: 39 Chattzelej bꞌi cho awachoch, cheatzijoj konojel ri 
nimaq taq utzil ri u bꞌanom ri Dios chawe, —xcha che.

Xeꞌ kꞌu ri achi, xuchap ki tzijoxik chke konojel ri winaq re ri u tinimit 
ri nimaq taq utzil ri u bꞌanom ri Jesús che.

Waral käqil wi ri xubꞌan ri u miaꞌl ri tat Jairo xuqujeꞌ 
ri ixoq ri xuchap koq ri ratzꞌiaq ri Jesús

40 Aretaq xtzelej bꞌi ri Jesús, e kꞌo kꞌia winaq ri xlekꞌulanoq, xekikotik. 
Konojel keyeꞌm ru tzelejik. 41 Xopan kꞌu jun achi rukꞌ ri Jesús, tat Jairo u 
bꞌiꞌ ri achi riꞌ. Are ki nimal ri winaq waꞌ pa ri rachoch Dios. Xupach bꞌaꞌ 
ribꞌ cho ri Jesús, xubꞌochiꞌj chi kopan cho rachoch. 42 Xa jun chi u miaꞌl 
ri achi riꞌ, kraj kabꞌlajuj u junabꞌ. Kämik kꞌu kubꞌano. Xeꞌ ri Jesús rukꞌ. 
Bꞌenaq kꞌu pa ri bꞌe, sibꞌalaj käpitzꞌ kumal ri kꞌialaj winaq.

43 Kꞌo kꞌu jun ixoq ri u riqom kꞌäx kabꞌlajuj junabꞌ rumal ru kikꞌel ri xa 
kelik, man kätäni tä che. U sachom kꞌu ronojel ru rajil kukꞌ kunanelabꞌ. 
Man kꞌo tä jun ri kowininaq che rutzirisaxik. 44 Xqebꞌ kꞌu chrij ri Jesús, 
xuchap koq ru chiꞌ ru qꞌuꞌ. Chanim kꞌut xtäni ru kikꞌel ri kelik.

45 Xubꞌij kꞌu ri Jesús: ¿Jachin riꞌ ri xinchapowik? —xchaꞌ.
Konojel ri winaq xkibꞌij chkijujunal: Man in tä riꞌ, —xecha che. Xubꞌij 

kꞌu ri tat Pedro xuqujeꞌ ri e kꞌo rukꞌ: Qajtij, ¿a mat kil la chi e kꞌia ri 
winaq ri e kꞌo chij la? Käpitzꞌ bꞌaꞌ la kumal konojel. ¿Jas che käbꞌij la: 
“¿Jachin riꞌ ri xinchapowik?” —kächa la, —xcha ri tat Pedro che.

46 Xubꞌij kꞌu ri Jesús che: Kꞌo jun winaq ri xinchapowik. Xinnaꞌ chi xel 
jubꞌiqꞌ ri nu chuqꞌabꞌ chukunaxik jun winaq, —xcha chke.

47 Aretaq ri ixoq xrilo chi man xkꞌuꞌtaj taj, xqebꞌ rukꞌ ri Jesús, 
käbꞌirbꞌitik. Xxuki chuwäch. Xuqꞌalajisaj chkiwäch konojel ri winaq jas 
che xuchap koq ri Jesús, xuqujeꞌ chi xkunatajik. 48 Xubꞌij ri Jesús che: 
Nan, xkunataj la rumal chi käkojon la chwe, —kächaꞌ. Kuyaꞌ keꞌ la, 
chuxlan bꞌaꞌ animaꞌ la, —xcha ri Jesús che.

49 Kꞌä tajin kätzijon na ri Jesús, aretaq xopan jun ajuworachoch ri ki 
nimal ri winaq re ri rachoch Dios. Xubꞌij che ri tat Jairo: Xkäm ri miaꞌl la, 
—kächa che. Xaq mäya chi la latzꞌ che ri Ajtij, —xcha che.

50 Aretaq ri Jesús xuta ri xbꞌixik, xchꞌawik, xubꞌij che ri tat Jairo: Mäxej 
ibꞌ la, —kächaꞌ. Xane kojon la chwe. Kutzir kꞌu na ri ali, —xcha che. 

51 Aretaq xopan cho rachoch ri tat Jairo, man xraj tä ri Jesús chi 
kꞌo jachin kok bꞌi rukꞌ, xaq xuwi ri tat Pedro, ri tat Juan, ri tat Jacobo, 
xuqujeꞌ ru nan tat ri ali. 52 Konojel ri e kꞌo chilaꞌ tajin kebꞌoqꞌik, käkikꞌis 
kibꞌ che oqꞌej. Xubꞌij ri Jesús chke: Man koqꞌ tä chi alaq. Man käminaq tä 
ri ali, xane xaq käwarik, —xcha chke.

53 Ri winaq kꞌut xa käketzeꞌj u wäch ri Jesús rumal chi ketam chi 
käminaq chi ri ali. 54 Ri Jesús xuchap ri ali che ru qꞌabꞌ, ko xchꞌawik, 
xubꞌij: Ali, chatwalijoq, —xcha che.

55 Xtzelej kꞌu loq ri ranimaꞌ. Chanim xwalijik. Xtaqan kꞌu ri Jesús chke 
chi chkiya che ri kutijo. 56 Xkikajmaj waꞌ ru tat u nan. Ri Jesús xeupixbꞌaj 
chi kꞌo mäkibꞌij wi waꞌ ri xbꞌantajik.

Ri Jesús keutaq bꞌi ri kabꞌlajuj u tijoxelabꞌ chutzijoxik ri 
Utzalaj Tzij re ri Evangelio, xuqujeꞌ che kunanik

9  1 Ri Jesús xeusikꞌij ri kabꞌlajuj u tijoxelabꞌ rukꞌ. Xuya chke chi käkꞌoji 
ki taqanik pa ki wiꞌ konojel ri itzelalaj taq espíritus rech kekesaj 

bꞌi chke ri winaq. Xuqujeꞌ xuya chke chi kekikunaj ri yawabꞌibꞌ. 2 Xeutaq 
bꞌik chutzijoxik ru Loqꞌ Pixabꞌ ri Dios chrij ru taqanik ri Dios pa ki wiꞌ 
ri winaq. Xeutaq bꞌi xuqujeꞌ che ki kunaxik ri yawabꞌibꞌ. 3 Xubꞌij ri Jesús 
chke: Kꞌo mikꞌam bꞌik che ri bꞌe. Mikꞌam bꞌi i chꞌimiy, i chim, i wa, o ri 
i rajil. Xa jun iwatzꞌiaq chijujunal kikꞌam bꞌik, —kächa chke. 4 Apachike 
ja ri kixok wi, chixkanaj kan chilaꞌ kꞌä kitaqej chi na bꞌi jumul ri i bꞌe. 
5 We kꞌo jun tinimit ri man kixkꞌulax tä wi, chixel bꞌi chilaꞌ, chitotaꞌ kan 
ri ulew ri kꞌo chke ri iwaqan chuqꞌalajisaxik chkij ri winaq re ri tinimit riꞌ 
chi man utz tä ri käkaꞌno, kꞌo ki mak, —xcha chke.

6 Xebꞌeꞌ kꞌut, xebꞌeꞌ pa taq konojel ri alaj taq tinimit. Xkitzijoj ri Utzalaj 
Tzij re ri Evangelio, xuqujeꞌ xkaꞌn kunanik pa taq konojel ri tinimit.

Käkämisax ri Juan Qasal Jaꞌ
7 Ri nim taqanel Herodes xretamaj ronojel ri tajin kubꞌan ri Jesús. Man 

kuriq taj jas kubꞌano rumal chi e kꞌo jujun käkibꞌij chrij ri Jesús: Xkꞌastaj 
loq ri tat Juan Qasal Jaꞌ chkixol ri käminaqibꞌ, —kechaꞌ. 8 Xuqujeꞌ e kꞌo 
juleꞌ chik käkibꞌij chrij ri Jesús: Ri Elías, qꞌalajisal re ru Loqꞌ Pixabꞌ ri 
Dios ojer u kꞌutum ribꞌ chqawäch, —kechaꞌ. Käkibꞌij kꞌu jujun winaq chik: 
Jun chik chke ri ojer taq qꞌalajisal taq re ru Loqꞌ Pixabꞌ ri Dios xkꞌastaj 
loq chkixol ri käminaqibꞌ, —xecha riꞌ. 9 Xubꞌij kꞌu ri tat Herodes: In 
xintaqan che resaxik u jolom ri tat Juan. ¿Jachin ta kꞌu lo riꞌ ri jeꞌ taq waꞌ 
nu tom chrij? —xchaꞌ.

Kutzukuj kꞌu rilik u wäch ri Jesús.

Ri Jesús kuya ki wa jobꞌ mil winaq
10 Aretaq xetzelej loq ri u taqoꞌn ri Jesús, xkibꞌij che ri Areꞌ ronojel ri 

ki bꞌanom. Ri Jesús xeukꞌam bꞌik, xebꞌeꞌ kꞌu ki tukiel wi pa jun tinimit, 
Betsaida u bꞌiꞌ. 11 Aretaq xketamaj ri winaq chi xel bꞌi ri Jesús, xeteri bꞌi 
chrij. Xeukꞌulaj kꞌu ri Jesús, xeutzijobꞌej chrij ru taqanik ri Dios pa ki wiꞌ 
ri winaq, xuqujeꞌ xeukunaj ri yawabꞌibꞌ.

12 Qajem kꞌu kubꞌan ri qꞌij, xeqebꞌ ri kabꞌlajuj u tijoxelabꞌ rukꞌ ri Jesús, 
xkibꞌij che: Chetaqa la bꞌi ri winaq rech kebꞌeꞌ pa taq ri tinimit, xuqujeꞌ 
cho taq ri kachoch ri winaq ri e kꞌo chunaqaj ri tinimit, che roqxanexik 
kibꞌ churiqik ri käkitijo. Uj kꞌo kꞌu waral pa taq juyubꞌ ri kätzꞌinowik, —
xecha che.

13 Xubꞌij ri Jesús chke: Chiya ix ri käkitijo, —xcha chke.
Xkibꞌij kꞌu ru tijoxelabꞌ che: Man kꞌo tä kꞌo qukꞌ xane xa jobꞌ kaxlan wa 

kukꞌ kiebꞌ kär. ¿A kujeꞌ ta kꞌu lo chuloqꞌik ri ki wa konojel we winaq riꞌ? 
—xecha che.

14 Kraj kꞌu e kꞌo jobꞌ mil achijabꞌ. Xubꞌij ri Jesús chke ru tijoxelabꞌ: 
Chibꞌij chke ri winaq chi kekuꞌbꞌi pa taq mulaj re nikꞌiaj taq ciento, —
xcha chke.

15 Jeꞌ xkaꞌno, xekuꞌbꞌi kꞌu konojel ri winaq. 16 Ri Jesús xeukꞌam ri jobꞌ 
wa kukꞌ ri kiebꞌ kär, xkaꞌy kꞌu chikaj, xeutewchij. Te riꞌ xeupiro, xeuya 
chke ru tijoxelabꞌ rech käkijach waꞌ chkiwäch ri winaq. 17 Konojel xewiꞌk, 
xenojik. Xkimulij kꞌu ri chꞌäqataq wa. Are kabꞌlajuj chikäch ri xekꞌoltajik.

Ri tat Pedro kuqꞌalajisaj chi ri Jesús are ri Cristo
18 Pa jun qꞌij ri Jesús tajin kubꞌan orar. E kꞌo ru tijoxelabꞌ rukꞌ pa ki 

tukiel wi. Ri Jesús xuchap u taꞌik chke, xubꞌij: ¿Jas käkibꞌij ri winaq chi 
jachin riꞌ ri in? —xcha chke.

19 Xechꞌawik, xkibꞌij che: E kꞌo jujun käkibꞌij chi lal riꞌ ri tat Juan Qasal 
Jaꞌ. Juleꞌ chik käkibꞌij chi lal riꞌ ri Elías, qꞌalajisal re ru Loqꞌ Pixabꞌ ri Dios 
ojer. E kꞌo chi nikꞌiaj käkibꞌij chi lal jun chik chke ri ojer taq qꞌalajisal taq 
re ru Loqꞌ Pixabꞌ ri Dios ri xkꞌastaj loq chkixol ri käminaqibꞌ, —xecha che.

20 Xubꞌij kꞌu ri Jesús chke: ¿Jas kꞌu kibꞌij ix chi jachin ri in? —xcha 
chke.

Ri tat Pedro xchꞌawik, xubꞌij: Lal riꞌ ri Cristo ri taqom la loq rumal ri 
Dios, —xcha che.

Ri Jesús kutzijoj chi käkäm na
21 Ri Jesús sibꞌalaj xeupixbꞌaj ru tijoxelabꞌ chi kꞌo mäkibꞌij wi waꞌ chi 

are ri Cristo. 22 Xubꞌij chke: Rajwaxik chi ri in, in riꞌ ri Ralkꞌual ri Dios 
ri Qas Winaq, kinriq na sibꞌalaj kꞌäx, kinxutux na kumal ri nimaq taq 
tataꞌibꞌ, kumal ri ki nimaqil sacerdotes aj Israel xuqujeꞌ kumal ri tijonelabꞌ 
re ri Pixabꞌ, —kächaꞌ. Xuqujeꞌ rajwaxik chi kinkämisax na. Te kꞌu riꞌ 
kinkꞌastaj chi kꞌu na churox qꞌij chkixol ri käminaqibꞌ, —xcha chke.

23 Xubꞌij kꞌu ri Jesús chke konojel: We kꞌo jun kraj käpe wukꞌ in, 
rajwaxik chi mubꞌan xa jas ru rayinik ri areꞌ. Rajwaxik chi kutelej loq 
ru cruz ronojel qꞌij, chpet wukꞌ in. 24 Apachin ta ne ri nim kril wi ru 
kꞌaslemal cho ru wächulew, käsach na u wäch waꞌ. Apachin ta ne ri kuya 
na ru kꞌaslemal rumal wech in, käkꞌoji na u kꞌaslemal ri man kꞌo tä u 
kꞌisik, —kächa chke. 25 ¿Jas lo ri utzil kuriq jun winaq we kärechbꞌej 
konojel ri jastaq ajuwächulew, kuya kꞌu ri ranimaꞌ che tojbꞌal ke, käsach 
kꞌu u wäch we winaq riꞌ? —kächa chke. 26 Apachike winaq ri xa käkꞌix 
chwe in, xuqujeꞌ che ri nu tzij, in riꞌ ri Ralkꞌual ri Dios ri Qas Winaq, 
kinkꞌix na xuqujeꞌ che ri winaq riꞌ aretaq kintzelej loq rukꞌ nimalaj 
chuqꞌabꞌ jas ru petik jun nim taqanel. Känimarisax na nu qꞌij pa ri qꞌij riꞌ 
junam jas ru nimarisaxik u qꞌij ri nu Tat xuqujeꞌ ri loqꞌalaj taq ángeles, —
kächaꞌ. 27 Are qas tzij ri kinbꞌij in chiwe chi e kꞌo jujun chke ri e kꞌo waral 
chnuwäch ri man kekäm tä na kꞌä käkil na ru taqanik ri Dios pa ki wiꞌ ri 
winaq, —xcha chke.

Käkꞌextaj ru kaꞌyebꞌal ri Jesús
28 Kraj xkeꞌ wajxaqibꞌ qꞌij u bꞌim chi kan waꞌ ri Jesús, te kꞌu riꞌ xeukꞌam 

bꞌi ri tat Pedro, ri tat Juan xuqujeꞌ ri tat Jacobo, xepaqi kꞌu puwiꞌ ri 
juyubꞌ chubꞌanik orar. 29 Aretaq tajin kubꞌan orar, xkꞌextaj ru kaꞌyebꞌal 
ri Jesús. Sibꞌalaj xjuluw ri ratzꞌiaq, sibꞌalaj saqloloj xubꞌano jeꞌ jas ri 
saq tew. 30 Tzkajmabꞌal chik, e kꞌo kꞌu kiebꞌ achijabꞌ xetakꞌtobꞌik, tajin 
ketzijon rukꞌ ri Jesús, e are ri mam Moisés rachiꞌl ri mam Elías. 31 Sibꞌalaj 
jeꞌl ru juluwem ki wäch. Käkitzijobꞌej kꞌu ri Jesús chrij ri relik bꞌik cho 
ru wächulew, are laꞌ ru kämikal ri kuriq na pa Jerusalén. 32 Pune ri tat 
Pedro xuqujeꞌ ri e kꞌo rukꞌ sibꞌalaj kꞌäx ki waram, man xewar taj. Xkilo chi 

sibꞌalaj jeꞌl ru juluwem ru wäch ri Jesús xuqujeꞌ ri ki wäch ri kiebꞌ achijabꞌ 
ri e kꞌo rukꞌ. 33 Elem käkaꞌn bꞌi ri achijabꞌ, xubꞌij ri tat Pedro che ri Jesús: 
Qajtij, ¡sibꞌalaj utz chi uj kujkꞌoji na waral! Qaꞌna oxibꞌ käbꞌal, jun che la, 
jun che ri qa mam Moisés, xuqujeꞌ jun che ri qa mam Elías, —xcha che.

Jeꞌ xubꞌij waꞌ ri tat Pedro rumal chi man kuriq taj jas kubꞌij. 34 Jeꞌ 
tajin kubꞌij waꞌ aretaq xqaj jun sutzꞌ chkij, xechꞌuqtaj kꞌut. Xkixej kibꞌ ri 
tijoxelabꞌ aretaq ri sutzꞌ xeuchꞌuqu. 35 Xchꞌaw kꞌu loq jun chupam ri sutzꞌ, 
xubꞌij: ¡Are loqꞌalaj nu Kꞌojol waꞌ! Chitatabꞌej ri kubꞌij, —xchaꞌ.

36 Aretaq xtäni ri chꞌawem, xkanaj kan ri Jesús u tukiel. Man xechꞌaw 
tä chi kꞌu ru tijoxelabꞌ. Xuqujeꞌ pa taq ri qꞌij riꞌ man xkitzijoj tä che jachin 
jun winaq ri xkilo.

Ri Jesús kärutzirisaj jun ala ri kꞌo jun itzelalaj espíritu che
37 Chukabꞌ qꞌij aretaq xeqaj loq puwiꞌ ri juyubꞌ, e kꞌo kꞌia winaq ri 

xebꞌel loq churiqik ri Jesús. 38 Kꞌo kꞌu jun achi kukꞌ ri winaq, ko xchꞌawik, 
xubꞌij: Qajtij, bꞌana la toqꞌobꞌ chwe, —xchaꞌ. Chilampe la ri nu kꞌojol xa 
jun chi ala ri kꞌo wukꞌ. 39 Amaqꞌel kächap rumal jun itzelalaj espíritu. 
Kuraq u chiꞌ ri ala. Ri itzelalaj espíritu kubꞌaqꞌatilaꞌ, kupuluwisaj u pu 
chiꞌ, xuqujeꞌ kutotaꞌ, —kächaꞌ. Tzman kraj taj kel che ri ala, —xcha ri 
tataꞌ. 40 Xeinbꞌochiꞌj ri tijoxelabꞌ la che resaxik ri itzelalaj espíritu, man 
xekowin tä kꞌu che, —xchaꞌ.

41 Xchꞌaw ri Jesús, xubꞌij: ¡Ay, winaq! Man alaq nimanelabꞌ taq winaq taj, 
tzman käkojon tä alaq, —xcha chke. ¿A are kaj alaq chi xaq kinkꞌoji in ukꞌ 
alaq ronojel qꞌij che toꞌik alaq? Xkeꞌ kꞌia ri qꞌij nu kuyum ri mak alaq, —
xcha chke. Xubꞌij kꞌu che ri achi: Kꞌama la loq ri kꞌojol la, —xcha che.

42 Aretaq tajin käqebꞌ ri ala rukꞌ ri Jesús, ri itzelalaj espíritu xukꞌiäq 
pulew, xubꞌaqꞌatilaꞌ. Ri Jesús xuyaj ri itzelalaj espíritu, xrutzirisaj ri ala. 
Xujach bꞌik che ru tat. 43 Konojel ri winaq xkikajmaj ri nimalaj u chuqꞌabꞌ 
ri Dios.

Ri Jesús kutzijoj chi na jumul chi käkämik

Ri winaq sibꞌalaj tajin käkikajmaj ri xubꞌano, xchꞌaw chi ri Jesús, xubꞌij 
chke ru tijoxelabꞌ: 44 Chikojo retal waꞌ ri kinbꞌij chiwe, —kächa chke. 
¡Ri in, in riꞌ ri Ralkꞌual ri Dios ri Qas Winaq, kinjach na bꞌi pa ki qꞌabꞌ ri 
winaq! —xchaꞌ.

45 Man xkichꞌobꞌ tä kꞌu ru tijoxelabꞌ jas ri xubꞌij chke. Man xyiꞌ tä chke 
chi käkichꞌobꞌ we tzij riꞌ. Xkixej kꞌu kibꞌ chutaꞌik che jas kel kubꞌij waꞌ ri 
xubꞌij chke.

Ri tijoxelabꞌ käkichomala kibꞌ chrij jachin chke are nim na u bꞌanik
46 Te kꞌu riꞌ ri tijoxelabꞌ xkichap u chomalaxik kibꞌ chrij jachin chke 

are ri nim na u bꞌanik chkixol. 47 Aretaq ri Jesús xretamaj ri xkichomaj 

pa kanimaꞌ, xukꞌam apan jun akꞌal, xutakꞌabꞌa rukꞌ. 48 Xubꞌij kꞌu ri Jesús 
chke: Apachin jun winaq ri qas käkꞌamow we akꞌal riꞌ rumal wech in, in 
riꞌ kinukꞌamo xuqujeꞌ. Apachin kꞌu ri kinkꞌamow in, kukꞌam riꞌ xuqujeꞌ ri 
xintaqow loq. Apachin kꞌu chiwe ri man nim tä u bꞌanik, tzare waꞌ ri nim 
na kinwil in, —xcha chke.

Apachin jun winaq ri man kubꞌan tä u kꞌulel chqe, are riꞌ kujutoꞌ na
49 Xubꞌij kꞌu ri tat Juan che ri Jesús: Qajtij, qilom jun ri keresaj itzelalaj 

taq espíritus pa ri bꞌiꞌ la. Xqaqꞌil kꞌu kanoq rumal chi man are tä jun qukꞌ, 
—xcha che.

50 Xubꞌij ri Jesús che: ¡Miqꞌila chik! —xchaꞌ. Apachin jun winaq ri man 
kubꞌan tä u kꞌulel chqe, kujutoꞌ na riꞌ, —xcha chke.

Ri Jesús keuyaj ri tat Jacobo, ri tat Juan
51 Xqetet kꞌu loq ri qꞌij re ru kꞌamik bꞌi ri Jesús chikaj, xujikibꞌa kꞌu ri 

ranimaꞌ che ru bꞌinem pa ri tinimit Jerusalén. 52 Ri Jesús xeutaq bꞌi u 
taqoꞌn rech kenabꞌej bꞌi chuwäch pa ri bꞌe. Xebꞌeꞌ kꞌut, xeopan pa jun alaj 
tinimit re Samaria, xkitzukuj jawijeꞌ ri käwar wi ri Areꞌ, xuqujeꞌ ri käwiꞌ 
wi chilaꞌ. 53 Ri winaq ajchilaꞌ man xkikꞌulaj tä kꞌut, rumal chi xkilo chi 
bꞌenam re ri Jesús pa Jerusalén. 54 Aretaq ri tijoxelabꞌ, ri tat Jacobo, ri 
tat Juan xkil waꞌ jas ri xkibꞌan ri ajtinimit, xkibꞌij: Qajaw, ¿a kaj la chi 
kujtaqan chuqasaxik qꞌaqꞌ chikaj rech käkꞌis ki wäch we winaq riꞌ, jeꞌ jas 
xubꞌan ri Elías, ri qꞌalajisal re ru Loqꞌ Pixabꞌ ri Dios ojer? —xecha che.

55 Xutzolqꞌomij ribꞌ ri Jesús, xeuyajo, xubꞌij chke: ¿A xa man kichꞌobꞌ taj 
chi are ri Loqꞌalaj Espíritu rech ri Dios ri kätaqan pi wiꞌ? Man are tä kꞌu 
ru rayinik ri Areꞌ chi jeꞌ kibꞌan waꞌ. 56 Ri in kꞌut, in riꞌ ri Ralkꞌual ri Dios ri 
Qas Winaq, man xinpe tä chusachik ki wäch ri winaq, xane che ki toꞌik, 
—xcha chke.

Xebꞌeꞌ kꞌu pa jun alaj tinimit chik.

Ri Jesús keupixbꞌaj oxibꞌ winaq ri käkaj kebꞌok che u tijoxelabꞌ ri Areꞌ
57 E bꞌenaq kꞌu pa ri bꞌe, kꞌo jun achi xubꞌij che ri Jesús: Qajaw, kineꞌ 

ukꞌ la apawijeꞌ ta ne ri keꞌ wi la, —xcha che.
58 Xubꞌij ri Jesús che: Ri yak e kꞌo taq ri ki jul, xuqujeꞌ e kꞌo ri ki sok ri 

chikop ajuwokaj. Are kꞌu ri in, in riꞌ ri Ralkꞌual ri Dios ri Qas Winaq, man 
kꞌo tä jawijeꞌ kinwar wi, —xchaꞌ.

59 Xubꞌij ri Jesús che ri jun chik: Saꞌj wukꞌ, —xcha che.
Xubꞌij ri areꞌ: Qajaw, ya la chwe chi nabꞌe kineꞌk, kinmuq na kan ri nu 

tat aretaq käkämik, —xcha che.
60 Xchꞌaw chi ri Jesús, xubꞌij che: Cheaya kan ri käminaqibꞌ pa ri ki 

mak chekimuqu ri ki käminaq. Ri at kꞌut, jatzijoj ru Loqꞌ Pixabꞌ ri Dios 
chrij ru taqanik ri Dios pa ki wiꞌ ri winaq, —xcha ri Jesús che.

i 10:12 Ri kiebꞌ tzij “Sodoma” y “Gomorra” keriqtaj pa ri Diccionario, kꞌisbꞌal re we Nuevo 
Testamento. 

61 Jun achi chik xubꞌij: Qajaw, kineꞌ na ukꞌ la, —kächaꞌ. Nabꞌe kꞌut ya la 
chwe chi kineꞌk, keinchꞌabꞌej na kan ri ajuwowachoch, —xcha che.

62 Xubꞌij ri Jesús che: Jun winaq ri kuchap u bꞌanik tajiꞌn, we kusaqꞌorij 
ru chak, man kukꞌis taj, man kꞌo tä u patän waꞌ. Xuqujeꞌ jun winaq ri kraj 
kok che tijoxel we, ri xa kubꞌan kiebꞌ ranimaꞌ, man kꞌo tä kꞌu u patän waꞌ 
che ri Dios pa ru taqanik pa ki wiꞌ ri winaq, —xcha chke.

Oxkꞌal lajuj u tijoxelabꞌ ri Jesús ketaq bꞌik

10  1 Te kꞌu riꞌ ri Jesús xeuchaꞌ oxkꞌal lajuj u tijoxelabꞌ chik. Pa 
kakabꞌil xeutaq bꞌik rech kenabꞌej bꞌi chuwäch. Xebꞌeꞌ kꞌu pa 

ronojel tinimit, xuqujeꞌ jawijeꞌ chiꞌ ri rajwaxik keꞌ wi na ri Jesús. 2 Xubꞌij 
ri Jesús chke: Qas nim ri jachꞌ, xa kꞌu e kiebꞌ oxibꞌ ri ajchakibꞌ. Chibꞌochiꞌj 
bꞌaꞌ ri Rajaw ri jachꞌ chi cheutaqa bꞌi ajchakibꞌ pa ru jachꞌ, —kächa 
chke. 3 ¡Jix bꞌaꞌ! Kixintaq bꞌik jeꞌ ta ne chi ri ix, ix alaj taq chij chkixol 
ri utiw. 4 Miwukꞌaj bꞌi i bolsa che ri i rajil. Mikꞌam bꞌi ri i chim, mikꞌam 
kꞌu bꞌi ri i xajäbꞌ. Mixtakꞌi che tzij pa taq ri bꞌe rech man kixbꞌeytaj taj. 
5 Apachike ja ri kixok wi, chibꞌij nabꞌe: Chuxlan bꞌaꞌ kanimaꞌ ri winaq ri 
e kꞌo pa we ja riꞌ, —kixcha chke. 6 We kꞌo jachin jun winaq cho ri ja riꞌ 
ri qas kraj chi kuxlan ranimaꞌ, kukꞌamowaj na waꞌ ri i tzij re tewchibꞌal, 
kuxlan kꞌu na ranimaꞌ. Are kꞌu we man kꞌolik, man käkanaj tä kan ri 
tewchibꞌal pa ki wiꞌ ri winaq re ri ja riꞌ. 7 Chixkanaj kan pa ri jun ja riꞌ. 
Xaq mixbꞌin chiꞌ taq ja. Kitij na ri käyiꞌ chiwäch, rumal chi yaꞌtal che ri 
ajchak chi kukꞌam ri tojbꞌal re ru chak, —kächa chke. 8 Apachike tinimit 
ri kixopan wi, we kixkikꞌulaj, chitija ri käkiya chiwäch. 9 Chikunaj ri 
yawabꞌibꞌ ri e kꞌolik, chibꞌij kꞌu chke: “Naqaj ix kꞌo wi che ru taqanik ri 
Dios pa ki wiꞌ ri winaq,” —kixcha chke. 10 Apachike tinimit ri kixopan wi, 
ri man kixkikꞌulaj tä wi ri winaq, chibꞌij kan waꞌ chke aretaq kixel bꞌik: 
11 “Xuqujeꞌ ne ri ulew re ri tinimit alaq ri nakꞌal chke ri qaqan, käqatotaꞌ 
na kan che qꞌalajisabꞌal chij alaq chi man utz tä ri käbꞌan alaq. Chichꞌobꞌo 
bꞌaꞌ chi naqaj chech alaq kꞌo wi ru taqanik ri Dios pa ki wiꞌ ri winaq,” —
kixcha chke. 12 Kinbꞌij kꞌu chiwe chi pa ri qꞌij ri käpetik, ri kuqꞌat na tzij 
ri Dios, kätan na riꞌ ri kꞌäjisabꞌal u wäch ri tinimit Sodoma i chuwäch ri 
kꞌäjisabꞌal u wäch ri tinimit riꞌ, —xcha ri Jesús.

Waral kätzijox wi ri käkaꞌn ri winaq ri man keniman taj
13 ¡Kꞌäx iwe, winaq re ri tinimit Corazín! ¡Kꞌäx iwe, winaq re ri tinimit 

Betsaida! We ta xebꞌan ri kajmabꞌal riꞌ pa ri tinimit Tiro, pa ri tinimit Sidón, 
jas ri xebꞌantaj iwukꞌ ix, kꞌextajinaq ta chi na ri kanimaꞌ ri winaq jelaꞌ, ki 
kojom ta chi katzꞌiaq ri kuqꞌalajisaj chi kebꞌisonik. Xuqujeꞌ kꞌo ta bꞌanom wi ri 

kuqꞌalajisaj chi are ri ki mak ri kebꞌison che, —kächaꞌ. 14 Rumal riꞌ kätan na 
ri kꞌäjisabꞌal ki wäch ri winaq aj Tiro, aj Sidón chuwäch ri kꞌäjisabꞌal i wäch 
ix aretaq käqꞌat na tzij pi wiꞌ. 15 Ri ix kꞌut, winaq re ri tinimit Capernaum, ri 
sibꞌalaj xinimarisaj iwibꞌ, kꞌä pa ri qꞌaqꞌ kixqasax wi na, —xcha chke.

16 Xchꞌaw chi ri Jesús, xubꞌij: Apachike winaq ri kutatabꞌej ri i tzij ix, 
in riꞌ ri kinutatabꞌej. Apachin ri man nim tä kixrilo, in riꞌ ri man nim tä 
kinril wi xuqujeꞌ. Apachin kꞌu ri man nim tä kinrilo, man nim tä käril wi 
riꞌ ri xintaqow loq, —xcha chke ru tijoxelabꞌ.

Ketzelej loq ri oxkꞌal lajuj tijoxelabꞌ
17 Rukꞌ kikotem kꞌut xetzelej loq ri oxkꞌal lajuj tijoxelabꞌ rukꞌ ri Jesús, 

xkibꞌij: Qajaw, xuqujeꞌ ri itzelalaj taq espíritus keniman chqe aretaq 
käqakoj ri bꞌiꞌ la, —xecha che.

18 Xubꞌij ri Jesús chke: Ri in xinwil ri xubꞌan ri Satanás, aretaq 
xtzaq loq chikaj jas kubꞌan ri kaypaꞌ. 19 Ri in nu yoꞌm ri i chuqꞌabꞌ rech 
kixkowinik kitakꞌalej taq kumätz xuqujeꞌ taq ixterix. Nu yoꞌm xuqujeꞌ ri 
i chuqꞌabꞌ chrij ronojel ri kubꞌan ri qa Kꞌulel, rech kixchꞌakan na puwiꞌ, 
man kꞌo tä kꞌu jas jun kꞌäx ri käkowin chubꞌanik chiwe ix, —kächaꞌ. 
20 Mixkikot bꞌaꞌ rumal chi ri itzel taq espíritus keniman chiwe, xane are 
chixkikot na rumal chi e tzꞌibꞌam ri i bꞌiꞌ chikaj, —xcha chke.

Käkikot ri ranimaꞌ ri Jesús
21 Qas pa ri hora riꞌ sibꞌalaj xkikot ri Jesús rumal ri Loqꞌalaj Espíritu, 

xubꞌij: Maltiox che la, Tat, lal Rajaw ri kajulew, chi xbꞌan la chi ri 
ajnoꞌjabꞌ, xuqujeꞌ ri kꞌo ketambꞌal man käkichꞌobꞌ tä waꞌ we tzij riꞌ. Xane 
xekꞌut la chkiwäch winaq ri man kꞌo tä ketambꞌal jeꞌ ta ne e areꞌ alaj taq 
akꞌalabꞌ. Jeꞌ, Tat, je riꞌ ri utzalaj rayinik la, —xcha ri Jesús che.

22 Xubꞌij xuqujeꞌ: Ronojel ri kꞌolik are jachom chwe in rumal ri nu Tat. 
Man kꞌo tä jun ri qas retam jachin riꞌ ri u Kꞌojol ri Dios. Xaq xuwi ri qa 
Tat retam. Man kꞌo tä kꞌu jun ri qas retam jachin riꞌ ri Dios qa Tat, xane 
xaq xuwi ri u Kꞌojol. Apachin kꞌu chuwäch ri kraj ri u Kꞌojol ri Dios kukꞌut 
wi waꞌ, xuqujeꞌ ri winaq riꞌ retam jachin riꞌ ri Dios qa Tat, —xcha ri Jesús.

23 Ri Jesús xutzolqꞌomij ribꞌ kukꞌ ru tijoxelabꞌ, xubꞌij chke pa ki tukiel wi: 
Utz ke ri winaq ri käkil ronojel waꞌ ri tajin kiwil ix, —kächaꞌ. 24 Jeꞌ kinbꞌij 
chiwe chi e kꞌo kꞌia chke ri ojer taq qꞌalajisal re ru Loqꞌ Pixabꞌ ri Dios, xuqujeꞌ 
nimaq taq taqanelabꞌ ri xkirayij ri rilik jas ri kiwil ix, man xkil tä kꞌut. Xkirayij 
u tatabꞌexik jas ri kitatabꞌej ix, man xkita tä kꞌut, —xcha ri Jesús chke.

Ri xbꞌan rumal ri utzalaj tataꞌ aj Samaria
25 Xtakꞌi kꞌu aqꞌan jun tijonel re ri Pixabꞌ che resaxik u pu chiꞌ ri Jesús, 

xutaꞌ che, xubꞌij: Ajtij, ¿jas kꞌu kinbꞌan in rech kinriq na ri kꞌaslemal ri 
man kꞌo tä u kꞌisik? —xcha che.

26 Xubꞌij ri Jesús che: ¿Jas riꞌ ri tzꞌibꞌam pa ri Pixabꞌ? ¿Jas pu ri käsikꞌij 
la u wäch? —xchaꞌ.

27 Xchꞌaw chi ri tijonel re ri Pixabꞌ, xubꞌij: “Sibꞌalaj chiwaj ri i Dios 
ri Iwajaw, chijikibꞌa ri i kꞌux, chijikibꞌa ri iwanimaꞌ chrij, chikojo ri i 
chomanik, chitija kꞌu i chuqꞌabꞌ chubꞌanik waꞌ,” —kächaꞌ. “Chiwaj kꞌu ri 
iwach winaq jas ri ix kiwaj iwibꞌ,” —kächa ri Loqꞌ Pixabꞌ, —xcha ri tataꞌ.

28 Xubꞌij ri Jesús che ri tataꞌ: Qas tzij ri bꞌim la. Bꞌana bꞌaꞌ la waꞌ, kꞌo kꞌu 
na ri kꞌaslemal la, —xcha che.

29 Are kꞌu ri tataꞌ kraj kuqꞌalajisaj ribꞌ chi jikom ranimaꞌ, xubꞌij kꞌu che 
ri Jesús: ¿Jachin riꞌ ri wach winaq? —xcha che.

30 Xchꞌaw chi ri Jesús, xubꞌij che: Jun achi xel bꞌi pa ri tinimit Jerusalén, 
bꞌenam kꞌu re pa ri tinimit Jericó. Xchap kꞌu kumal elaqꞌomabꞌ pa ri bꞌe. 
Ri e areꞌ xkesaj bꞌi ri ratzꞌiaq, xkichꞌayo. Xebꞌeꞌ kꞌut, xkiya kanoq. Xa kꞌu 
jubꞌiqꞌ man xkäm ri achi, —kächaꞌ. 31 Xqaj kꞌu bꞌi jun chke ri sacerdotes aj 
Israel pa ri bꞌe riꞌ. Aretaq xril ri achi, naj xokꞌow wi che. 32 Xopan xuqujeꞌ 
jun tataꞌ Levita jawijeꞌ kꞌo wi ri achi. Aretaq xril ri achi soktajinaq, ri areꞌ 
naj xokꞌow wi che xuqujeꞌ. 33 Bꞌenaq kꞌu jun tataꞌ aj Samaria pa ri bꞌe riꞌ. 
Aretaq xril ri achi ri soktajinaq pol pa ri bꞌe, xel ranimaꞌ che, xutoqꞌobꞌisaj 
u wäch. 34 Xqebꞌ rukꞌ ri achi, xukoj kunabꞌal chke ru soktajik, xupiso. Te 
riꞌ xuya ri achi chrij ru kiej, xukꞌam bꞌi pa jun ja warbꞌal, xrilij kꞌu chilaꞌ, 
—kächaꞌ. 35 Chukabꞌ qꞌij aretaq xel bꞌik ri tataꞌ aj Samaria, xresaj loq ru 
rajil, xuya nikꞌiaj che ri rajaw ri warbꞌal, xubꞌij che: “Bꞌana bꞌaꞌ la toqꞌobꞌ 
chwe, chilij la we achi riꞌ. Ronojel ri käsach na la chrij, kintoj na che la 
aretaq kintzelej loq,” —xcha che, —kächa ri Jesús. 36 Ri Jesús xutaꞌ che ri 
tijonel, xubꞌij: ¿Jas ri chomanik la? ¿Jachin chke ri oxibꞌ winaq riꞌ are ri 
qas rach winaq ri achi ri xchap kumal ri elaqꞌomabꞌ? —xcha che.

37 Xchꞌaw chi ri tijonel re ri Pixabꞌ, xubꞌij: Ri xutoqꞌobꞌisaj u wäch, are 
qas rach winaq, —xchaꞌ.

Xubꞌij kꞌu ri Jesús che: Ri lal, bꞌana bꞌaꞌ la junam jas ri xubꞌan ri tataꞌ aj 
Samaria, —xcha che.

Ri Jesús kopan cho kachoch ri nan María, ri nan Marta
38 Xutaqej ru bꞌe ri Jesús, e rachiꞌl kꞌu ru tijoxelabꞌ. Xeopan pa jun alaj 

tinimit. Jun ixoq, Marta u bꞌiꞌ, xeukꞌulaj cho rachoch. 39 Ri nan Marta 
kꞌo jun u chaqꞌ, María u bꞌiꞌ. Xtꞌuyi kꞌu ri nan María chuwäch ri Jesús 
chutatabꞌexik ri kubꞌij. 40 Sibꞌalaj latzꞌ kꞌu u wäch ri nan Marta rumal 
rech ri kꞌia u chak. Xopan rukꞌ ri Jesús, xubꞌij che: Qajaw, ¿a xaq kil la 
chi ri nu chaqꞌ kinuya kan nu tukiel chubꞌanik ri chak? Bꞌij bꞌa la che chi 
chinutoꞌ, —xcha che.

41 Xchꞌaw ri Jesús, xubꞌij che: Marta, Marta, sibꞌalaj are kachomaj ri a 
chak. Tzbꞌenaq awanimaꞌ rukꞌ. 42 Kꞌo kꞌu ri qas rajwaxik. Are kꞌu ri María 
are xuchaꞌ ri utz na, man kesax tä kꞌu waꞌ che, —xcha ri Jesús che.

Ri Jesús kukꞌutu jas u bꞌanik orar

11  1 Ri Jesús tajin kubꞌan orar pa jun kꞌolibꞌal chik. Aretaq xtoꞌtajik, 
jun chke ru tijoxelabꞌ xubꞌij che: Qajaw, chujitijoj la chubꞌanik 

orar, jeꞌ jas ri tat Juan xukꞌut chkiwäch ru tijoxelabꞌ, —xcha che.
2 Xubꞌij ri Jesús chke: Aretaq kibꞌan orar, chibꞌij:

Qa tat, ri lal kꞌo la pa ri kaj,
chnimarisax ta na u qꞌij ri bꞌiꞌ la.
Chtaqan ta na la pa ki wiꞌ

konojel winaq.
Chbꞌan ta bꞌaꞌ ri rayibꞌal la

cho ruwächulew,
jas ri käbꞌan ukꞌ la chilaꞌ chikaj.

 3 Ya la ri qa wa ronojel qꞌij.
 4 Sacha la ri qa mak,

jeꞌ jas ri uj xuqujeꞌ käqasach
ri ki mak ri käkaꞌn kꞌäx chqe.

Mäya la chqe chi kujtaqchiꞌx che mak,
xane chujtoꞌ la cho ri Itzel,

—kixcha na, —xcha ri Jesús chke.
5 Xuqujeꞌ xubꞌij ri Jesús chke: We kꞌo jun chiwe ri kꞌo jun awachiꞌl, 

kopan ta awukꞌ pa nikꞌiaj aqꞌabꞌ, kubꞌij chawe: “Wachiꞌl, kinjal ta na oxibꞌ 
kaxlan wa chawe. 6 Xa kꞌo jun wachiꞌl chik petinaq pa ri bꞌe, opaninaq 
kꞌu wukꞌ cho wachoch. Man kꞌo tä kꞌu jas kinya che,” —kächaꞌ. 7 Are kꞌu 
ri at katchꞌaw ta loq, kabꞌij che: “Maya latzꞌ chwe. Tzꞌaptal chi ri uchibꞌe. 
Ri walkꞌual kꞌut e qꞌoyol chi wukꞌ in. Man kinkowin taj kinwalijik 
chutzukuxik jas kinya chawe,” —katcha che. 8 Pune man kawaj katwalij 
riꞌ chuyaꞌik ri wa che rumal kꞌu rech chi are ri awachiꞌl ri kutaꞌ toqꞌobꞌ 
chawe, qas katwalij na riꞌ rumal chi ri awachiꞌl man kutänabꞌa tä ru taꞌik 
toqꞌobꞌ, kaya na ronojel ri rajwaxik che, —kächaꞌ. 9 Je riꞌ kinbꞌij chiwe: 
Chitaꞌ bꞌaꞌ, kꞌo kꞌu käyaꞌtaj na chiwe. Chitzukuj na, kꞌo na ri kiriqo. 
Chixkꞌorkꞌotoq, käjaqataj na ri uchija chiwäch. 10 Apachin kꞌu ri kꞌo jas 
kutaꞌ, kukꞌam kꞌu na waꞌ. Ri winaq ri kꞌo kutzukuj, kꞌo na ri kuriqo. Ri 
winaq ri käkꞌorkꞌotik, käjaqataj na ri uchija chuwäch, —xcha ri Jesús 
chke.

11 ¿A kꞌo lo jun chiwe ix, ri ix tataꞌibꞌ, we ta ri a kꞌojol kutaꞌ ru wa, ri at 
kꞌut kaya jun abꞌaj che? We ta kutaꞌ jun u kär, ¿a kaya lo jun kumätz che 
chukꞌexwäch ri kär? 12 We kutaꞌ jun u saqmol, ¿a kaya ne lo jun ixterix 
che? ¡Man jeꞌ taj! —kächaꞌ. 13 We ri ix ri ix ajmakibꞌ iwetam ri ki sipaxik 
utzalaj taq jastaq chke ri iwalkꞌual, ¿a ma tä ne ri i Tat ri kꞌo chilaꞌ chikaj 
kuya na ri Loqꞌalaj Espíritu chke ri winaq ri käkitaꞌ waꞌ che? —xcha ri 
Jesús chke.

j 11:15 Ri tzij “Beelzebú” are jun chke ru bꞌiꞌ ri Satanás. 

Käbꞌan tzijtal chrij ri Jesús chi kꞌo u chuqꞌabꞌ rumal ri Beelzebú
14 Ri Jesús tajin käresaj bꞌi jun itzelalaj espíritu ri kubꞌan memal. 

Aretaq xel bꞌi ri itzelalaj espíritu, xkowinik xchꞌaw ri achi ri mem nabꞌe. 
Xkikajmaj kꞌu waꞌ ri winaq. 15 E kꞌo jujun chke ri winaq xkibꞌij: Waꞌ we 
achi riꞌ keresaj bꞌi ri itzel taq espíritus rukꞌ ru chuqꞌabꞌ ri Beelzebú j ri ki 
nimal ri itzel taq espíritus, —xechaꞌ.

16 E kꞌo juleꞌ chik ri xkikoj ki chuqꞌabꞌ che resaxik u pu chiꞌ ri Jesús che 
rilik jas ri kubꞌano. Xkitaꞌ che chi kubꞌan jun kajmabꞌal kꞌutbꞌal ajchikaj 
chkiwäch. 17 Ri Jesús retam ri ki chomanik, xubꞌij chke: Jun tinimit ri u 
bꞌanom kiebꞌ, ri kächꞌojin na ri juchꞌobꞌ chrij ri juchꞌobꞌ chik, kukꞌis kꞌu 
na ribꞌ ri tinimit riꞌ. Kewulix na konojel taq ri ja pa ri chꞌoj. Xuqujeꞌ jun 
achalaxik ri u bꞌanom kiebꞌ, ri kechꞌojinik, kusach kꞌu na ribꞌ ki wäch. 
18 Xuqujeꞌ we ri Satanás kächꞌojin chrij chbꞌil ribꞌ, ¿jas kꞌu lo kubꞌan riꞌ 
chujeqbꞌaxik ri u taqanik ri areꞌ? —kächa ri Jesús. Kinbꞌij waꞌ rumal chi 
ri alaq käbꞌij alaq chi kinwesaj bꞌi ri itzel taq espíritus rumal ri Beelzebú. 
19 We ri in kinwesaj bꞌi ri itzel taq espíritus rukꞌ ru chuqꞌabꞌ ri Beelzebú, 
¿jachin kꞌu kuya ri ki chuqꞌabꞌ ri tijoxelabꞌ alaq rech jeꞌ käkaꞌn waꞌ 
xuqujeꞌ? Ri e areꞌ jeꞌ käkikꞌut na chi sachinaq ri alaq. 20 We ri in kinwesaj 
bꞌi ri itzel taq espíritus rukꞌ ru chuqꞌabꞌ ri Dios, kel kubꞌij waꞌ chi kämik 
riꞌ ri Dios u chaplem taqanik waral, —xcha ri Jesús chke.

21 We kꞌo jun achi ri sibꞌalaj kꞌo u chuqꞌabꞌ, utz kꞌu kubꞌan chuchajixik 
ri rachoch kukꞌ chꞌojibꞌal re chꞌichꞌ, man kꞌo tä ri käbꞌanow kꞌäx riꞌ chke 
ri jastaq re. 22 We kopan ne jun ri kꞌo na u chuqꞌabꞌ chuwäch ri achi riꞌ, 
kächꞌakan kꞌu puwiꞌ, keresaj kꞌu bꞌi konojel ru chꞌojibꞌal taq chꞌichꞌ ri 
xukuꞌbꞌisaj wi u kꞌux chkij. Keujach na bꞌi ri jastaq ri xeutoqij chkiwäch 
ri rachiꞌl, —kächaꞌ. (Jeꞌ xinchꞌakan in puwiꞌ ri Satanás,) —xcha ri Jesús 
chke.

23 Apachike winaq ri man kraj tä kubꞌano jas ri kinbꞌij, kubꞌan u kꞌulel 
riꞌ chwe. Apachin kꞌu ri man kinutoꞌ tä che ki mulixik ri nu chij, waꞌ we 
winaq riꞌ are junam rukꞌ jun winaq ri xa keujabꞌuj, —xcha chke.

Waral kätzijox wi ri kubꞌan jun itzelalaj espíritu kätzelejik
24 Aretaq jun itzelalaj espíritu kel bꞌi che jun winaq, xaq käwakatalobꞌ 

chi pa taq ri juyubꞌ ri ketzꞌinowik ri man kꞌo tä wi joron, kutzukuj kꞌu 
ri kuxlan wi. Man kuriq tä kꞌut, xa je riꞌ kuchomaj: “Kintzelej na bꞌi cho 
wachoch jawijeꞌ ri xinel wi loq,” —kächaꞌ. 25 Aretaq kopanik, kuriq kꞌu 
ri ranimaꞌ ri winaq jeꞌ ta ne jun ja ri ya mesom chik, ri ya bꞌanom chi u 
bꞌanik waꞌ. 26 Keꞌ kꞌut, keukꞌama chi loq wuqubꞌ itzelalaj taq espíritus ri 
e kꞌäx na chuwäch ri areꞌ. Konojel kebꞌokik, kejeqi kꞌu chilaꞌ. Chukꞌisbꞌal 

k 11:31 Ri Jun riꞌ are ri Jesús mismo. 

ri u bꞌantajik ri winaq riꞌ ri e kꞌo ri itzelalaj taq espíritus che, sibꞌalaj 
känimataj na chuwäch ri nabꞌe u bꞌanik, —xcha chke.

Waral kätzijox wi jas riꞌ ri qas utzil
27 Ri Jesús tajin kutzijoj waꞌ we tzij riꞌ, ko xchꞌaw jun ixoq chkixol ri 

winaq, xubꞌij: ¡Utz re ri chichuꞌ ri xil wäch la rumal, ri xkꞌiyisan la! —
xcha riꞌ.

28 Xubꞌij kꞌu ri Jesús: ¡Are utz na ke ri winaq ri ketow ru Tzij ri Dios, 
keniman kꞌu che! —xcha chke.

Ri lawalo taq winaq käkitaꞌ jun etal kajmabꞌal che ri Jesús
29 Aretaq ri winaq xkimulij kibꞌ cho ri Jesús, xuchaplej ki tzijobꞌexik, 

xubꞌij chke: Xa e lawalo taq winaq ri winaq re ri qꞌij junabꞌ riꞌ. Xaq käkaj 
chi kinbꞌan jun etal ri kajmabꞌal chkiwäch. Man käbꞌantaj tä kꞌu na jun 
etal chkiwäch, xane xaq xuwi ri etal re ri qa mam Jonás, qꞌalajisal re ru 
Loqꞌ Pixabꞌ ri Dios ojer. 30 Ri in, in riꞌ ri Ralkꞌual ri Dios ri Qas Winaq, 
in riꞌ ri etal chke ri winaq re we qꞌij junabꞌ riꞌ, jeꞌ jas ri qa mam Jonás 
are xok che jun etal chkiwäch ri winaq ri xekꞌoji pa ri tinimit Nínive, —
kächaꞌ. 31 Ri chichuꞌ ri xkꞌoji che nim taqanel pa ki wiꞌ konojel ri winaq 
aj Seba kätakꞌi na kukꞌ ri winaq re we qꞌij junabꞌ riꞌ pa ri qꞌatän tzij ri 
käpetik. Kächꞌaw kꞌu na ri ixoq riꞌ chiwij ix rumal chi xel loq ri areꞌ pa 
ru tinimit ri sibꞌalaj naj kꞌo wi, xopan kꞌu rukꞌ ri nim taqanel Salomón 
ojer chutatabꞌexik ri nojibꞌal u tijonik. Chiwilampe ix chi kꞌo Jun k waral 
ri nim na u bꞌanik chuwäch ri nim taqanel Salomón. 32 Ri winaq kꞌut aj 
Nínive, ketakꞌi na junam kukꞌ ri winaq re we qꞌij junabꞌ riꞌ pa ri qꞌatän 
tzij. Kechꞌaw kꞌu na ri winaq aj Nínive chiwij ix rumal chi xkikꞌex 
kanimaꞌ, xkikꞌex kꞌu ki chomanik rumal ri xutzijoj ri qa mam Jonás chke. 
Kꞌo kꞌu jun waral ri nim na u bꞌanik chuwäch ri qa mam Jonás, —xcha ri 
Jesús.

Waral käqil wi ri tijonik chrij ri saqil
33 Man kꞌo tä jun winaq ri kutzij jun chäj, o jun candela, te kꞌu riꞌ 

kuchꞌuqu, kuya waꞌ chuxeꞌ jun chikäch. Xane kutzukꞌubꞌa waꞌ chikaj rech 
kuya saqil chkiwäch ri winaq ri kebꞌok pa ja, —kächaꞌ. 34 Ri a waqꞌäch 
e are jeꞌ jas jun chäj ri kuya saqil chawe. We utz ri a waqꞌäch, qꞌalaj ri 
bꞌe chawäch. We man utz ri a waqꞌäch, man qꞌalaj tä ri bꞌe chawäch. 
35 Chawila bꞌaꞌ chi ri saqil ri kꞌo awukꞌ man käkꞌextaj tä riꞌ pa qꞌequmal. 
36 We kꞌo ri saqil chawäch, man kꞌo tä ne jubꞌiqꞌ ri qꞌequmal, kawil bꞌaꞌ 
na ronojel pa saqil, jeꞌ jas ri kubꞌan jun chäj, o jun candela chawäch, 
kätununik, —xcha ri Jesús.

Ri Jesús keuyaj ri tataꞌibꞌ fariseos xuqujeꞌ ri tijonelabꞌ re ri Pixabꞌ
37 Aretaq ri Jesús xtoꞌtaj chubꞌixik waꞌ, xchꞌaw jun tataꞌ fariseo, 

xubꞌochiꞌj chi käwiꞌ rukꞌ cho ja. Xeꞌ kꞌu ri Jesús, xok bꞌi pa ri ja, xtꞌuyi chiꞌ 
ri mesa. 38 Ri fariseo xrilo chi aretaq xok ri Jesús che ri wiꞌm, man xubꞌan 
tä ri kubꞌij pa ri ki pixabꞌ ri fariseos, ri e naqꞌatal chubꞌanik aretaq käbꞌan 
ri chꞌajow qꞌabꞌaj. Ri fariseo jun wi xrilo. 39 Xubꞌij ri Qajaw Jesús che: 
Ri alaq fariseos, kächꞌaj alaq ri rij ri laq xuqujeꞌ ri rij ri vaso. Are kꞌu pa 
animaꞌ alaq kꞌo wi ri lawaloyil, kꞌo ri itzel rayinik alaq, —kächaꞌ. 40 ¡Kon 
taq winaq! ¿A mat etam alaq chi ri Dios ri xbꞌanow ri rij jun winaq are riꞌ 
ri xbꞌanow ri ranimaꞌ xuqujeꞌ? 41 Bꞌana bꞌaꞌ alaq utzil rech kel na ri etzelal 
pa ri animaꞌ alaq. Je riꞌ ronojel käkanaj na kan chꞌajchꞌoj, —kächaꞌ.

42 ¡Kꞌäx ech alaq, fariseos! Ri alaq käya alaq ru lajujil ri qꞌebꞌun, ri 
ruda, xuqujeꞌ ronojel u wäch ichaj. Käya kꞌu kan alaq ri u bꞌanik ri utzil, 
man qas tä kꞌu loqꞌ ri Dios chuwäch alaq. Are kꞌu waꞌ ri rajwaxik käbꞌan 
na alaq, man käya tä kꞌu kan alaq ru bꞌanik ri juleꞌ chik, —kächaꞌ.

43 ¡Kꞌäx ech alaq, fariseos! Kaj alaq ri tꞌuyulibꞌal kech nimaq ki bꞌanik 
pa ri rachoch Dios, xuqujeꞌ kaj alaq chi nim kil wi alaq, chi utz chꞌabꞌexik 
alaq käbꞌan pa taq ri bꞌe, —kächaꞌ.

44 ¡Kꞌäx ech alaq, fariseos, xuqujeꞌ ri alaq tijonelabꞌ re ri Pixabꞌ! Ri alaq 
onojel alaq xaq kiebꞌ wäch alaq. Ri alaq junam alaq kukꞌ ri muqubꞌal ri 
man keilitaj taj. Kebꞌin kꞌu ri winaq pa ki wiꞌ ri muqubꞌal, man ketam taj 
chi kꞌo qꞌayinaq taq bꞌaq chupam, —xchaꞌ.

45 Jun chke ri tijonelabꞌ re ri Pixabꞌ xchꞌawik, xubꞌij che: Ajtij, aretaq 
käbꞌij la waꞌ, uj xuqujeꞌ kujyoqꞌ la, —xcha che.

46 Xubꞌij kꞌu ri Jesús chke: ¡Kꞌäx ech alaq xuqujeꞌ, alaq tijonelabꞌ re ri 
Pixabꞌ! Rumal chi käya alaq kꞌia taq pixabꞌ chke ri winaq jeꞌ ta ne chi e 
nimaq taq eqaꞌn ri käya alaq chkij. Kꞌäx kꞌu ri keqaꞌxik kumal ri winaq. 
Ri alaq kꞌut man kꞌo tä jas käbꞌan alaq che ki toꞌik ri e areꞌ, —kächaꞌ.

47 ¡Kꞌäx ech alaq! Keyak alaq ri muqubꞌal taq ja ri e muqum wi ri ojer 
taq qꞌalajisal re ru Loqꞌ Pixabꞌ ri Dios ri xekämisax kumal ri mam alaq. 
48 Qas tzij chi ri alaq, alaq qꞌalajisal taq ke ri xkaꞌn ri mam alaq, xuqujeꞌ 
junam wäch alaq kukꞌ ri mam alaq. E areꞌ xekämisanik, ri alaq kꞌut keyak 
alaq ri muqubꞌal taq ja ri e muqum wi, —kächaꞌ.

49 Rumal rech waꞌ kubꞌij ri Dios rukꞌ ru nojibꞌal: “Keintaq na bꞌik 
qꞌalajisal taq re ri Loqꞌalaj nu Pixabꞌ, xuqujeꞌ juleꞌ taq nu taqoꞌn chik. Ri 
winaq kꞌut kekikämisaj na jujun chke ri nu taqoꞌn. Jujun kꞌut käkaꞌn na 
kꞌäx chke,” —xcha ri Dios, —kächaꞌ. 50 U bꞌim waꞌ ri Dios rech ri winaq re 
taq we qꞌij junabꞌ riꞌ käkꞌäjisax ki wäch rumal ri ki kämisaxik konojel ri 
u qꞌalajisanelabꞌ ri Dios ri e kämisam tzpa ru bꞌanik ru wächulew petinaq 
loq. 51 Are kꞌu tzje waꞌ ru kämisaxik ri tat Abel, xuqujeꞌ ru kämisaxik 
ri tat Zacarías ri xkäm chkixol ri taꞌbꞌal toqꞌobꞌ rukꞌ ri loqꞌalaj kꞌolibꞌal 

ri sibꞌalaj äwas chi kok bꞌi xa apachinoq, ri kꞌo pa ri nimalaj rachoch ri 
Dios. Jeꞌ kinbꞌij waꞌ che alaq chi ri winaq re we qꞌij junabꞌ riꞌ, e are waꞌ ri 
kekeqlej na waꞌ, —xchaꞌ.

52 ¡Kꞌäx ech alaq, tijonelabꞌ re ri Pixabꞌ! Etam alaq jas u riqik ronojel u 
wäch noꞌj. Kꞌuꞌm kꞌu alaq waꞌ we etamanik riꞌ chkiwäch ri juleꞌ taq winaq 
chik. Ri alaq kꞌut, man käbꞌan tä alaq jas u bꞌeyal ri etamanik riꞌ, —xcha 
ri Jesús chke.

53 Elem kꞌu kubꞌan bꞌi ri Jesús, ri tijonelabꞌ re ri Pixabꞌ xuqujeꞌ ri fariseos 
sibꞌalaj xpe koyowal che. Xkikoj ki chuqꞌabꞌ. Xkichap u kꞌotik u chiꞌ chkij kꞌia 
taq tzij. 54 Xkikꞌakꞌlebꞌej kꞌu u taꞌik jun tzij pu chiꞌ rech käkaꞌn tzijtal chrij.

Ri Jesús kuya tijonik chrij ri kawächil

12  1 Xkimulij kꞌu kibꞌ sibꞌalaj kꞌia winaq je riꞌ chi käkitakꞌalela kibꞌ. 
Ri Jesús xeutzijobꞌej ru tijoxelabꞌ nabꞌe, xubꞌij chke: Chichajij 

iwibꞌ chuwäch ri ki chꞌamil ri tataꞌibꞌ fariseos. Ri chꞌäm ri kinbꞌij chiwe 
man qas tä chꞌäm waꞌ, xane are ri ki noꞌj ri fariseos ri xaq kiebꞌ ki wäch 
ri kinjunamaj rukꞌ ri chꞌäm, —kächaꞌ. 2 Man kꞌo tä kꞌu ri chꞌuqtalik ri mat 
käqꞌalajin na. Man kꞌo tä kꞌu ri kꞌuꞌtalik ri mat ketamataj na. 3 Ri i tzijom 
pa qꞌequm, kätatabꞌex na waꞌ pa saqil. Ri i jasjatem xuqujeꞌ ri kibꞌan pa ri 
ja, kätzijox na waꞌ pa ri bꞌe, —xcha chke.

Waral kätzijox wi jachin chuwäch ri rajwaxik käqaxej wi qibꞌ
4 Kinbꞌij kꞌu chiwe ix, qachalal, chi mixej iwibꞌ chkiwäch ri kekämisan 

ri cuerpo, te kꞌu riꞌ man kꞌo tä chi ri kekowin chubꞌanik chiwe. 5 Kinkꞌut 
na in jachin chuwäch ri rajwaxik kixej wi iwibꞌ. Are chixej iwibꞌ riꞌ 
chuwäch ri jun ri käkowinik kixukꞌiäq bꞌi pa ri qꞌaqꞌ aretaq ix u kämisam 
chik. Jeꞌ kinbꞌij chiwe, are chixej iwibꞌ chuwäch waꞌ, —xcha chke.

6 ¿A mat kiebꞌ centavos kekꞌiyix wi jobꞌ chiꞌch? Man kꞌo tä kꞌu jun chke 
we alaj taq chikop riꞌ ri käsach pu jolom ri Dios. 7 Xuqujeꞌ retam ri Dios 
joropaꞌ ri rismal i wiꞌ e kꞌolik. Mixej bꞌa iwibꞌ. Más ix loqꞌ na ix chkiwäch 
kꞌia taq chiꞌch, —xcha ri Jesús chke.

Ri Jesús kutzijoj jas käkaꞌn ri winaq ri kuqꞌalajisaj 
ri Areꞌ chkiwäch nikꞌiaj winaq chik

8 Jeꞌ kinbꞌij chiwe chi apachin ri kutzijoj chkiwäch ri winaq chi are wachiꞌl 
in, in riꞌ ri Ralkꞌual ri Dios ri Qas Winaq, kinbꞌij na chkiwäch ri ángeles re ri 
Dios chi wech in we winaq riꞌ. 9 Apachin kꞌu ri kubꞌij chkiwäch ri winaq chi 
man retam tä nu wäch in, kinbꞌij kꞌu na in chkiwäch ri ángeles re ri Dios chi 
man wetam tä u wäch we winaq riꞌ, —kächa chke.

10 Apachike winaq ri käyoqꞌon chwe in, in riꞌ ri Ralkꞌual ri Dios ri Qas 
Winaq, käsach na u mak waꞌ. Apachin kꞌu ri kubꞌij ri äwas u bꞌixik chrij ri 
Loqꞌalaj Espíritu re ri Dios, man käsach tä na u mak riꞌ, —kächaꞌ.

11 Aretaq kixkichap ri winaq, kixkikꞌam bꞌi chkiwäch ri ki nimaqil ri 
winaq re ri rachoch Dios o chkiwäch ri qꞌatal taq tzij, xuqujeꞌ chkiwäch ri 
nikꞌiaj taq taqanelabꞌ, mixej iwibꞌ che jas ri rajwaxik kibꞌij o jas kitoꞌbꞌej 
iwibꞌ. 12 Are kꞌu ri Loqꞌalaj Espíritu kuya na chiwe pa we hora riꞌ jas ri 
rajwaxik u bꞌixik iwumal, —xcha ri Jesús chke.

Waral kätzijox wi ri qꞌinomalaj achi ri kuchomaj ri man jikom taj
13 Jun chke ri winaq xubꞌij che ri Jesús: Bꞌij la che ri wachalal chi kuya 

we ri echbꞌal, —xcha riꞌ.
14 Xchꞌaw ri Jesús, xubꞌij che: Tat, man in kojom tä che qꞌatal tzij puwiꞌ 

alaq. Xuqujeꞌ man in kꞌo tä che jachal echbꞌal, —xcha che.
15 Xubꞌij kꞌu chke konojel: Chilampe alaq chi kächajij ibꞌ alaq chuwäch 

ru rayixik kꞌia u wäch jastaq ajuwächulew. Pune e kꞌo kꞌia ri jastaq re jun 
winaq, man are tä riꞌ ri käyoꞌw ru kꞌaslemal, —xcha chke.

16 Ri Jesús xukoj chi na jun kꞌutbꞌal chkiwäch, xubꞌij: Kꞌo jun achi ri 
sibꞌalaj qꞌinom. Sibꞌalaj nim ru wächinik ri rulew xuyaꞌ. 17 Kächoman 
kꞌu ri achi pa ranimaꞌ, kubꞌij: “¿Jas kinbꞌan na? Man kꞌo tä chi kꞌolibꞌal 
jawijeꞌ kinya wi ri nu jal,” —kächa riꞌ. 18 Xuchomaj pa ranimaꞌ, xubꞌij: 
“Are waꞌ ri kinbꞌan na. Keinyojij na ri nu kꞌuja, keinyak na jujun chik 
más nimaq. Kinya na ri nu jal, xuqujeꞌ taq ri jastaq we chkipam waꞌ. 
19 Te kꞌu riꞌ aretaq kintoꞌtaj chubꞌanik waꞌ kinbꞌij na chwe chbꞌil wibꞌ: 
Tuxlanoq, twoꞌq, chabꞌana a nimaqꞌij rumal chi e kꞌia ri jastaq awe ri a 
kꞌolom. Kubꞌan na waꞌ che kꞌia junabꞌ,” —kincha na in, —kächa ri Jesús. 
20 Xubꞌij kꞌu ri Dios che: “¡Konalaj achi! Kämik chaqꞌabꞌ katkämik, kel na 
rawanimaꞌ. ¿Jachin lo ajchaqꞌel kan ri jastaq ri a kꞌolom?” —xcha ri Dios 
che, —kächa ri Jesús. 21 Je riꞌ ri kukꞌulmaj ri winaq ri kumulij qꞌinomal 
che chbꞌil ribꞌ, man qꞌinom tä kꞌu waꞌ cho ri Dios, —xcha ri Jesús chke.

Ri Dios keuchajij ri ralkꞌual
22 Xubꞌij kꞌu ri Jesús chke ru tijoxelabꞌ: Rumal riꞌ kinbꞌij chiwe chi 

mixok il che ri i kꞌaslemal, jas ri kitijo, jas ri iwatzꞌiaq kikojo. 23 Nim kꞌu 
na u bꞌanik ri i kꞌaslemal chuwäch ri wa. Nim na u bꞌanik ri i cuerpo 
chuwäch ri atzꞌiaq, —kächaꞌ. 24 ¡Cheiwilampe ri joj! Man käkitik tä abꞌix, 
man kꞌo tä kꞌu jachꞌ käkaꞌno. Man kꞌo tä jawijeꞌ kekikꞌol wi ri jastaq ke, 
man kꞌo tä kꞌu ki kꞌuja. Are kꞌu ri Dios ketzuquwik. Ri ix kꞌut más ix loqꞌ 
na chkiwäch ri chikop ajuwokaj, —kächaꞌ. 25 ¿Jachin ta kꞌu ne chiwe ix 
käkowinik käkꞌasi na kiebꞌ oxibꞌ junabꞌ chik xaq pa re wi? Man kꞌo taj, 
—kächaꞌ. 26 We man kixkowin tä chubꞌanik jun jasach ri nitzꞌ na, ¿jas che 
kixok il chke ri juleꞌ jastaq chik? —kächaꞌ.

27 Chiwilampe ri kotzꞌij, jas käkaꞌno kekꞌiyik. Man kechakun taj, man 
kꞌo tä kꞌu kiem käkaꞌno. Pune ta ne je riꞌ, kinbꞌij chiwe chi ri nim taqanel 
Salomón ojer rukꞌ ronojel ru qꞌinomal man jeꞌ tä ratzꞌiaq waꞌ xukojo jas 

jun chke we kotzꞌij riꞌ. 28 We ri Dios jeꞌ kubꞌan waꞌ che katzꞌiaq ri qꞌayes 
ri e kꞌo kämik pa juyubꞌ, chuweq kꞌut keyiꞌ pa ri qꞌaqꞌ, ¿a mat kärilij 
riꞌ ri Dios ri iwatzꞌiaq ix? —kächaꞌ. ¡Ay ri ix, ix achijabꞌ ri xaq jubꞌiqꞌ 
kixkojonik! 29 ¡Mixok bꞌaꞌ il che jas kitijo, mixej kꞌu iwibꞌ rumal waꞌ! 
30 Konojel we jastaq riꞌ ronojel qꞌij qas käkitzukuj ri nikꞌiaj winaq chik 
ajuwächulew. Ri i Tat kꞌut retam jachike ri kajwataj chiwe ix, —kächaꞌ. 
31 Chixchakun bꞌaꞌ nabꞌe chujikibꞌaꞌxik ru taqanik ri Dios, kiriq kꞌu na 
xuqujeꞌ ri nikꞌiaj jastaq chik ri e rajwaxik chiwe, —xcha ri Jesús chke.

Kꞌo bꞌaꞌ i qꞌinomal chikaj
32 Pune ri ix man ix kꞌia taj, mixej bꞌaꞌ iwibꞌ. Rumal chi käkikot ranimaꞌ 

ri qa Tat chuyaꞌik chiwe chi kixkꞌoji na pa ru taqanik ri Dios. 33 Chikꞌiyij 
ri jastaq iwe, chisipaj ri rajil chke ri mebꞌaꞌibꞌ. Je riꞌ käyiꞌ na chiwe jun 
iwechbꞌal pa ri kaj ri man käqꞌelobꞌ taj. Käyiꞌ na xuqujeꞌ jun qꞌinomal 
chikaj ri man kꞌo tä u kꞌisik. Man kopan tä kꞌu elaqꞌom chilaꞌ, man 
kächikopir tä waꞌ, —kächaꞌ. 34 Jun winaq are amaqꞌel kuchomaj ri jastaq 
re. We kꞌo ri iwech ix pa ri kaj, are kichomaj na ri kꞌo chikaj, man xuwi tä 
riꞌ ri kꞌo cho ruwächulew, —xcha ri Jesús chke.

Chiweyej na ru petbꞌal ri Jesucristo
35 Chisukꞌumaj bꞌaꞌ iwibꞌ, chitzija kꞌu ri i candela chukꞌulaxik ri Iwajaw. 

36 Jeꞌ kibꞌano jas ri käkaꞌn ri patäninelabꞌ ri keyeꞌm u kꞌulaxik ri ki patrón 
kätzelej loq pa jun kꞌulanem, rech aretaq kulik, kächꞌaw chiꞌ ri porta, 
chanim käkitor chuwäch. 37 Utz ke ri patäninelabꞌ riꞌ ri keriqtaj na rumal 
ri ki patrón chi e kꞌaslik aretaq kätzelej loq. Qas tzij kinbꞌij chiwe chi 
ri ki patrón keutꞌuyubꞌaꞌ na chiꞌ ri mesa, kusukꞌumaj na ribꞌ rech kuya 
ke ri ki wa, —kächaꞌ. 38 Pune ta kꞌä teꞌ kul ri ki patrón pa nikꞌiaj aqꞌabꞌ, 
pune sibꞌalaj aqꞌabꞌ, we kärilo chi e kꞌaslik, utz ke ri patäninelabꞌ riꞌ, —
xchaꞌ. 39 Chichꞌobꞌo bꞌaꞌ waꞌ chi we ta jun ajchaqꞌel ja käretamaj jachike 
hora kopan ri elaqꞌom, käkꞌaskꞌat na riꞌ, man kuyaꞌ tä riꞌ chi kokbꞌex ri 
rachoch, —kächaꞌ. 40 Chiwila bꞌaꞌ chi ri ix, ix sukꞌumatal chik rumal 
chi kätzelej na loq ri Ralkꞌual ri Dios ri Qas Winaq pa ri hora ri man 
kichomaj taj, —xcha ri Jesús chke.

Ri utzalaj patäninel rukꞌ ri patäninel ri man utz taj
41 Te riꞌ xubꞌij ri tat Pedro che: Qajaw, ¿a xtzijoj la waꞌ we kꞌutbꞌal riꞌ 

xaq xuwi chqe uj? ¿A mat chke konojel? —xcha che.
42 Xubꞌij ri Qajaw Jesús: ¿Jachin lo ri jun utzalaj patäninel ri sibꞌalaj kꞌo 

u noꞌj? We patäninel riꞌ are käkoj na rumal ru patrón pa ki wiꞌ ri nikꞌiaj 
patäninelabꞌ chik rech kuya ri ki wa ronojel qꞌij. 43 Utz re ri patäninel riꞌ 
ri käriqtajik chi tajin kubꞌan ru chak aretaq kopan ru patrón, —kächaꞌ. 
44 Are qas tzij ri kinbꞌij chiwe chi ri patrón kukoj na ri patäninel riꞌ pa ki 

SAN LUCAS 12

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



165

wiꞌ konojel ri jastaq re. 45 Qachomaj bꞌaꞌ jas kukꞌulmaj na we man utz tä 
kubꞌan ri patäninel riꞌ, xane ri areꞌ kuchomaj chi xa käbꞌeytaj ru patrón, 
kuchaplej kꞌu ri u bꞌanik kꞌäx chke ri nikꞌiaj ajchakibꞌ chik xuqujeꞌ chke ri 
ajikꞌabꞌ, xuqujeꞌ ne kuchaplej u bꞌanik nimaqꞌij. Xa sibꞌalaj käwiꞌk, xuqujeꞌ 
käqꞌabꞌarik. 46 Xaq teꞌtalik kꞌut kul ru patrón pa jun qꞌij ri man kuchomaj 
tä riꞌ ri patäninel, pa jun hora ri man retam taj. Qas tzij chi sibꞌalaj 
käkꞌäjisax na u wäch ri patäninel riꞌ rumal chi man jikom tä ri ranimaꞌ 
chubꞌanik ronojel ri xtaqan wi ri rajaw, —kächaꞌ.

47 Ri patäninel ri kuchꞌobꞌo jas ru rayinik ru patrón, te kꞌu riꞌ man 
kujikibꞌa tä kꞌu ribꞌ, man käniman tä kꞌu che, are kꞌu waꞌ we winaq riꞌ 
sibꞌalaj käkꞌäjisax na u wäch. 48 Ri patäninel kꞌut ri man kuchꞌobꞌ tä ru 
rayinik ru patrón, kubꞌan kꞌut jachike ri taqal wi u kꞌäjisaxik u wäch, 
kätan na riꞌ ri kꞌäjisabꞌal u wäch ri käbꞌan na che. We jun winaq kuya ribꞌ 
pa kꞌolibꞌal re eqleꞌn, nim waꞌ ri kätaꞌ na che kumal ri nikꞌiaj winaq chik. 
We ri winaq ki jikibꞌam wi kanimaꞌ che jun winaq chik, kꞌia kꞌu ri utzil 
käkitaꞌ che we winaq riꞌ, —xcha ri Jesús chke.

Ri Jesús kutzijoj ri chꞌoj ri käpe cho ruwächulew rumal
49 Xinpe in rech kinya tijonik chke ri winaq ajuwächulew. We tijonik riꞌ 

are jeꞌ jas ru tꞌiqik qꞌaqꞌ cho taq ri juyubꞌ. Kwaj ta na chi ya tajin käkꞌat 
chi we qꞌaqꞌ riꞌ, —kächa chke. 50 Kꞌo na jun nimalaj kꞌäx ri rajwaxik 
kinriqo. Kwaj ta na chi xbꞌantaj ta kan ri kꞌäx riꞌ, xintoꞌtaj ta kꞌu che, 
—kächa ri Jesús. 51 ¿A kichomaj ix chi in petinaq rech xa käkꞌoji utzil 
chkixol ri winaq ajuwächulew? ¡Man jeꞌ taj! Xane xinpe in chubꞌanik 
chꞌoj. 52 Tzkämik riꞌ kächap na bꞌi u bꞌanik we chꞌoj riꞌ. Jobꞌ winaq ri e 
kꞌo pa jun ja käkikꞌulelaj na kibꞌ, ri oxibꞌ chkij ri kiebꞌ, ri kiebꞌ chik chkij 
ri oxibꞌ. 53 Käbꞌantaj na chꞌoj, jun tataꞌ kukꞌulelaj na ru kꞌojol, ru kꞌojol 
kꞌut kukꞌulelaj na ru tat, xuqujeꞌ ri chichuꞌ kukꞌulelaj na ri ral ali, ri ali 
kukꞌulelaj na ru nan, xuqujeꞌ ne ri jun ali chik kukꞌulelaj na ri ralibꞌ 
chichuꞌ, ri ralibꞌ chichuꞌ kꞌut kukꞌulelaj na ri areꞌ, —xcha ri Jesús chke.

Ri Jesús kuya tijonik chrij ri qꞌij junabꞌ riꞌ
54 Xubꞌij kꞌu ri Jesús chke ri kꞌialaj winaq: We kiwil ri sutzꞌ ri käpaqi 

loq, chanim kibꞌij: Kraj käpe jäbꞌ, —kixchaꞌ. Jeꞌ kꞌu käkꞌulmatajik, —
kächaꞌ. 55 Aretaq käxuli ri kiäqiqꞌ, kibꞌij: Käpe na ri saqꞌij, —kixchaꞌ. Jeꞌ 
käkꞌulmatajik, —kächaꞌ. 56 ¡Ri alaq, xa kiebꞌ wäch alaq! Kächobꞌ alaq ri u 
wo ri kaj xuqujeꞌ ruwächulew. ¿Jas che man kächꞌobꞌ tä alaq jas u wäch 
waꞌ we qꞌij junabꞌ riꞌ? —xcha chke.

Rajwaxik chi jun winaq kärutzirisaj ribꞌ rukꞌ ru kꞌulel
57 ¿Jas che man kächomaj tä alaq jas riꞌ ri qas jikom, jas riꞌ ri man qas 

jikom taj? 58 Aretaq keꞌ alaq cho ri qꞌatal tzij achiꞌl alaq ri kꞌulel alaq, 

tijaꞌ bꞌaꞌ qꞌij alaq che rutzirisaxik ibꞌ alaq pa ri bꞌe, rech man käkꞌam tä 
bꞌi alaq cho ri qꞌatal tzij. Are kꞌu ri qꞌatal tzij käjachow alaq pu qꞌabꞌ ri 
mayor. Ri mayor kꞌut käyoꞌw kan alaq pa cheꞌ. 59 Qas tzij ri kinbꞌij chi 
man kel tä na alaq pa cheꞌ kꞌä kätoj na alaq ri kꞌisbꞌal centavo re ri multa, 
—xcha ri Jesús chke.

Rajwaxik u kꞌexik ri ranimaꞌ jun rech man käsach tä u wäch

13  1 Pa ri qꞌij riꞌ e kꞌo jujun winaq chilaꞌ ri xkitzijobꞌej ri Jesús 
chkij ri winaq aj Galilea ri xeukämisaj ri tat Pilato, xuyuj kꞌu 

ri ki kikꞌel rukꞌ ri ki kikꞌel ri awaj ri xekämisax che ki sipaxik cho ri 
Dios. 2 Xchꞌaw chi ri Jesús, xubꞌij chke: ¿A kächomaj alaq chi ri winaq 
aj Galilea xkiriq waꞌ we nimalaj kꞌäx riꞌ xa rumal chi más e ajmakibꞌ na 
chkiwäch ri nikꞌiaj ki winaqil chik? 3 Man jeꞌ ta waꞌ, —kächaꞌ. We ri alaq 
man käkꞌex tä ri animaꞌ alaq, xuqujeꞌ ri chomanik alaq, käsach na wäch 
alaq onojel alaq xuqujeꞌ, —xcha chke. 4 Xuqujeꞌ e kꞌo ri wajxaq lajuj winaq 
ri xekäm pa Siloé rumal jun nimalaj ja ri xtzaq pa ki wiꞌ. ¿A kächomaj 
alaq chi más e lawalo na we winaq riꞌ chkiwäch ri nikꞌiaj winaq chik ri e 
kꞌo pa Jerusalén? 5 Man jeꞌ taj, —kächaꞌ. We ri alaq man käkꞌex tä animaꞌ 
alaq, xuqujeꞌ man käkꞌex tä chomanik alaq, käsach na wäch alaq onojel 
alaq xuqujeꞌ, —xcha ri Jesús chke.

Ri Jesús kutzijoj ri kꞌutbꞌal chrij ri u cheꞌal higos ri man käwächin taj
6 Ri Jesús xutzijoj xuqujeꞌ we kꞌutbꞌal riꞌ chuyaꞌik tijonik chke, xubꞌij: 

Jun achi, kꞌo jun u cheꞌal higos rukꞌ, tiktal kꞌut pa ru tikbꞌal uvas. Xeꞌ kꞌu 
ri achi chutzukuxik ri u wäch ri cheꞌ riꞌ, man kꞌo tä kꞌu xuriqo. 7 Xubꞌij 
che ri chajil tikbꞌal uvas: “Chawilampeꞌ chi xkeꞌ oxibꞌ junabꞌ kinpe 
chutzukuxik u wäch ri cheꞌ riꞌ, man kꞌo tä kꞌu kinriqo,” —xchaꞌ, —kächa 
ri Jesús. “Chatꞌoyo bꞌaꞌ. Xaq kꞌu loqꞌ käkꞌoji waral pa ri wulew,” —kächaꞌ. 
8 Xchꞌaw chi ri chajinel, xubꞌij che: “Tat, ya la kanoq xaq xuwi che we 
junabꞌ chik riꞌ. Kinkꞌot na rij, kinmesaj na. 9 We ne käwächin ne pa we 
jun junabꞌ chik riꞌ, utz u bꞌanom. We kꞌu man käwächin taj, käqatꞌoy na 
apanoq,” —xcha che ru patrón, —xcha ri Jesús chke.

Ri u kunaxik jun ixoq ru qꞌusum ribꞌ pa ri qꞌij re uxlanem
10 Pa jun qꞌij re uxlanem ri Jesús tajin kuya tijonik pa jun chke ri 

rachoch Dios. 11 Kꞌo kꞌu jun chichuꞌ chilaꞌ ri wajxaq lajuj junabꞌ yawabꞌ 
rumal jun itzelalaj espíritu. U qꞌusum ribꞌ käbꞌinik, man käkowin tä chik 
chujikomisaxik ribꞌ. 12 Aretaq ri Jesús xrilo, xusikꞌij ri chichuꞌ, xubꞌij che: 
Nan, kunam chi la che ri yabꞌil la, —xcha che.

13 Xuya ru qꞌabꞌ puwiꞌ ri chichuꞌ. Chanim kꞌut xkowinik xujikomisaj 
ribꞌ. Xunimarisaj kꞌu u qꞌij ri Dios. 14 Ri ki nimal ri winaq pa ri rachoch 
Dios sibꞌalaj xpe royowal rumal chi ri Jesús xubꞌan kunanik pa ri qꞌij 

re uxlanem. Xubꞌij ri achi chke ri winaq: Xaq xuwi waqibꞌ qꞌij rajwaxik 
kixchakunik. Chixpet pa taq we qꞌij riꞌ rech kixkunaxik, mixpe kꞌu pa ri 
qꞌij re uxlanem, —xcha chke.

15 Xchꞌaw chi ri Jesús, xubꞌij che: ¡Ri alaq xaq kiebꞌ wäch alaq! 
Chjujunal alaq käkir alaq ri wakäx, ri burro pa ri rechaꞌbꞌal pa ri qꞌij 
re uxlanem, käkꞌam kꞌu bꞌi alaq rech kutija u joron. 16 Waꞌ we ixoq riꞌ, 
rachalaxik ri qa mam Abraham, yututal kꞌu rumal ri Satanás wajxaq lajuj 
junabꞌ. ¿A mat rajwaxik u kirik waꞌ che we yabꞌil riꞌ pa ri qꞌij re uxlanem? 
—xcha che. ¡Jeꞌ, je riꞌ!

17 Aretaq ri Jesús xubꞌij waꞌ, konojel ri kekꞌulelanik xekꞌixik. Are kꞌu 
konojel ri nikꞌiaj winaq chik sibꞌalaj xekikotik kumal taq ri kajmabꞌal ri 
tajin kubꞌan ri Jesús. Sibꞌalaj nim xekilo ri xubꞌan ri Jesús.

Ri Jesús kuya tijonik chrij jun ijaꞌ re mostaza
18 Xubꞌij kꞌu ri Jesús: ¿Jas rukꞌ junam wi ru taqanik ri Dios pa ki wiꞌ ri 

winaq? ¿Jas ta rukꞌ kinjunamaj wi waꞌ? —kächaꞌ. 19 Are jeꞌ jas jun ijaꞌ re 
mostaza. Jun winaq kukꞌam bꞌi ri ijaꞌ riꞌ, kutik pa rulew. Käkꞌiyik, kubꞌan 
nim jeꞌ jas kubꞌan jun cheꞌ käkꞌiyik. Ri chikop ajuwokaj käkaꞌn ri ki sok 
pa taq ri u qꞌabꞌ ri cheꞌ riꞌ, —xcha chke.

Ri Jesús kuya tijonik chrij ri chꞌäm
20 Xubꞌij ri Jesús xuqujeꞌ: ¿Jas ta rukꞌ kinjunamaj wi ru taqanik ri Dios? 

—kächaꞌ. 21 Are jeꞌ jas ri chꞌäm ri kuya jun chichuꞌ rukꞌ oxibꞌ pajbꞌal kꞌäj 
re kaxlan wa, rech kächꞌämir ronojel ri qꞌor, —xcha chke.

Qatij bꞌaꞌ qa chuqꞌabꞌ rech kujok bꞌi pa ri uchija ri latzꞌ u wäch
22 Bꞌenam re ri Jesús pa Jerusalén, xeusolij kan ronojel tinimit, ri 

nimaq xuqujeꞌ ri chꞌutiq, xuya kꞌu tijonik chilaꞌ. 23 Kꞌo kꞌu jun ri xutaꞌ 
che ri Jesús: Tat, ¿a xa e kiebꞌ oxibꞌ riꞌ ri winaq ri käkiriq ri u tobꞌanik ri 
Dios? —xcha che.

Xchꞌaw chi ri Jesús, xubꞌij chke ri winaq: 24 Kätij chuqꞌabꞌ alaq rech 
kok alaq pa ri uchija ri sibꞌalaj latzꞌ u wäch. Jeꞌ kinbꞌij chi e kꞌia ri käkitij 
na ki qꞌij rech kebꞌokik, man kekowin tä kꞌut, —xcha chke. 25 Te kꞌu riꞌ, 
aretaq ri ajchaqꞌel ja u tzꞌapim ri porta, ri alaq ri xaq takꞌatoj alaq cho ri 
ja, kächꞌaw na alaq chuchiꞌ ri ja, käbꞌij na alaq: “Qajaw, Qajaw, toro la ri 
porta chqawäch,” —kächa na alaq che. Kächꞌaw kꞌu na loq ri ajchaqꞌel 
ja, kubꞌij na: “Ri in man kinchꞌobꞌ tä wäch alaq, xuqujeꞌ man wetam taj 
jawijeꞌ kel wi alaq,” —kächa riꞌ. 26 Kächaplej kꞌu na alaq kächꞌaw alaq, 
käbꞌij alaq che: “Uj woqinaq yaꞌ ukꞌ la, xuqujeꞌ ri lal yoꞌm la tijonik pa taq 
ri bꞌe re ri qa tinimit,” —kächa na alaq. 27 Kubꞌij na ri ajchaqꞌel ja: “Xinbꞌij 
chech alaq chi ri in man wetam taj jawijeꞌ ri kel wi alaq chiꞌ. Chel bꞌi 
alaq, alaq bꞌanal taq etzelal,” —kächa na ri areꞌ. 28 Are chiꞌ kꞌut käbꞌan wi 

SAN LUCAS 13

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



168

na alaq ri oqꞌej, xuqujeꞌ ri quchꞌuchꞌem wareyaj rumal ri kꞌäx aretaq kil 
alaq chi ri qa mam Abraham, ri qa mam Isaac, ri qa mam Jacob, xuqujeꞌ 
konojel ri qꞌalajisal taq re ru Loqꞌ Pixabꞌ ri Dios e kꞌo chilaꞌ jawijeꞌ ri Dios 
kätaqan wi. Ri alaq kꞌut, man kꞌo tä alaq kukꞌ rumal chi esam chi alaq 
apanoq. 29 Keopan kꞌu na winaq ajrelbꞌal qꞌij, aj u qajbꞌal qꞌij, xuqujeꞌ 
winaq aj u wikiäqꞌabꞌ ri relbꞌal qꞌij, aj u mox relbꞌal qꞌij, ketꞌuyi na chiꞌ 
ri mesa che wiꞌm jawijeꞌ kätaqan wi ri Dios, —kächaꞌ. 30 Jujun kꞌu chke 
ri winaq ri man nim tä keil wi kämik sibꞌalaj nim keil wi na pa ri qꞌij riꞌ. 
Are kꞌu jujun chke ri winaq ri sibꞌalaj nim keil wi kämik, man nim tä chi 
na keil wi pa ri qꞌij riꞌ, —xcha ri Jesús.

Ri Jesús käroqꞌej ki wäch ri winaq re ri tinimit Jerusalén
31 Pa ri qꞌij riꞌ xeopan nikꞌiaj tataꞌibꞌ fariseos rukꞌ ri Jesús, xkibꞌij che: 

¡Chel bꞌi la waral! ¡Chanej la! Are ri qꞌatal tzij Herodes kraj kukämisaj la, 
—xecha che.

32 Xubꞌij kꞌu ri Jesús chke: Jebꞌij alaq che we subꞌanel Herodes 
chi kämik xuqujeꞌ chuweq kinwesaj na itzel taq espíritus, xuqujeꞌ 
kinkunanik. Kꞌä teꞌ pa ri urox qꞌij kintoꞌtaj na che ri nu chak, —kächaꞌ, 
—kächa alaq che. 33 Rajwaxik kꞌut chi kämik, chuweq, käbꞌij kinbꞌan na u 
bꞌanik ri nu chak, —kächaꞌ. ¿A kuya lo käkämisax jun qꞌalajisal re ru Loqꞌ 
Pixabꞌ ri Dios pa jun tinimit chik, mat pa Jerusalén? Man jeꞌ taj, —xcha ri 
Jesús chke.

34 ¡Ay, winaq aj Jerusalén! Are kekämisaj alaq ri qꞌalajisal taq re ru 
Loqꞌ Pixabꞌ ri Dios, kebꞌan alaq che abꞌaj ri ketaq bꞌi ukꞌ alaq. ¡Kꞌia mul 
nu rayim ri mulixik alaq jas kubꞌan jun atiꞌt äkꞌ kumulij ri alaj taq ral 
chuxeꞌ ru xikꞌ, man kaj tä kꞌu alaq! —kächaꞌ. 35 Tampe alaq, käkanaj na 
kan ri achoch alaq, käwonobꞌax kꞌu na kanoq. Man kinil tä chi na alaq 
kꞌä kopan na ri qꞌij ri käbꞌij alaq: “Nim bꞌaꞌ ru qꞌij ri Jun ri u taqom loq ri 
Qajaw Dios,” —kächa na alaq, —xcha ri Jesús chke.

Ri Jesús kukunaj jun achi ri kꞌo sipoj che

14  1 Pa jun qꞌij re uxlanem xeꞌ ri Jesús cho rachoch jun chke ri ki 
nimal ri winaq, jun tataꞌ fariseo. Jelaꞌ xeꞌ wi che wiꞌm, tajin kꞌu 

kaluchiꞌx kumal ri nikꞌiaj tataꞌibꞌ fariseos. 2 Jun achi kꞌut ri kꞌo sipoj che 
kꞌo chilaꞌ chuwäch ri Jesús. 3 Xchꞌaw ri Jesús, xeuchꞌabꞌej ri tijonelabꞌ re ri 
Pixabꞌ xuqujeꞌ ri fariseos, xubꞌij: ¿A taqal u bꞌanik kunanik pa jun qꞌij re 
uxlanem? We ne man taqal taj, —xcha chke.

4 Man xechꞌaw tä kꞌu ri e areꞌ. Ri Jesús xukꞌam bꞌi ri yawabꞌ rukꞌ, 
xukunaj, xutaq bꞌik. 5 Xubꞌij kꞌu chke ri tataꞌibꞌ: We kꞌo ri burro alaq, ri 
wakäx alaq, ri kätzaq bꞌi pa jun kꞌuaꞌ pa ri qꞌij re uxlanem, ¿a mat kesaj 
alaq waꞌ chanim? —xcha chke. ¡Jeꞌ, je riꞌ!

6 Man xkiriq tä kꞌut jas xkibꞌij che.

Ri Jesús kuya tijonik chrij ru bꞌanik nimal
7 Xril ri Jesús jas xkaꞌn ri winaq ri e ulaꞌm, chi ri e areꞌ xkichaꞌ ri 

tꞌuyulibꞌal kech ri nimaq ki bꞌanik chiꞌ ri mesa. Xukoj jun kꞌutbꞌal chuyiꞌk 
tijonik chke, xubꞌij: 8 We käsikꞌix alaq che jun kꞌulanem, mätꞌuyi wi alaq 
pa taq ri tꞌuyulibꞌal kech ri nimaq ki bꞌanik. We ne käpe na jun winaq ri 
nim na u qꞌij chuwäch alaq ri xuqujeꞌ ulaꞌm rumal ri achi. 9 Kraj käpe ri 
tataꞌ ri xerulaj alaq ri xuqujeꞌ xrulaj ri jun winaq chik, kubꞌij che alaq: 
“Ya la ri tꞌuyulibꞌal la che we achi riꞌ,” —kächa na. Ri alaq kꞌut, pune 
sibꞌalaj käkꞌix alaq, käqꞌax na alaq riꞌ pa ri tꞌuyulibꞌal ri man qas tä 
nim u bꞌanik, —kächa ri Jesús chke. 10 Xane aretaq kulaꞌx alaq, tzukuj 
alaq ri tꞌuyulibꞌal ri man qas tä nim u bꞌanik, tꞌuyul alaq chilaꞌ, rech we 
käpe ri tataꞌ ri xerulaj alaq, kubꞌij ta na riꞌ che alaq: “Wachiꞌl, kꞌo jun 
tꞌuyulibꞌal ja leꞌ ri utz na che la,” —kächa na riꞌ. Qas känimarisax na qꞌij 
alaq chkiwäch konojel ri e kꞌo ukꞌ alaq chiꞌ ri mesa. 11 Ronojel winaq ri 
kunimarisaj ribꞌ, käqasax na u qꞌij ri areꞌ. Ri winaq ri man kunimarisaj tä 
ribꞌ, are kꞌu waꞌ känimarisax na u qꞌij, —xcha chke.

12 Xubꞌij kꞌu ri Jesús che ri tataꞌ ri xulaꞌnik: Aretaq käbꞌan la jun 
ulaꞌnem, we ne jun nimaqꞌij, meꞌulaj la xaq xuwi ri achiꞌl la, man xaq 
xuwi tä ri achalal la, o ri kꞌul taq ja la ri e qꞌinomabꞌ. We je riꞌ kraj ne jeꞌ 
käkaꞌn na waꞌ che la xuqujeꞌ chutojik u kꞌexel ri xbꞌan la chke. 13 Xane 
aretaq käbꞌan la jun ulaꞌnem, cheꞌulaj la ri winaq mebꞌaꞌibꞌ, ri winaq 
kutukaq kebꞌinik, ri chꞌokojibꞌ xuqujeꞌ ri man kekaꞌy taj. 14 Utz kꞌu na ri e 
la rumal chi man kekowin tä ri e areꞌ chutojik u kꞌexel waꞌ che la. Käyiꞌ 
kꞌu na u kꞌexel che la pa ri qꞌij re ri ki kꞌastajik ri winaq ri jikom kanimaꞌ 
chkixol ri käminaqibꞌ, —xcha ri Jesús che.

Ri Jesús kuya jun kꞌutbꞌal chrij jun nimalaj wiꞌm
15 Xuta kꞌu waꞌ jun chke ri e tꞌuyul rukꞌ ri Jesús chiꞌ ri mesa, xubꞌij che: 

Utz re ri kok na che wiꞌm chilaꞌ jawijeꞌ ri kätaqan wi ri Dios, —xcha che.
16 Xchꞌaw chi ri Jesús, xubꞌij che: Jumul riꞌ jun achi xubꞌan jun nimalaj 

ulaꞌnem. E kꞌia kꞌu ri xeusikꞌij. 17 Pa ri hora re ri wiꞌm ri achi xutaq bꞌik jun 
patänil re chubꞌixik chke ri e sikꞌim: “Saꞌj alaq, ya xutzir ronojel,” —xcha 
chke. 18 Junam kꞌut xkichaplej resaxik kibꞌ konojel. Xubꞌij ri nabꞌe winaq 
che ri patäninel: “Nu loqꞌom chꞌäqap wulew,” —kächaꞌ. “Rajwaxik chi kineꞌ 
che rilik. Chabꞌij che ri a patrón chi chubꞌana toqꞌobꞌ chwe, chusacha nu 
mak, man kineꞌ taj,” —xchaꞌ. 19 Xubꞌij jun winaq chik: “Nu loqꞌom jobꞌ kꞌulaj 
wakäx, kinwil na jas käkaꞌno kechakunik,” —kächaꞌ. “Chubꞌana toqꞌobꞌ chwe, 
chusacha nu mak, man kineꞌ taj,” —kächa riꞌ. 20 Xubꞌij ri jun winaq chik: 
“Man kuyaꞌ taj kineꞌk rumal chi kꞌä teꞌ xinkꞌuliꞌk,” —kächaꞌ. 21 Xtzelej bꞌi ri 
patäninel, xutzijoj ronojel waꞌ che ri u patrón. Xpe royowal ri u patrón, xubꞌij 
kꞌu che ri patänil re: “Jat chanim pa taq ri bꞌe, pa taq ri kꞌayibꞌal re ri tinimit, 

cheatzukuj ri winaq mebꞌaꞌibꞌ, ri winaq kutukaq, ri man kekowin taj kekaꞌyik, 
xuqujeꞌ ri chꞌokojibꞌ, cheakꞌama kꞌu loq,” —kächa che. 22 Te kꞌu riꞌ xubꞌij ri 
patäninel che ri u patrón: “Xbꞌantaj kanoq ri xtaqan wi la. Kꞌo kꞌu na kꞌolibꞌal 
chke nikꞌiaj,” —kächa che. 23 Xubꞌij kꞌu ri patrón che ru patäninel: “Jat naj pa 
taq ri bꞌe, pa taq ri juyubꞌ, chakojo a chuqꞌabꞌ rech kepe ri winaq, känoj kꞌu 
na ri wachoch. 24 Kinbꞌij chiwe ix ri ya ix kꞌo chik chi man kꞌo tä jun chke ri 
xewulaꞌj nabꞌe ri kutij na jubꞌiqꞌ re ri nu wiꞌm ri xinbꞌano,” —xcha chke.

Kꞌo kꞌäx ri kuriq jun winaq we keꞌ rukꞌ ri Cristo
25 E kꞌia winaq kꞌut e bꞌenaq rukꞌ ri Jesús. Xutzolqꞌomij ribꞌ kukꞌ, xubꞌij 

chke: 26 We kꞌo jun ri qas kraj käkꞌoji wukꞌ in, nim kꞌu na keril ru tat u 
nan chnuwäch in, xuqujeꞌ ri rixoqil, ri ralkꞌual, ri ratz, ru chaqꞌ, we kꞌu ne 
ri ranabꞌ, man kuyaꞌ taj kok che tijoxel we, —kächaꞌ. Xuqujeꞌ ne we nim 
na käril ru kꞌaslemal chbꞌil ribꞌ chnuwäch in, man kuyaꞌ tä riꞌ kok che 
tijoxel we, —kächa ri Jesús. 27 Ri winaq ri man kutelej tä ru cruz, te riꞌ 
käpe wukꞌ in, man kuyaꞌ taj kok che tijoxel we, —xcha chke.

28 ¿A kꞌo jun chiwe ri kraj kuyak jun nimalaj ja, ri mat nabꞌe kätꞌuyi na 
chubꞌanik raqan, kärajilaj ru rajil joropaꞌ ri kꞌolik che rilik we kubꞌan ri puaq 
chukꞌisik u bꞌanik ri ja? —kächaꞌ. 29 Je riꞌ kubꞌano rech aretaq kojom chik 
ri takꞌalibꞌal re ri ja, käkowin kꞌu riꞌ chukꞌisik ri xuchaplej. We ta mat je riꞌ 
konojel ri winaq ri keilowik käkichap na u tzeꞌxik u wäch, 30 kraj ne käkibꞌij: 
“We achi riꞌ xuchaplej u yakik jun nim ja, man xkowin tä kꞌut chubꞌanik 
ronojel,” —kecha ne. 31 We kꞌu ne kꞌo jun nim taqanel ri keꞌ che chꞌoj chrij ri 
nim taqanel re jun tinimit chik, ¿a mat nabꞌe kutaꞌ u noꞌj che retamaxik we 
kubꞌan na ri u soldados? Kraj kꞌo xa lajuj mil u soldados. Ri jun nim taqanel 
chik kraj e kꞌo juwinaq mil u soldados. Ri tataꞌ ri kꞌo xa lajuj mil u soldados 
kuchomaj na we kekowin ri e areꞌ che ki chꞌakik ri juwinaq mil soldados ri 
kepe na chrij. 32 We ne man käkowin tä che, aretaq kꞌä naj e kꞌo wi ru kꞌulel 
che, keutaq bꞌi ru taqoꞌn chutzꞌonoxik chi kutzir rukꞌ, —kächaꞌ. 33 Je kꞌu riꞌ 
apachin chiwe ix ri man kuya tä kan ronojel ri rech areꞌ, man kuyaꞌ tä riꞌ kok 
che tijoxel we, —xcha ri Jesús chke.

Man kꞌo tä chi u patän ri atzꞌam we käsach u tzayil
34 Utz ri atzꞌam. Are kꞌu we man kꞌo chik ru tzayil ri atzꞌam, ¿jas lo rukꞌ 

kätzayix wi ri rikil? —kächaꞌ. 35 Man kꞌo tä chi u patän. Man utz tä che ri 
ulew, man utz tä kꞌu chumesaxik. Ri winaq xa käkesaj na bꞌi pa mes, —
kächaꞌ. Apachin ri kujikibꞌa ranimaꞌ che nu tatabꞌexik, chutatabꞌej, —xcha 
ri Jesús chke.

Ri Jesús kukoj che kꞌutbꞌal jun chij ri xtzaqik

15  1 Xenaqajin kꞌu konojel ri toqꞌil taq alkabꞌal xuqujeꞌ ri nikꞌiaj 
ajmakibꞌ rukꞌ ri Jesús chutatabꞌexik. 2 Xewixwit kꞌu ri tataꞌibꞌ 

fariseos xuqujeꞌ ri tijonelabꞌ re ri Pixabꞌ, xkibꞌij: We achi riꞌ keukꞌulaj ri 
ajmakibꞌ, käwiꞌ kꞌu kukꞌ, —xechaꞌ.

3 Ri Jesús xukoj we kꞌutbꞌal riꞌ chuyaꞌik tijonik chke, xubꞌij: 4 We kꞌo jun 
chech alaq ri kꞌo jun ciento ru chij, kätzaq kꞌu jun chke, keuya na kan ri 
jumuchꞌ bꞌelej lajuj pa taq ri juyubꞌ, keꞌ kꞌu chutzukuxik ri xtzaq kanoq 
kꞌä kuriqa na waꞌ, —kächaꞌ. 5 Aretaq kuriqo, kuya na loq chrij u wiꞌ, 
käkikotik. 6 Aretaq kopan chik cho ja, keusikꞌij na ri rachiꞌl xuqujeꞌ ru kꞌul 
taq ja, kubꞌij chke: “Chixkikot wukꞌ, rumal chi xinriq ri nu chij ri xtzaq 
na kanoq,” —kächa na chke. 7 Je kꞌu riꞌ kinbꞌij chiwe chi kꞌo na kikotemal 
chikaj rumal jun ajmak ri kukꞌex ranimaꞌ, kukꞌex kꞌu u chomanik, 
chkiwäch ri jumuchꞌ bꞌelej lajuj ri man kajwataj tä u kꞌexik kanimaꞌ, —
xcha ri Jesús chke.

Ri Jesús kutzijoj ri puaq ri xtzaqik
8 We kꞌo jun ixoq ri e kꞌo lajuj quetzales rukꞌ, kätzaq kꞌu jun quetzal, 

ri ixoq kutzij na jun u candela, kumes na ri upaja, kärilij na u tzukuxik 
kꞌä kuriq na ri puaq. 9 Aretaq kuriqo, keuchꞌabꞌej na ri rach taq ixoqibꞌ 
xuqujeꞌ ri u kꞌul taq ja, kubꞌij chke: “Chixkikot wukꞌ, rumal chi xinriq 
ri nu puaq ri xtzaqik,” —kächa na chke. 10 Je kꞌu riꞌ kinbꞌij chiwe chi 
kekikot na ri ángeles re ri Dios aretaq jun ajmak kukꞌex ranimaꞌ, kukꞌex 
kꞌu u chomanik, —xcha ri Jesús chke.

Kätzaq ru kꞌojol jun tataꞌ
11 Ri Jesús xuqujeꞌ xutzijoj waꞌ chke: Jun achi e kꞌo kiebꞌ u kꞌojol. 12 Ri 

chꞌut u kꞌojol xubꞌij che ru tat: “Tat, ya la ri kinwechbꞌej in re ri qꞌinomal 
la,” —xcha che. Ri ki tat kꞌut xujach ri jastaq re chkiwäch ri kiebꞌ u kꞌojol. 
13 Xkeꞌ kiebꞌ oxibꞌ qꞌij, ri chꞌut u kꞌojol xumulij bꞌi konojel ri jastaq re, xeꞌ 
naj pa jun tinimit chik. Chilaꞌ kꞌut xaq xusachila wi il ri kꞌo rukꞌ, xtzaq 
pa mak, man utz tä chik ru kꞌaslemal. 14 Aretaq ronojel u sachom chik, 
xpe jun nimalaj wiꞌjal pa ri tinimit riꞌ. Xuriq kꞌäx ri ala, sibꞌalaj xnumik. 
15 Xeꞌk, xutzukuj u chak rukꞌ jun chke ri winaq re ri tinimit riꞌ. Xyiꞌ kꞌu 
u chak. Xtaq bꞌi ri ala rumal ri achi che ki yuqꞌuxik ri aq pa ri juyubꞌ. 
16 Sibꞌalaj xurayij u tijik re ri rij taq pruꞌt ri käkitij ri aq. Man kꞌo tä kꞌu 
jun winaq ri kꞌo jas kuya che. 17 Xul kꞌu ri ala pa saq, xubꞌij: “E kꞌo kꞌia ri 
ajchakibꞌ cho rachoch ri nu tat ri sibꞌalaj kꞌo ri ki wa. Ri in kꞌut kinkäm 
waral rumal ri wiꞌjal. 18 Kinwalijik, kineꞌ na rukꞌ ri nu tat, kinbꞌij na che: 
Tat, ri in, in makuninaq chuwäch ri Dios, xuqujeꞌ chuwäch la, tat. 19 Ri in, 
man yaꞌtal tä chwe chi käbꞌan chi na la kꞌojol la chwe. Bꞌana bꞌaꞌ la chi 
kinok che jun ajchak la,” —kincha na che, —kächaꞌ. 20 Xwalijik, xeꞌ kꞌu 
rukꞌ ru tat. 

Tajin käbꞌinik, naqaj chik kꞌo wi che ri rachoch. Ru tat xril apan 
chinaj. Xel ranimaꞌ ru tat che. Xutik anim, xeꞌk, xuqꞌaluj ri ala, xuqujeꞌ 

xutzꞌumaj. 21 Xubꞌij kꞌu ru kꞌojol che: “Tat, ri in, in makuninaq chuwäch 
ri Dios, xuqujeꞌ chuwäch la, tat. Man yaꞌtal tä chik chwe in chi käbꞌan la 
kꞌojol la chwe,” —xcha che ru tat. 22 Xubꞌij kꞌu ru tat chke taq ri patänil 
re: “Chiwesaxtaj loq ri atzꞌiaq ri más utz na, chikojo che, chikojo xuqujeꞌ 
jun mulqꞌabꞌ che ru qꞌabꞌ, xuqujeꞌ xajäbꞌ chke ri raqan. 23 Jikꞌama loq 
xuqujeꞌ ri alaj amaꞌ wakäx ri sibꞌalaj chom, chipila bꞌaꞌ,” —xcha chke. 
“¡Chujwoq, qabꞌana nimaqꞌij! 24 Rumal chi we nu kꞌojol riꞌ jeꞌ ta ne chi 
xkämik, xkꞌastaj kꞌu loq jumul chik. Xtzaq na, xriqtaj kꞌut,” —xcha ri tataꞌ 
chke. Xkichaplej kꞌu kikotem.

25 Ri u kꞌojol nabꞌeal ri tataꞌ bꞌenaq pa juyubꞌ. Tzelejem re cho ja, 
xnaqajin kꞌu che ri rachoch, xuta ri qꞌojom xuqujeꞌ ri xojowem. 26 Xusikꞌij 
kꞌu jun patänil re ru tat, xutaꞌ che: “¿Jas waꞌ ri kinto?” —xcha che. 
27 Xubꞌij kꞌu ri patäninel che: “Ulinaq ri chaqꞌ la. Ri tat la xtaqan kꞌu 
chupilik ri alaj amaꞌ wakäx ri sibꞌalaj chom, rumal chi ulinaq ri ala utz 
u wäch,” —xcha che. 28 Te kꞌu riꞌ sibꞌalaj xpe royowal ri nabꞌeal, man 
xraj taj kok bꞌik pa ri ja. Xel kꞌu loq ru tat chubꞌochiꞌxik. 29 Ri nabꞌeal 
xchꞌawik, xubꞌij che ru tat: “Qas kꞌia junabꞌ in patäninaq che la. Ronojel 
qꞌij nu nimam jas ri käbꞌij la chwe. Man kꞌo tä kꞌu jumul ri yoꞌm la xa ta 
ne jun alaj kꞌisikꞌ chwe in rech kinbꞌan nimaqꞌij kukꞌ ri wachiꞌl,” —kächaꞌ. 
30 “Aretaq xul we kꞌojol la riꞌ, ri xusachila ri jastaq e la kukꞌ ixoqibꞌ re 
bꞌe, xkämisaj la ri alaj amaꞌ wakäx ri sibꞌalaj chom chubꞌanik nimaqꞌij 
che,” —xcha che ru tat. 31 Xubꞌij kꞌu ru tat che: “Nu kꞌojol, ri at ronojel qꞌij 
at kꞌo wukꞌ in, konojel kꞌu ri jastaq we xuqujeꞌ awech at waꞌ. 32 Rajwaxik 
u bꞌanik nimaqꞌij, xuqujeꞌ kujkikotik rumal chi we a chaqꞌ riꞌ jeꞌ ta ne 
käminaq chik, xkꞌastaj kꞌu loq jumul chik. Xtzaq na waꞌ, xriqtaj kꞌut,” —
xcha che ru kꞌojol, —xcha ri Jesús chke.

Ri Jesús kutzijoj ri tataꞌ mayordomo ri man utz taj

16  1 Xuqujeꞌ xutzijoj waꞌ ri Jesús chke ru tijoxelabꞌ: Kꞌo jun qꞌinom 
achi, ri kꞌo jun u mayordomo. Xbꞌix kꞌu che ri qꞌinom chi ri u 

mayordomo tajin keukꞌis bꞌi ri jastaq re. 2 Ri qꞌinom achi xusikꞌij ri tataꞌ 
mayordomo, xubꞌij che: “¿Jas waꞌ ri nu tom chawij? Chabꞌana kuenta 
che ri a patäninik chnuwäch. Man kuyaꞌ tä chi kꞌut katkꞌoji wukꞌ che ri 
nu mayordomo,” —xcha ri tataꞌ che. 3 Xuchomaj kꞌu ri mayordomo pa 
ranimaꞌ, xubꞌij: “¿Jas ta kꞌu ne kinbꞌano?” —kächaꞌ. “Man kraj tä chi ri 
nu patrón chi kinchakun na rukꞌ. Man kꞌo tä kꞌu nu chuqꞌabꞌ chubꞌanik 
tajiꞌn. Kinkꞌix kꞌut che ri molonik,” —kächaꞌ. 4 “Kinchomaj na ri kinbꞌano 
rech kinkikꞌulaj na ri winaq pa taq kachoch aretaq kesax ri nu chak 
chwe,” —xchaꞌ. 5 Ri mayordomo xeusikꞌij ri rajkꞌasibꞌ ri rajaw chkijujunal. 
Xubꞌij che ri nabꞌe ajkꞌas: “¿Joropaꞌ ri kꞌas la rukꞌ ri nu patrón?” —xcha 
che. 6 Xubꞌij ri ajkꞌas che: “Are jun ciento toneles aceite nu kꞌas,” —xchaꞌ. 
Xubꞌij kꞌu ri mayordomo che: “Waral kꞌo wi ru wujil ri kꞌas la. Tꞌuyul 

bꞌa la chanim riꞌ, tzꞌibꞌaj la nikꞌiaj ciento,” —xcha che. 7 Te riꞌ xubꞌij ri 
mayordomo che jun ajkꞌas chik: “Ri lal, ¿joropa riꞌ ri kꞌas la?” —xcha che. 
Xchꞌaw ri ajkꞌas, xubꞌij che: “Wajxaqibꞌ quintales triko ri nu kꞌas,” —xchaꞌ. 
Xubꞌij ri mayordomo che: “Waral kꞌo wi ru wujil ri kꞌas la. Tzꞌibꞌaj la 
waqibꞌ rukꞌ ri nikꞌiaj,” —xcha che. 8 Ri u patrón ri mayordomo xubꞌij chi 
sibꞌalaj kꞌo u noꞌj ri mayordomo ri man utz taj rumal chi xnaꞌw chubꞌanik 
ronojel waꞌ. Are kꞌu ri winaq ajuwächulew, ri man e kojonelabꞌ taj, kꞌo na 
ketam chkij taq waꞌ we jastaq riꞌ chkiwäch ri kojonelabꞌ ri kꞌo ri u saqil re 
ru Loqꞌ Pixabꞌ ri Dios pa kanimaꞌ, —xcha ri Jesús.

9 Kinbꞌij in chiwe: Chikojo bꞌaꞌ ri i rajil ri ajuwächulew rech e kꞌo na 
iwachiꞌl. Aretaq käkꞌis ri i rajil, kixkꞌulax pa taq jeqilibꞌal ri man kekꞌistaj 
tä riꞌ, —xchaꞌ.

10 Apachin jun winaq ri jikom ranimaꞌ chubꞌanik ri man nim tä u 
bꞌanik, xuqujeꞌ are jikom ranimaꞌ chubꞌanik ri nim na u bꞌanik. Apachin 
ri man jikom tä ranimaꞌ chubꞌanik ri man nim tä u bꞌanik, man jikom 
tä kꞌu riꞌ chubꞌanik ri nim u bꞌanik, —kächaꞌ. 11 We ri ix man jikom tä 
iwanimaꞌ ix chukojik ri qꞌinomal ajuwächulew, ¿jachin ta lo ri käyoꞌw ri 
qas qꞌinomal ajchikaj chiwe? Man kꞌo taj, —kächaꞌ. 12 We ri ix man jikom 
tä iwanimaꞌ ix chrij ri rech jun winaq chik, ¿jachin ta lo käyoꞌw chiwe ri 
qas iwe ix? Man kꞌo taj, —xchaꞌ.

13 Xubꞌij xuqujeꞌ: Man kꞌo tä jun patäninel ri käkowin che ki patänixik 
kiebꞌ u patrón, —kächaꞌ. Käretzelaj na u wäch ri jun, loqꞌ kꞌu na käril na 
riꞌ ri jun chik. Utz kubꞌan na che ri jun u patrón, man nim tä kꞌu käril 
wi ri jun chik, —kächaꞌ. Man kixkowin taj kipatänij ri Dios we bꞌenaq 
iwanimaꞌ rukꞌ ri puaq, —xcha ri Jesús.

14 Xkita kꞌu ronojel waꞌ ri tataꞌibꞌ fariseos ri sibꞌalaj loqꞌ käkil wi ri 
ki rajil. Xketzeꞌj kꞌu u wäch ri Jesús. 15 Xubꞌij kꞌu ri Jesús chke: Ri alaq 
käqꞌalajisaj ibꞌ alaq chkiwäch ri winaq chi jikom animaꞌ alaq. Are kꞌu ri 
Dios retam jas kꞌo pa animaꞌ alaq, —kächaꞌ. Ri sibꞌalaj nim kil wi kumal 
ri winaq, are xabꞌibꞌal waꞌ cho ri Dios, —xcha chke.

Waral kätzijox wi ri ojer Pixabꞌ xuqujeꞌ ru 
taqanik ri Dios pa ki wiꞌ ri winaq

16 Xubꞌij xuqujeꞌ: Taqal chke ri winaq chi keniman che ri ojer Pixabꞌ 
rech ri qa mam Moisés xuqujeꞌ chke ri ki tijonik ri qꞌalajisal taq re ru Loqꞌ 
Pixabꞌ ri Dios kꞌä mäjaꞌ xul ri tat Juan Qasal Jaꞌ. Kämik kꞌut ri xul ri tat 
Juan, xchaplex u tzijoxik ri Utzalaj Tzij re ri Evangelio chrij ru taqanik 
ri Dios pa ki wiꞌ ri winaq. Konojel ri winaq tajin käkitij ki chuqꞌabꞌ rech 
kebꞌokik.

17 Man kꞌäx tä ru sachik ki wäch ri kajulew chuwäch ri u sachik jun tzij 
re ru Loqꞌ Pixabꞌ ri Dios rumal chi tzrajwaxik wi chi käbꞌantaj na ronojel 
ri kubꞌij ru Loqꞌ Pixabꞌ ri Dios, —xcha ri Jesús.

Ri Jesús kuya tijonik chrij ri tasow ibꞌ
18 Ronojel achi ri kujach bꞌi ri rixoqil, kukꞌama chi na jun ixoq chik, 

kubꞌan ri nimalaj mak ri äwas u bꞌanik cho ri Dios xuqujeꞌ chrij ri rixoqil. 
Xuqujeꞌ ri achi ri kukꞌam jun ixoq ri jachom bꞌik rumal ri rachajil kubꞌan 
riꞌ ri nimalaj mak ri äwas u bꞌanik cho ri Dios xuqujeꞌ chrij ri nabꞌe 
rixoqil, —xcha ri Jesús.

Waral käqil wi ri xubꞌan jun achi ri sibꞌalaj 
qꞌinom che ri tat Lázaro ri mebꞌaꞌ

19 Xkꞌoji jun achi ri sibꞌalaj qꞌinom, ri kukoj jeꞌlalaj taq atzꞌiaq ri sibꞌalaj 
paqalik. Ronojel qꞌij kꞌut xubꞌan kꞌokꞌalaj taq wiꞌm ri sibꞌalaj nimaq, —
kächaꞌ. 20 Kꞌo kꞌu jun winaq mebꞌaꞌ, tat Lázaro u bꞌiꞌ, qꞌoyol chuchiꞌ ri 
rachoch ri qꞌinom. Kꞌo kꞌu kꞌia ri itzel taq chꞌaꞌk che. 21 Ri mebꞌaꞌ kurayij 
u tijik ri chꞌäqataq wa ri ketzaq chuxeꞌ ru mesa ri qꞌinom. Kenaqajin kꞌu 
ri tzꞌiꞌ rukꞌ ri tat Lázaro, kekiriqꞌ ri u chꞌaꞌk, —kächaꞌ. 22 Xkäm kꞌu ri 
mebꞌaꞌ tataꞌ. Ri ángeles xkikꞌam bꞌik, xkiya kan rukꞌ ri qa mam Abraham. 
Xkäm xuqujeꞌ ri qꞌinom achi, xmuq kꞌut, —kächaꞌ. 23 Kꞌo kꞌu ri qꞌinom 
pa ri kꞌolibꞌal ri kebꞌeꞌ wi ri kanimaꞌ ri winaq aretaq kekämik. Sibꞌalaj 
kꞌäx tajin kuriqo. Xkaꞌy apanoq, xril ri qa mam Abraham chinaj, xuqujeꞌ 
chi ri tat Lázaro kꞌo rukꞌ. 24 Ko xchꞌawik, xusikꞌij, xubꞌij: “Tat Abraham,” 
—kächaꞌ. “Toqꞌobꞌisaj la nu wäch, taqa la loq ri tat Lázaro, kurubꞌ kꞌu 
u qꞌabꞌ pa joron rech käpetik, kuya jubꞌiqꞌ chwe rech kinjororik. Xa 
kinel chꞌuj pa we qꞌaqꞌ riꞌ,” —xchaꞌ. 25 Xubꞌij kꞌu ri qa mam Abraham: 
“Tat, chnaꞌtaj chawe chi xariq ri utzalaj taq jastaq at pa ri a kꞌaslemal 
cho ruwächulew. Are kꞌu ri tat Lázaro, man kꞌo tä utzil xuriqo. Kämik 
kꞌut are kuꞌbꞌisam ranimaꞌ wukꞌ in waral, ri at kꞌut, at kꞌo pa kꞌäxkꞌol,” 
—kächa che. 26 “Kojom kꞌu jun nimalaj siwan chqaxol rech ri käkaj 
keqꞌax bꞌi awukꞌ man kekowin tä che. Ri ajchilaꞌ kꞌut ri e kꞌo awukꞌ, 
man kekowin taj keqꞌax loq qukꞌ,” —xcha che. 27 Xubꞌij ri qꞌinom tataꞌ 
che ri tat Abraham: “Kinbꞌochiꞌn bꞌaꞌ che la, tat Abraham, chi kätaq la 
bꞌik ri tat Lázaro cho rachoch ri nu tat. 28 E kꞌo jobꞌ ri wachalal chilaꞌ,” 
—kächaꞌ. “Kwaj chi ri tat Lázaro kutzijoj waꞌ we kꞌäxkꞌol riꞌ chke rech 
man kepe tä waral ri sibꞌalaj käkiriq wi kꞌäx,” —xcha che. 29 Xubꞌij kꞌu ri 
qa mam Abraham: “Kꞌo ri tzꞌibꞌam kan rumal ri qa mam Moisés, xuqujeꞌ 
ri tzꞌibꞌam kumal ri ojer taq qꞌalajisal re ru Loqꞌ Pixabꞌ ri Dios. Kꞌo ke 
ri wuj riꞌ. Chkitijoj kibꞌ chkij,” —xcha che. 30 Xubꞌij kꞌu ri qꞌinom: “¡Qas 
tzij, tat Abraham! Man kekojon tä kꞌu chke. We ta kꞌu kꞌo jun käminaq 
ri käkꞌastajik, ri keꞌ kukꞌ, käkikꞌex na riꞌ ri kanimaꞌ, käkikꞌex ri ki 
chomanik,” —xchaꞌ. 31 Xubꞌij ri mam Abraham che: “We man käkinimaj 
tä ri qa mam Moisés xuqujeꞌ ri ojer taq qꞌalajisal re ru Loqꞌ Pixabꞌ ri 
Dios, man kekojon tä na riꞌ pune che jun winaq ri käkꞌastaj bꞌi chkixol 

ri käminaqibꞌ,” —xcha ri qa mam Abraham che, —xcha ri Jesús chke ri 
tataꞌibꞌ fariseos.

Ri Jesús kubꞌij chi käqachajij qibꞌ rech man kujtzaq tä pa mak

17  1 Xubꞌij ri Jesús chke ru tijoxelabꞌ: Tzkꞌo wi jachike ri kubꞌano 
chi jun winaq chik kuriq ri bꞌe ri man utz taj, kätaqchiꞌx kꞌu che 

mak. ¡Kꞌäx re ri winaq riꞌ ri rumal rech käbꞌantaj waꞌ! —kächaꞌ. 2 Are utz 
na we ta käxim jun kaꞌ re molino chuqul ri winaq riꞌ, käkꞌiäq ta kꞌu bꞌi pa 
ri mar, ¡utz kꞌu na riꞌ chuwäch ru bꞌanik chi jun chke we alaj taq chꞌutiq 
riꞌ kuriq ri bꞌe ri man utz taj! 3 Chiwila bꞌaꞌ iwibꞌ, —xcha chke.

Xubꞌij kꞌut: We kämakun ri awachalal, kubꞌan jun kꞌäx chawe, 
chapixbꞌaj waꞌ. We kukꞌex ranimaꞌ, kukꞌex kꞌu u chomanik, chasacha ru 
mak, —kächaꞌ. 4 We kämakun chawij wuqubꞌ mul pa jun qꞌij, kätzelej kꞌu 
awukꞌ, kubꞌij: “Man kinbꞌan tä chik,” —kächaꞌ. Rajwaxik kꞌut chi ri at 
kasach ru mak, —xcha ri Jesús chke.

Waral käqil wi ri käkowin jun winaq chubꞌanik we qas tzij käkojonik
5 Xkibꞌij ri apóstoles che ri Qajaw Jesús: Bꞌana bꞌaꞌ la chqe chi sibꞌalaj 

kujkojon na, —xecha che.
6 Xubꞌij ri Qajaw Jesús chke: We ta kixkojonik xa ta ne jubꞌiqꞌ jeꞌ jas ru 

nimal jun alaj ijaꞌ re mostaza, kuyaꞌ kibꞌij na riꞌ che we cheꞌ sicómoro riꞌ: 
“Chabꞌoqoꞌ awibꞌ, chatika awibꞌ pa ri mar,” —kixcha che. Käniman kꞌu na 
waꞌ we cheꞌ riꞌ chiwe, —xcha chke.

Waral käqil wi ri ki bꞌanik ri kepatäninik
7 We kꞌo jun chiwe ri kꞌo jun patänil re ri kubꞌan tajiꞌn, we ne keꞌ pa 

yuqꞌ, aretaq kꞌut kätzelej loq iwukꞌ cho ja, ¿jas kibꞌano? ¿A kꞌo lo jun 
chiwe ri kubꞌij na che ri ajchak: “Tasaꞌj chanim, chattꞌuyul chiꞌ ri mesa, 
chatwoq”? —kixcha che, —kächa ri Jesús. 8 Man jeꞌ taj. Xane kibꞌij riꞌ 
che ri patäninel: “Chabꞌana ri kintijo. Chasukꞌumaj awibꞌ, chaya ri nu 
wa rech kinwiꞌk. Te riꞌ kuyaꞌ katwiꞌ at,” —kixcha che, —kächaꞌ. 9 ¿A kꞌo 
maltioxinik riꞌ che ri patäninel rumal chi xubꞌan ri xtaq wi? Man kꞌo taj, 
—kächaꞌ. 10 Je riꞌ ri ix xuqujeꞌ, aretaq i bꞌanom chik ronojel ri ix taqom 
wi, chibꞌij na chbꞌil iwibꞌ: “Ri uj, uj patäninelabꞌ ri man kꞌo tä qa patän, 
rumal chi xqaꞌn xaq xuwi riꞌ ri tzrajwaxik u bꞌanik,” —kixcha na, —xcha 
ri Jesús.

Lajuj achijabꞌ ri kꞌo itzel chꞌaꞌk chkij kekunax rumal ri Jesús
11 Bꞌenaq kꞌu ri Jesús pa Jerusalén, okꞌowem kubꞌan chkixol ri Galilea 

rukꞌ ri Samaria. 12 Aretaq xopan pa jun alaj tinimit, xriqtaj ri Jesús 
kumal lajuj achijabꞌ ri kꞌo itzel taq chꞌaꞌk chkij. Xetakꞌi kꞌu chinaj. 13 Ko 
xechꞌawik, xkibꞌij: ¡Tat Jesús! ¡Ajtij! ¡Toqꞌobꞌisaj la qa wäch! —xecha che.

14 Xerilo, xubꞌij chke: Jikꞌutu iwibꞌ chkiwäch ri tataꞌibꞌ sacerdotes, —
xcha chke.

Pa ri ki bꞌik kꞌut, are chiꞌ xekunaxik. 15 Aretaq jun chke xrilo chi kunam 
chik, xtzelejik, ko xchꞌawik, xunimarisaj u qꞌij ri Dios. 16 Xuxuk ribꞌ cho 
ri Jesús, sibꞌalaj xmaltioxin che. Aj Samaria kꞌut we achi riꞌ. 17 Xubꞌij kꞌu 
ri Jesús: ¿A mat ne e lajuj ri xekunaxik? E kꞌu ri bꞌelejebꞌ, ¿jawijeꞌ e kꞌo 
wi? —kächaꞌ. 18 Xaq xuwi waꞌ we achi riꞌ ri man qa winaqil taj xtzelej loq, 
kunimarisaj kꞌu u qꞌij ri Dios, —xcha ri Jesús.

19 Xubꞌij ri Jesús che: Chatwalijoq, kuyaꞌ kateꞌk. At kunam chik rumal 
chi xatkojonik, —xcha che.

Ri Jesús kubꞌij jas kubꞌan ru taqanik ri Dios käpetik
20 Aretaq ri tataꞌibꞌ fariseos xkitaꞌ che ri Jesús jampaꞌ käpe ru taqanik 

ri Dios cho ruwächulew, xubꞌij ri Jesús chke: Ri u petik ru taqanik ri Dios 
cho ruwächulew man kilitaj tä riꞌ, —kächa chke. 21 Man käbꞌix tä na che: 
“Chawilampeꞌ, kꞌo chi riꞌ. Jawilampeꞌ, kꞌo chilaꞌ,” —kächaꞌ. Man jeꞌ taj 
rumal chi ya ulinaq chi ri Dios iwukꞌ che taqanik, —xcha chke.

22 Xubꞌij kꞌu ri Jesús chke ru tijoxelabꞌ: Kopan na ri qꞌij ri sibꞌalaj kirayij 
chi ri in, in riꞌ ri Ralkꞌual ri Dios ri Qas Winaq, kꞌo iwukꞌ, man in kꞌo tä 
chik, —kächaꞌ. 23 Ri winaq käkibꞌij na chiwe: “Chiwilampeꞌ, kꞌo chi riꞌ. 
Jiwilampeꞌ, kꞌo chilaꞌ,” —kecha na. Mixeꞌ kꞌut, mixteri bꞌi kukꞌ, —xcha 
ri Jesús chke. 24 Jeꞌ jas ri kaypaꞌ kusaqirisaxtaj ronojel ri kaj, qꞌalaj waꞌ 
chkiwäch konojel ri winaq, je riꞌ xuqujeꞌ ri qꞌij aretaq ri in, in riꞌ ri Ralkꞌual 
ri Dios ri Qas Winaq, kinpetik, —kächaꞌ. 25 Rajwaxik kꞌut chi nabꞌe sibꞌalaj 
kinriq na kꞌäx, ketzelax na nu wäch kumal ri winaq re we qꞌij junabꞌ riꞌ, —
kächaꞌ. 26 Jas ri xkaꞌn ri winaq ojer pa ru qꞌij ri qa mam Noé, je riꞌ xuqujeꞌ 
käbꞌantaj na pa taq ri qꞌij ri kintzelej loq, in riꞌ ri Ralkꞌual ri Dios ri Qas 
Winaq. 27 Xewiꞌ ri winaq, xkaꞌn nimaqꞌij, xekꞌuliꞌk, xkiya kꞌu ri kalkꞌual pa 
taq kꞌulanem kꞌä pa ri qꞌij ri xok bꞌik ri qa mam Noé pa ri nimalaj barco. 
Xpe kꞌu ri nimalaj qꞌeqal jäbꞌ, xusach kꞌu ki wäch konojel, —kächaꞌ. 28 Je riꞌ 
xuqujeꞌ jas ri xkaꞌn ri winaq ojer pa ru qꞌij ri qa mam Lot, xewiꞌ ri winaq, 
xkaꞌn nimaqꞌij, xeloqꞌomanik, xekꞌiyinik, xetikoꞌnik, xkiyak taq kachoch. 
29 Pa ri qꞌij ri xel bꞌik ri qa mam Lot pa ri tinimit Sodoma, xqaj loq qꞌaqꞌ rukꞌ 
qꞌol chikaj, xusach kꞌu ki wäch konojel ri winaq. 30 Jeꞌ käbꞌan na waꞌ pa ri 
qꞌij ri käqꞌalajin na jachin riꞌ ri Ralkꞌual ri Dios ri Qas Winaq, —xcha chke.

31 Pa ri qꞌij riꞌ, ri winaq ri kꞌo puwiꞌ ri ja, mok chi bꞌik che ki kꞌamik bꞌi 
ri jastaq re ri e kꞌo kan chupam ri ja. Xuqujeꞌ ne ri kꞌo pa juyubꞌ mätzelej 
chi na cho ja, —kächaꞌ. 32 Chnaꞌtaj ri rixoqil ri mam Lot chiwe. 33 Ri 
kutzukuj u chajixik ribꞌ, kutzaq na ronojel, käkäm kꞌu na waꞌ. Apachin kꞌu 
ri kutzaq ru kꞌaslemal, kätoꞌtaj na waꞌ, —xcha chke.

34 Qas tzij kinbꞌij chiwe chi pa ri aqꞌabꞌ riꞌ, kekꞌoji na kiebꞌ pa jun chꞌat. 
Jun chke käkꞌam na bꞌik, ri jun chik käyiꞌ na kanoq. 35 Kekꞌoji na kiebꞌ 

ixoqibꞌ ri tajin kekieꞌn junam. Jun chke käkꞌam na bꞌik, ri jun chik käyiꞌ 
na kanoq. 36 Kekꞌoji na kiebꞌ achijabꞌ kachiꞌl kibꞌ pa taq juyubꞌ. Jun chke 
käkꞌam na bꞌik, ri jun chik käyiꞌ na kanoq, —xcha ri Jesús chke.

37 Xkibꞌij kꞌu che ri Jesús: ¿Jawijeꞌ käbꞌan wi waꞌ, Qajaw? —xecha che.
Xchꞌaw chi ri Jesús, xubꞌij: Ri käkꞌoji wi na ri ki bꞌaqil ri käminaqibꞌ, 

chilaꞌ kꞌut käkimulij wi na kibꞌ ri kꞌuch, —xcha chke.

Waral kätzijox wi ri chichuꞌ malkaꞌn rukꞌ ri 
qꞌatal tzij ri man jikom tä ranimaꞌ

18  1 Ri Jesús xutzijoj chi na jun kꞌutbꞌal chuyaꞌik tijonik chke ru 
tijoxelabꞌ chukꞌutik chkiwäch chi rajwaxik u bꞌanik orar amaqꞌel 

ronojel qꞌij, mäkꞌistaj kꞌu ki kꞌux. 2 Xubꞌij kꞌu chke: Pa jun tinimit kꞌo wi 
jun qꞌatal tzij ri man kuxej tä ribꞌ cho ri Dios, man nim tä kꞌu keril wi ri 
winaq. 3 Xuqujeꞌ kꞌo jun chichuꞌ malkaꞌn pa ri tinimit riꞌ, ri amaqꞌel kopan 
rukꞌ, kutzꞌonoj che: Chintoꞌ la pu qꞌabꞌ ri nu kꞌulel, —kächa che. 4 Xkeꞌ 
kꞌia ri qꞌij ri qꞌatal tzij man kraj taj kutoꞌ ri chichuꞌ. Te kꞌu riꞌ xchoman 
pa ranimaꞌ, xubꞌij: “Pune man kinxej tä wibꞌ cho ri Dios, man nim tä kꞌu 
kinwil wi jun winaq, 5 kintoꞌ na we chichuꞌ malkaꞌn riꞌ rumal chi sibꞌalaj 
kuya latzꞌ chwe. We man kinbꞌan qꞌatow tzij puwiꞌ rukꞌ jikomal, käpe na 
ri chichuꞌ amaqꞌel ronojel qꞌij, sibꞌalaj kinukos na,” —xcha riꞌ.

6 Xubꞌij kꞌu ri Qajaw Jesús: Chitatabꞌej bꞌaꞌ jas ri xubꞌij ri qꞌatal tzij ri 
man jikom tä ranimaꞌ, —kächaꞌ. 7 ¿A mat ri Dios kubꞌan na qꞌatow tzij 
rukꞌ jikomal pa ki wiꞌ ri winaq ri xeuchaꞌ che ki toꞌik, ri kebꞌochiꞌn che 
chi paqꞌij chi chaqꞌabꞌ? ¿A mat chanim keutoꞌ na waꞌ? —kächaꞌ. 8 Jeꞌ, 
kinbꞌij chiwe chi chanim kätobꞌan na chke, —kächaꞌ. Aretaq kꞌut ri in, 
in riꞌ ri Ralkꞌual ri Dios ri Qas Winaq, kintzelej na loq, ¿a keinriq ne lo 
winaq ri qas kekojon chwe? —xcha chke.

Waral kätzijox wi ri tataꞌ fariseo rukꞌ ri toqꞌil alkabꞌal
9 Xutzijoj kꞌu we kꞌutbꞌal rech tijonik riꞌ chke jujun winaq ri kechoman 

chkij chbꞌil kibꞌ chi sibꞌalaj e utz na, ri käketzelaj kꞌu ki wäch ri juleꞌ chik.
10 Xubꞌij chke: E kꞌo kiebꞌ achijabꞌ. Jun chke are jun tataꞌ fariseo. Ri 

jun chik are toqꞌil alkabꞌal. Xebꞌok kꞌu bꞌi pa ri nimalaj rachoch Dios 
rech käkaꞌn orar. 11 Takꞌal kꞌu ri fariseo, xubꞌan orar chbꞌil ribꞌ, xubꞌij: “O 
Dios, maltiox che la chi ri in man in tä junam kukꞌ ri nikꞌiaj winaq chik, 
ri elaqꞌomabꞌ, ri winaq ri man käkibꞌij tä jikomal tzij, ri käkaꞌn nimalaj 
mak, man in junam tä kꞌu rukꞌ we jun toqꞌil alkabꞌal riꞌ. 12 Ri in kinbꞌan 
ayunar kamul ronojel semana. Kinya kꞌu ru lajujil joropaꞌ ri kinriqo,” —
xcha ri tataꞌ fariseo. 13 Are kꞌu ri toqꞌil alkabꞌal, takꞌal chinaj, man kraj 
tä kꞌu käkaꞌy chikaj, xane kutꞌok u wo u kꞌux chukꞌutik chi käbꞌisonik, 
kubꞌij: “¡Ay, Dios! We ne käpax kꞌux la chwe in, in waꞌ sibꞌalaj in ajmak,” 
—xchaꞌ. 14 Qas tzij kinbꞌij chiwe chi we achi riꞌ xeꞌ cho rachoch jikom chik 

l 18:25 Ri camello are jun awaj ri kuyaꞌ käkiejen jun chrij, más kꞌut käkoj che taq eqaꞌn. 
Nim na riꞌ chuwäch jun kiej. 

ri ranimaꞌ cho ri Dios. Man jeꞌ tä kꞌu ri jun chik, ri tataꞌ fariseo. Are kꞌu 
ri winaq ri kunimarisaj ribꞌ cho ri Dios, käqasax na u qꞌij. Apachin kꞌu ri 
kubꞌan che chbꞌil ribꞌ chi man nim tä u bꞌanik, känimarisax na u qꞌij waꞌ, 
—xcha ri Jesús chke.

Ri Jesús keutewchij ri alaj taq akꞌalabꞌ
15 Xekꞌam kꞌu bꞌi ri akꞌalabꞌ cho ri Jesús rech kuya ru qꞌabꞌ pa ki wiꞌ. Ru 

tijoxelabꞌ xkilo, xekiyaj ri winaq. 16 Ri Jesús xeusikꞌij ru tijoxelabꞌ, xubꞌij 
chke: Chiya chke ri akꞌalabꞌ chi kepe wukꞌ, meiqꞌatej, —kächaꞌ. Xaq xuwi 
chke ri winaq ri e jeꞌ jas ri akꞌalabꞌ riꞌ käyiꞌ wi chi kätaqan ri Dios pa ki 
wiꞌ. 17 Qas tzij ri kinbꞌij chiwe chi ri winaq ri man käkinaꞌ tä pa kanimaꞌ 
chi ri e areꞌ jeꞌ ta ne akꞌalabꞌ cho ri Dios, man käkikꞌulaj tä kꞌu ru taqanik 
ri Dios, man käyiꞌ tä chke chi kebꞌokik, —xcha ri Jesús chke.

Jun ala sibꞌalaj qꞌinom kätzijon rukꞌ ri Jesús
18 Kꞌo kꞌu jun chke ri ki nimaqil ri winaq xutaꞌ che ri Jesús, xubꞌij: Utzalaj 

Ajtij, ¿jas kinbꞌan in rech kinriq ri kꞌaslemal ri man käkꞌistaj taj? —xcha che.
19 Xubꞌij kꞌu ri Jesús: ¿Jas che kabꞌij utz chwe? Man kꞌo tä jun ri qas utz, 

xane xaq xuwi ri Dios, —kächa riꞌ. 20 Awetam kꞌu ru Loqꞌ Pixabꞌ ri Dios 
ri kubꞌij: “Matkämisanik, mabꞌan ri nimalaj mak ri äwas u bꞌanik rukꞌ ri 
rixoqil jun winaq chik, mabꞌan elaqꞌ, mabꞌan tzij chrij jun winaq chik, 
nim cheawila wi ra tat, ra nan,” —kächa ri Pixabꞌ, —xcha ri Jesús che.

21 Xubꞌij ri achi che ri Jesús: Ronojel waꞌ nu nimam tzpa ri wakꞌalal, —
xcha che.

22 Xuta waꞌ ri Jesús, xubꞌij che: Kꞌo na ri mäjaꞌ kabꞌano. Jakꞌiyij konojel 
ri jastaq awe, chaya ri rajil chke ri mebꞌaꞌibꞌ. Käkꞌoji kꞌu na ra qꞌinomal 
chilaꞌ chikaj, —kächaꞌ. Te kꞌu riꞌ kuyaꞌ katteri wukꞌ. Joꞌ bꞌaꞌ, —xcha che.

23 Aretaq ri achi xuta waꞌ, sibꞌalaj xkꞌextaj ru wäch pa bꞌis, xkꞌäxkꞌobꞌ 
ri ranimaꞌ rumal chi sibꞌalaj nim ru qꞌinomal kꞌolik. 24 Ri Jesús xrilo chi 
sibꞌalaj käbꞌisonik, xubꞌij: ¡Sibꞌalaj kꞌäx ri kebꞌokik ri qꞌinomabꞌ rukꞌ ri 
Dios rech kätaqan pa ki wiꞌ! —kächaꞌ. 25 Are man kꞌäx taj ri rokꞌowisaxik 
jun kiej camello l pa ri u julil jun tꞌisombꞌal bꞌaq chuwäch ri rokik jun 
winaq qꞌinom rukꞌ ri Dios rech kätaqan puwiꞌ, —xcha chke.

26 Ri winaq ri xetowik xkibꞌij che ri Jesús: We je riꞌ, ¿jachin ta kꞌu lo ri 
käkowin churiqik ru tobꞌanik ri Dios? —xecha che.

27 Xubꞌij kꞌu ri Jesús chke: Ri man kekowin tä ri winaq chubꞌanik, are 
kꞌu waꞌ käkowin ri Dios che, —xcha chke.

28 Xubꞌij ri tat Pedro: Qajaw, chilampe la chi ri uj qa yoꞌm kan ri jastaq 
qe rech kujkꞌoji ukꞌ la, —xcha riꞌ.

m 18:39 Ri “Ralkꞌual kan ri qa mam David” kel kubꞌij “Toꞌl Qe”, junam jas ri tzij “Cristo” o 
“Mesías”. 

29 Ri Jesús xubꞌij che: Qas tzij ri kinbꞌij chiwe chi we kꞌo jun winaq ri u yoꞌm kan 
ri rachoch, ri rixoqil, ri rachalal, ru tat, u nan, ri ralkꞌual rech kinutoꞌ chutzijoxik 
ru taqanik ri Dios, 30 kuriq na kꞌia chuwäch waꞌ pa taq we qꞌij junabꞌ riꞌ. Kuriq kꞌu 
na ri kꞌaslemal ri man kꞌo tä u kꞌisik pa taq ri junabꞌ ri kepe na, —xcha chke.

Ri Jesús kutzijoj chi na jumul ru kämikal
31 Ri Jesús xeukꞌam bꞌi ri kabꞌlajuj u taqoꞌn pa ki tukiel wi, xubꞌij kꞌu chke: 

Kujpaqi na bꞌik, kujeꞌ na pa ri tinimit Jerusalén. Ronojel kꞌu ri tzꞌibꞌam kan kumal 
ri ojer taq qꞌalajisal re ru Loqꞌ Pixabꞌ ri Dios chwij in, in riꞌ ri Ralkꞌual ri Dios ri 
Qas Winaq, käbꞌantaj na waꞌ chwe, —kächaꞌ. 32 Kinkijach kꞌu na bꞌik pa ki qꞌabꞌ 
ri nikꞌiaj winaq chik. Käketzꞌbꞌej na nu wäch, kinkiyoqꞌ na, xuqujeꞌ käkichubꞌaj 
na nu palaj. 33 Kinkirapuj na, te kꞌu riꞌ kinkikämisaj. Churox qꞌij kꞌut kinkꞌastaj na 
chkixol ri käminaqibꞌ, —xcha ri Jesús chke.

34 Ri tijoxelabꞌ man kꞌo tä kꞌu jun chke ri kuchꞌobꞌ ri u tzij ri Jesús. 
Xbꞌan kꞌu chke chi man keqꞌalajin tä waꞌ we tzij riꞌ chkiwäch. Are kꞌu ri 
xbꞌix chke man kuyaꞌ taj käkichꞌobꞌo.

Jun moy achi käkaꞌyik
35 Bꞌenam re ri Jesús, tajin känaqajin che ri tinimit Jericó. Kꞌo kꞌu jun 

moy achi tꞌuyul chuchiꞌ ri bꞌe ri tajin kämolonik. 36 Aretaq xuto chi kꞌia 
winaq tajin keokꞌowik, xutaꞌ jas tajin käbꞌanik, xubꞌij: ¿Jas riꞌ? —xchaꞌ. 
37 Xkibꞌij che: Are ri tat Jesús aj Nazaret ri tajin kokꞌowik, —xecha che. 
38 Ko xchꞌaw ri moy achi, xubꞌij: ¡Tat Jesús! —kächaꞌ. ¡Lal riꞌ ralkꞌual kan 
ri qa mam David, toqꞌobꞌisaj la nu wäch! —xcha che.

39 Ri winaq ri e takꞌatoj chuwäch xeyajon che, xkibꞌij chi mächꞌaw chik. 
Ri areꞌ kꞌut ko na xuraq u chiꞌ, xubꞌij: ¡Tat, ri lal ralkꞌual kan m ri qa mam 
David, toqꞌobꞌisaj la nu wäch! —xcha che.

40 Xtakꞌi kꞌu ri Jesús, xtaqan chukꞌamik loq ri tataꞌ rukꞌ. Aretaq ri moy achi kꞌo 
chi rukꞌ ri Jesús, xubꞌij ri Areꞌ che: 41 ¿Jas kaj la chi kinbꞌan che la? —xcha che.

Xubꞌij kꞌu ri moy achi: Tat, kwaj kinkaꞌy chik, —xcha che.
42 Xubꞌij kꞌu ri Jesús che: ¡Kaꞌy bꞌaꞌ la! —kächa che. Rumal chi käkojon 

la, xkunataj la kanoq, —xcha che.
43 Chanim kꞌut ri moy achi xkaꞌyik, xteri bꞌi chrij ri Jesús, kunimarisaj 

u qꞌij ri Dios. Xuqujeꞌ konojel ri winaq xkinimarisaj u qꞌij ri Dios aretaq 
xkilo ri xbꞌan che ri moy achi.

Ri Jesús kuriq ribꞌ rukꞌ ri tat Zaqueo

19  1 Opaninaq chi kꞌu ri Jesús pa Jericó, okꞌowem tajin kubꞌan 
chupam ri tinimit. 2 Kꞌo jun achi, Zaqueo u bꞌiꞌ, jun chke ri ki 

nimaqil ri toqꞌil taq alkabꞌal. Qꞌinom kꞌu waꞌ we achi riꞌ. 3 Xutzukuj rilik 
u wäch ri Jesús che retamaxik jachin riꞌ. Man käkowin tä kꞌut rumal chi 
e kꞌia ri winaq, xaq kꞌu koꞌl raqan ri tat Zaqueo. 4 Xutik anim, xnabꞌej bꞌi 
chkiwäch ri winaq, xpaqi kꞌu puwiꞌ jun cheꞌ sicómoro che rilik ri Jesús, 
rumal chi chilaꞌ kokꞌow wi na ri areꞌ. 5 Xopan kꞌu ri Jesús pa ri kꞌolibꞌal 
riꞌ, xkaꞌy aqꞌan ajsik, xril ri tat Zaqueo, xubꞌij che: Chanej la, qaj la loq. 
Rajwaxik chi kämik kinkanaj kan cho achoch la, —xcha che.

6 Te kꞌu riꞌ xqaj loq ri tat Zaqueo puwiꞌ ri cheꞌ. Xukꞌulaj ri Jesús, sibꞌalaj 
xkikotik. 7 Xilitaj kꞌu waꞌ kumal konojel ri winaq, xewixwitik, xkibꞌij: 
Ulaꞌm ri tat Jesús rumal jun achi sibꞌalaj ajmak, xeꞌ kꞌu rukꞌ, —xecha 
riꞌ. 8 Xtakꞌi kꞌu ri tat Zaqueo, xubꞌij che ri Jesús: Tampe la ri kinbꞌano. 
Pa nikꞌiaj ri jastaq we kinya na chke ri mebꞌaꞌibꞌ. Xuqujeꞌ we kꞌo jas nu 
qꞌipom chrij jun winaq, kinkajmulij na u tzelexik waꞌ che, —xchaꞌ.

9 Xubꞌij ri Jesús che: Kämik xriq la ru tobꞌanik ri Dios, xuqujeꞌ ri winaq 
ri e kꞌo cho achoch la, rumal chi käqꞌalajinik chi lal riꞌ are qas rachalal 
ri qa mam Abraham, —kächaꞌ. 10 Ri in, in riꞌ ri Ralkꞌual ri Dios ri Qas 
Winaq, in petinaq che ki tzukuxik ri winaq ri e tzaqinaq, xuqujeꞌ che ki 
toꞌik, —xcha ri Jesús.

Ri Jesús kutzijoj ri kꞌutbꞌal chrij ri puaq ri jachom chke ri patäninelabꞌ
11 Ri winaq ki tatabꞌem we tzij riꞌ, ri Jesús xuchaplej u tzijoxik jun kꞌutbꞌal 

chik re tijonik chke rumal chi kenaqajin chik che ri tinimit Jerusalén. 
Xkichomaj ri winaq chi ri Dios kukꞌut na ribꞌ chkiwäch chanim, kuchaplej 
kꞌu taqanik pa ki wiꞌ. 12 Xubꞌij kꞌu ri Jesús chke: Kꞌo jun achi, nim u bꞌanik, 
ri xeꞌ naj pa jun tinimit chik rech kok che nim taqanel pa ki wiꞌ ri winaq 
re ri tinimit riꞌ. Kuchomaj ri tataꞌ chi aretaq kätoꞌtaj chilaꞌ, kätzelej chi na 
loq cho ja. 13 Ri achi kꞌut xeusikꞌij lajuj chke ri patänil re, xeuya juwinaq 
quetzales chke chkijujunal. Xubꞌij kꞌu chke: “Chikojo waꞌ we puaq riꞌ rech 
kꞌo kichꞌak na chrij. Chibꞌana waꞌ kꞌä kopan na ri qꞌij ri kintzelej loq,” —
xcha chke. 14 Are kꞌu ri winaq re ri tinimit ri keꞌ wi, sibꞌalaj käketzelaj 
u wäch, xekitaq kꞌu bꞌi nimaq tataꞌibꞌ chrij chubꞌixik: “Man käqaj tä waꞌ 
we achi riꞌ che nim taqanel pa qa wiꞌ,” —xecha che. 15 Pune je riꞌ xok 
kꞌu na che nim taqanel. Aretaq xtzelej loq cho ja, xtaqanik chi kesikꞌix 
loq ri patäninel taq re, ri xekꞌamow ri puaq, rech käretamaj na jas ri ki 
chꞌakom chkijujunal. 16 Xopan kꞌu ri nabꞌe patänil re rukꞌ, xubꞌij: “Tat, ri 
rajil la xuchꞌak chi lajuj mul jeꞌ jas ri xya la chwe,” —xchaꞌ. 17 Xubꞌij kꞌu 
ru patrón che: “Utz a bꞌanom, utzalaj patänil we,” —kächaꞌ. “Katinkoj na 
che taqanel pa ki wiꞌ lajuj tinimit rumal chi utz a bꞌanom at chrij ri jun 
alaj chak,” —xcha che. 18 Xopan kꞌu rukabꞌ patänil re, xubꞌij che: “Tat, ri 
rajil la u chꞌakom chi jobꞌ mul jeꞌ jas ri yoꞌm la chwe,” —xcha che. 19 Xubꞌij 
kꞌu ru patrón che: “Ri at kꞌut katkoj na che taqanel pa ki wiꞌ jobꞌ tinimit,” 
—xcha che. 20 Xopan chi kꞌu jun chik patänil re, xubꞌij: “Tat, riꞌ ri rajil la 

ri kꞌo wukꞌ, nu kꞌolom kꞌu waꞌ pa jun suꞌt,” —kächaꞌ. 21 “Jeꞌ nu bꞌanom waꞌ 
rumal chi kinxej wibꞌ chuwäch la. Ri lal kꞌut sibꞌalaj kꞌaꞌn la. Käkꞌam la ri 
man ech tä la, käqꞌat kꞌu la ri man tikom tä la,” —xcha che. 22 Xubꞌij kꞌu 
ri nim taqanel che: “¡Ay, patänil we ri sibꞌalaj man utz taj! Kinqꞌat na tzij 
pa wiꞌ rukꞌ ri tzij ri a bꞌim chwe. Awetam kꞌut chi ri in sibꞌalaj in kꞌaꞌn, 
chi kinkꞌam ri man wech taj, kinqꞌat kꞌu ri man nu tikom taj,” —kächaꞌ. 
23 “¿Jas che man xaya tä ri nu rajil rukꞌ jun winaq ri käyoꞌw pa jalomal rech 
kintoqꞌij rukꞌ ral aretaq kinulik?” —xcha che. 24 Xubꞌij kꞌu chke ri e takꞌatoj 
chunaqaj: “Chiwesaj ri puaq ri kꞌo rukꞌ, chiya che ri patänil we ri kꞌo ri lajuj 
cientos quetzales rukꞌ,” —xcha chke. 25 Xkibꞌij kꞌu che: “Tat, ya kꞌo chik lajuj 
cientos quetzales rukꞌ,” —xecha che. 26 Xubꞌij kꞌu chke: “Kinbꞌij chiwe chi 
ronojel jachin ri kꞌo kꞌo rukꞌ, käyataj na más che. Apachin kꞌu ri man kꞌo 
tä kꞌo rukꞌ, kesax na che ri jubꞌiqꞌ ri kꞌolik,” —kächa chke. 27 “Are kꞌu ri nu 
kꞌulel, ri man xkaj taj chi kintaqan pa ki wiꞌ, chikꞌama loq, chikämisaj waꞌ 
chnuwäch,” —xcha chke, —xcha ri Jesús chke ri winaq.

Kok ri Jesús pa ri tinimit Jerusalén
28 Aretaq xbꞌitaj waꞌ rumal ri Jesús, xnabꞌej chkiwäch, xutaqej ru bꞌe, 

xeꞌ kꞌu pa ri tinimit Jerusalén. 29 Naqaj chi kꞌu e kꞌo wi che ri tinimit 
Betfagé, xuqujeꞌ ri tinimit Betania chuwäch ri juyubꞌ u bꞌiꞌam Ujuyubꞌal 
Olivos, xeutaq bꞌik kiebꞌ chke ru tijoxelabꞌ. 30 Xubꞌij kꞌu chke: Jix pa ri alaj 
tinimit ri kꞌo apan chqawäch. Aretaq ix opaninaq chi chilaꞌ, kiriqa na jun 
burro yuqulik, ri man kꞌo tä jumul jun winaq kiejeninaq chrij. Chikira 
waꞌ, chikꞌama loq, —kächa chke. 31 We kꞌo jun kutaꞌ chiwe: ¿Jas che 
kikiro? —kächa ne. Jeꞌ kibꞌij waꞌ che: Xa kajwataj waꞌ che ri Qajaw Jesús, 
—kixcha che, —xcha ri Jesús chke.

32 Xebꞌeꞌ kꞌu ri tijoxelabꞌ ri xeutaq bꞌik, jeꞌ xekiriqa jas ri xubꞌij ri Jesús 
chke. 33 Tajin käkikir ri burro aretaq ri ajchaqꞌel xkitaꞌ chke, xkibꞌij: ¿Jas 
che tajin kikir ri burro? —xecha chke.

34 Ri e areꞌ xkibꞌij: Xa kajwataj waꞌ che ri Qajaw Jesús, —xecha chke.
35 Xkikꞌam kꞌu bꞌik, xkiya kꞌu che ri Jesús. Xkikoj ri ki qꞌuꞌ chrij, xkiya 

kꞌu ri Jesús chrij. 36 Kiejeninaq ri Jesús, tajin käbꞌinik. Xkilikꞌ ri ki qꞌuꞌ 
pa ri bꞌe. 37 Naqaj chi kꞌu e kꞌo wi che ri Jerusalén, xeopan pa ri xulanik 
re ri Ujuyubꞌal Olivos. Konojel ri kꞌialaj taq u tijoxelabꞌ xkichaplej 
kikotem, ko xechꞌawik, xkinimarisaj u qꞌij ri Dios rumal konojel ri nimaq 
taq kajmabꞌal ri kilom. 38 Käkibꞌij kꞌut: ¡Tewchim bꞌaꞌ ri Nim Taqanel ri 
petinaq pa ru bꞌiꞌ ri Qajaw Dios! —kechaꞌ. Kuxlan na qanimaꞌ rumal ri 
Dios chikaj. ¡Chnimarisax bꞌaꞌ u qꞌij ri Dios ajchikaj! —xecha ri winaq.

39 Jujun chke ri tataꞌibꞌ fariseos ri e kꞌo chkixol ri kꞌialaj winaq xkibꞌij 
che ri Jesús: Ajtij, cheyaja la ri tijoxelabꞌ la, —xecha che.

40 Ri Jesús xchꞌawik, xubꞌij chke: Qas tzij, we ta mat kechꞌaw waꞌ we 
winaq riꞌ, are ko kechꞌaw na ri abꞌaj, —xcha chke.

41 Aretaq xenaqajin che ri tinimit, ri Jesús xoqꞌ pa ki wiꞌ ri winaq aj 
Jerusalén. 42 Xubꞌij: Kwaj ta ne chi pa we qꞌij riꞌ kiwetamaj jachin riꞌ ri 
käkowinik kuya utzil chixol. Kꞌuꞌtal kꞌu waꞌ kämik chiwäch, —kächaꞌ. 
43 Kepe kꞌu na ri qꞌij chiwij aretaq ri kꞌialaj i kꞌulel käkaꞌn na jun kꞌotom 
chrij ri tinimit, käkisutij na rij, sibꞌalaj kꞌu käkilatzꞌobꞌisaj na waꞌ, —
kächaꞌ. 44 Kekiwulij na kan ri iwachoch cho ulew, kixkikämisaj na. Man 
käkanaj tä kꞌu na kan jun abꞌaj puwiꞌ jun abꞌaj chik, —kächaꞌ. Are kꞌu 
rumal waꞌ chi man iwetam taj chi pa we qꞌij riꞌ ri Dios xixusolij, —xcha 
chke.

Ri Jesús käresaj ri man utz taj pa ri nimalaj rachoch Dios
45 Xok kꞌu bꞌik ri Jesús pa ri nimalaj rachoch Dios, xuchaplej kesaxik 

bꞌik ri ajkꞌayibꞌ, xuqujeꞌ ri loqꞌomanelabꞌ. 46 Xubꞌij kꞌu chke: Tzꞌibꞌam kꞌut 
pa ru Loqꞌ Pixabꞌ ri Dios: “Ri wachoch in are ja ri käbꞌan wi orar,” —
kächa ri Tzꞌibꞌtalik. Ri alaq kꞌut, kachoch elaqꞌomabꞌ bꞌanom alaq che, —
xcha ri Jesús chke.

47 Ronojel qꞌij ri Jesús xuya tijonik pa ri nimalaj rachoch Dios. Are kꞌu 
ri ki nimaqil sacerdotes, ri tijonelabꞌ re ri Pixabꞌ, xuqujeꞌ ri ki nimaqil ri 
winaq re ri tinimit xkitzukuj u kämisaxik. 48 Man xkiriq tä kꞌut jas käkaꞌn 
che, rumal chi konojel ri winaq ki jikibꞌam kanimaꞌ chutatabꞌexik ri 
kubꞌij chke.

Kätzijox ru taqanik ri Jesús

20  1 Pa jun qꞌij ri Jesús tajin keutijoj ri winaq pa ri nimalaj rachoch 
Dios, tajin kutzijoj ri Utzalaj Tzij re ri Evangelio chke. Xeopan 

kꞌu ri ki nimaqil taq sacerdotes kukꞌ ri tijonelabꞌ re ri Pixabꞌ xuqujeꞌ ri 
ki nimaqil ri winaq. 2 Xkibꞌij kꞌu che: ¿Jachin xtaqow la chi ri lal käbꞌan 
la waꞌ we riꞌ? ¿Jachin lo ri yoꞌwinaq taqanik pa qꞌabꞌ la chi jeꞌ käbꞌan la 
waꞌ? —xecha che.

3 Xchꞌaw ri Jesús, xubꞌij chke: Ri in xuqujeꞌ kꞌo jas kintaꞌ chech alaq, —
kächaꞌ. Bꞌij alaq chwe: 4 ¿Jachin xtaqow ri tat Juan chubꞌanik qasnaꞌ? ¿A 
are ri Dios, o are ri winaq? ¿Jachin xyoꞌw che chi jeꞌ kubꞌan waꞌ? —xcha 
chke.

5 Xkitzijobꞌela kibꞌ, xkibꞌij: We käqabꞌij chi are ri Dios, ri areꞌ kubꞌij na 
chqe chi jas che man xqakoj tä waꞌ, —kechaꞌ. 6 We kꞌu käqabꞌij chi xa 
are ri winaq, konojel ri winaq kujkaꞌn na che abꞌaj. Elinaq kꞌu chi saq 
chkiwäch ri winaq chi ri tat Juan are qꞌalajisal re ru Loqꞌ Pixabꞌ ri Dios, 
—xecha riꞌ.

7 Xechꞌaw chik, xkibꞌij che ri Jesús chi man käkichꞌobꞌ tä waꞌ chi jachin 
riꞌ ri xyoꞌw che ri tat Juan chi kubꞌan qasnaꞌ. 8 Xubꞌij kꞌu ri Jesús chke: 
Xuqujeꞌ ri in man kinbꞌij tä in chech alaq jachin ri yoꞌwinaq chwe chi in 
kinbꞌan waꞌ we riꞌ, —xcha ri Jesús chke.

n 20:17 We abꞌaj riꞌ ri xubꞌij ri Jesús are ri Jesús mismo. 

Waral kätzijox wi ri kꞌutbꞌal chkij ri ajchakibꞌ ri man e utz taj
9 Ri Jesús xuchaplej u tzijoxik waꞌ we kꞌutbꞌal riꞌ re tijonik chke ri 

winaq: Kꞌo jun achi ri xubꞌan jun tikbꞌal uvas. Xtikonijik, xuya kꞌu kan 
ri ulew pa qajomal chke jujun tajinelabꞌ. Te kꞌu riꞌ xeꞌ naj pa jun tinimit 
chik, naj xsachik. 10 Xopan kꞌu ri qꞌij re ru yakik ri wächinik, xutaq bꞌi jun 
patänil re kukꞌ ri ajchakibꞌ rech käkiya bꞌi nikꞌiaj re ri u wäch ri tikbꞌal 
uvas. Are kꞌu ri ajchakibꞌ xkichꞌayo, xkitaq bꞌik, man kꞌo tä xkiya bꞌi che, 
—kächaꞌ. 11 Xutaq kꞌu bꞌi jun u patäninel chik. Xuqujeꞌ waꞌ xkichꞌayo, 
xketzelaj u wäch, xkitaq bꞌik, man kꞌo tä xkiya bꞌi che, —kächaꞌ. 
12 Churox mul xutaq bꞌik jun patänil re kukꞌ. Xkisok waꞌ, xuqujeꞌ xkesaj bꞌi 
pa ri tikbꞌal uvas, —kächaꞌ.

13 Te kꞌu riꞌ xuchomaj ri rajaw ri tikbꞌal uvas, xubꞌij: “¿Jas ta kꞌu lo 
kinbꞌano?” —kächaꞌ. “Kintaq na bꞌik ri loqꞌalaj nu kꞌojol. Kraj ne nim 
käkil wi ri areꞌ aretaq käkilo,” —xcha riꞌ. 14 Ri ajchakibꞌ, aretaq xkilo, 
xkichꞌabꞌej kibꞌ, xkibꞌij: “¡Chawilampeꞌ! Are waꞌ ri kechbꞌen na ronojel,” 
—kechaꞌ. “Chixsaꞌj, qakämisaj ri achi rech käqechbꞌej na waꞌ we ulew 
riꞌ,” —xecha riꞌ. 15 Xkesaj kꞌu bꞌi ru kꞌojol ri ajchaqꞌel ri tikbꞌal uvas, 
xkikämisaj kꞌut, —xcha ri Jesús chke.

Te riꞌ xutaꞌ ri Jesús chke, xubꞌij: ¿Jas kꞌu kubꞌan na ri rajaw ri tikbꞌal 
uvas chke? —kächa riꞌ. 16 Käpe na ri areꞌ, keukämisaj na ri ajchakibꞌ riꞌ, 
kuya na ri rulew chke juleꞌ chik, —xcha ri Jesús chke.

Aretaq xkita waꞌ, xkibꞌij ri winaq: ¡Ay, mäbꞌantaj waꞌ! —xecha che.
17 Xkaꞌy kꞌu ri Jesús chke, xubꞌij: ¿Jas kel kubꞌij waꞌ ri tzꞌibꞌam kanoq pa 

ru Loqꞌ Pixabꞌ ri Dios? kubꞌij:
Ri abꞌaj ri man xkaj tä ri yakal taq ja,
we abꞌaj riꞌ n are xkoj che toqꞌebꞌal

re ri ja,
—kächa ri Tzꞌibꞌtalik, —xcha ri Jesús. 18 Ronojel winaq jachin ri kätzaq 
puwiꞌ ri abꞌaj riꞌ, käsoktaj na. We kꞌu kätzaq we abꞌaj riꞌ chrij jun, kukꞌäjij 
na, —xcha chke.

Waral käqil wi we rajwaxik u tojik ri alkabꞌal
19 Ri tijonelabꞌ re ri Pixabꞌ kukꞌ ri ki nimaqil sacerdotes aj Israel 

xkichaplej u tzukuxik jas käkaꞌn chuchapik ri Jesús pa ri hora riꞌ, xkixej 
kꞌu kibꞌ chkiwäch ri winaq. Xkichꞌobꞌ kꞌut chi ri kꞌutbꞌal riꞌ, xtzijox waꞌ 
chkij ri e areꞌ. 20 Xkaluchij ri Jesús, xekitaq bꞌi winaq chuyuxlexik. Ri 
winaq riꞌ xkaꞌn che kibꞌ chi e utzalaj taq winaq rech käkiriq jun tzij pu 
chiꞌ ri Jesús rech käkijach bꞌi ri Areꞌ pu qꞌabꞌ ri qꞌatal tzij, käqꞌat kꞌu na 
tzij puwiꞌ. 21 Rumal waꞌ xkikꞌot u chiꞌ ri Jesús, xkibꞌij: Ajtij, qetam chi utz 

waꞌ ri kätzijon la xuqujeꞌ rukꞌ jikomal kätzijon la. Qetam kꞌut chi man 
nim tä kil la jun winaq chuwäch jun chik. Xane käkꞌut la ri qas u rayinik 
ri Dios, —kecha che. 22 ¿A rajwaxik käqatoj alkabꞌal che ri nimalaj 
taqanel aj Roma? We ne man rajwaxik taj, —xecha che.

23 Xretamaxtaj kꞌu ri Jesús ri ki chomanik, xubꞌij chke: ¿Jas che kätaꞌ 
alaq waꞌ chwe? 24 Kꞌutu bꞌaꞌ alaq jun puaq chnuwäch, —kächa chke. 
¿Jachin kꞌu rech we kaꞌyebꞌal riꞌ xuqujeꞌ ri bꞌiꞌaj riꞌ ri kꞌo chuwäch ri 
puaq? —xcha ri Jesús.

Xechꞌaw chi na ri winaq, xkibꞌij che: Are rech ri César ri nimalaj 
taqanel, —xecha che.

25 Xubꞌij kꞌu ri Jesús chke: Ya alaq che ri tat César ri rech ri César. Ya 
bꞌaꞌ alaq che ri Dios ri rech ri Dios, —xcha chke.

26 Man kꞌo tä kꞌu jun tzij xekowin churiqik pu chiꞌ ri Jesús ri xqaj ta wi 
pa ki qꞌabꞌ chkiwäch ri winaq. Xane xkikajmaj ri xubꞌij ri Jesús chke, man 
xechꞌaw tä kꞌu chik.

Waral kätzijox wi jubꞌiqꞌ chrij ri kꞌastajibꞌal chkixol ri käminaqibꞌ
27 Xeopan kꞌu jujun chke ri tataꞌibꞌ saduceos, ri käkibꞌij chi man 

kekꞌastaj tä chi na ri käminaqibꞌ. Ri tataꞌibꞌ riꞌ xkikꞌot u chiꞌ ri Jesús.
28 Xkibꞌij che: Ajtij, tzꞌibꞌam kan chqe rumal ri qa mam Moisés chi we 

käkäm jun achi, kꞌo kꞌu kan rixoqil, man e kꞌo tä kꞌu kan ralkꞌual chrij 
areꞌ, rajwaxik chi ri rachalal ri käminaq käkꞌuli rukꞌ ri ixoq malkaꞌn riꞌ 
rech kekꞌoji kan ralkꞌual rukꞌ. Ri akꞌalabꞌ ri kil ki wäch jeꞌ ta ne e rech 
ri käminaq, —kechaꞌ. 29 Xkibꞌij kꞌut: E kꞌo wuqubꞌ achijabꞌ kachalal kibꞌ. 
Ri nabꞌeal xkꞌuliꞌk, xkäm kꞌut, man xkꞌoji tä kan ralkꞌual rukꞌ ri rixoqil. 
30 Ri ukabꞌ xkꞌuli rukꞌ ri rixnam malkaꞌn, xuqujeꞌ xkäm bꞌik, man xkꞌoji tä 
kan ralkꞌual rukꞌ. 31 Ri urox xuqujeꞌ xkꞌuli rukꞌ ri malkaꞌn. Je kꞌu riꞌ xkaꞌn 
ri wuqubꞌ achijabꞌ chkijujunal, xekämik, man xekꞌoji tä kan kalkꞌual. 
32 Kꞌisbꞌal kꞌut xkäm ri ixoq, —kechaꞌ. 33 Aretaq kꞌut kekꞌastaj chi ri 
käminaqibꞌ, ¿jachin lo chke ri wuqubꞌ achijabꞌ riꞌ käkꞌoji na che rachajil ri 
chichuꞌ? Xok kꞌu che kixoqil ri wuqubꞌ, —xecha che ri Jesús.

34 Xchꞌaw chi ri Jesús, xubꞌij chke: Ri winaq ajuwächulew kekꞌuliꞌk, käkiya 
ri kalkꞌual pa kꞌulanem. 35 Ri winaq ri yaꞌtal chke chi kekꞌastaj bꞌik chkixol ri 
käminaqibꞌ, xuqujeꞌ chi käkꞌoji ki kꞌaslemal ri man käkꞌis taj, man kekꞌuli tä 
chik, man keyiꞌ tä kꞌu che kꞌulanem, —kächaꞌ. 36 E junam chik jas ri ángeles. 
Man kekowin tä chik kekämik. E are kꞌu ralkꞌual ri Dios waꞌ, ri e kꞌastajinaq 
chik chkixol ri käminaqibꞌ, —kächaꞌ. 37 Ri qa mam Moisés xutzijoj chi ri 
käminaqibꞌ kekꞌastaj na, —kächaꞌ. Are waꞌ ri kuqꞌalajisaj ri tzij ri xutzꞌibꞌaj 
chrij ri kꞌix ri käkꞌatik. Chilaꞌ kꞌut kubꞌij wi xuqujeꞌ chi ri Qajaw Dios are ri u 
Dios ri qa mam Abraham, u Dios ri qa mam Isaac, u Dios ri qa mam Jacob, —
kächaꞌ. 38 Ri Dios kꞌut, man are tä Dios kech käminaqibꞌ, xane kech ri winaq 
ri e kꞌaskꞌoj. Ri e kꞌaslik, e kꞌaskꞌoj kꞌu waꞌ rumal ri Dios, —xcha ri Jesús chke.

39 Xechꞌaw chi na jujun chke ri tijonelabꞌ re ri Pixabꞌ, xkibꞌij: Ajtij, qas 
utz ri bꞌim la, —xecha che.

40 Man xkichajij tä chi kꞌu animaꞌ chukꞌotik u chiꞌ ri Jesús jumul chik.

Kätzijox chi jachin riꞌ ru Tat ri Cristo
41 Xubꞌij kꞌu ri Jesús chke: ¿Jas che käbꞌixik chi ri Cristo are ralkꞌual 

kan ri qa mam David? 42 Are kꞌu ri qa mam David kubꞌij pa ri wuj Salmos:
Xubꞌij ri Qajaw Dios che ri Wajaw:
“Chattꞌuyul pa nu wikiäqꞌabꞌ

 43 kꞌä kinya na chawe chi katchꞌakanik,
kattaqan kꞌu na pa ki wiꞌ
ri käkaꞌn ki kꞌulel chawe,”

—kächaꞌ. 44 We ri qa mam David kubꞌij Wajaw che, ¿jas ta kꞌu che käbꞌij 
alaq chi are xa ralkꞌual kan ri qa mam David? —xcha ri Jesús chke.

Ri Jesús keutzujuj ri tijonelabꞌ re ri Pixabꞌ
45 Konojel ri winaq xetowik aretaq xubꞌij waꞌ chke ru tijoxelabꞌ. 46 Je 

waꞌ xubꞌij: Chichajij iwibꞌ chkiwäch ri tijonelabꞌ re ri Pixabꞌ. Käqaj 
chkiwäch kebꞌinikat pa charchäq taq katzꞌiaq. Xuqujeꞌ jeꞌl käkilo, nim 
kꞌu keil wi ri käyiꞌ rutzil ki wäch pa taq ri kꞌayibꞌal. Käkitzukuj kꞌu ri 
tꞌuyulibꞌal ri nim ki bꞌanik pa taq ri rachoch Dios, xuqujeꞌ ri tꞌuyulibꞌal 
ri nim keil wi pa taq ulaꞌnem, —kächa chke. 47 Xuqujeꞌ käkitoqij taq ri 
kachoch ri ixoqibꞌ malkaꞌnibꞌ. Te riꞌ käkiyuq raqan ri ki tzij aretaq käkaꞌn 
orar rech man qꞌalaj tä ri etzelal ri käkaꞌno. Qas nim na ri kꞌäx käkiriq na 
ri tijonelabꞌ re ri Pixabꞌ aretaq käqꞌat tzij pa ki wiꞌ, —xcha ri Jesús.

Waral käqil wi ri kusipaj jun malkaꞌn ixoq ri sibꞌalaj mebꞌaꞌ

21  1 Pa ri nimalaj rachoch Dios ri Jesús xeril ri qꞌinomabꞌ ri tajin 
käkiya ri ki rajil pa ri kꞌolibꞌal ri käyiꞌ wi ri kuchuj. 2 Xril xuqujeꞌ 

jun chichuꞌ malkaꞌn ri sibꞌalaj mebꞌaꞌ. Xeuya kꞌu kiebꞌ puaq ri man nim 
tä rajil pa ri kꞌolibꞌal kuchuj, kraj ne xa jun centavo rajil ri kiebꞌ puaq 
riꞌ. 3 Xubꞌij kꞌu ri Jesús: Qas tzij ri kinbꞌij chiwe chi we mebꞌaꞌlaj chichuꞌ 
malkaꞌn riꞌ, are nim na waꞌ ri xuya ri areꞌ chkiwäch konojel ri juleꞌ winaq 
ri ki yoꞌm ke. 4 Ri juleꞌ winaq chik ki yoꞌm jubꞌiqꞌ che ri kꞌia ri kꞌo kukꞌ. 
Are kꞌu we chichuꞌ malkaꞌn riꞌ, pune sibꞌalaj mebꞌaꞌ, u yoꞌm ronojel ri 
tzuqubꞌal re, —xcha chke.

Ri Jesús kutzijoj chi käwulix na ri nimalaj rachoch Dios
5 E kꞌo kꞌu jujun chke ri winaq tajin ketzijon chrij ri nimalaj rachoch Dios 

chi wiqtal kukꞌ jeꞌlalaj taj abꞌaj, xuqujeꞌ kukꞌ loqꞌalaj taq sipanik. Xubꞌij 
kꞌu ri Jesús: 6 Kopan na ri qꞌij ri man käkanaj tä na kan jun abꞌaj puwiꞌ jun 
abꞌaj chik re we ja riꞌ ri kiwilo. Konojel kewulix na, —xcha chke.

Keilitaj na kꞌia taq etal kꞌä mäjoq ri kꞌisbꞌal re ronojel
7 Xkitaꞌ kꞌu che ri Jesús, xkibꞌij: Qajtij, ¿jampaꞌ käbꞌantaj na waꞌ? ¿A kꞌo 

etal ri kuqꞌalajisaj chqawäch chi are qꞌij riꞌ ri käbꞌan na ri xbꞌij la chqe? 
—xecha che.

8 Xubꞌij ri Jesús: Chichajij iwibꞌ rech mixsubꞌtajik. E kꞌia ri kepe na 
ri käkikoj na ri nu bꞌiꞌ, käkibꞌij: “In riꞌ ri Cristo,” —kecha na. Xuqujeꞌ 
käkibꞌij: “Qetetinaq chi loq ri qꞌij,” —kecha riꞌ, —kächa ri Jesús. Mixeꞌ kꞌu 
kukꞌ ri e areꞌ, —kächa ri Jesús chke. 9 Aretaq kita u tzijol nimalaj chꞌoj 
xuqujeꞌ chi käkiwalijisaj kibꞌ ri winaq chkij qꞌatal taq tzij, mixej iwibꞌ. 
Rajwaxik chi nabꞌe käbꞌantaj na waꞌ we riꞌ, —kächa chke. Kꞌä mäjoq ri 
kꞌisbꞌal re we qꞌij junabꞌ riꞌ, —xcha ri Jesús.

10 Te riꞌ xubꞌij chi ri Jesús chke: Kechꞌojin na ri winaq, ri juchꞌobꞌ 
winaq kukꞌ ri juchꞌobꞌ chik. Xuqujeꞌ kächꞌojin na jun tinimit rukꞌ jun 
tinimit chik, —kächaꞌ. 11 Käpe na nimalaj wiꞌjal pa taq jujun tinimit. Pa 
taq nikꞌiaj tinimit chik kepe na lawalo taq yabꞌil. Kepe kꞌu na nimaq taq 
käbꞌraqan. Keilitaj na xibꞌibꞌalalaj taq jastaq xuqujeꞌ nimalaj taq etal 
chikaj, —xcha chke.

12 Nabꞌe kꞌut chkiwäch waꞌ we jastaq riꞌ kixkichap na ri winaq, 
kixkijach na pa ki qꞌabꞌ ri ki nimaqil ri winaq, xuqujeꞌ kixkikoj na pa 
cheꞌ. Kixkikꞌam na bꞌi chkiwäch nimaq taq tataꞌibꞌ ri ketaqan pa ki wiꞌ 
ri winaq, xuqujeꞌ chkiwäch qꞌatal taq tzij rumal wech in, —xcha chke. 
13 Are qꞌij waꞌ rech kiniqꞌalajisaj na in chkiwäch, —kächaꞌ. 14 Kꞌol bꞌaꞌ 
pa iwanimaꞌ chi michomaj na bꞌik jas riꞌ ri kibꞌij na chutoꞌik iwibꞌ. 15 Ri 
in kinya na chiwe ri rajwaxik u tzijoxik, xuqujeꞌ kinya ri i noꞌj. Ri i 
kꞌulel man käkiriq tä chi na jas käkibꞌij chiwe, man kechꞌakan tä pi wiꞌ, 
—kächaꞌ. 16 Käbꞌan na tzijtal chiwij kumal ri i tat, i nan, ri iwachalal, 
ri iwachiꞌl rech kixjach bꞌik. Kekämisax na jujun chiwe. 17 Konojel 
käketzelaj na i wäch xa rumal wech in, —kächaꞌ. 18 Man käsach tä kꞌu na 
u wäch jun chiwe. 19 We kichꞌij waꞌ, kixtoꞌtaj na, kꞌo na ri i kꞌaslemal ri 
man kꞌo tä u kꞌisik, —xcha ri Jesús chke.

20 Aretaq kiwil ri tinimit Jerusalén sutim rij kumal soldados, chichꞌobꞌoꞌ 
chi käsach na u wäch ri tinimit chanim. 21 Pa ri qꞌij riꞌ ri winaq ri e kꞌo pa 
Judea cheanimaj bꞌi pa taq ri juyubꞌ. Ri e kꞌo pa ri tinimit, chebꞌel bꞌik. 
Ri e kꞌo pa taq ri juyubꞌ, mebꞌok chi bꞌi pa ri tinimit, —kächaꞌ. 22 Are kꞌu 
waꞌ ri qꞌij ri kätoj na u kꞌexel ri ki mak ri winaq aj Jerusalén cho ri Dios. 
Käbꞌantaj na ronojel ri tzꞌibꞌam chrij we tinimit riꞌ, —kächaꞌ. 23 ¡Toqꞌobꞌ 
kꞌu ki wäch ri ixoqibꞌ ri yawabꞌ taq winaq chik, xuqujeꞌ ri e kꞌo alaj taq 
kal ri kꞌä tajin ketuꞌnik pa ri qꞌij riꞌ! Käkꞌoji kꞌu na nimalaj kꞌäxkꞌol cho 
ruwächulew. Are käpe na ri nimalaj royowal ri Dios pa ki wiꞌ ri winaq 
re ri tinimit riꞌ, —kächaꞌ. 24 E kꞌia ri kekämisax na kukꞌ taq chꞌichꞌ. 
Kechap kꞌu nikꞌiaj, kekꞌam kꞌu na bꞌi naj pa taq ronojel tinimit. Ri tinimit 

Jerusalén käbꞌan na pa taq aqan kumal ri winaq ri man e aj Israel taj, kꞌä 
kätzꞌaqat na ri qꞌij ri yoꞌm chke we winaq riꞌ chi jeꞌ käkaꞌn waꞌ, —xcha ri 
Jesús chke.

Waral käqil wi jas ru petik ri Ralkꞌual ri Dios ri Qas Winaq
25 Kekꞌoji na etal ajsik chrij ri qꞌij, chrij ri ikꞌ, chkij taq ri chꞌimil. 

Sibꞌalaj kꞌäx käkiriq na ri winaq ri e kꞌo cho ruwächulew. Man käkiriq tä 
chik jas käkaꞌno, xane sibꞌalaj käkixej na kibꞌ rumal ri nimalaj roqꞌebꞌal 
ri kubꞌan ruwojaꞌ re ri mar, —kächaꞌ. 26 Käbꞌirbꞌit na ri kanimaꞌ ri winaq 
rumal ri xibꞌrikil xuqujeꞌ rumal ru chomaxik waꞌ ri käbꞌantaj na cho 
ruwächulew. Keyikopisax na ri u chuqꞌabꞌ ri kaj, —xchaꞌ. 27 Te kꞌu riꞌ 
kilitaj na chi kinpetik, in riꞌ ri Ralkꞌual ri Dios ri Qas Winaq, pa jun sutzꞌ 
rukꞌ nimalaj nu chuqꞌabꞌ, känimarisax kꞌu na nu qꞌij, —kächaꞌ. 28 Aretaq 
kechap ki bꞌanik waꞌ we riꞌ ri nu bꞌim chiwe, chiwilampeꞌ, chixkaꞌy 
chikaj. Käqetet chi kꞌu loq ri qꞌij ri kixutor na ri Dios, —xcha chke.

29 Xutzijoj kꞌu jun kꞌutbꞌal chik re tijonik chke, xubꞌij: Chiwilampe ri u 
cheꞌal higos, xuqujeꞌ ronojel u wäch cheꞌ. 30 Aretaq kiwilo chi ketux ri ki 
xaq, kichꞌobꞌ pa iwe wi chi qetetinaq chi loq ri qꞌalaj. 31 Je riꞌ xuqujeꞌ ri 
ix aretaq kiwilo chi käbꞌantaj waꞌ ri nu tzijom chiwe, chichꞌobꞌoꞌ chi xaq 
jubꞌiqꞌ kraj chi käpe ri Dios che taqanik pa ki wiꞌ ri winaq, —xcha chke.

32 Qas tzij kinbꞌij chiwe chi man kokꞌow tä na we qꞌij junabꞌ riꞌ kꞌä 
käbꞌantaj na ronojel. 33 Käsach kꞌu na u wäch ri kaj, xuqujeꞌ ruwächulew, 
are kꞌu ri nu tzij ri nu bꞌim chiwe, kebꞌantaj na waꞌ, —xcha ri Jesús chke.

34 Chichajij bꞌaꞌ iwibꞌ rech man keꞌ tä iwanimaꞌ kukꞌ taq nimaqꞌij, 
qꞌabꞌarik, rech man keꞌ tä ne kukꞌ nikꞌiaj jastaq chik ajuwächulew pune 
are ri i chak, pune are ri ki tzuqik iwalkꞌual. Teꞌtalik kꞌut käpe na ri qꞌij 
riꞌ chiwij jas jun awanel. 35 Jeꞌ u petik waꞌ ri qꞌij riꞌ pa ki wiꞌ konojel 
winaq ri e kꞌo cho ruwächulew, —kächaꞌ. 36 Chiwila bꞌaꞌ iwibꞌ amaqꞌel 
ronojel qꞌij jas ri kibꞌano, chibꞌana orar amaqꞌel che ri Dios rech käyiꞌ na 
chiwe chi kixresaj na chuwäch ronojel waꞌ ri käpe na cho ruwächulew. 
Chibꞌana waꞌ rech kuyaꞌ kixtakꞌi na chnuwäch in pa utzil, in riꞌ ri 
Ralkꞌual ri Dios ri Qas Winaq, —xcha ri Jesús chke.

37 Ri Jesús xuya tijonik ronojel qꞌij pa ri nimalaj rachoch Dios. Chaqꞌabꞌ 
kꞌut xel bꞌik, xkanaj kan pa ri juyubꞌ ri kojom Ujuyubꞌal Olivos che ru bꞌiꞌ. 
38 Sibꞌalaj aqꞌabꞌ käkimulij kibꞌ ri winaq chuwäch ri Jesús pa ri nimalaj 
rachoch Dios chutatabꞌexik ru tzij.

Kätzukux u chapik ri Jesús

22  1 Xqetet chik ri nimaqꞌij re ri kaxlan wa ri man käyiꞌ tä chꞌäm 
rukꞌ. “Pascua” u bꞌiꞌ ri nimaqꞌij riꞌ. 2 Ri ki nimaqil ri sacerdotes 

aj Israel, xuqujeꞌ ri tijonelabꞌ re ri Pixabꞌ tajin käkitzukuj jas käkaꞌn 
chukämisaxik ri Jesús. Käkixej kꞌu kibꞌ chkiwäch ri winaq.

SAN LUCAS 21 ,  22

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



188

3 Xok kꞌu ri Satanás pa ranimaꞌ ri tat Judas ri xuqujeꞌ käkoj Iscariote 
che ru bꞌiꞌ. Are jun chke ri kabꞌlajuj apóstoles. 4 Xeꞌ ri tat Judas, 
xeutzijobꞌej kꞌu ri ki nimaqil sacerdotes, xuqujeꞌ ri ki nimaqil soldados 
rech kärilo jas kubꞌan na chujachik ri Jesús pa ki qꞌabꞌ. 5 Xekikot kꞌut, 
xkiya ki tzij chi käkiya na puaq che ri tat Judas chutojik waꞌ. 6 Xuchiꞌj kꞌu 
ri tat Judas u jachik ri Jesús aretaq man e kꞌo tä kꞌia winaq.

Käbꞌan u bꞌanik ri wiꞌm re ri Qajaw
7 Xopan kꞌu ri nimaqꞌij re ri kaxlan wa ri man käyiꞌ tä chꞌäm rukꞌ. Pa 

ri qꞌij riꞌ rajwaxik u kämisaxik ri alaj chij re ri Pascua rech käkitijo. 8 Ri 
Jesús xeutaq bꞌi ri tat Pedro, ri tat Juan, xubꞌij chke: Jibꞌana u bꞌanik ri 
wiꞌm re ri Pascua rech käqatijo.

9 Xkitaꞌ kꞌu che ri Jesús, xkibꞌij: ¿Jawijeꞌ kaj wi la chi käqaꞌn wi ri wiꞌm? 
—xecha che.

10 Xubꞌij ri Jesús chke: Aretaq kixopan pa ri tinimit, kiriqa na jun achi 
rukꞌam jun qꞌebꞌal joron. Chiterenej bꞌik kꞌä kixopan na pa ri ja ri kok wi. 
11 Chibꞌij che ri rajaw ja: “Kutaꞌ ri Qajtij che la: ¿Jawijeꞌ kꞌo wi ri cuarto 
ri kintij wi ri wiꞌm re ri Pascua kukꞌ ri nu tijoxelabꞌ?” —kixcha che. 
12 Kukꞌut na chiwäch jun nimalaj cuarto sukꞌumatal chik pa ri kawiq ja. 
Chibꞌana u bꞌanik ri wiꞌm re ri Pascua chilaꞌ, —xcha chke.

13 Xebꞌeꞌ kꞌut, xekiriqa ronojel jeꞌ jas ri u bꞌim bꞌi ri Jesús chke. Xkichap 
u bꞌanik ri wiꞌm re ri Pascua.

14 Aretaq xopan ri hora, xtꞌuyi ri Jesús chiꞌ ri mesa. E kꞌo ri kabꞌlajuj 
apóstoles rukꞌ. 15 Xubꞌij chke: Sibꞌalaj nu rayim u tijik waꞌ we wiꞌm riꞌ re ri 
Pascua iwukꞌ kꞌä mäjaꞌ kinriq kꞌäx. 16 Kinbꞌij kꞌu chiwe chi man kꞌo tä chi na 
jumul ri kintij na waꞌ kꞌä käbꞌantaj na waꞌ pa ru taqanik ri Dios, —xcha chke.

17 Xukꞌam kꞌu ri vaso, xumaltioxij waꞌ che ri Dios, xubꞌij chke ru 
tijoxelabꞌ: Chikꞌama waꞌ. Chijacha waꞌ chiwäch, chitija bꞌaꞌ. 18 Kinbꞌij kꞌu 
chiwe chi man kintij tä chi na we ri u waꞌl uvas kꞌä käpe na ri Dios che 
taqanik pa ki wiꞌ ri winaq, —xcha chke.

19 Aretaq ri Jesús xukꞌam ri wa, xumaltioxij waꞌ che ri Dios. Xupiro, 
xuya chke ru tijoxelabꞌ, xubꞌij: Are jeꞌ jas ri nu cuerpo ri käjach na rumal 
iwech ix. Chitija waꞌ che natabꞌal we, —xchaꞌ.

20 Aretaq e woqinaq chik, xukꞌam xuqujeꞌ ri vaso junam jas ri xubꞌan 
che ri wa, xubꞌij: Ri kꞌo chupam we vaso kinjunamaj rukꞌ ri nu kikꞌel ri 
käturuwisax na rumal iwech ix. Käbꞌan kꞌu na ri kꞌakꞌ trato rumal we nu 
kikꞌel riꞌ, —kächa ri Jesús chke.

21 ¡Chiwilampeꞌ! Ri jachal we tajin käwiꞌ wukꞌ chiꞌ we mesa riꞌ. 22 Qas 
tzij kinkäm na in, in riꞌ ri Ralkꞌual ri Dios ri Qas Winaq, jeꞌ jas u bꞌeyal ru 
chomanik ri Dios. ¡Kꞌäx kꞌu re ri achi ri kinjachowik! —xcha chke.

23 Te riꞌ xkichap u kꞌotik ki chiꞌ chbꞌil kibꞌ chrij jachin chke ri käbꞌanow 
na waꞌ.

Waral kätzijox wi ri ki chomanik ri kabꞌlajuj 
chrij jachin chke ri nim na u bꞌanik

24 Te kꞌu riꞌ ri tijoxelabꞌ xkichaplej u chomalaxik kibꞌ chrij jachin chke 
ri nim na u bꞌanik. 25 Xubꞌij kꞌu ri Jesús chke: Ri qꞌatal taq tzij ketaqan 
waꞌ pa ki wiꞌ ri winaq. Ri e kꞌo pa ki wiꞌ ri winaq käbꞌix “Bꞌanal taq 
Utzil” chke. 26 Man jeꞌ tä kꞌu waꞌ ri ix. Xane ri nabꞌeal chiwe are jeꞌ ta ne 
ri más akꞌal. Are kꞌu ri nim u bꞌanik chixol are junam jas ri patänil iwe. 
27 ¿Jachin kꞌu ri nim na u bꞌanik? ¿A are ri kätꞌuyi chiꞌ ri mesa, o are ri 
patänil iwe? ¿A mat are ri kätꞌuyi chiꞌ ri mesa? Are kꞌu ri in, in kꞌo iwukꞌ 
jeꞌ jas ri patänil iwe, —xcha chke.

28 Ri ix kꞌut, ronojel qꞌij xixkꞌoji wukꞌ in. I riqom kꞌäx junam wukꞌ in. 
29 Rumal waꞌ kinya na chiwe chi kixtaqan na jeꞌ jas ri xuya ri Dios ri nu 
Tat chwe in chi ri in kintaqanik. 30 Kinbꞌan na waꞌ rech kixwiꞌ wukꞌ in 
chiꞌ ri nu mesa pa ri nu taqanik in. Ri ix kꞌut käyiꞌ na chiwe chi kiqꞌat na 
tzij pa ki wiꞌ ri winaq re ri kabꞌlajuj juchꞌobꞌ winaq re ri tinimit Israel, —
xcha chke.

Ri Jesús kutzijoj apanoq chi ri tat Pedro 
kubꞌij na chi man retam tä u wäch

31 Xuqujeꞌ xubꞌij ri Qajaw Jesús: Simón, Simón, chawilaꞌ chi ix iwonojel 
ix u tzꞌonom ri Satanás rech kixutaqchiꞌj che mak che rilik we qas 
tzij kichꞌij waꞌ. Junam kubꞌan na ri areꞌ chiwe jas ri kubꞌan jun winaq 
kuseysaꞌ ri triko rech kätzaq na kanoq ri man utz taj, —kächaꞌ. 32 In 
bꞌochiꞌm kꞌu ri Dios pa wiꞌ at rech katkojon na, rech man kattzaq taj. Ri 
at kꞌut, aretaq kakꞌex awanimaꞌ, katzelej awibꞌ, keatoꞌ bꞌaꞌ ri awachalal, 
—xcha che.

33 Xubꞌij ri Simón Pedro che: Qajaw, nu jikibꞌam ri wanimaꞌ in chi kineꞌ 
ukꞌ la, pune bꞌaꞌ pa cheꞌ, pune bꞌaꞌ kinkäm ukꞌ la, —xcha che.

34 Xubꞌij ri Jesús che: Pedro, qas tzij kinbꞌij chawe chi kꞌä mäjoq 
kätzintziriqin ri amaꞌ äkꞌ kämik, kabꞌij na at oxmul chi man awetam tä nu 
wäch, —xcha che.

Käqetet kꞌu ri hora ri kuriq kꞌäx ri Jesús
35 Xubꞌij ri Jesús chke konojel: Aretaq xixintaq bꞌik, man kꞌo tä i bolsa 

re puaq, man kꞌo tä i chim, man xikꞌam tä bꞌik i xajäbꞌ. ¿A kꞌo lo jas 
xajwataj chiwe? —xcha chke.

Man kꞌo taj, —xecha che.
36 Xubꞌij kꞌu chke: Kämik kꞌut, apachin ri kꞌo u bolsa re puaq, chukꞌama 

bꞌik, xuqujeꞌ chukꞌama bꞌi ru chim. We man kꞌo tä u machete, chukꞌiyij ru 
qꞌuꞌ chuloqꞌik jun re, —kächa chke. 37 Kinbꞌij kꞌu chiwe chi tzrajwaxik wi 
chi käbꞌantaj ri tzꞌibꞌam chwij pa ru Loqꞌ Pixabꞌ ri Dios, —kächaꞌ. Are waꞌ 

SAN LUCAS 22

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



190

ri kubꞌij: “Xbꞌix che chi are jun chke ri itzel taq winaq,” —kächaꞌ. Ronojel 
kꞌu ri tzꞌibꞌtal chwij, rajwaxik chi käbꞌantaj na waꞌ, —xcha ri Jesús chke.

38 Xkibꞌij ru tijoxelabꞌ che: Qajaw, ¡chilampe la! E kꞌo kiebꞌ machetes 
waral, —xecha che.

Rukꞌ waꞌ, —xcha chke.

Ri Jesús kubꞌan orar pa Getsemaní
39 Xel bꞌi ri Jesús, xeꞌ pa ri Ujuyubꞌal Olivos jeꞌ jas ru naqꞌatisam wi ribꞌ. 

Xuqujeꞌ ru tijoxelabꞌ xeteri bꞌi chrij. 40 Aretaq xeopan jelaꞌ, xubꞌij chke ru 
tijoxelabꞌ: Chibꞌana orar rech man kixtzaq taj aretaq kixtaqchiꞌx che mak, 
—xcha chke.

41 Ri Jesús kꞌut xutas apan ribꞌ chke. Jeꞌ xekꞌol wi apanoq jas ru najil 
jun abꞌaj ri kusirirej apan jun. Xxukiꞌk, xubꞌan orar. 42 Xubꞌij: Tat, we 
kaj la, bꞌana bꞌaꞌ la chi man rajwaxik taj chi kinriq we nimalaj kꞌäx ri 
käpetik, —kächaꞌ. Mäbꞌan kꞌu la ri nu rayibꞌal in, xane ri rayibꞌal la, —
xcha ri Qajaw Jesús.

43 Xukꞌut kꞌu ribꞌ jun ángel ajchikaj chuwäch ri xyoꞌw u chuqꞌabꞌ. 
44 Ri Jesús, rumal chi sibꞌalaj nim ri kꞌäx ri tajin kunoꞌ, sibꞌalaj xukoj u 
chuqꞌabꞌ chubꞌanik orar. Sibꞌalaj xubꞌoq jaꞌ jeꞌ ta ne chi are nimaq taq 
tzꞌuj re kikꞌ ri käqaj cho rulew.

45 Aretaq xtoꞌtaj ri Jesús chubꞌanik orar, xeꞌ kukꞌ ru tijoxelabꞌ. Xeuriqaꞌ. 
Tajin kewar rumal ri ki bꞌis. 46 Xubꞌij ri Jesús chke: ¿Jas che kixwarik? 
Chixwalijoq, chibꞌana orar rech man kixtzaq taj aretaq kixtaqchiꞌx che 
mak, —xcha chke.

Waral käqil wi ru chapik ri Jesús
47 Tajin kätzijon ri Jesús aretaq xeopan kꞌia winaq. Ri tat Judas, jun 

chke ri kabꞌlajuj u tijoxelabꞌ ri Jesús u kꞌamom ri ki bꞌe. Xnaqajin ri tat 
Judas che ri Jesús chutzꞌumaxik. 48 Xubꞌij kꞌu ri Jesús che: Judas, —
kächaꞌ. ¿A kinatzꞌumaj che nu jachik bꞌik? ¿A jeꞌ kabꞌan chwe in, in riꞌ ri 
Ralkꞌual Dios ri Qas Winaq? —xcha ri Jesús che.

49 Ri e sutininaq rij ri Jesús, aretaq xkil ri xukꞌulmaj, xkibꞌij che: Qajaw, 
¿a keqachꞌay na che machete? —xecha che.

50 Jun chke ri tijoxelabꞌ xusok jun achi ri patänil re ri ki nimal 
sacerdotes aj Israel, xresaj kꞌu ru xikin re u wikiäqꞌabꞌ. 51 Xchꞌaw chi ri 
Jesús, xubꞌij: Rukꞌ waꞌ, —xchaꞌ. Chiya kan ri chꞌoj, —xcha chke.

Xuchap kꞌu koq ru xikin ri achi, xukunaj. 52 Te riꞌ xchꞌaw ri Jesús jumul 
chik, xubꞌij chke ri ki nimaqil sacerdotes, xuqujeꞌ chke ri ki nimaqil 
soldados ri chajinelabꞌ re ri nimalaj rachoch Dios, xuqujeꞌ chke ri ki 
nimaqil ri winaq, e areꞌ kꞌu taq waꞌ ri e petinaq chrij chuchapik: Jeꞌ ta ne 
chrij jun elaqꞌom ri elinaq wi loq alaq kukꞌ machetes, kukꞌ cheꞌ, —kächaꞌ. 
53 In kꞌo kꞌu ukꞌ alaq ronojel qꞌij pa ri nimalaj rachoch Dios, man xinchap tä 

alaq. Are kꞌu hora waꞌ ri yoꞌm chech alaq chi käbꞌan alaq waꞌ. Ri chuqꞌabꞌ 
alaq are re ri Itzel waꞌ ri kätaqan pa ri qꞌequm, —xcha ri Jesús chke.

Ri tat Pedro kubꞌij chi man retam tä u wäch ri Jesús
54 Xkichap kꞌu ri Jesús, xkikꞌam bꞌi cho rachoch ri ki nimal sacerdotes 

aj Israel. Ri tat Pedro u terenem chinaj. 55 Aretaq xkinukꞌ qꞌaqꞌ pu 
nikꞌiajal ruwoja, konojel xkimulij kibꞌ chrij, xetꞌuyiꞌk. Xuqujeꞌ ri tat Pedro 
xtꞌuyi chkixol. 56 Te riꞌ jun ali ajikꞌ xril ri tat Pedro tꞌuyul chrij ri qꞌaqꞌ. Ko 
xkaꞌy che, xubꞌij: Ri achi riꞌ are jun rukꞌ ri Jesús xuqujeꞌ, —xcha ri ali.

57 Ri tat Pedro xresaj ribꞌ chupam, xubꞌij: Man jeꞌ taj, ali, —xchaꞌ. Man 
wetam tä u wäch, —xcha riꞌ.

58 Man naj tä chi kꞌut, kꞌo jun chik xilow ri tat Pedro, xubꞌij che: Ri at 
xuqujeꞌ, at jun chke ri e kꞌo rukꞌ ri tat Jesús, —xcha che.

Xubꞌij ri tat Pedro: Man in tä riꞌ, tat, —xcha che.
59 Kraj okꞌowinaq jun hora chik, kꞌo chi jun xujikibꞌa u bꞌixik, xubꞌij: 

Qas tzij ri areꞌ jun rukꞌ rumal chi are aj Galilea, —xchaꞌ.
60 Xubꞌij kꞌu ri tat Pedro: Tat, man kinchꞌobꞌ taj jas ri käbꞌij la, —xcha 

che.
Kꞌä tajin kätzijon ri tat Pedro aretaq xtzintziriqin jun amaꞌ äkꞌ. 61 Te riꞌ 

xutzolqꞌomij ribꞌ ri Qajaw Jesús, xkaꞌy che ri tat Pedro. Xnaꞌtaj kꞌu ri tzij 
ri u bꞌim ri Qajaw Jesús che: “Kꞌä mäjoq kätzintziriqin ri amaꞌ äkꞌ, kabꞌij 
na at oxmul chi man awetam tä nu wäch,” —xcha ri Jesús. 62 Xel kꞌu apan 
ri tat Pedro chrij ri ja, xukꞌis ribꞌ che oqꞌej.

Käketzꞌbꞌej u wäch ri Jesús
63 Ri achijabꞌ kꞌut, ri e chajininaq ri Jesús, käketzꞌbꞌej u wäch, xuqujeꞌ 

käkichꞌayo. 64 Xkichꞌuq ru waqꞌäch, xkibꞌij kꞌu che: ¡Chachꞌobꞌoꞌ! ¿Jachin 
riꞌ ri xatchꞌayowik? —xecha che.

65 Kꞌia ri mälom taq tzij ri xkibꞌij che, sibꞌalaj xkiyoqꞌo.

Käkꞌam bꞌi ri Jesús chkiwäch ri ki nimaqil ri winaq
66 Aretaq xsaqirik, xkimulij kibꞌ ri ki nimaqil ri winaq aj Israel, ri ki 

nimaqil sacerdotes aj Israel, xuqujeꞌ ri tijonelabꞌ re ri Pixabꞌ. Xkꞌam bꞌi ri 
Jesús chkiwäch. 67 Xkibꞌij kꞌu che: ¿A lal riꞌ ri Cristo? Bꞌij bꞌaꞌ la chqe, —
xecha che.

Xchꞌaw chi ri Jesús, xubꞌij chke: Pune ta ne kinbꞌij chech alaq, man 
käkoj tä alaq ri nu tzij, —kächaꞌ. 68 We ta kꞌu kꞌo jas kintaꞌ chech alaq, 
man käbꞌij tä alaq chwe jas ri kintaꞌ chech alaq. Man kintzoqopij tä bꞌi 
alaq, —kächaꞌ. 69 Tzkämik riꞌ, in riꞌ ri Ralkꞌual ri Dios ri Qas Winaq, 
kintꞌuyi na pu wikiäqꞌabꞌ ri Dios ri sibꞌalaj kꞌo u chuqꞌabꞌ, —xcha chke.

70 Chanim kꞌut xkitaꞌ che, xkibꞌij konojel: ¿A lal ne lo riꞌ ru Kꞌojol ri 
Dios? —xecha che.

Xchꞌaw chi ri Jesús, xubꞌij chke: Je riꞌ jas ri käbꞌij alaq chwe chi in riꞌ, 
—xcha chke.

71 Xkibꞌij kꞌut: ¿A kajwataj ta kꞌu lo jun qꞌalajisanel chik chqawäch? 
¡Man rajwaxik taj! Ri uj kꞌut, uj xujtow pu chiꞌ jas ri kubꞌij chbꞌil ribꞌ, —
xecha ri tataꞌibꞌ.

Ri Jesús kꞌo cho ri qꞌatal tzij Pilato

23  1 Te kꞌu riꞌ xewalij konojel ri winaq ri xkimulij kibꞌ. Xkikꞌam bꞌi 
ri Jesús cho ri qꞌatal tzij Pilato. 2 Xkichaplej u bꞌanik tzij chrij 

ri Jesús, xkibꞌij: Qa riqom chi we achi riꞌ tajin kusach ki kꞌux ri winaq, 
xuqujeꞌ xujutijoj chi man rajwaxik taj käqaya alkabꞌal che ri tat César. 
Kubꞌij kꞌu chbꞌil ribꞌ chi ri areꞌ, are ri Cristo, jun nim taqanel.

3 Xutaꞌ kꞌu ri tat Pilato che: ¿A at riꞌ ri kattaqan pa ki wiꞌ ri winaq aj 
Israel? —xcha riꞌ.

Xchꞌaw ri Jesús, xubꞌij: Je riꞌ jas ri käbꞌij la, —xcha che.
4 Xubꞌij kꞌu ri tat Pilato chke ri ki nimaqil sacerdotes, xuqujeꞌ chke ri 

nikꞌiaj winaq chik: Man kꞌo tä mak kinriq chrij we achi riꞌ, —xcha chke.
5 Ko kꞌut xkijikibꞌa u bꞌixik waꞌ konojel, xkibꞌij: Xa kusach ki kꞌux ri 

winaq, kuya tijonik pa ronojel tinimit rech Judea. Xuchaplej loq tijonik 
pa Galilea, u taqem u bꞌanik waꞌ, xul waral pa Jerusalén, —xecha che.

Ri Jesús käkꞌam bꞌi cho ri nim taqanel Herodes
6 Aretaq ri tat Pilato xuta waꞌ, xutaꞌ we ri achi riꞌ are aj Galilea. 7 Aretaq 

xretamaj chi jelaꞌ kel wi loq ri Jesús jawijeꞌ kätaqan wi ri tat Herodes, 
xutaq bꞌi ri Jesús cho ri areꞌ. Ri tat Herodes kꞌo apan pa Jerusalén pa 
taq ri qꞌij riꞌ. 8 Aretaq ri tat Herodes xril ri Jesús, sibꞌalaj xkikotik. Xkeꞌ 
kꞌu kꞌia qꞌij u rayim rilik u wäch. Kraj ta kꞌu na käril jun kajmabꞌal 
rumal ri Jesús, rumal chi kꞌia taq tzijobꞌelil u tom chrij. 9 Ri tat Herodes 
sibꞌalaj xukꞌot u chiꞌ ri Jesús. Man kꞌo tä kꞌu jas xubꞌij ri Jesús che. 10 Ri 
ki nimaqil sacerdotes aj Israel xuqujeꞌ ri tijonelabꞌ re ri Pixabꞌ sibꞌalaj 
xkitzukuj jas käkaꞌn chubꞌanik tzij chrij. 11 Are kꞌu ri tat Herodes xuqujeꞌ 
ru soldados xketzelaj u wäch ri Jesús. Xketzꞌbꞌej kꞌu u wäch xuqujeꞌ. 
Xkikoj jun jeꞌlalaj atzꞌiaq che jeꞌ jas ri kukoj jun nim taqanel. Te riꞌ ri tat 
Herodes xutaq chi bꞌi ri Jesús rukꞌ ri tat Pilato. 12 Xutzir kꞌu ri ki chꞌoj 
ri tat Herodes rukꞌ ri tat Pilato pa we qꞌij riꞌ. Xjunamataj kꞌu ki wäch. 
Xebꞌux kachiꞌl kibꞌ.

Käqꞌat tzij puwiꞌ ri Jesús chi käkämisaxik
13 Te riꞌ ri tat Pilato xeusikꞌij ri ki nimaqil sacerdotes, ri ki nimaqil ri 

winaq, xuqujeꞌ konojel ri winaq rech käkimulij kibꞌ chuwäch. 14 Xubꞌij kꞌu 
chke: Ri ix, i kꞌamom loq ri achi riꞌ chnuwäch. Xibꞌij chi xa kusach ki kꞌux 
ri winaq. Aretaq xinkꞌot u chiꞌ chiwäch, man kꞌo tä mak xinriq chrij we 

achi riꞌ jas ri kibꞌij ix. 15 Xuqujeꞌ ri tat Herodes man xuriq tä mak chrij. U 
taqom chi kꞌu loq qukꞌ. Chiwilampeꞌ chi man kꞌo tä jas u bꞌanom we achi 
riꞌ ri taqal u kämisaxik. 16 Kinkꞌäjisaj bꞌaꞌ u wäch. Te kꞌu riꞌ kintzoqopij 
bꞌik, —xcha chke.

17 Ri qꞌatal tzij, jas ri ki naqꞌatisam wi ri winaq, ronojel nimaqꞌij 
rajwaxik kutzoqopij bꞌi jun ajpacheꞌ. 18 Konojel ri winaq juntir xkiraq ki 
chiꞌ, xkibꞌij: ¡Chesaj la bꞌi waꞌ! ¡Tzoqopij bꞌaꞌ la ri tat Barrabás chqe! —
xecha che.

19 Are kꞌu ri tat Barrabás kꞌo pa cheꞌ rumal chi u kämisam jun winaq, 
xuqujeꞌ xeumulij ri winaq re ri tinimit rech käkiyak kibꞌ chrij ri qꞌatal 
tzij. 20 Ri tat Pilato xeuchꞌabꞌej ri winaq jumul chik. Are kꞌu ri areꞌ 
kraj kutzoqopij ri Jesús. 21 Ri winaq xkiraq ki chiꞌ jumul chik, xkibꞌij: 
¡Chripoq! ¡Chripoq! —xechaꞌ.

22 Churox mul xubꞌij chke: ¿Jas etzelal u bꞌanom waꞌ we achi riꞌ? Man 
kꞌo tä jun mak nu riqom chrij rech käkämisaxik. Kinkꞌäjisaj bꞌaꞌ u wäch, 
kintzoqopij kꞌu bꞌik, —xcha chke.

23 Ri winaq kꞌut xkikoj ki chuqꞌabꞌ junam kukꞌ ri ki nimaqil sacerdotes 
aj Israel. Sibꞌalaj xkiraq ki chiꞌ chubꞌixik chi kärip ri Jesús. Xekowinik, 
xechꞌakan che ri tat Pilato. Xyiꞌ kꞌu chke jas ri xkirayij. 24 Te kꞌu riꞌ ri tat 
Pilato xuqꞌat tzij chi käbꞌantaj na jas ri xkitaꞌ che. 25 Xutzoqopij kꞌu ri 
tataꞌ ri xkitaꞌ, are ri ajpacheꞌ, ri achi kämisanel ri xeumulij ri winaq re ri 
tinimit rech käkiyak kibꞌ chrij ri qꞌatal tzij. Are kꞌu ri Jesús xujach pa ki 
qꞌabꞌ.

Kärip ri Jesús cho ri cruz, käkämisaxik
26 Aretaq tajin käkꞌam bꞌi ri Jesús churipik, xkichap apan jun achi aj 

Cirene, Simón u bꞌiꞌ, ri petinaq pa juyubꞌ. Xkiya kꞌu ri cruz chrij rech 
kutelej bꞌik, kuterenej bꞌi ri Jesús.

27 Xeteri kꞌu bꞌik kꞌialaj winaq, xuqujeꞌ jujun taq ixoqibꞌ ri käkikꞌis kibꞌ 
che oqꞌej, käkoqꞌej u wäch ri Jesús. 28 Xutzolqꞌomij ribꞌ ri Jesús, xerilo, 
xubꞌij kꞌu chke: Ixoqibꞌ aj Jerusalén, —kächaꞌ. Moqꞌej chi alaq nu wäch in, 
are kꞌu choqꞌej ibꞌ alaq, xuqujeꞌ cheoqꞌej alaq ki wäch ri al alaq, —kächa 
chke. 29 Kopan kꞌu na ri qꞌij aretaq käbꞌixik: “Utz ke ri chuchuibꞌ ri man 
kealkꞌualan taj, ri man kekowin tä che alkꞌualanik. Utz ke ri chuchuibꞌ ri 
man kꞌo tä kal ri ketuꞌnik,” —kächa na. 30 Pa ri qꞌij riꞌ käkibꞌij na ri winaq 
chke ri nimaq taq juyubꞌ: “Chixtzaq loq pa qa wiꞌ,” —kecha na riꞌ. Xuqujeꞌ 
käkibꞌij chke ri juyubꞌ: “Chujichꞌuqu,” —kecha na chke. 31 We käbꞌan waꞌ 
we kꞌäx riꞌ aretaq räx ri cheꞌ, ¿jas ta ne ri käkaꞌn na aretaq chaqiꞌj chik ri 
cheꞌ? —xcha chke.

32 Xuqujeꞌ xekikꞌam bꞌi rukꞌ ri Jesús kiebꞌ bꞌanal taq etzelal rech 
kekämisaxik. 33 Aretaq xeopan pa ri kꞌolibꞌal ri kojom U Bꞌaqil Jolomaj 
che ru bꞌiꞌ, chilaꞌ xkirip wi ri Jesús, xuqujeꞌ ri kiebꞌ bꞌanal taq etzelal 

junam rukꞌ, jun pu wikiäqꞌabꞌ, ri jun chik pu moxqꞌabꞌ ri Jesús. 34 Xubꞌij 
kꞌu ri Jesús: Tat, sacha la ki mak. Xa man käkichꞌobꞌ tä riꞌ jas ri tajin 
käkaꞌno, —xchaꞌ. 

Ri soldados kꞌut xkesaj ki suerte chrij ri ratzꞌiaq ri Jesús, xkijach kꞌu 
waꞌ chkiwäch. 35 E takꞌatoj kꞌu ri winaq, tajin kekaꞌy che ri Jesús. Ri ki 
nimaqil ri winaq xketzꞌbꞌej u wäch, xkibꞌij: Xutoꞌ ri juleꞌ winaq chik. We 
qas tzij are ri Cristo ri chaꞌtal rumal ri Dios, chutoꞌ bꞌaꞌ ribꞌ, —xechaꞌ.

36 Xuqujeꞌ ri soldados xketzꞌbꞌej u wäch. Xeqebꞌ rukꞌ ri Jesús, xkiya 
chꞌäm vino chuwäch. 37 Xkibꞌij che: ¡We at riꞌ ri kattaqan pa ki wiꞌ ri 
winaq aj Israel chatoꞌ bꞌaꞌ awibꞌ! —xecha che.

38 Kojom kꞌu jun tzꞌibꞌtalik puwiꞌ ri cruz ri xrip wi ri Jesús. Are tzꞌibꞌam 
waꞌ pa ki chꞌabꞌal ri winaq aj Israel, ri winaq latinos, xuqujeꞌ ri winaq 
griegos, kubꞌij: ARE NIM TAQANEL PA KI WIꞌ RI WINAQ AJ ISRAEL, 
—kächaꞌ.

39 Jun chke ri bꞌanal taq etzelal, ri e tzäyebꞌam rukꞌ, xuyoqꞌo, xubꞌij: We 
qas tzij lal riꞌ ri Cristo, chtoꞌ ibꞌ la. Chujtoꞌ la uj xuqujeꞌ, —xcha riꞌ.

40 Xchꞌaw ri jun achi chik, xuyaj ri rachiꞌl. Xubꞌij che: ¿A mat kaxej 
awibꞌ at cho ri Dios, at kꞌut junam tajin kariq kꞌäx rukꞌ? 41 Ri uj taqal chqe 
chi jeꞌ käbꞌan waꞌ chqe. Tajin käqatoj u kꞌexel ri qaꞌnom. Are kꞌu waꞌ we 
achi riꞌ, man kꞌo tä etzelal u bꞌanom, —xcha che ri rachiꞌl.

42 Xubꞌij che ri Jesús: Tat, chinnataj che la aretaq kächaplej la taqanik, 
—xcha che.

43 Xchꞌaw ri Jesús, xubꞌij: Qas tzij ri kinbꞌij chawe chi kämik riꞌ katkꞌoji 
na wukꞌ in pa ri jeꞌlalaj kꞌolibꞌal “paraíso” u bꞌiꞌ, —xcha che.

Käkäm ri Jesús
44 Kraj pa ri kabꞌlajuj hora xqꞌequmar ruwächulew kꞌä pa ri urox hora re 

bꞌenaq qꞌij. 45 Xatin kꞌu ri qꞌij, xuqujeꞌ xjisjobꞌ ri tasbꞌal u pam ri nimalaj 
rachoch Dios. 46 Te riꞌ xuraqaqej u chiꞌ ri Jesús, ko xchꞌawik, xubꞌij: ¡Tat! 
—xchaꞌ. Kinjach ri wanimaꞌ pa qꞌabꞌ la, —xchaꞌ.

U bꞌim waꞌ, xel ranimaꞌ.
47 Aretaq ri ki nimal soldados xril ri xbꞌantajik, xunimarisaj u qꞌij ri 

Dios, xubꞌij: Qas utzalaj achi waꞌ we achi riꞌ, —xchaꞌ.
48 Konojel ri winaq xkimulij kibꞌ che rilik. Aretaq xkil ri xbꞌantajik, 

xetzelejik, sibꞌalaj kebꞌisonik, kebꞌoqꞌik. 49 Konojel ri etamaninaq u wäch 
ri Jesús, xuqujeꞌ ri ixoqibꞌ ri tereninaq u loq pa Galilea xekanaj kan 
chinaj che rilik ri xbꞌan che.

Kämuq ri Jesús
50 Te riꞌ xopan jun achi, José u bꞌiꞌ. Are jun chke ri ki nimaqil ri winaq, 

utzalaj achi kꞌu waꞌ ri jikom ranimaꞌ. 51 Ri areꞌ are aj Arimatea, jun 
tinimit re Judea. Are jun achi ri kuꞌl na u kꞌux che reyexik ru taqanik ri 

Dios pa ki wiꞌ ri winaq. Man xukꞌul tä kꞌu re ri areꞌ ri kaꞌnom ri nikꞌiaj 
ki nimaqil ri winaq chik. 52 Xopan kꞌu ri areꞌ cho ri tat Pilato chutaꞌik 
chi käyiꞌ ru cuerpo ri Jesús che. 53 Aretaq xuqajsaj, xubꞌolqꞌotij pa jun 
manta. Xuya kꞌu pa jun muqubꞌal ri mäjaꞌ kꞌo jun winaq yoꞌm chupam. 
Ri muqubꞌal riꞌ are jun pek kꞌotom koq cho ri abꞌaj. 54 We qꞌij riꞌ are ri 
víspera waꞌ re ri Pascua. Xaq jubꞌiqꞌ kraj chi kächaplex ri qꞌij re uxlanem.

55 Ri ixoqibꞌ ri xeteri loq rukꞌ ri Jesús pa Galilea, xkiterenej bꞌik, xkil ri 
muqubꞌal. Xkilo jas ri xbꞌan kan chuyaꞌik ri käminaq chupam. 56 Aretaq 
xetzelej bꞌi cho ja, xkaꞌn u bꞌanik kꞌokꞌalaj taq kunabꞌal. Xeuxlan kꞌu pa ri 
qꞌij re uxlanem, jeꞌ jas ri kubꞌij ri Pixabꞌ.

Käkꞌastaj bꞌi ri Jesús chkixol ri käminaqibꞌ

24  1 Pa ri nabꞌe qꞌij re ri semana, sibꞌalaj aqꞌabꞌ xebꞌeꞌ ri ixoqibꞌ, 
xeopan kꞌu chuchiꞌ ri muqubꞌal. Xkikꞌam bꞌi ri kꞌokꞌalaj taq 

kunabꞌal ri kaꞌnom. 2 Xkiriq ri abꞌaj wolqotim chi apan jelaꞌ chuchiꞌ ri 
muqubꞌal. 3 Xebꞌok bꞌik, man xkiriq tä kꞌu ru cuerpo ri Qajaw Jesús. 
4 Xkixej kꞌu kibꞌ, man xkiriq taj jas käkaꞌno rumal ri xbꞌantajik. Xaq 
teꞌtalik kꞌut xetakꞌi kiebꞌ achijabꞌ chkinaqaj, ri sibꞌalaj käjuluw ri katzꞌiaq. 
5 Xkixej kꞌu kibꞌ ri ixoqibꞌ, xkipachbꞌa kibꞌ pulew. Xkibꞌij kꞌu ri achijabꞌ 
chke: ¿Jas che kitzukuj ri kꞌaslik chkixol ri käminaqibꞌ? 6 Man kꞌo tä 
waral, xkꞌastaj bꞌi riꞌ, —kecha chke. Chnaꞌtaj chiwe jas ri xutzijoj kan 
ri Jesús chiwe aretaq kꞌä kꞌo ri Areꞌ pa Galilea, —kechaꞌ. 7 Jeꞌ xubꞌij waꞌ 
chiwe: “Rajwaxik chi ri in, in riꞌ ri Ralkꞌual ri Dios ri Qas Winaq, kinjach 
na pa ki qꞌabꞌ ajmakibꞌ, kinrip na cho ri cruz, kinkꞌastaj kꞌu na bꞌi chkixol 
ri käminaqibꞌ churox qꞌij,” —xcha riꞌ, —xecha chke ri ixoqibꞌ.

8 Te kꞌu riꞌ xnaꞌtaj ru tzij ri Jesús chke ri ixoqibꞌ. 9 Aretaq tzelejem loq 
ke, ki petik pa ri muqubꞌal, xkitzijoj chke ri tijoxelabꞌ, xuqujeꞌ chke ri 
nikꞌiaj kachiꞌl chik ronojel ri xkikꞌulmaj. 10 Ri xkitzijoj ri tzij riꞌ chke ri 
apóstoles, ru taqoꞌn ri Jesús, e areꞌ ri nan María Magdalena, ri nan Juana, 
ri nan María ru nan ri Jacobo, xuqujeꞌ ri juleꞌ ixoqibꞌ chik. 11 Ri apóstoles 
man xkikoj tä ri ki tzij ri ixoqibꞌ. Xel chkiwäch chi xaq kon taq tzij ri 
käkibꞌij.

12 Pune ta ne je riꞌ, ri tat Pedro xwalij bꞌik. Xutik anim, xeꞌ chuchiꞌ ri 
muqubꞌal. Xpachiꞌk, xkaꞌy koq chupam. Xuwi ri manta xrilo. Xukajmaj kꞌu 
ri xkꞌulmatajik.

Ri xkꞌulmataj pa ri bꞌe ri keꞌ pa ri tinimit Emaús
13 Pa we qꞌij riꞌ e bꞌenaq pa ri bꞌe kiebꞌ chke ri tijoxelabꞌ. Bꞌenam ke pa 

jun alaj tinimit, Emaús u bꞌiꞌ. Kraj julajuj kilómetros u xol rukꞌ ri tinimit 
Jerusalén. 14 Käkitzijobꞌela kibꞌ chrij ri xbꞌantaj pa Jerusalén. 15 Tajin kꞌu 
käkichꞌabꞌej kibꞌ, käkikꞌotola taq ki chiꞌ aretaq ri Jesús xuriq bꞌi ribꞌ kukꞌ, 
xerachiꞌlaj bꞌi junam. 16 Xbꞌan kꞌut chi man xkichꞌobꞌ tä u wäch. 17 Xubꞌij 

kꞌu chke: ¿Jas ri kitzijobꞌela chbꞌil taq iwibꞌ pa we bꞌe riꞌ? —kächaꞌ. ¿Jas 
che kixbꞌisonik? —xcha chke.

18 Jun chke ri achijabꞌ, Cleofas u bꞌiꞌ, xchꞌawik, xubꞌij che: ¿A xaq lal jun 
okꞌowel pa Jerusalén? Kraj ne xaq xuwi ri lal man etam tä la ri xbꞌantaj 
jelaꞌ pa taq ri qꞌij riꞌ, —xcha che.

19 Xubꞌij kꞌu chke: ¿Jas riꞌ ri xbꞌanik? —xcha ri Jesús chke.
Xkibꞌij che: Are ri xbꞌan che ri Jesús aj Nazaret. We achi riꞌ are jun 

qꞌalajisal re ru Loqꞌ Pixabꞌ ri Dios, ri sibꞌalaj kꞌo u chuqꞌabꞌ ru tzij ri 
xuqujeꞌ kubꞌan kajmabꞌal. Nim kꞌu u bꞌanik cho ri Dios, xuqujeꞌ chkiwäch 
ri winaq, —kecha che. 20 Xjach kꞌu bꞌik, xqꞌat tzij puwiꞌ chi käkämisaxik 
ri Areꞌ kumal ri ki nimaqil sacerdotes aj Israel, xuqujeꞌ kumal ri ki 
nimaqil ri qa winaq uj. ¡Xkirip kꞌu cho ri cruz! —kechaꞌ. 21 Are kꞌu ri uj 
xqachomaj chi are waꞌ ri kutor na ri qa tinimit Israel. Ya xkeꞌ oxibꞌ qꞌij 
kämik ri xbꞌan waꞌ, —kecha che. 22 Xqakajmaj kꞌut jas ri xkitzijoj jujun 
taq ixoqibꞌ chqaxol. Aqꞌabꞌ xebꞌeꞌ chuchiꞌ ru muqubꞌal ri Jesús. 23 Man 
xkiriq tä chi kꞌu ru cuerpo, —kechaꞌ. Aretaq xetzelej bꞌik, xkitzijoj chqe 
chi xekil ángeles ri xkibꞌij chi xkꞌastaj bꞌi ri Jesús, —kechaꞌ. 24 Te riꞌ xebꞌeꞌ 
jujun chke ri qachiꞌl chuchiꞌ ri muqubꞌal, jeꞌ xkilo jas ri xkibꞌij ri ixoqibꞌ. 
Man xkil tä chi u wäch ri Jesús, —xecha che.

25 Te riꞌ xubꞌij ri Jesús chke: ¡Ay, kon taq achijabꞌ! ¡Man kixkojon tä 
che ri ki tzijom kan ri ojer taq qꞌalajisal re ru Loqꞌ Pixabꞌ ri Dios! 26 ¿A 
mat iwetam ix chi rajwaxik chi ri Cristo kuriq waꞌ we kꞌäx riꞌ kꞌä mäjoq 
känimarisax u qꞌij? —xcha chke.

27 Xuchaplej kꞌu u qꞌalajisaxik chkiwäch ri u tzij ri mam Moisés xuqujeꞌ 
ri ki tzij ri ojer taq qꞌalajisal re ru Loqꞌ Pixabꞌ ri Dios jas ri ki tzꞌibꞌam kan 
chrij ri Cristo.

28 Xenaqajin kꞌu che ri alaj tinimit jawijeꞌ e bꞌenam wi ke. Ri Jesús 
xubꞌano chi jeꞌ ta ne chi naj ri keꞌ wi na, man xtakꞌi taj. 29 Ri tijoxelabꞌ 
xkikoj ki chuqꞌabꞌ rech käkanaj kan kukꞌ, xkibꞌij che: Kanaj kan la qukꞌ. 
Qajem kꞌu kubꞌan ri qꞌij, kok kꞌu na ri aqꞌabꞌ, —xecha che.

Xok kꞌu bꞌi ri Jesús, xkanaj kan kukꞌ. 30 Aretaq xtꞌuyi kukꞌ chiꞌ ri mesa, 
xukꞌam ri wa. Xutewchij, xupiro, xuya chke. 31 Te kꞌu riꞌ xyiꞌ chke chi 
xekowinik xkichꞌobꞌ u wäch. Xaq teꞌtalik kꞌut xsach ri Jesús chkiwäch. 
32 Xkibꞌila kꞌu ri jun che ri jun chik: ¿A mat kꞌo jas xqanaꞌ pa qanimaꞌ 
aretaq xujuchꞌabꞌej pa ri bꞌe, aretaq xuqꞌalajisaj ru Loqꞌ Pixabꞌ ri Dios ri 
Tzꞌibꞌtalik chqawäch? —xechaꞌ.

33 Pa ri hora riꞌ xewalijik, xetzelej bꞌi pa Jerusalén. Xekiriqa ri julajuj 
tijoxelabꞌ ki mulim kibꞌ xuqujeꞌ ri nikꞌiaj kachiꞌl chik. 34 Xkibꞌij kꞌu chke: 
Qas tzij xkꞌastaj ri Qajaw Jesús, u kꞌutum kꞌu ribꞌ chuwäch ri tat Simón, 
—xecha chke.

35 Te riꞌ xkitzijoj ri xkikꞌulmaj pa ri bꞌe, xuqujeꞌ xkitzijoj jas xketamabꞌej 
u wäch ri Jesús aretaq xupir ri wa.

Ri Jesús kukꞌut ribꞌ chkiwäch ru tijoxelabꞌ
36 Aretaq tajin käkitzijobꞌela kibꞌ chrij ri xkikꞌulmaj, xukꞌut ribꞌ ri Jesús 

chkiwäch, xtakꞌi kꞌu chkixol. Xubꞌij chke: Chuxlan bꞌaꞌ ri iwanimaꞌ, —
xcha chke.

37 ¡Sibꞌalaj kꞌu xkixej kibꞌ! Xkichomaj chi are jun xibꞌinel ri tajin käkilo. 
38 Xubꞌij kꞌu ri Jesús chke: ¿Jas che kixbꞌirbꞌit pa iwanimaꞌ, kubꞌan kꞌu 
kiebꞌ i kꞌux? —kächaꞌ. 39 Chiwila ri waqan xuqujeꞌ ri nu qꞌabꞌ chi qas in 
riꞌ ri Jesús. Chininaꞌ, chiniwilaꞌ, —kächaꞌ. Jun xibꞌinel man kꞌo tä u tijal, 
man kꞌo tä kꞌu u bꞌaqil jeꞌ jas ri wech in ri kikaꞌyej, —xcha chke.

40 Aretaq xubꞌij waꞌ xukꞌut ru qꞌabꞌ xuqujeꞌ ri raqan chkiwäch. 41 Käkaj 
käkikojo, käkaj man käkikoj taj rumal chi kikajmam kibꞌ. Jubꞌiqꞌ 
kekikotik, jubꞌiqꞌ kꞌu käkixej kibꞌ. Xubꞌij kꞌu ri Jesús chke: ¿A kꞌo waral jas 
kintijo? —xcha chke.

42 Xkiya kꞌu jun chꞌäqap bꞌolom kär che. 43 Xukꞌamo, xutij chkiwäch. 
44 Xubꞌij kꞌu chke: Aretaq ri in xinkꞌoji iwukꞌ, xintzijoj chiwe chi rajwaxik 
kebꞌantaj konojel ri tzꞌibꞌam chwij pa ru Pixabꞌ ri qa mam Moisés, xuqujeꞌ 
ri tzꞌibꞌam kumal ri ojer taq qꞌalajisal re ru Loqꞌ Pixabꞌ ri Dios, xuqujeꞌ pa 
taq ri salmos, —xcha ri Jesús chke.

45 Te kꞌu riꞌ xuya chke chi xkichꞌobꞌ na ri Tzꞌibꞌtalik. 46 Xubꞌij chke: 
Jeꞌ tzꞌibꞌam waꞌ chi kuriq na kꞌäx ri Cristo, käkꞌastaj kꞌu na bꞌi chkixol 
ri käminaqibꞌ churox qꞌij, —kächaꞌ. 47 Xuqujeꞌ tzꞌibꞌam chi rajwaxik u 
tzijoxik ru Tzij ri Dios chke konojel tinimit pa ri u bꞌiꞌ ri Cristo chubꞌixik 
chke chi rajwaxik käkikꞌex kanimaꞌ, käkikꞌex kꞌu ki chomanik ri winaq 
rech kesachtaj na ri ki mak. Are kächapletaj na bꞌi u tzijoxik waꞌ pa ri 
tinimit Jerusalén, —kächa chke. 48 Ri ix kꞌut, ix qꞌalajisanelabꞌ chrij 
ronojel waꞌ we riꞌ. 49 Kintaqa na loq pi wiꞌ jas ri xubꞌij ri Dios ri nu Tat 
chi kuya na chiwe. Chixkanaj bꞌaꞌ kan pa ri tinimit Jerusalén kꞌä käyiꞌ na 
chiwe ri i chuqꞌabꞌ ajchikaj.

Ri Jesús käkꞌam bꞌi chikaj
50 Te kꞌu riꞌ ri Jesús xeukꞌam bꞌi apan chrij ri tinimit Betania. Chilaꞌ 

xuwalijisaj ru qꞌabꞌ, xeutewchij. 51 Aretaq tajin keutewchij, xel bꞌi 
chkiwäch, xkꞌam bꞌi chikaj. 52 Xnimarisax na u qꞌij kumal chilaꞌ. Te riꞌ 
xetzelej loq pa Jerusalén, sibꞌalaj kꞌu kekikotik. 53 Amaqꞌel ronojel qꞌij e 
kꞌo pa ri nimalaj rachoch Dios, tajin käkiya kꞌu u qꞌij ri Dios. Amén.  

Ri Cristo, ri Loqꞌalaj u Tzij ri Dios, kꞌo wi ri Areꞌ petinaq loq

1  1 Aretaq mäjoq käbꞌan ri kajulew, ri Cristo, ri käbꞌix “u Tzij ri Dios” 
che, ya kꞌo chik ri Areꞌ. Ri Areꞌ ri käbꞌix “u Tzij ri Dios” che kꞌo 

chik rukꞌ ri Dios, are kꞌu qas Dios waꞌ. 2 Ri Areꞌ kꞌut kꞌo rukꞌ ri Dios ojer 
tzaretaq xchaptaj loq u bꞌanik ronojel. 3 Rumal ri Areꞌ ri Dios xubꞌan 
ronojel ri kꞌolik. Man kꞌo tä kꞌu jas ri kꞌolik ri mat xbꞌan rumal ri Areꞌ. 
4 Rukꞌ ri Areꞌ kꞌo wi ri qas kꞌaslemal ri man kꞌo tä u kꞌisik. We kꞌaslemal 
riꞌ are waꞌ ri qas saqil chke konojel ri winaq cho ruwächulew. 5 Ri saqil riꞌ 
käjuluw pa ri qꞌequm, man käkowin tä kꞌu ri qꞌequm chusachik u wäch.

6 Kꞌo jun tataꞌ ri xtaq loq rumal ri Dios. Ri tataꞌ riꞌ are Juan a u bꞌiꞌ. 7 Xpe 
kꞌu ri areꞌ chuqꞌalajisaxik ri saqil chkiwäch ri winaq rech konojel kekojon 
ta che ri saqil rumal ri u tzij ri areꞌ. 8 Ri tat Juan man are tä ri saqil, xane 
xa taqom loq rech kuqꞌalajisaj ri qas tzij chrij ri saqil. 9 Ri qas saqil kꞌut, ri 
käjuluw pa ki wiꞌ konojel ri winaq, tajin käpe cho ruwächulew.

10 Ri Jun ri käbꞌix “u Tzij ri Dios” che kꞌo chik cho ruwächulew. Pune kꞌu 
rumal ri Areꞌ ri Dios xubꞌan ruwächulew, ri winaq kꞌut ri e kꞌo cho ruwächulew 
man qas xkichꞌobꞌ tä u wäch. 11 Xopan pa ru tinimit, ru winaqil kꞌut man 
xkikꞌulaj taj. 12 Pune je riꞌ e kꞌo kꞌu jujun ri utz u kꞌulaxik xkaꞌno, xekojon 
che ri Areꞌ. E are kꞌu taq waꞌ ri xyiꞌ chke chi kebꞌok che ralkꞌual ri Dios. 13 Ri 
xekojonik, ri xebꞌok che ralkꞌual ri Dios, man jeꞌ tä xbꞌan che kalkꞌualaxik jas ri 
kalkꞌual ri winaq ri xaq kil ki wäch rumal chi je waꞌ xkichomaj ri ki nan ki tat, 
o rumal ru rayibꞌal jun winaq. Xane ri Dios are ri qas ki Tat ri e areꞌ.

14 Ri Jun ri käbꞌix “u Tzij ri Dios” che xubꞌan winaq, xkꞌoji kꞌu chqaxol 
waral cho ruwächulew. Loqꞌ xeril wi konojel winaq, xubꞌij kꞌu ri qas tzij 

RI UTZALAJ TZIJ RE 
RI EVANGELIO RI 

XUTZꞌIBꞌAJ RI SAN JUAN
 

 

a 1:6 Ri Juan riꞌ man are tä ri Juan ri xutzꞌibꞌaj we Evangelio, xane are ri Juan Qasal Jaꞌ ri 
käbꞌix waral. 

b 1:19 Ri levitas e areꞌ aj re ri achalaxik sacerdotal re Leví ri xetobꞌ chke ri sacerdotes pa ri 
nimalaj rachoch Dios. c 1:24 Ri tataꞌibꞌ fariseos e areꞌ winaq waꞌ aj Israel ri sibꞌalaj 
xkiqatej u nimaxik ru Pixabꞌ ri Moisés. Xkaꞌn kꞌu nimal, xkichomaj kꞌut chi e utz na 
chkiwäch konojel ri winaq. Kꞌia ki naqꞌatisam wi kibꞌ ri man qas tä are ri kubꞌij ru Tzij ri 
Dios. 

chke. Xqil ri kelik, qꞌalaj chi qas are ru Kꞌojol ri qa Tat ri sibꞌalaj nim u 
qꞌij, ri xuwi waꞌ u Kꞌojol kꞌolik. 15 Ri tat Juan xuqꞌalajisaj ri qas tzij chrij 
ri Areꞌ, xubꞌij: Are waꞌ ri xinbꞌij, chi ri Jun chik ri käpe na, are nim na u 
qꞌij chnuwäch in rumal chi ri Areꞌ kꞌo chik aretaq ri in mäjaꞌ kil nu wäch, 
—xchaꞌ.

16 Qonojel qa kꞌamom qe ri nimalaj u qꞌinomal, qa riqom kꞌu tewchibꞌal 
qꞌij chi qꞌij. 17 Ri qa mam Moisés xutzꞌibꞌaj kan ri Pixabꞌ ri xuya ri Dios 
che. Are kꞌu ri Jesucristo xukꞌut kan chqawäch chi qas kujraj ri Dios, 
xuqꞌalajisaj ri qas tzij chqawäch. 18 Man kꞌo tä wi jun winaq ilowinaq u 
wäch ri Dios. Xane xaq xuwi ru Kꞌojol ri Dios ri kꞌo rukꞌ ri qa Tat, ri xaq 
xuwi waꞌ u Kꞌojol kꞌolik, are ri Areꞌ xulqꞌalajisan chqawäch ru bꞌanik ri 
Dios.

Ri Juan Qasal Jaꞌ kuqꞌalajisaj ri qas tzij chrij ri Jesucristo
19 Ri winaq aj Israel pa Jerusalén xekitaq bꞌi sacerdotes xuqujeꞌ levitas b 

rukꞌ ri tat Juan chutaꞌik che jachin ri areꞌ. 20 Ri areꞌ qas xuqꞌalajisaj 
chkiwäch chi saqil, xubꞌij: Ri in, man in tä ri Cristo, —xcha chke.

21 Xkitaꞌ chi kꞌu jumul che, xkibꞌij: ¿Jachin kꞌu ri lal? ¿A lal riꞌ ri qa 
mam Elías ri qꞌalajisal re ru Loqꞌ Pixabꞌ ri Dios? —xecha che.

Ri tat Juan xubꞌij: Man in tä riꞌ, —xcha chke.
Jumul chik xkitaꞌ che, xkibꞌij: ¿A man lal kꞌu riꞌ ri qꞌalajisal u Tzij ri 

Dios ri käbꞌixik chi käpe na? —xecha che.
Ri areꞌ xchꞌawik, xubꞌij: Man in tä riꞌ, —xcha chke.
22 Xkibꞌij kꞌu che: ¿Jachin kꞌu ri lal? Rajwaxik chi kujeꞌk, kꞌo jas ri 

keꞌqabꞌij chke ri xujtaqow loq. ¿Jas ri käbꞌij la chqe chij ibꞌ la? —xecha 
che.

23 Ri tat Juan xchꞌawik, xubꞌij: In riꞌ ri jun ri ko kächꞌaw pa taq ri juyubꞌ 
ri kätzꞌinowik, kubꞌij: “Chibꞌana u bꞌanik ri nim bꞌe ri käbꞌin wi ri Qajaw, 
chibꞌana jikom che,” —kächaꞌ. Jeꞌ jas ri xubꞌij loq ri qa mam Isaías ri 
qꞌalajisal re ru Loqꞌ Pixabꞌ ri Dios, —xcha chke.

24 Ri achijabꞌ riꞌ ri xeopan rukꞌ ri tat Juan chuchꞌabꞌexik, e areꞌ ki taqoꞌn 
ri tataꞌibꞌ fariseos c waꞌ. 25 Xkitaꞌ kꞌu che ri tat Juan: We ri lal, man lal tä 
riꞌ ri Cristo, man lal tä riꞌ ri qa mam Elías, man lal tä kꞌu riꞌ ri qꞌalajisal re 
ru Loqꞌ Pixabꞌ ri Dios, ¿jas che käbꞌan la qasnaꞌ? —xecha che.

26 Ri tat Juan xubꞌij chke: Ri in kinbꞌan qasnaꞌ rukꞌ joron. Kꞌo kꞌu Jun 
chxol alaq ri man etam tä alaq u wäch ri Areꞌ. 27 Are kꞌu waꞌ ri Jun ri 

d 1:41 Ri tzij “Cristo” o “Mesías” kel kubꞌij “chaꞌtal rumal ri Dios”. 

teren loq chwij, pune nim kꞌu na u bꞌanik chnuwäch in. Man taqal tä kꞌu 
chwe in kinkir ru kꞌamal u xajäbꞌ, —xcha chke.

28 Ronojel waꞌ we riꞌ xkꞌulmataj pa Betábara ri kꞌo chrelbꞌal qꞌij che ri 
nimaꞌ Jordán jawijeꞌ ri tajin kubꞌan wi qasnaꞌ ri tat Juan.

Ri Jesús are ri Jun ri käkämisax na cho ri Dios jeꞌ ta ne jun alaj chij
29 Chukabꞌ qꞌij ri tat Juan xril ri Jesús tajin känaqajin loq rukꞌ, xubꞌij: 

¡Chilampe alaq! —kächaꞌ. Are waꞌ ri Jun ri käkämisax na cho ri Dios 
jeꞌ ta ne jun alaj chij che resaxik bꞌi ri ki mak ri winaq ri e kꞌo cho 
ruwächulew, —kächaꞌ. 30 Chrij kꞌu ri Areꞌ xintzijon wi aretaq xinbꞌij: 
Käpe chi na Jun ri nim na u bꞌanik chnuwäch in. Je riꞌ, rumal chi ri Areꞌ 
ya kꞌo chik mäjoq kil nu wäch in. 31 Ri in xuqujeꞌ man wetam tä u wäch 
nabꞌe, tajin kꞌu kinbꞌan ki qasnaꞌ ri winaq rech konojel ri winaq aj Israel 
käketamaj u wäch, —xcha ri tat Juan.

32 Xuqujeꞌ xubꞌij ri tat Juan: Xinwil ri Loqꞌalaj Espíritu xqaj loq chikaj 
jeꞌ u bꞌanik jun palomäx, xkanaj kꞌu kan puwiꞌ ri Jesús. 33 Ri in nabꞌe 
man wetam taj jachin ri Areꞌ, ri Dios kꞌut ri xintaqowik chi kinbꞌan 
qasnaꞌ rukꞌ joron, are xubꞌij chwe: “Jachin ri kawilo chi käqaj ri Loqꞌalaj 
Espíritu puwiꞌ, käkanajik, are riꞌ ri Jun ri kubꞌan na qasnaꞌ rukꞌ ri 
Loqꞌalaj Espíritu,” —xcha chwe. 34 Ri in wilom ri xukꞌulmaj, kinqꞌalajisaj 
kꞌut jas ri xinwilo chi are waꞌ ru Kꞌojol ri Dios, —xcha ri tat Juan chke ri 
winaq.

Waral keqil wi ri nabꞌe taq u tijoxelabꞌ ri Jesús
35 Chukabꞌ qꞌij ri tat Juan kꞌo chilaꞌ jumul chik e rachiꞌl kiebꞌ chke 

ru tijoxelabꞌ. 36 Aretaq ri tat Juan xrilo chi tajin kokꞌow ri Jesús, xubꞌij: 
¡Chiwilampeꞌ! —kächaꞌ. Are waꞌ ri Jun ri käkämisax na cho ri Dios jeꞌ ta 
ne jun alaj chij, —xcha chke.

37 Ri kiebꞌ u tijoxelabꞌ ri tat Juan, aretaq xkita ri xubꞌij, xebꞌeꞌ rukꞌ ri 
Jesús. 38 Ri Jesús xkaꞌy kan chrij, xrilo chi terenem ri Areꞌ kumal ri kiebꞌ 
tijoxelabꞌ, xubꞌij chke: ¿Jas tajin kitzukuj? —xchaꞌ.

Ri e areꞌ xkibꞌij che: Ajtij, ¿jawijeꞌ jeqel wi la? —xecha che.
39 Ri Jesús xchꞌawik, xubꞌij chke: ¡Chixsajmpeꞌ! Joꞌ bꞌaꞌ, kiwila kꞌu na, 

—xcha riꞌ chke.
Xebꞌeꞌ kꞌu rukꞌ ri Areꞌ, xkil na jawijeꞌ ri jeqel wi. Chilaꞌ kꞌut xekanaj wi 

kan pa ri qꞌij riꞌ, rumal chi kraj are ukaj hora riꞌ re ri bꞌenaq qꞌij.
40 Jun kꞌu chke ri kiebꞌ achijabꞌ ri xkita ri xubꞌij ri tat Juan, ri xebꞌeꞌ 

rukꞌ ri Jesús, are ri tat Andrés ri ratz ri tat Simón Pedro. 41 Xeꞌ ri tat 
Andrés chanim chutzukuxik ri tat Simón ru chaqꞌ, xubꞌij kꞌu che: Xqariq 
ri Mesías, —xcha che. (Ri tzij riꞌ kel kubꞌij “Cristo”.) d

e 1:42 Ri kiebꞌ tzij riꞌ, “Cefas” pa ri chꞌabꞌal arameo, rachiꞌl ri jun chik, “Pedro” pa griego, 
kel käkibꞌij “abꞌaj”. f 1:51 Ri Jesús xukoj we bꞌiꞌaj riꞌ chbꞌil ribꞌ chukꞌutik chi are ri Cristo 
o ri Mesías ri xtzꞌibꞌax ojer pa ru Loqꞌ Pixabꞌ ri Dios chi are ri Toꞌl Qe ri käpetik. 

42 Te kꞌu riꞌ ri tat Andrés xukꞌam bꞌi ri tat Simón rukꞌ ri Jesús. Ri Jesús 
kꞌut, aretaq xrilo, xubꞌij che: At riꞌ ri tat Simón ru kꞌojol ri Jonás. Cefas 
chik käbꞌix na chawe (ri kel kubꞌij Pedro), e —xcha che.

Ri Jesús keusikꞌij ri tat Felipe rachiꞌl ri tat Natanael rech kebꞌeꞌ rukꞌ
43 Chukabꞌ qꞌij chik ri Jesús xuchomaj chi keꞌ pa Galilea. Xuriq kꞌu ri tat 

Felipe, xubꞌij che: Tasaꞌj wukꞌ, —xcha che.
44 Ri tat Felipe jelaꞌ käpe wi pa ri tinimit Betsaida ri ki tinimit ri tat 

Andrés, ri tat Pedro. 45 Ri tat Felipe xeꞌ chutzukuxik ri tat Natanael, xubꞌij 
che: Xqil u wäch ri achi ri kꞌo xutzꞌibꞌaj ri qa mam Moisés chrij pa taq ri 
wuj re ri Pixabꞌ, xuqujeꞌ ri kꞌo xkitzꞌibꞌaj ri qꞌalajisal taq re ru Loqꞌ Pixabꞌ 
ri Dios chrij pa ri ki wuj. Are waꞌ ri Jesús ru kꞌojol ri tat José aj Nazaret, 
—xcha che.

46 Ri tat Natanael xubꞌij che: ¿A kꞌo pu lo jun winaq nim u bꞌanik ri 
käpe pa Nazaret? —xcha che.

Ri tat Felipe xubꞌij che: Tasaꞌj bꞌaꞌ, kawil kꞌu na at, —xcha che.
47 Ri Jesús, aretaq xrilo chi petinaq ri tat Natanael, xubꞌij: Xpe jun achi 

ri qas aj Israel, ri man kꞌo tä subꞌunik pa ranimaꞌ, —xchaꞌ.
48 Te riꞌ ri tat Natanael xutaꞌ che ri Jesús: ¿Jas xbꞌan la che retamaxik 

nu wäch? —xcha che.
Ri Jesús xubꞌij che: Xatinwilo aretaq mäjaꞌ katsikꞌix rumal ri tat Felipe, 

aretaq at kꞌo chuxeꞌ ri jun u cheꞌal higos, —xcha che.
49 Ri tat Natanael xubꞌij che: Ajtij, lal riꞌ ri u Kꞌojol ri Dios, ri Nim 

Taqanel pa ki wiꞌ ri winaq aj Israel, —xcha che.
50 Ri Jesús xchꞌawik, xubꞌij che: E ri at, ¿a kakoj waꞌ xa rumal chi 

xinbꞌij chawe chi xatinwilo aretaq ri at kꞌo chuxeꞌ ru cheꞌal higos? Kawil 
kꞌu na nimaq taq kajmabꞌal chuwäch waꞌ we riꞌ, —xcha che.

51 Xuqujeꞌ xubꞌij ri Jesús: Qas tzij ri kinbꞌij chiwe chi kiwil na ri kaj 
jaqtalik. Kiwil kꞌu na ri ángeles rech ri Dios kepaqiꞌk, kexuli pa nu wiꞌ in, 
in riꞌ ri Ralkꞌual ri Dios ri Qas Winaq, f —xcha ri Jesús chke.

Käbꞌan jun kꞌulanem pa ri tinimit Caná re Galilea

2  1 Churox qꞌij xbꞌan jun kꞌulanem pa ri tinimit Caná re Galilea. 
Ru nan ri Jesús kꞌo pa ri kꞌulanem. 2 Xuqujeꞌ ri Jesús e rachiꞌl ru 

tijoxelabꞌ xesikꞌix pa ri kꞌulanem. 3 Xkꞌis kꞌu ri vino. Xpe ru nan ri Jesús, 
xubꞌij che ri Areꞌ: Man kꞌo tä chi vino, —xcha che.

4 Ri Jesús kꞌut xchꞌawik, xubꞌij che: Nan, ¿jas che kabꞌij waꞌ chwe in? 
Mäjaꞌ kuriq ri qꞌij chwe, —xcha che ru nan.

g 2:13 “Pascua”: Chawilaꞌ ri San Mateo 26:2, nota. 

5 Xubꞌij kꞌu ru nan chke ri tajin kekojow ri vino: Chibꞌana ronojel ri 
kubꞌij na chiwe, —xcha chke.

6 Kꞌo kꞌu waqibꞌ nimaq taq qꞌebꞌal re abꞌaj chilaꞌ, kꞌolibꞌal joron ri 
käkikoj ri winaq aj Israel che chꞌajbꞌal kibꞌ aretaq käkesaj ri äwas chkij. 
Chkijujunal ri qꞌebꞌal käkichꞌij jumuchꞌ o cien litros joron. 7 Ri Jesús xubꞌij 
chke ri tajin kepatänin chke ri winaq: Nojisaj alaq we qꞌebꞌal riꞌ che joron, 
—xcha chke. 

Xkichap kꞌu ki nojisaxik ri nimaq taq qꞌebꞌal kꞌä xenoj na. 8 Xubꞌij kꞌu ri 
Jesús chke: Chesaj alaq bꞌi jubꞌiqꞌ, kꞌama bꞌi alaq che ri kꞌamal bꞌe pa ri 
nimaqꞌij, —xcha chke.

Jeꞌ kꞌu xkaꞌno. 9 Aretaq ri kꞌamal bꞌe pa ri nimaqꞌij xunaꞌ ri joron ri 
kꞌextajinaq chi pa vino, man retam tä kꞌut jawijeꞌ xeꞌkꞌam wi. Xaq xuwi ri 
patäninelabꞌ kꞌo ketam chik che ri vino jawijeꞌ kesam wi bꞌik. Ri kꞌamal 
bꞌe xusikꞌij ri ala (ri novio). 10 Xubꞌij kꞌu che: Konojel ri winaq are käkikoj 
nabꞌe ri utzalaj vino. Aretaq kꞌut e nojinaq chi ri ulaꞌ, te kꞌu riꞌ kok ri vino 
ri man qas tä paqal rajil. Are kꞌu ri at a kꞌolom kan ri utzalaj vino rech kꞌä 
teꞌ kok waꞌ kꞌisbꞌal, —xcha che.

11 Ri xubꞌan ri Jesús pa Caná re Galilea, are waꞌ ri nabꞌe kajmabꞌal etal. 
Rukꞌ waꞌ xukꞌutu chi sibꞌalaj nim u qꞌij ri Areꞌ. Xekojon kꞌu ru tijoxelabꞌ 
che.

12 Te kꞌu riꞌ xel bꞌi chilaꞌ, xeꞌ pa ri tinimit Capernaum, rachiꞌl ru nan, ru 
tijoxelabꞌ, xuqujeꞌ taq ru chaqꞌ. Xekanaj kꞌu na kan kiebꞌ oxibꞌ qꞌij chilaꞌ.

Ri Jesús keresaj bꞌi ri ajkꞌayibꞌ pa ri nimalaj rachoch Dios
13 Xa jubꞌiqꞌ kraj man kuriq ri Pascua, g jun chke ri ki nimaqꞌij ri winaq 

aj Israel. Rumal riꞌ ri Jesús xeꞌ pa ri tinimit Jerusalén. 14 Chilaꞌ pa ri 
nimalaj rachoch Dios xeuriq ajkꞌay taq wakäx, ajkꞌay taq chij, xuqujeꞌ 
ajkꞌay taq palomäx. Xuqujeꞌ xeuriq ri kꞌexel taq ki rajil ri winaq tꞌuyutꞌoj 
pa taq ri ki tem. 15 Ri Jesús aretaq xeril waꞌ, xubꞌan u bꞌanik jun kolobꞌ 
che u chꞌayibꞌal, xuchaplej kesaxik bꞌi konojel ri winaq riꞌ pa ri nimalaj 
rachoch Dios, junam kukꞌ ri ki chij, ri ki wakäx. Xujabꞌuj ri ki rajil ri 
kꞌexel taq puaq, xupaqchij apan ri ki mesa. 16 Xubꞌij chke ri ajkꞌay taq 
palomäx: ¡Chesaj bꞌi alaq ronojel waꞌ waral! Mäbꞌan alaq jun kꞌayibꞌal che 
ri rachoch ri nu Tat, —xcha chke.

17 Are kꞌu ru tijoxelabꞌ, xnaꞌtaj chke ru Loqꞌ Pixabꞌ ri Dios ri Tzꞌibꞌtalik, 
ri kubꞌij: “Jeꞌ ta ne tajin käkꞌat ri wanimaꞌ rumal ri u loqꞌal ri achoch la,” 
—kächaꞌ.

18 Te riꞌ ri winaq aj Israel xkitaꞌ che ri Jesús: ¿Jas etal käkꞌut la 
chqawäch rech käqilo chi kꞌo taqanik pa qꞌabꞌ la chubꞌanik ronojel waꞌ? 
—xecha che.

19 Xchꞌaw ri Jesús, xubꞌij chke: We ta ri alaq käwulij alaq ri nimalaj 
rachoch Dios riꞌ, xa oxibꞌ qꞌij kinsachi na chuyakik waꞌ jumul chik, —xcha 
chke.

20 Xkibꞌij kꞌu ri winaq aj Israel che: Kawinaq waqibꞌ junabꞌ xbꞌeytaj u 
bꞌanik waꞌ we nimalaj rachoch Dios riꞌ, te kꞌu riꞌ käbꞌij la chi xa choxibꞌ 
qꞌij käyak ta chi la jumul, —xecha che.

21 Are kꞌu ri nimalaj rachoch Dios ri xubꞌij ri Jesús, are ru cuerpo ri 
Areꞌ. 22 Rumal riꞌ aretaq xkꞌastaj ri Jesús chkixol ri käminaqibꞌ, xnaꞌtaj 
waꞌ we tzij riꞌ ri xubꞌij ri Jesús chke ru tijoxelabꞌ, xkikoj kꞌut ri kubꞌij ru 
Loqꞌ Pixabꞌ ri Dios ri Tzꞌibꞌtalik, xuqujeꞌ xekojon che ru tzij ri Jesús.

Ri Jesús retam ri kꞌo pa taq ri kanimaꞌ konojel winaq
23 Aretaq ri Jesús xkꞌoji pa Jerusalén pa ri nimaqꞌij re ri Pascua, e kꞌia 

xekojon che aretaq xkil ri kajmabꞌal taq etal ri xubꞌano. 24 Ri Jesús kꞌut 
man xkuꞌbꞌi tä u kꞌux chkij rumal chi ri Areꞌ retam ri kꞌo pa kanimaꞌ 
konojel winaq. 25 Man rajwaxik taj chi kꞌo jachin jun käbꞌin che ri 
käkichomaj ri winaq rumal chi ri Areꞌ retam ri kꞌo pa taq ri kanimaꞌ.

Ri Jesús kätzijon rukꞌ ri tat Nicodemo

3  1 Kꞌo jun tataꞌ fariseo, Nicodemo u bꞌiꞌ. Ri tataꞌ riꞌ nim u bꞌanik 
chkixol ri winaq aj Israel. 2 Ri tat Nicodemo xopan rukꞌ ri Jesús 

chaqꞌabꞌ chuchꞌabꞌexik, xubꞌij che: Ajtij, —xcha che. Qetam chi are ri 
Dios taqowinaq la loq che qa tijoxik rumal chi man kꞌo tä jun käkowin 
chukꞌutik ri u chuqꞌabꞌ kukꞌ kajmabꞌal taq etal jas ri tajin käbꞌan la we ta 
mat kꞌo ri Dios rukꞌ, —xcha che ri Jesús.

3 Te riꞌ ri Jesús xubꞌij che: Qas tzij kinbꞌij che la chi we jun winaq man 
kil chi na u wäch jumul chik, man kuyaꞌ taj keꞌrilaꞌ jawijeꞌ ri kätaqan wi 
ri Dios, —xcha che.

4 Ri tat Nicodemo xutaꞌ che, xubꞌij: ¿Jas ta kꞌu lo kubꞌan jun achi ri riꞌj 
chik rech kil chi na u wäch jumul chik? ¿A käkowin ta kꞌu lo kok ri areꞌ 
jumul chik chupam ru nan rech kil chi na u wäch chukamul? —xcha che.

5 Ri Jesús xchꞌawik, xubꞌij che: Qas tzij kinbꞌij che la chi ri winaq ri 
man kil tä na u wäch rukꞌ joron, xuqujeꞌ rukꞌ ri Loqꞌalaj Espíritu, man 
kuyaꞌ taj kopan chilaꞌ jawijeꞌ ri kätaqan wi ri Dios, —kächa che. 6 Ri 
winaq ri kalkꞌualax kumal ru nan u tat, xaq winaq riꞌ. Are kꞌu ri winaq ri 
kalkꞌualax rumal ri Loqꞌalaj Espíritu, ralkꞌual ri Dios riꞌ. 7 Mäkajmaj bꞌaꞌ 
la chi kinbꞌij che la: “Rajwaxik chi kil chi na u wäch jun winaq jumul 
chik,” —kächa che. 8 Jeꞌ jas ri kiäqiqꞌ xa apawijeꞌ käjichꞌichꞌ wi, kätataj ru 
jininem, man qꞌalaj tä kꞌut jawijeꞌ ri käpe wi, o jawijeꞌ ri keꞌ wi. Are kꞌu je 
riꞌ ri winaq ri kil u wäch rumal ri Loqꞌalaj Espíritu, —xcha ri Jesús che. 

9 Ri tat Nicodemo xutaꞌ chi jumul che ri Jesús, xubꞌij: ¿Jas kꞌu ru bꞌanik 
waꞌ? —xcha che.

10 Ri Jesús xchꞌawik, xubꞌij che: Ri lal, lal jun nimalaj ajtij pa Israel. ¿A 
mat kächꞌobꞌ la waꞌ ri tajin kinbꞌij? —kächa che. 11 Qas tzij kinbꞌij che la, 
chi ri uj käqabꞌij ri qetam, käqaqꞌalajisaj kꞌu ri qilom. Are kꞌu ri alaq man 
käkoj tä alaq ri käqabꞌij chech alaq. 12 We man käkoj alaq ri kinbꞌij chrij 
ri käkꞌulmataj waral cho ruwächulew, ¿a are ta kꞌu lo käkoj alaq riꞌ we 
kintzijon chrij ri käkꞌulmataj pa ri kaj? —kächa che.

13 Man kꞌo tä jun winaq paqalinaq bꞌi chilaꞌ chikaj, xane xaq xuwi ri qajinaq 
loq chikaj. Are kꞌu ri in, in riꞌ ri Ralkꞌual ri Dios ri Qas Winaq, —kächa ri Jesús. 
14 Jas ri xbꞌantaj pa ri juyubꞌ ri kätzꞌinowik aretaq ri qa mam Moisés xuyak ri 
jun kumätz re chꞌichꞌ bronce puwiꞌ jun cheꞌ chkiwäch ri winaq, je kꞌu riꞌ käbꞌan 
na chwe in, in riꞌ ri Ralkꞌual ri Dios ri Qas Winaq. Kinyak na in chkiwäch ri 
winaq. 15 Je riꞌ rech apachin ri käkojon chwe in man käsach tä u wäch, xane 
kuriq ri kꞌaslemal ri man kꞌo tä u kꞌisik, —xcha ri Jesús che ri tat Nicodemo.

Waral käqil wi ri nimalaj rutzil ranimaꞌ ri Dios chke konojel winaq
16 Ri Dios kꞌut sibꞌalaj keraj ri winaq cho ruwächulew chi xusipaj loq ru 

Kꞌojol ri xaq xuwi waꞌ u Kꞌojol kꞌolik, rech apachin ri käkojon che ri Areꞌ 
man käsach tä u wäch, xane kuriq ri kꞌaslemal ri man kꞌo tä u kꞌisik. 17 Ri 
Dios man xutaq tä loq ru Kꞌojol cho ruwächulew chuqꞌatik tzij pa ki wiꞌ ri 
winaq chi kꞌäjisaxik ki wäch, xane che ki toꞌik.

18 Jachin ri käkojon che ru Kꞌojol ri Dios, man käqꞌat tä tzij puwiꞌ chi 
käkꞌäjisax u wäch. Jachin kꞌu ri man käkojon tä che, ya qꞌatom chi tzij 
puwiꞌ chi käkꞌäjisax u wäch rumal chi man käkojon tä che ru Kꞌojol ri 
Dios ri xaq xuwi u Kꞌojol waꞌ kꞌolik. 19 Ri man kekojon taj qꞌatom chi 
tzij pa ki wiꞌ chi käkꞌäjisax ki wäch rumal chi aretaq ri saqil xpe cho 
ruwächulew, ri winaq are utz xkil wi ri qꞌequm rumal chi man utz taj ri 
tajin käkaꞌno. 20 Konojel ri käkaꞌn etzelal käketzelaj u wäch ri saqil. Man 
käkaj tä kꞌu keqebꞌ cho ri saqil rumal chi man käkaj taj chi käqꞌalajin ri 
etzelal ri tajin käkaꞌno. 21 Jachin kꞌu taq ri käkaꞌn ri qas tzij, keqebꞌ riꞌ cho 
ri saqil rech käqꞌalajinik chi ronojel ri tajin käkaꞌno are waꞌ ri kraj ri Dios.

Ri Juan Qasal Jaꞌ kächꞌaw chi jumul chrij ri Jesús
22 Te kꞌu riꞌ ri Jesús xel bꞌi chilaꞌ, xeꞌ pa Judea junam kukꞌ ru tijoxelabꞌ. 

Naj kꞌut xkanaj na chilaꞌ kukꞌ ri e areꞌ, xubꞌan kꞌu qasnaꞌ. 23 Ri tat Juan 
xuqujeꞌ tajin kubꞌan qasnaꞌ pa Enón, chunaqaj ri Salim, jawijeꞌ kꞌo wi kꞌia 
joron. Xeopan ri winaq rukꞌ, xubꞌan kꞌu ki qasnaꞌ. 24 Mäjaꞌ kꞌu kok ri tat 
Juan pa cheꞌ aretaq xbꞌantaj waꞌ.

25 Te riꞌ xchaptaj jun chꞌoj chkixol ru tijoxelabꞌ ri tat Juan kukꞌ jujun aj 
Israel chrij ri resaxik ri äwas chkij. 26 Xeꞌkibꞌij kꞌu che ri tat Juan: Ajtij, 
chilampe la chi ri Jun ri xkꞌoji ukꞌ la chrelbꞌal qꞌij che ri nimaꞌ Jordán, ri 
Jun ri xqꞌalajisaj la chqawäch, ri Areꞌ tajin kubꞌan qasnaꞌ kämik, konojel 
kꞌu ri winaq tajin kebꞌeꞌ rukꞌ, —xecha che.

27 Ri tat Juan xubꞌij chke: Man kꞌo tä jun winaq kꞌo jas käkowin 
chubꞌanik, we man yoꞌm che rumal ri Dios. 28 Ri ix, qas xita riꞌ jas ri 
xinbꞌij, chi man in taj ri Cristo, xane xa in taqom loq nabꞌe chuwäch ri 
Areꞌ. 29 Pa jun kꞌulanem, ri kꞌamowinaq bꞌi ri ali are ri ala. Are kꞌu ri 
rachiꞌl ri ala ri kꞌo chilaꞌ kutatabꞌej ri ala kätzijonik, käkikot kꞌu rukꞌ 
aretaq kuto. Je kꞌu riꞌ ri in kämik sibꞌalaj kinkikotik. 30 Ri Areꞌ rajwaxik 
are känimar na u qꞌij, are kꞌu ri in, rajwaxik chi nojim man nim tä chik 
kinil wi, —xcha ri tat Juan chke ru tijoxelabꞌ.

Kꞌo Jun ri käpe chilaꞌ chikaj
31 Ri Jun ri käpe chilaꞌ chikaj are kꞌo pa ki wiꞌ konojel. Are kꞌu ri jun ri 

xaq ajuwächulew, xuwi kutzijoj ri käbꞌantaj waral cho ruwächulew. Are 
kꞌu ri Jun ri käpe chilaꞌ chikaj are kꞌo pa ki wiꞌ konojel. 32 Ri Areꞌ kꞌut, are 
kutzijoj ri rilom, ri u tom. Man kꞌo tä kꞌu jun kukojo jas ri kubꞌij. 33 Jachin 
kꞌu ri kukojo, rukꞌ waꞌ kujikibꞌa u bꞌixik chi ri Dios kubꞌij ri qas tzij. 34 Ri 
Jun ri taqom loq rumal ri Dios, kutzijoj ru Tzij ri Dios, rumal chi ri Dios 
man xaq tä jubꞌiqꞌ ri Espíritu rech Areꞌ u yoꞌm che. 35 Ri Dios qa Tat loqꞌ 
ru Kꞌojol chuwäch, u yoꞌm kꞌu ronojel pu qꞌabꞌ. 36 Jachin ri käkojon che 
ru Kꞌojol ri Dios kꞌo u kꞌaslemal ri man kꞌo tä u kꞌisik. Jachin kꞌu ri man 
kraj taj käkojon che ru Kꞌojol ri Dios, man kꞌo tä u kꞌaslemal riꞌ, xane ri 
nimalaj royowal ri Dios käpe na puwiꞌ, käkꞌäjisax kꞌu na u wäch.

Ri Jesús kätzijon rukꞌ jun ixoq aj Samaria

4  1 Ri tataꞌibꞌ fariseos xketamaj chi ri Jesús e kꞌia na ru tijoxelabꞌ ri 
Areꞌ, xuqujeꞌ e kꞌia na ri xbꞌan ki qasnaꞌ rumal ri Areꞌ chuwäch ri 

xbꞌan ki qasnaꞌ rumal ri tat Juan. 2 Qas tzij kꞌut, man are tä ri Jesús ri 
xbꞌanow ri qasnaꞌ, xane e are ru tijoxelabꞌ xebꞌanowik. 3 Aretaq ri Jesús 
xuta waꞌ, ri tajin käbꞌixik, xel bꞌi pa Judea, xtzelej chik pa Galilea.

4 Pa ru tzelejik kꞌut rajwaxik chi kokꞌow pa taq ri juyubꞌ re Samaria. 
5 Xopan kꞌu pa jun tinimit re Samaria, Sicar u bꞌiꞌ, chunaqaj ri ulew ri u 
yoꞌm ri Jacob che rechbꞌal ri José ru kꞌojol. 6 Chilaꞌ kꞌut kꞌo wi ri kꞌuaꞌ ri 
käbꞌix “ru kꞌuaꞌ ri Jacob” che. Ri Jesús kosinaq chik che ri bꞌinem, xtꞌuyi 
chuchiꞌ ri kꞌuaꞌ. Xa kꞌu jubꞌiqꞌ man kuriq ri nikꞌiaj qꞌij. 7 E bꞌenaq kꞌu ru 
tijoxelabꞌ pa ri tinimit chuloqꞌik ri käkitijo, 8 aretaq xopan jun ixoq aj 
Samaria chuchiꞌ ri kꞌuaꞌ chukꞌamik u joron. Ri Jesús xubꞌij che: Ya la 
jubꞌiqꞌ nu joron, —xcha che.

9 Man käkichꞌabꞌej tä kꞌu kibꞌ ri winaq aj Israel kukꞌ ri winaq aj 
Samaria, rumal riꞌ ri ixoq xubꞌij che ri Jesús: ¿Jas che ri lal kätaꞌ la joron 
la chwe in? Ri lal kꞌut, lal aj Israel. Ri in, in aj Samaria, —xcha che. 10 Ri 
Jesús xchꞌawik, xubꞌij che: We ta etam la jas ri kusipaj ri Dios, xuqujeꞌ we 
ta etam la jachin ri in ri tajin kintaꞌ nu joron che la, ri lal qas tzij kätaꞌ la 
joron la riꞌ chwe in, kinya kꞌu na kꞌaslik joron che la, —xcha che. 

11 Ri ixoq xubꞌij che: Tat, man kꞌo tä ne jas käkoj la che resaxik ri 
joron, sibꞌalaj naj kꞌut qajinaq ri kꞌuaꞌ. ¿Jawijeꞌ ta kꞌu ne keꞌkꞌama wi la ri 
kꞌaslik joron ri käya la chwe? —kächa che. 12 Ri Jacob ri qa mam ojer are 
yoꞌwinaq kan waꞌ we kꞌuaꞌ riꞌ chqe, ri xresaj wi u joron ri areꞌ, ri ralkꞌual, 
xuqujeꞌ ri xresaj wi ki joron ri rawaj. ¿A lal ta kꞌut ri nim na bꞌanik la 
chuwäch ri areꞌ? —xcha ri ixoq che ri Jesús.

13 Ri Jesús xchꞌawik, xubꞌij che: Konojel ri käkitij ke we joron riꞌ 
kächaqiꞌj chi na ki chiꞌ jumul chik. 14 Jachin kꞌu ri kutij re ri joron ri 
kinya in, man kꞌo tä chi na jumul kächaqiꞌj chi u chiꞌ. Je riꞌ, rumal chi ri 
joron ri kinya in che käbꞌulbꞌut na pa ranimaꞌ jeꞌ jas jun u kꞌiyibꞌal jaꞌ ri 
kuya kꞌaslemal ri man kꞌo tä u kꞌisik, —xcha che.

15 Ri ixoq xubꞌij che: Tat, ya la we ri joron riꞌ rech man kächaqiꞌj tä chi 
nu chiꞌ, rech man rajwaxik tä chi kinpe chi waral chukꞌamik nu joron, —
xcha che.

16 Ri Jesús xubꞌij che: Oj bꞌaꞌ la, jesikꞌij la loq ri achajil la, käpe chi kꞌu 
na la waral, —xcha che.

17 Ri ixoq xchꞌawik, xubꞌij: Man kꞌo tä wachajil, —xcha che.
Xubꞌij kꞌu ri Jesús che: Tzij ri käbꞌij la chi man kꞌo tä achajil la. 18 E jobꞌ 

kꞌu ne ri achajil la e kꞌolinaq. Are kꞌu ri jun ri kꞌo ukꞌ la kämik, man are 
tä qas achajil la. Qas tzij bꞌaꞌ ri bꞌim la, —xcha ri Jesús che ri ixoq.

19 Aretaq xuta ri ixoq waꞌ, xubꞌij che ri Jesús: Tat, kinwilo chi lal jun 
qꞌalajisal re ru Loqꞌ Pixabꞌ ri Dios. 20 Ri qa mam uj ojer, ri uj aj Samaria, 
xkiqꞌijilaj ri Dios waral pa we juyubꞌ riꞌ. Are kꞌu ri alaq, ri alaq aj Israel, 
käbꞌij alaq chi pa ri tinimit Jerusalén rajwaxik käqꞌijilax wi ri Dios, —
xcha che.

21 Ri Jesús xchꞌawik, xubꞌij: Nan, kojo bꞌaꞌ la ri kinbꞌij chi kopan na ri 
qꞌij aretaq ri alaq käqꞌijilaj na alaq ri qa Tat, man rajwaxik tä kꞌu na chi 
käpe alaq waral pa we juyubꞌ riꞌ o chi keꞌ alaq pa Jerusalén chuqꞌijilaxik 
ri qa Tat, —xcha che. 22 Ri alaq, alaq aj Samaria man qas etam alaq 
jachin ri käqꞌijilaj alaq. Are kꞌu ri uj qetam jachin ri käqaqꞌijilaj, rumal 
chi ru tobꞌanik ri Dios käpetik kumal ri winaq aj Israel. 23 Kuriq kꞌu na 
ri qꞌij, are kämik kꞌut, aretaq ri winaq ri qas tzij käkiqꞌijilaj ri qa Tat, qas 
käkiqꞌijilaj na ri Areꞌ rukꞌ ru taqanik ri Loqꞌalaj Espíritu pa kanimaꞌ. Ri qa 
Tat kꞌut, kraj chi jeꞌ käbꞌan waꞌ kumal ri winaq ri keqꞌijilan che. 24 Ri Dios 
are Espíritu, jachin kꞌu taq ri keqꞌijilan che, rajwaxik qas tzij käkiqꞌijilaj 
na rukꞌ ru taqanik ri Loqꞌalaj Espíritu pa kanimaꞌ.

25 Ri ixoq xubꞌij che: Ri in wetam chi käpe na ri Mesías ri xuqujeꞌ käbꞌix 
Cristo che. Aretaq käpe ri Areꞌ, kuqꞌalajisaj na ronojel chqawäch, —xcha 
che.

26 Ri Jesús xubꞌij che: In riꞌ, ri tajin kintzijon ukꞌ la, —xcha che.
27 Qas jeꞌ tajin kubꞌij waꞌ ri Jesús aretaq xeopan ru tijoxelabꞌ. Xkikajmaj 

kꞌut chi tajin kätzijon rukꞌ jun ixoq. Man kꞌo tä kꞌu jun xukochꞌo xutaꞌ che 

ri Jesús jas ri kraj ri ixoq o jas ri tajin kubꞌij che. 28 Ri ixoq kꞌut xuya kan 
ru qꞌebꞌal, xeꞌ pa ri tinimit, xubꞌij chke ri winaq: 29 Chixsajmpeꞌ, jiliwila 
kꞌu jun achi ri u bꞌim chwe ronojel ri nu bꞌanom. ¿A mat are waꞌ ri Cristo? 
—xcha chke ri winaq.

30 Xebꞌel kꞌu bꞌi ri winaq pa ri tinimit, xebꞌeꞌ jelaꞌ jawijeꞌ kꞌo wi ri Jesús. 
31 Are kꞌu ri tijoxelabꞌ tajin käkibꞌij che ri Jesús: Ajtij, woq bꞌaꞌ la, —xecha 
che.

32 Ri Jesús kꞌut xubꞌij chke: Ri in kꞌo ri nu wa ri kintijo ri man iwetam 
tä ix jasach, —xcha chke.

33 Ri tijoxelabꞌ xkichaplej u taꞌik chbꞌil taq kibꞌ, xkibꞌij: ¿A xa ta kꞌu lo 
kꞌo jachin xkꞌamow loq ri kutijo? —xechaꞌ.

34 Ri Jesús xubꞌij chke: Ri nu wa are ru bꞌanik ru rayibꞌal ri Jun ri 
xintaqow loq, ru kꞌisik kꞌut ru chaplem loq u bꞌanik. 35 Ri ix kibꞌij: “Kraj 
na kiejebꞌ ikꞌ ri cosecha.” Ri in kꞌut kinbꞌij chiwe: Chikaꞌyej taq ri tikoꞌn, 
e chaqiꞌj chi kꞌut, e utz chik che ri cosecha. 36 Ri kächakun pa ri cosecha, 
käyiꞌ na ri tojbꞌal re. Are kꞌu ri cosecha ri kuyako are re kꞌaslemal waꞌ 
ri man kꞌo tä u kꞌisik, rech ri ketikoꞌnijik, xuqujeꞌ ri keyakowik, junam 
kekikotik. 37 Qas tzij kꞌut ri käbꞌixik: “Jun winaq kätikoꞌnijik, are kꞌu 
jun winaq chik ri käyakowik,” —kächaꞌ. 38 Ri in xixintaq bꞌik rech 
kiyak u wäch ri tikoꞌn ri man xiriq tä kꞌäx chutikik. Juleꞌ winaq chik ri 
xechakunik, are kꞌu ri ix xaq xuwi kixkikot chuyakik u wäch ri ki tikoꞌn, 
—xcha chke ru tijoxelabꞌ.

39 E kꞌia kꞌu chke ri winaq pa ri alaj tinimit riꞌ re Samaria ri xekojon 
che ri Jesús rumal ri xubꞌan ri ixoq, xujikibꞌa kꞌu u bꞌixik chke: “U bꞌim 
chwe ronojel ri nu bꞌanom,” —xcha riꞌ. 40 Je riꞌ chi aretaq xeopan ri winaq 
aj Samaria rukꞌ ri Jesús, xkibꞌochiꞌj chi käkanaj na kan kukꞌ. Xkanaj kꞌu 
na kan kiebꞌ qꞌij kukꞌ. 41 E kꞌia kꞌu na ri xekojonik aretaq xkita ri tzij ri 
xubꞌij ri Jesús. 42 Xkibꞌij kꞌu che ri ixoq: Kämik käqakojo, man xuwi tä 
rumal ri xabꞌij at chqe, xane rumal chi qa tom uj ri kubꞌij. Qetam kꞌut chi 
qas tzij are waꞌ ri Cristo ri Toꞌl Ke ri winaq cho ruwächulew, —xecha che.

Ri Jesús kukunaj ru kꞌojol jun tataꞌ ri nim u bꞌanik
43 Churox qꞌij ri Jesús xel bꞌi pa Samaria, xutaqej ru bꞌe, xeꞌ pa Galilea. 

44 Je riꞌ, rumal chi jun qꞌalajisal re ru Loqꞌ Pixabꞌ ri Dios man nim tä kil 
wi ri areꞌ pa ri qas u tinimit jeꞌ jas ri xubꞌij ri Jesús. 45 Aretaq xopan pa 
Galilea ri winaq chilaꞌ utz u kꞌulaxik xkaꞌno. Ri e areꞌ kꞌut e petinaq pa 
ri nimaqꞌij Pascua ri käbꞌan pa ri tinimit Jerusalén, kilom kꞌu ronojel ri u 
bꞌanom ri Areꞌ chilaꞌ pa ri nimaqꞌij.

46 Te riꞌ ri Jesús xeꞌ chi jumul pa ri tinimit Caná pa Galilea jawijeꞌ ri 
xukꞌex wi ri joron pa vino. Kꞌo kꞌu jun tataꞌ chilaꞌ ri nim u bꞌanik pa ri 
tinimit Capernaum. Jun toꞌl re ri nim taqanel waꞌ. Yawabꞌ kꞌu ri u kꞌojol. 
47 Aretaq ri tataꞌ riꞌ xuto chi ri Jesús xpe pa Judea, xopan kꞌu pa Galilea, 

xeꞌ ri areꞌ che rilik. Xutaꞌ toqꞌobꞌ che chi keꞌ cho rachoch chukunaxik ri u 
kꞌojol, ri xa jubꞌiqꞌ man käkämik. 48 Ri Jesús kꞌut xubꞌij che: Ri alaq man 
käkojon tä alaq we ta mat kil alaq kajmabꞌal, xuqujeꞌ etal, —xcha ri Jesús.

49 Xubꞌij kꞌu ri tataꞌ ri nim u bꞌanik che: Tat, saꞌj la chanim cho wachoch 
mäjaꞌ kꞌu käkäm ri nu kꞌojol, —xcha che.

50 Xubꞌij kꞌu ri Jesús che: ¡Oj la cho ja, käkꞌasi kꞌu na ri kꞌojol la! —xcha che.
Xukoj kꞌu ri tataꞌ ri xbꞌix che rumal ri Jesús, xeꞌ kꞌut. 51 Aretaq xa jubꞌiqꞌ 

man kopan ri tataꞌ cho rachoch, xepe ri patänil taq re chukꞌulaxik, xkibꞌij 
kꞌu che: ¡Kꞌasal ri kꞌojol la! —xecha che.

52 Ri tataꞌ xutaꞌ chke jas hora xuchap rutzirik ri u kꞌojol. Ri e areꞌ xkibꞌij 
che: Iwir pa ri nabꞌe hora re ri bꞌenaq qꞌij xel ri qꞌaqꞌ chrij, —xecha che.

53 Ru tat ri ala xuchꞌobꞌo chi pa ri hora riꞌ xubꞌij ri Jesús che: “Ri kꞌojol 
la käkꞌasi na,” —xcha ri Jesús. Xkojon kꞌu ri tataꞌ che ri Jesús, xuqujeꞌ 
konojel ri e kꞌo pa rachoch.

54 Are waꞌ ri ukabꞌ kajmabꞌal etal ri xubꞌan ri Jesús aretaq xtzelej loq pa 
Judea, xopan kꞌu pa Galilea.

Ri Jesús kukunaj jun achi pa Betesda ri käminaq u cuerpo

5  1 Te kꞌu riꞌ ri winaq aj Israel xkaꞌn jun ki nimaqꞌij chik pa Jerusalén. 
Ri Jesús kꞌut xeꞌ chi na jumul jelaꞌ. 2 Pa ri tinimit Jerusalén chunaqaj 

ri uchibꞌe ri käbꞌix “Uchibꞌe ri Kebꞌok wi Chij” che, kꞌo jun atinibꞌal ri 
käbꞌix Betesda che ru bꞌiꞌ pa ri chꞌabꞌal hebreo. E kꞌo jobꞌ raqan ja chrij. 
3 Pa taq ri raqan ja riꞌ e qꞌoyoqꞌoj kꞌia yawabꞌibꞌ. E kꞌo moyabꞌ, chꞌokojibꞌ, 
xuqujeꞌ winaq ri käminaq ki cuerpo. Tajin käkeyej chi käslabꞌ ri joron. 
4 Jun taq paꞌ kꞌut käqaj loq jun ángel pa ri atinibꞌal, kuslabꞌisaj kꞌu ri 
joron. Jachin ri nabꞌe käqaj pa ri joron aretaq käslabꞌtaj kan rumal ri 
ángel käkunataj che apachike u wäch yabꞌil ri kꞌo che. 5 Kꞌo kꞌu jun achi 
chilaꞌ ri xkeꞌ juwinaq lajuj rukꞌ wajxaqibꞌ junabꞌ yawabꞌ. 6 Aretaq ri Jesús 
xrilo qꞌoyol cho ri ulew, xuqujeꞌ xretamaj chi kꞌia junabꞌ chik yawabꞌ, 
xutaꞌ che: ¿A kaj la kutzir la? —xcha che.

7 Ri yawabꞌ xchꞌawik, xubꞌij che: Tat, man kꞌo tä jun kinqasan pa ri 
atinibꞌal aretaq käslabꞌ ri joron. Amaqꞌel aretaq kwaj kinqajik, jun chik 
käqaj bꞌi nabꞌe chnuwäch in, —xcha che.

8 Ri Jesús xubꞌij che: ¡Walij bꞌaꞌ la, yaka la bꞌi ri sok la, bꞌin yaꞌ la! —
xcha ri Jesús che.

9 Chanim xutzir ri achi. Xuyak bꞌi ru sok, xuchaplej bꞌinem. Are kꞌu qꞌij 
re uxlanem aretaq xbꞌantaj waꞌ. 10 Ri winaq aj Israel xkibꞌij che ri achi ri 
xutzirik: Kämik kꞌut are qꞌij re uxlanem. Man yaꞌtal taj kaweqaj bꞌi ra sok, 
—xecha che.

11 Ri achi xchꞌawik, xubꞌij chke: Ri jun ri xinkunanik xubꞌij chwe: 
“¡Yaca la bꞌi ri sok la, bꞌin yaꞌ la!” —xcha riꞌ chwe, —xcha ri achi chke ri 
winaq.

12 Ri e areꞌ xkitaꞌ che, xkibꞌij: ¿Jachin riꞌ ri xbꞌin chawe: “¡Yaca la bꞌi ri 
sok la, bꞌin yaꞌ la!”? —xecha che.

13 Are kꞌu ri achi man xuchꞌobꞌ tä chi u wäch jachin ri xkunanik rumal 
chi ri Jesús xsach chkixol ri kꞌialaj winaq ri e kꞌo chilaꞌ. 14 Te riꞌ ri Jesús 
xuriq ri achi pa ri nimalaj rachoch Dios, xubꞌij che: ¡Chilampe la! —xchaꞌ. 
Kämik ri lal utz chik. Mämakun chi bꞌaꞌ la, mäpe chi ne jun kꞌäx chik chij 
la ri más nim na, —xcha ri Jesús che.

15 Xeꞌ kꞌu ri achi, xubꞌij chke ri winaq aj Israel chi ri xkunanik are ri 
Jesús. 16 Rumal riꞌ ri winaq aj Israel xkitzukuj u chapik ri Jesús rech 
käkikämisaj, rumal chi kubꞌan taq waꞌ we riꞌ pa ri qꞌij re uxlanem. 
17 Xubꞌij kꞌu ri Jesús chke: Ri nu Tat amaqꞌel chakuninaq petinaq loq. 
Rajwaxik kꞌut chi ri in xuqujeꞌ kinchakunik, —xcha chke.

18 Rumal riꞌ ri winaq aj Israel xa sibꞌalaj xpe na koyowal, xkaj 
xkikämisaj ri Jesús rumal chi man nim tä xril wi ri kubꞌij ri Pixabꞌ chrij 
ri qꞌij re uxlanem. Man xuwi tä kꞌu riꞌ, xane xuqujeꞌ xujunamaj ribꞌ rukꞌ ri 
Dios aretaq xubꞌij chi ri Dios Are ru Tat.

Ru Kꞌojol ri Dios kꞌo taqanik pu qꞌabꞌ
19 Te riꞌ ri Jesús xubꞌij chke: Qas tzij kinbꞌij chech alaq chi ri u Kꞌojol ri 

Dios man käkowin taj kꞌo jas kubꞌano xaq pa re wi. Xuwi kubꞌano jachike 
ri kärilo chi kubꞌan ri u Tat. Ronojel ri kubꞌan ri u Tat, kubꞌan kꞌu ri u 
Kꞌojol xuqujeꞌ. 20 Ri qa Tat sibꞌalaj loqꞌ ri u Kꞌojol chuwäch, kukꞌut kꞌu 
chuwäch jachike ri kubꞌan ri Areꞌ. Kukꞌut kꞌu na nimaq taq kajmabꞌal 
chuwäch ru Kꞌojol, ri sibꞌalaj käkajmaj na alaq. 21 Jeꞌ jas ri qa Tat 
keukꞌastajisaj ri käminaqibꞌ, kuya kꞌu ki kꞌaslemal, je riꞌ xuqujeꞌ ri u Kꞌojol 
kuya kꞌaslemal chke jachin taq ri kraj kuya wi. 22 Ri qa Tat man kuqꞌat 
tä tzij puwiꞌ jachin jun, xane u yoꞌm ronojel u wäch taqanik pu qꞌabꞌ ru 
Kꞌojol rech ri Areꞌ käqꞌatow tzij. 23 Je riꞌ rech konojel ri winaq käkiya u 
qꞌij ri u Kꞌojol ri Dios junam jas ri käkaꞌn chuyaꞌik u qꞌij ri qa Tat. Jachin 
ri man kuya tä u qꞌij ri u Kꞌojol ri Dios, man kuya tä riꞌ u qꞌij ri qa Tat ri 
xutaq loq ri Areꞌ.

24 Qas tzij kinbꞌij chech alaq chi jachin ri kutatabꞌej ri nu tzij, käkojon 
kꞌu che ri Dios ri xintaqow loq, kuriq na riꞌ ri kꞌaslemal ri man kꞌo tä 
u kꞌisik. Man käqꞌat tä kꞌu tzij puwiꞌ chi käkꞌäjisax u wäch rumal chi 
elinaq chik pa ri kämikal re ri ojer kꞌaslemal, kꞌo chik ri qas u kꞌaslemal. 
25 Qas tzij kinbꞌij chech alaq chi käpe na ri qꞌij, kämik kꞌut ri qꞌij riꞌ 
aretaq ri käminaqibꞌ käkita na chi kinchꞌawik, in riꞌ ri u Kꞌojol ri Dios. 
Jachin taq ri käkinimaj ri kinbꞌij kekꞌasi na. 26 Ri qa Tat kꞌo kuinem pu 
qꞌabꞌ pa re wi chuyaꞌik kꞌaslemal, xuqujeꞌ u yoꞌm pa nu qꞌabꞌ in, in riꞌ 
ri u Kꞌojol, chi kinkowinik kinya kꞌaslemal. 27 Xuqujeꞌ u yoꞌm taqanik 
pa nu qꞌabꞌ rech kinqꞌat tzij rumal chi ri in, in riꞌ ri Ralkꞌual ri Dios 
ri Qas Winaq. 28 Mäkajmaj alaq waꞌ rumal chi kopan na ri qꞌij aretaq 

konojel ri käminaqibꞌ käkita na chi kinchꞌawik. 29 Kebꞌel na loq pa taq ri 
muqubꞌal. Ri kaꞌnom ri utzil kekꞌastajik rech käkꞌoji na ki kꞌaslemal. Are 
kꞌu ri kaꞌnom ri man utz taj kekꞌastajik rech käqꞌat na tzij pa ki wiꞌ chi 
käkꞌäjisax na ki wäch.

Kꞌo ri käkꞌutuwik chi kꞌo taqanik pu qꞌabꞌ ri Jesús
30 Ri in man kꞌo tä jas kinkowin chubꞌanik xaq pa we wi. Ri in kinqꞌat 

tzij xa jas ri kintaq wi. Jikom kꞌu kinbꞌan in chuqꞌatik tzij. Man are tä kꞌu 
kinbꞌan xa jas ri kwaj in, xane are kinbꞌan jas ri kraj ri nu Tat ri xintaqow 
loq. 31 We ri in kinqꞌalajisaj ri qas tzij chwij chbꞌil wibꞌ, man kꞌo tä u 
patän riꞌ ri kinbꞌij. 32 Kꞌo kꞌu Jun chik ri kꞌo jas kuqꞌalajisaj chwij, wetam 
kꞌut chi ri kubꞌij ri Areꞌ chwij are qas tzij. 33 Ri alaq xtaq alaq u taꞌik che 
ri tat Juan. Ri xubꞌij kꞌu ri areꞌ chech alaq are qas tzij. 34 Ri in kꞌut man 
are tä kuꞌl nu kꞌux chrij ri kuqꞌalajisaj jun winaq chwij. Xuwi kinbꞌij waꞌ 
rech ri alaq käriq na alaq ru tobꞌanik ri Dios. 35 Ri tat Juan are junam 
rukꞌ jun chäj o jun candela ri käkꞌatik, ri käjuluwik. Ri alaq kꞌut xkikot 
alaq kiebꞌ oxibꞌ qꞌij rukꞌ ri saqil riꞌ. 36 Kꞌo kꞌu na ri käkꞌutuwik chi qas tzij 
ri kinbꞌij. Are utz na waꞌ chuwäch ri xuqꞌalajisaj ri tat Juan chwij. Ri tajin 
kinbꞌano, are waꞌ ri xinutaq ri nu Tat chubꞌanik. Are kꞌu waꞌ ri käkꞌutuwik 
chi qas tzij are ri nu Tat ri in taqowinaq loq. 37 Xuqujeꞌ ri nu Tat ri 
xintaqow loq kuqꞌalajisaj ri qas tzij chwij, pune ta ne ri alaq man tom tä 
alaq ri Areꞌ kächꞌawik, man ilom tä kꞌu alaq u wäch. 38 Man qajinaq tä kꞌu 
ru Tzij ri Dios pa animaꞌ alaq rumal chi man käkojon tä alaq che ri Jun 
ri taqom loq rumal ri qa Tat. 39 Ri alaq naꞌl käsikꞌij alaq u wäch ru Loqꞌ 
Pixabꞌ ri Dios ri Tzꞌibꞌtalik rumal chi kächomaj alaq chi chilaꞌ käriq wi 
alaq ri käyoꞌw ri kꞌaslemal ri man kꞌo tä u kꞌisik. Are kꞌu ru Loqꞌ Pixabꞌ ri 
Dios ri Tzꞌibꞌtalik ri kuqꞌalajisaj ri qas tzij chwij in. 40 Pune je riꞌ, ri alaq 
man kaj tä alaq käpe alaq wukꞌ rech käriq alaq we kꞌaslemal riꞌ ri man 
kꞌo tä u kꞌisik.

41 Ri in man kwaj taj chi käyiꞌ nu qꞌij kumal ri winaq. 42 Wetam kꞌu 
in ri animaꞌ alaq, wetam chi man kaj tä alaq ri Dios. 43 Ri in, in petinaq 
chukꞌexwäch ri nu Tat. Ri alaq kꞌut man xinkꞌulaj tä alaq. Are kꞌu we 
ta käpe jachin jun chik xaq pa re wi, ¡are ri areꞌ käkꞌulaj na alaq! 44 ¿A 
käkowin lo alaq riꞌ käkojon alaq chwe we xa kätzukuj alaq u yaꞌik qꞌij 
alaq chbꞌil taq ibꞌ alaq, man are tä kätzukuj alaq chi käyiꞌ qꞌij alaq rumal 
ri Dios ri xaq xuwi Dios waꞌ kꞌolik? 45 Mächomaj alaq chi ri in kinchap u 
bꞌixik ri man utz taj chij alaq cho ri nu Tat. Ri käbꞌin na waꞌ chij alaq are 
ri qa mam Moisés, ri kuꞌbꞌam kꞌux alaq chrij. 46 We ta ri alaq qas xkojon 
alaq che ri xubꞌij ri qa mam Moisés, käkojon ta kꞌu alaq riꞌ chwe in rumal 
chi ri qa mam Moisés kꞌo ri u tzꞌibꞌam chwij in. 47 We kꞌu man xkojon alaq 
che ri xutzꞌibꞌaj ri areꞌ, ¿jas ta kꞌu lo käbꞌan alaq chukojik ri kinbꞌij in? —
xcha ri Jesús chke.

SAN JUAN 5

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



211

Ri Jesús kuya ki wa jobꞌ mil winaq

6  1 Te kꞌu riꞌ ri Jesús xqꞌax chꞌäqäp che ri mar ri käbꞌix “Mar re 
Galilea” che, ri xuqujeꞌ käkoj “Mar re Tiberias” che ru bꞌiꞌ. 2 E kꞌia 

winaq kꞌut xeteri bꞌi chrij ri Jesús rumal chi kilom ri kajmabꞌal taq etal 
ri xubꞌano aretaq xeukunaj taq ri yawabꞌibꞌ. 3 Te riꞌ xpaqi ri Jesús puwiꞌ 
jun juyubꞌ, chilaꞌ kꞌut xtꞌuyi wi junam kukꞌ ru tijoxelabꞌ. 4 Xa kꞌu jubꞌiqꞌ 
kraj man kuriq ri nimaqꞌij ri käbꞌix “Pascua” che, jun chke ri ki nimaqꞌij 
ri winaq aj Israel. 5 Aretaq ri Jesús xeril ri kꞌialaj winaq ri e bꞌenaq rukꞌ, 
xubꞌij che ri tat Felipe: ¿Jawijeꞌ ta ne keqaloqꞌ wi ri wa ri käqaya chke ri 
kꞌialaj winaq riꞌ? —xcha che.

6 Xubꞌij waꞌ ri Jesús xa rech kärilo jas kubꞌij ri tat Felipe. Qas retam 
kꞌu ri Areꞌ jas ri kubꞌan na. 7 Xchꞌaw kꞌu ri tat Felipe, xubꞌij: Kiebꞌ cientos 
quetzales kaxlan wa man kubꞌan tä riꞌ rech kꞌo ju taq bꞌiqꞌ ke konojel 
chkijujunal, —xcha che.

8 Are kꞌu ri tat Andrés, ratz ri tat Simón Pedro, jun chke ru tijoxelabꞌ ri 
Jesús, xubꞌij che: 9 Waral kꞌo wi jun ala rukꞌam jobꞌ kaxlan wa re cebada 
rukꞌ kiebꞌ kär. ¿Jas ta kꞌu lo u patän waꞌ che ki tzuqik ri kꞌialaj winaq ri e 
kꞌolik? —xcha che.

10 Xubꞌij kꞌu ri Jesús chke ru tijoxelabꞌ: Chibꞌij chke konojel ri winaq chi 
ketꞌuyiꞌk, —xcha chke.

Sibꞌalaj kꞌia kꞌu ri räx qꞌayes kꞌo cho ri juyubꞌ riꞌ, xetꞌuyi kꞌut. Kraj 
e kꞌo jobꞌ mil achijabꞌ. 11 Te riꞌ ri Jesús xeukꞌam ri kaxlan wa. Aretaq 
xetewchitaj waꞌ rumal, xeuya chke ru tijoxelabꞌ, ri tijoxelabꞌ chik xekijach 
waꞌ chkiwäch konojel ri winaq ri e tꞌuyutꞌoj. Xuqujeꞌ jeꞌ xubꞌan chke ri 
kär, xeuya chke jampaꞌ ri xkaj. 12 Aretaq e nojinaq chik, ri Jesús xubꞌij 
chke ru tijoxelabꞌ: Cheiyaka ri chꞌäqataq ri xekanaj kanoq rech man xaq 
tä kebꞌeꞌ pa mes, —xcha chke.

13 Xekiyak kꞌut, xekinojisaj kabꞌlajuj chikäch kukꞌ ri chꞌäqataq ri 
xekanaj kan chke ri jobꞌ kaxlan wa re cebada. 14 Ri winaq, aretaq xkil we 
kajmabꞌal etal riꞌ ri xubꞌan ri Jesús, xkibꞌij: Qas tzij are waꞌ ri qꞌalajisal re 
ru Loqꞌ Pixabꞌ ri Dios ri käbꞌixik chi käpe na cho ruwächulew, —xecha riꞌ.

15 Ri Jesús kꞌut xrilo chi käkaj käkikoj ki chuqꞌabꞌ chukꞌamik bꞌik rech 
käkikoj che nim taqanel pa ki wiꞌ, rumal kꞌu riꞌ xa xel bꞌi chkiwäch, xeꞌ 
chi jumul puwiꞌ ri juyubꞌ rech käkꞌoji chilaꞌ u tukiel.

Ri Jesús käbꞌin puwiꞌ ri jaꞌ
16 Aretaq chaqꞌabꞌ chik, ru tijoxelabꞌ ri Jesús xeqaj bꞌi chuchiꞌ ri mar. 

17 Xebꞌok kꞌu pa jun barco, xkichaplej bꞌinem puwiꞌ ri mar rech keqꞌax pa 
Capernaum. Sibꞌalaj qꞌequm chik, ri Jesús kꞌut mäjaꞌ kätzelej loq pa ri juyubꞌ. 
18 Xaq teꞌtalik xpe jun nimalaj kiäqiqꞌ. Xewalij kꞌu nimaq taq uwojaꞌ puwiꞌ ri 
mar rumal. 19 Aretaq ki bꞌinibꞌem chi jobꞌ o waqibꞌ kilómetros, xkil ri Jesús 

petinaq tajin käbꞌin puwiꞌ ri jaꞌ. Naqaj chik kꞌo wi che ri barco, xkixej kꞌu kibꞌ 
che. 20 Are kꞌu ri Jesús xubꞌij chke: ¡In riꞌ, mixej bꞌaꞌ iwibꞌ! —xcha riꞌ chke.

21 Te riꞌ ri e areꞌ xekikotik, xkibꞌij che ri Jesús chi käpaqi kukꞌ pa ri 
barco. Chanim kꞌut xeopan pa ri tinimit jawijeꞌ ri bꞌenam wi ke.

Ri winaq käkitzukuj ri Jesús
22 Chukabꞌ qꞌij ri winaq ri xekanaj kan chꞌäqäp che ri mar xkilo chi ri 

tijoxelabꞌ xebꞌeꞌ pa ri jun barco ri xuwi barco waꞌ kꞌo chilaꞌ, man xeꞌ tä 
kꞌu ri Jesús kukꞌ. 23 Xuriqa kꞌut chi xeopan nikꞌiaj barcos chik ri ki petik 
pa ri tinimit Tiberias. Xeopan chilaꞌ chunaqaj ri uwosaq jawijeꞌ ri winaq 
xkitij wi ri kaxlan wa aretaq xmaltioxitaj waꞌ rumal ri Qajaw Jesús. 24 Je 
riꞌ chi ri winaq aretaq xkilo chi man kꞌo tä chi ri Jesús chilaꞌ, xuqujeꞌ 
chi man e kꞌo tä chi ru tijoxelabꞌ, xebꞌok pa taq ri barcos, xebꞌeꞌ kꞌu pa ri 
tinimit Capernaum chutzukuxik ri Jesús.

Waral käqil wi chi ri Jesús, are ri Areꞌ ri wa ri kuya ri qas kꞌaslemal
25 Aretaq ri winaq xeopan chꞌäqäp che ri mar, xkiriq ri Jesús, xkitaꞌ kꞌu 

che, xkibꞌij: Ajtij, ¿jampaꞌ xul la waral? —xecha che.
26 Xubꞌij kꞌu ri Jesús chke: Qas tzij ri kinbꞌij chech alaq chi ri alaq 

kintzukuj alaq xa rumal chi xwiꞌ alaq, xnoj kꞌu alaq. Man kintzukuj tä 
alaq rumal chi kächꞌobꞌ alaq u bꞌeyal ri kajmabꞌal taq etal ri kinbꞌano. 
27 Mok il alaq chutzukuxik ri wa ri xa käsach u wäch, xane are rajwaxik 
chi kok il alaq chutzukuxik ri wa ri man käsach tä u wäch, ri kuya chech 
alaq ri qas kꞌaslemal ri man kꞌo tä u kꞌisik. Are waꞌ ri wa ri kinya na in 
chech alaq, in riꞌ ri Ralkꞌual ri Dios ri Qas Winaq. Rumal waꞌ u kꞌutum ri 
Dios qa Tat chi rukꞌ Areꞌ in petinaq wi, —xcha ri Jesús chke.

28 Te riꞌ ri winaq xkitaꞌ che ri Jesús, xkibꞌij: ¿Jas kꞌu riꞌ ri rajwaxik 
käqaꞌno rech kujkowinik käqaꞌno jachike ri kraj ri Dios? —xecha che.

29 Ri Jesús xchꞌawik, xubꞌij chke: Ri kraj ri Dios chi käbꞌan alaq are laꞌ 
chi käkojon alaq che ri Jun ri u taqom loq, —xcha chke.

30 Xkitaꞌ chi che ri Jesús, xkibꞌij che: ¿Jas u wäch etal käbꞌan la 
chqawäch rech käqilo, kujkojon kꞌu che la? ¿Jas ri käkowin la chubꞌanik? 
—kecha che. 31 Ri qa nan qa tat ojer xkitij ri maná pa ri juyubꞌ ri 
kätzꞌinowik, jeꞌ jas ri kubꞌij ru Loqꞌ Pixabꞌ ri Dios ri Tzꞌibꞌtalik: “Ri Dios 
xuya chutijik ri ki wa ri xpe chilaꞌ chikaj,” —xecha che ri Jesús.

32 Xchꞌaw kꞌu ri Jesús, xubꞌij chke: Qas tzij ri kinbꞌij chech alaq chi man 
are tä ri qa mam Moisés ri xyoꞌw ri wa chke ri käpe chilaꞌ chikaj, xane 
are ri nu Tat ri käyoꞌw ri qas wa ri käpe chilaꞌ chikaj. 33 Ri wa ri kuya ri 
Dios are waꞌ ri qajinaq loq chikaj, ri kuya ri qas kꞌaslemal chke konojel 
winaq, —xcha ri Jesús chke.

34 Xkibꞌij kꞌu che ri Jesús: Tat, ya la qe ri wa riꞌ amaqꞌel ronojel qꞌij, —
xecha che.

h 6:49 “Maná”: Chawilaꞌ ri versículo 31 pa we capítulo. i 6:51a Kel kubꞌij chi käkojon che 
ri Jesús (6:48). j 6:51b Kel kubꞌij waꞌ chi kuya ribꞌ pa kämisaxik cho ri Dios che ki 
kꞌexwäch ri winaq. 

35 Ri Jesús xubꞌij chke: In riꞌ ri wa ri kuya ri qas kꞌaslemal. Jachin ri 
käpe wukꞌ, man kꞌo tä jumul ri känum chik. Jachin ri käkojon chwe man 
kꞌo tä jumul ri kächaqiꞌj chi u chiꞌ. 36 Nu bꞌim chi kꞌu chech alaq chi ri 
alaq man käkojon tä alaq chwe pune ilom alaq nu wäch. 37 Konojel ri 
keyiꞌ chwe rumal ri nu tat kepe na wukꞌ in. Apachin kꞌu ri kepe wukꞌ man 
keintzelejisaj tä bꞌik. 38 Ri in kꞌut man xinpe tä chilaꞌ chikaj xa chubꞌanik 
jachike ri kwaj in, xane chubꞌanik ru rayibꞌal ri xintaqow loq. 39 Ri u 
rayibꞌal ri nu Tat ri xintaqow loq are laꞌ chi man kꞌo tä jun chke ri xeuya 
chwe ri kintzaqo, xane chi keinkꞌastajisaj na chkixol ri käminaqibꞌ pa ri 
kꞌisbꞌal qꞌij. 40 Ri u rayibꞌal ri xintaqow loq are laꞌ chi konojel ri käkil nu 
wäch in, in riꞌ ri u Kꞌojol ri Dios, kekojon kꞌu chwe, käkiriq ri kꞌaslemal 
ri man kꞌo tä u kꞌisik. Keinkꞌastajisaj kꞌu na in chkixol ri käminaqibꞌ pa ri 
kꞌisbꞌal qꞌij, —xcha ri Jesús chke.

41 Ri winaq aj Israel, aretaq xkita waꞌ we tzij riꞌ, xkichap u bꞌixik kꞌäx 
taq tzij chrij ri Jesús rumal ri xubꞌij: “In riꞌ ri wa ri käpe chilaꞌ chikaj,” 
—xcha chke. 42 Xkibꞌij kꞌut: ¿A mat are waꞌ ri Jesús ru kꞌojol ri tat José? 
Ri uj qetam ki wäch ru nan u tat. ¿Jas lo waꞌ ri kubꞌij chi petinaq chilaꞌ 
chikaj? —xecha riꞌ.

43 Are kꞌu ri Jesús xubꞌij chke: ¡Tanal alaq che ri yoqꞌonik! —kächaꞌ. 
44 Man kꞌo tä jun ri kuyaꞌ käpe wukꞌ in we ta mat käkꞌam loq rumal ri nu 
Tat ri xintaqow loq. Ri in kꞌut kinkꞌastajisaj na chkixol ri käminaqibꞌ pa 
ri kꞌisbꞌal qꞌij, —kächaꞌ. 45 Kubꞌij pa taq ri wuj ri xkitzꞌibꞌaj ri qꞌalajisal taq 
re ru Loqꞌ Pixabꞌ ojer: “Ri Dios kuya na tijonik chke konojel,” —kächa riꞌ. 
Rumal riꞌ konojel ri käkitatabꞌej ri kubꞌij ri qa Tat, kꞌo kꞌu ri käketamaj na 
rukꞌ, kepe na ri e areꞌ wukꞌ in, —kächa chke.

46 Are qas tzij chi man kꞌo tä jun winaq ilowinaq u wäch ri qa Tat. Ri 
Jun ri ilowinaq u wäch are xaq xuwi ri petinaq rukꞌ ri Dios, —kächaꞌ. 
47 Qas tzij ri kinbꞌij chech alaq chi jachin ri käkojon chwe in kꞌo na ru 
kꞌaslemal ri man kꞌo tä u kꞌisik. 48 In riꞌ ri wa ri qas kuya kꞌaslemal, —
kächa chke. 49 Ri nan tat alaq ojer xkitij ri wa ri käbꞌix “maná” h che pa ri 
juyubꞌ ri kätzꞌinowik, konojel kꞌut xekämik. 50 Are kꞌu ri in tajin kintzijoj 
chech alaq jas riꞌ ri qas wa ri petinaq chilaꞌ chikaj. Jachin kꞌu ri kutij re 
we wa riꞌ, man käkäm tä riꞌ, —kächaꞌ. 51 In kꞌu riꞌ ri kꞌaslik wa, ri qajinaq 
loq chikaj. Jachin ri kutij re we wa riꞌ, i käkꞌasi na pa taq ri qꞌij ri junabꞌ 
ri kepetik. Ri wa ri kinya in are ri nu cuerpo. Kinya waꞌ rech kꞌo ri ki 
kꞌaslemal konojel winaq cho ruwächulew, j —xcha ri Jesús chke.

52 Ri winaq aj Israel xkichaplej u tzijobꞌexik kibꞌ chkixol, xkibꞌij: ¿Jas ta 
kꞌu lo kubꞌan we achi riꞌ chuyaꞌik ru tijal chqe pa tijik? —xechaꞌ.

53 Ri Jesús xubꞌij chke: Qas tzij ri kinbꞌij chech alaq chi we ri alaq man 
kätij tä alaq ri nu cuerpo, in riꞌ ri Ralkꞌual ri Dios ri Qas Winaq, man 
kätij tä alaq ri nu kikꞌel, te kꞌu riꞌ man käkꞌoji tä na ri kꞌaslemal alaq riꞌ. 
54 Jachin ri kutij ri nu cuerpo xuqujeꞌ kutij ri nu kikꞌel, kꞌo kꞌu u kꞌaslemal 
ri man kꞌo tä u kꞌisik. Ri in kꞌut kinkꞌastajisaj na chkixol ri käminaqibꞌ 
pa ri kꞌisbꞌal qꞌij. 55 Ri nu cuerpo kꞌut are ri qas wa, ri nu kikꞌel are qas 
jeꞌ jas ri vino ri kätijowik. 56 Jachin ri kutij ri nu cuerpo, xuqujeꞌ kutij ri 
nu kikꞌel qas käkꞌoji ri areꞌ wukꞌ in, ri in xuqujeꞌ qas kinkꞌoji rukꞌ areꞌ. 
57 Ri nu Tat ri xintaqow loq kꞌo u kꞌaslemal. Ri in xuqujeꞌ in kꞌasal rumal 
ri Areꞌ. Je riꞌ xuqujeꞌ jachin ri kutzuq ribꞌ chwe in, käkꞌasi na wumal in. 
58 Are tajin kintzijon chrij ri wa ri petinaq chilaꞌ chikaj. We wa riꞌ man 
junam tä rukꞌ ri maná ri xkitij ri nan tat alaq ojer, xekäm kꞌu ri e areꞌ. 
Are kꞌu ri kutij re we wa riꞌ käkꞌasi na pa taq ri qꞌij ri junabꞌ ri kepetik, —
xcha ri Jesús chke ri winaq aj Israel.

59 Ri Jesús xubꞌij waꞌ we tzij riꞌ chke ri winaq ri ki mulim kibꞌ pa ri 
rachoch Dios pa Capernaum che ki tijoxik.

Ri Jesús kächꞌaw chrij ri tzij ri kuya kꞌaslemal ri man kꞌo tä u kꞌisik
60 Aretaq xkita waꞌ we tijonik riꞌ, e kꞌia chke ri winaq ri e kꞌo rukꞌ 

xkibꞌij: Sibꞌalaj kꞌäx waꞌ ri tzij ri xubꞌij. ¿Jachin ta lo ri käkowinik 
kutatabꞌej? —xechaꞌ.

61 Ri Jesús kꞌut xretamaj chi kꞌäx tajin kechꞌaw chrij rumal ri tzij ri 
xubꞌij, xutaꞌ kꞌu chke: ¿A tzel käta alaq ri xinbꞌij? —xcha chke. 62 ¿Jas 
kꞌu ri käkꞌulmataj riꞌ we ta kinil alaq in, in riꞌ ri Ralkꞌual ri Dios ri Qas 
Winaq, kintzelejik kinpaqi kꞌu chikaj jawijeꞌ ri in kꞌo wi nabꞌe? 63 Ri 
Loqꞌalaj Espíritu are ri käyoꞌw ri kꞌaslemal. Ri cuerpo xaq u tukiel man 
kꞌo tä u patän. Ri tzij kꞌut ri nu bꞌim chech alaq e areꞌ qas tzij ri kepe 
rukꞌ ri Dios, xuqujeꞌ käkiya kꞌaslemal. 64 E kꞌo kꞌu jujun chech alaq ri man 
kekojon taj, —xcha chke.

Qas kꞌu retam ri Jesús petinaq loq jachin taq ri man kekojon tä che, 
xuqujeꞌ jachin riꞌ ri käjachow na. 65 Xubꞌij kꞌut: Rumal riꞌ nu bꞌim chech 
alaq chi man kꞌo tä jun ri kuyaꞌ käpe wukꞌ in we ta mat käkꞌam loq rumal 
ri nu Tat.

66 Tzare chiꞌ kꞌut e kꞌia chke ri e kꞌo rukꞌ ri Jesús xkiya kanoq, man 
xekꞌoji tä kꞌu rukꞌ. 67 Te riꞌ ri Jesús xutaꞌ chke ri kabꞌlajuj u tijoxelabꞌ, 
xubꞌij: ¿A kiwaj ix xuqujeꞌ kixeꞌ kukꞌ? —xcha chke.

68 Xchꞌaw kꞌu ri tat Simón Pedro, xubꞌij: Qajaw, ¿jachin chi rukꞌ kujeꞌ 
wi? Ri tzij la e are tzij ri käkiya kꞌaslemal ri man kꞌo tä u kꞌisik. 69 Ri uj, 
uj kojoninaq che la, qetam chi lal riꞌ ri Cristo, ru Kꞌojol ri kꞌaslik Dios, —
xcha che.

70 Ri Jesús xchꞌawik, xubꞌij: ¿A mat ix kabꞌlajuj xixinchaꞌ rech kixkꞌoji 
wukꞌ? Pune je riꞌ jun chiwe are kꞌo ri Itzel pa ranimaꞌ, —xcha chke.

k 7:2 “Nimaqꞌij ke ri Käbꞌal”: Chawilaꞌ ri tzij “Käbꞌal” pa ri Diccionario, kꞌisbꞌal re we Nuevo 
Testamento. 

71 Ri Jesús aretaq xubꞌij waꞌ are tajin kächꞌaw chrij ri Judas Iscariote ru 
kꞌojol ri tat Simón. Je riꞌ, rumal chi ri tat Judas are ri käjachow na, pune 
are jun chke ri kabꞌlajuj u tijoxelabꞌ.

Waral käqil wi chi ru chaqꞌ ri Jesús nabꞌe man xekojon tä che

7  1 Te kꞌu riꞌ ri Jesús xubꞌinibꞌej ri Galilea. Man kraj taj käkꞌoji pa 
Judea rumal chi ri winaq aj Israel käkaj käkikämisaj. 2 Xa kꞌu jubꞌiqꞌ 

kraj man kuriq ri nimaqꞌij ke ri Käbꞌal, k jun chke ri ki nimaqꞌij ri winaq 
aj Israel. 3 Ru chaqꞌ ri Jesús xkibꞌij che: Mat kanaj waral. Jat pa Judea 
rech xuqujeꞌ ra tijoxelabꞌ ri e kꞌo chilaꞌ käkil na ri kajmabꞌal ri kabꞌano. 
4 We jun winaq kraj chi qas ketamax u wäch, man kubꞌan tä riꞌ chikꞌuyal 
ri kubꞌano. We ri at kabꞌan taq ri kajmabꞌal riꞌ, chabꞌana waꞌ chkiwäch 
konojel ri winaq, —xecha che.

5 Qꞌalaj kꞌut chi ru chaqꞌ ri Jesús xa man xekojon tä che. 6 Te riꞌ xubꞌij 
ri Jesús chke: Ri in mäjaꞌ kuriq ri qꞌij chwe, are kꞌu ri ix apachike qꞌij utz 
chiwe kuyaꞌ kixeꞌk. 7 Ri winaq ajuwächulew man kekowin taj käketzelaj 
i wäch ix. Are kꞌu ri in käketzelaj nu wäch rumal chi kinqꞌalajisaj 
chkiwäch chi man utz tä ri käkaꞌno. 8 Ri ix kꞌut, jix pa ri nimaqꞌij. Ri in 
man kineꞌ taj, rumal chi mäjaꞌ kuriq ri qꞌij chwe.

9 Aretaq xbꞌitaj waꞌ we tzij riꞌ chke, xkanaj ri Areꞌ pa Galilea.

Ri Jesús kopan pa ri nimaqꞌij ke ri Käbꞌal
10 Aretaq kꞌut e bꞌenaq chi ru chaqꞌ ri Jesús pa ri nimaqꞌij, ri Areꞌ 

xuqujeꞌ xeꞌ na pa ri nimaqꞌij, pune man xukꞌut tä ribꞌ chkiwäch ri winaq. 
Xane xaq chikꞌuyal xeꞌ ri Areꞌ. 11 Ri winaq aj Israel xkitij u tzukuxik pa ri 
nimaqꞌij, xkibꞌij: ¿Jawijeꞌ kꞌo wi ri achi riꞌ? —xechaꞌ.

12 Chkixol kꞌu ri winaq, kꞌia ri käbꞌix chrij ri Jesús. Jujun käkibꞌij: “Are 
jun utzalaj achi,” —kechaꞌ. Nikꞌiaj chik käkibꞌij: “Man are tä utzalaj achi, 
rumal chi keusubꞌ ri winaq,” —kechaꞌ.

13 Man kꞌo tä kꞌu jun ri kukochꞌo käresaj u tzijol ri Jesús rumal chi 
käkixej kibꞌ chkiwäch ri ki nimaqil ri winaq aj Israel.

14 Nikꞌiajirinaq chi kꞌu ri nimaqꞌij aretaq ri Jesús xok bꞌi pa ri nimalaj 
rachoch Dios, xuchaplej kꞌu ki tijoxik ri winaq. 15 Are kꞌu ri winaq aj 
Israel sibꞌalaj tajin käkikajmaj waꞌ, xkibꞌij: ¿Jas lo waꞌ chi sibꞌalaj kꞌia 
retam we achi riꞌ, man kꞌo tä kꞌu jawijeꞌ u tijom wi ribꞌ? —xechaꞌ.

16 Ri Jesús xchꞌawik, xubꞌij chke: Ri tijonik ri kinya man wech tä in, 
xane rech ri Jun ri xintaqow loq. 17 We kꞌo jun qas kurayij u bꞌanik ri 
kraj ri Dios, käretamaj na we ri nu tijonik qas käpe rukꞌ ri Dios, o xaq 
pa we wi kintzijonik. 18 Ri winaq ri xaq pa re wi kätzijonik, xa are 

l 7:22 “Circuncisión”: Chawilaꞌ Hechos 7:8, nota. 

kraj riꞌ chi känimarisax u qꞌij kumal ri winaq. Jachin kꞌu ri kraj chi 
are känimarisax u qꞌij ri xtaqow loq, kubꞌij riꞌ ri qas tzij, man are tä 
jun bꞌanal tzij, —xcha chke.

19 ¿A mat qas tzij chi ri qa mam Moisés xuya ri Pixabꞌ chech alaq? Pune 
je riꞌ, man kꞌo tä kꞌu jun chech alaq ri kunimaj ri Pixabꞌ riꞌ. ¿Jas che kaj 
alaq kinkämisaj alaq? —xcha chke.

20 Ri winaq xechꞌawik, xkibꞌij: ¡Xa kꞌo jun itzel espíritu chawe! ¿Jachin 
lo ri kraj katkämisanik? —xecha che.

21 Ri Jesús xubꞌij chke: Xa rukꞌ jun kajmabꞌal ri xinbꞌan pa ri qꞌij 
re uxlanem, ri alaq sibꞌalaj käkajman alaq che. 22 Ri qa mam Moisés 
xunaqꞌatajisaj alaq chukojik retal ri ojer trato. l Pune ta ne man are 
tä ri areꞌ xchapow loq u bꞌanik waꞌ, xane are ki tijonik kan ri nan tat 
alaq ojer. Ri alaq kꞌut käkoj alaq retal ri ojer trato che jun alaj ala 
pune pa ri qꞌij re uxlanem. 23 We kꞌu ri alaq rumal ri u nimaxik ri 
Pixabꞌ ri xutzꞌibꞌaj ri qa mam Moisés käkoj alaq retal ri ojer trato che 
ri ala pune pa ri qꞌij re uxlanem, ¿jas kꞌu che xpe oyowal alaq chwe 
in aretaq xinkunaj ronojel ru cuerpo jun achi pa ri qꞌij re uxlanem? 
—kächaꞌ. 24 Kꞌo jas mäbꞌij alaq chrij ri winaq we utz käpetik o man 
utz tä käpetik. Aretaq kꞌo jas käbꞌij alaq chrij jun winaq chik, qas 
chomaj na alaq jas ri käbꞌan alaq, bꞌana kꞌu alaq waꞌ rukꞌ jikomal.

Ri Jesús kubꞌij jawijeꞌ chiꞌ petinaq wi ri Areꞌ
25 Te kꞌu riꞌ jujun chke ri winaq aj Jerusalén xkichapla u taꞌik, 

xkibꞌij: ¿A mat are waꞌ we achi riꞌ ri tajin kätzukuxik rech 
käkämisaxik? —kechaꞌ. 26 Chiwilampeꞌ, kätzijon kukꞌ ri winaq, man 
kꞌo tä kꞌu jun kꞌo jas kubꞌij che. ¿A xa ta kꞌu lo qas käkikoj ri qꞌatal 
taq tzij chi we achi riꞌ are ri Cristo? —kechaꞌ. 27 Ri uj kꞌut qetam 
jawijeꞌ petinaq wi waꞌ we achi riꞌ. Aretaq kꞌut käpe riꞌ ri Cristo, man 
kꞌo tä jun riꞌ etamaninaq jawijeꞌ käpe wi, —xecha ri winaq.

28 Aretaq ri Jesús, ri tajin kuya tijonik pa ri nimalaj rachoch Dios, 
xuta waꞌ ko xchꞌawik, xubꞌij: Käbꞌij alaq chi etam alaq nu wäch, 
xuqujeꞌ chi etam alaq jawijeꞌ chiꞌ kinpe wi. Man in petinaq tä kꞌut 
xaq pa we wi, xane in taqom loq rumal ri Jun ri qas jikom ranimaꞌ. 
Ri alaq kꞌut man etam tä alaq u wäch. 29 Ri in wetam u wäch rumal 
chi in petinaq rukꞌ, xuqujeꞌ are ri Areꞌ in taqowinaq loq, —xcha 
chke.

30 Xkaj kꞌut xkikꞌam bꞌi pa cheꞌ, man kꞌo tä kꞌu jun xchapowik rumal 
chi mäjaꞌ kuriq ru qꞌij. 31 E kꞌia kꞌut xekojon che, xkibꞌij kꞌut: Aretaq käpe 
ri Cristo, ¿a kubꞌan ta kꞌu lo más kajmabꞌal taq etal chik chuwäch ri u 
bꞌanom we achi riꞌ? —xechaꞌ.

m 7:32 “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. 

Ri tataꞌibꞌ fariseos käkitaq u kꞌamik bꞌi ri Jesús pa cheꞌ
32 Ri tataꞌibꞌ fariseos xkita ri käkibꞌij ri winaq chrij ri Jesús. Xa je riꞌ 

ri e areꞌ kukꞌ ri ki nimaqil sacerdotes m xekitaq bꞌi jujun chajinelabꞌ re 
ri nimalaj rachoch Dios chukꞌamik bꞌi ri Jesús pa cheꞌ. 33 Te riꞌ xubꞌij ri 
Jesús: Xaq kiebꞌ oxibꞌ qꞌij chik kinkꞌoji na ukꞌ alaq, te kꞌu riꞌ kintzelej na 
rukꞌ ri xintaqow loq. 34 Ri alaq kintzukuj na alaq, man kinriq tä chi kꞌu 
alaq rumal chi man käkowin tä alaq kopan alaq chilaꞌ jawijeꞌ ri kinekꞌol 
wi in, —xcha chke.

35 Ri ki nimaqil ri winaq aj Israel kꞌut, xkichaplej u taꞌik chbꞌil taq 
kibꞌ, xkibꞌij: ¿Jawijeꞌ ta kꞌu keꞌ wi waꞌ we achi riꞌ chi man kujkowin tä 
uj keqariqaꞌ? ¿A xa ta kꞌu lo keꞌ kukꞌ ri winaq aj Israel ri e jabꞌuninaq 
chkixol ri winaq aj Grecia che ki tijoxik ri winaq aj Grecia? 36 ¿Jas kel 
kubꞌij waꞌ ri xubꞌij chqe: “Kintzukuj na alaq, man kinriq tä chi kꞌu alaq 
rumal chi man käkowin tä alaq kopan alaq chilaꞌ jawijeꞌ ri kinekꞌol wi”? 
—xcha riꞌ, —xechaꞌ.

Ri Qajaw Jesús kubꞌij chi Are jeꞌ ta ne joron ri kuya kꞌaslemal
37 Pa ri kꞌisbꞌal qꞌij re ri nimaqꞌij, ri qꞌij ri sibꞌalaj nim na u bꞌanik, ri 

Jesús xtakꞌi aqꞌanoq chkixol ri winaq, ko xchꞌawik, xubꞌij: We kꞌo jun 
kächaqiꞌj u chiꞌ, chpet wukꞌ, chutija u joron. 38 Jeꞌ jas ri kubꞌij ru Loqꞌ 
Pixabꞌ ri Dios ri Tzꞌibꞌtalik: Jachin ri käkojon chwe, käkꞌiy na loq pa 
ranimaꞌ joron ri kuya ri qas kꞌaslemal, —kächaꞌ, —xcha ri Jesús chke ri 
winaq.

39 Ri Jesús kꞌut, are tajin kächꞌaw chrij ri Loqꞌalaj Espíritu ri käkikꞌam 
na ri winaq ri kekojon che ri Areꞌ. Mäjaꞌ kꞌu käyiꞌ loq ri Loqꞌalaj Espíritu 
rumal chi mäjaꞌ kätzelej ri Jesús chilaꞌ chikaj rech känimarisax u qꞌij.

Ri winaq jalajoj ri käkichomaj chrij ri Jesús
40 Jujun chke ri winaq, aretaq xkita ri xubꞌij ri Jesús, xkibꞌij: Qas tzij we 

achi riꞌ are waꞌ ri qꞌalajisal re ru Loqꞌ Pixabꞌ ri Dios ri käbꞌixik chi käpe 
na, —xechaꞌ.

41 Nikꞌiaj chik xkibꞌij: Are waꞌ ri Cristo, —xechaꞌ.
Nikꞌiaj chi kꞌut xkibꞌij: ¿A xa ta kꞌu lo pa Galilea käpe wi ri Cristo? 

42 Ru Loqꞌ Pixabꞌ ri Dios ri Tzꞌibꞌtalik kubꞌij chi ri Cristo rajwaxik chkixol 
ri rachalaxik ri qa mam David ri nim taqanel käpe wi na. Pa Belén kꞌut 
käpe wi na, ri tinimit ri xkꞌoji wi ri qa mam David, —xechaꞌ.

43 Je kꞌu riꞌ ri winaq xkitasala kibꞌ rumal rech ri Jesús. 44 E kꞌo jujun ri 
xkaj xkikꞌam bꞌi pa cheꞌ, man kꞌo tä kꞌu jun xchapowik.

Ri qꞌatal taq tzij man kekojon tä che ri Jesús
45 Xetzelej kꞌu ri chajinelabꞌ re ri nimalaj rachoch Dios, xeopan chilaꞌ 

jawijeꞌ e kꞌo wi ri tataꞌibꞌ fariseos xuqujeꞌ ri ki nimaqil ri sacerdotes. Ri e 
areꞌ kꞌut xkitaꞌ chke: ¿Jas che man xikꞌam tä loq ri Jesús? —xechaꞌ.

46 Ri chajinelabꞌ xechꞌawik, xkibꞌij: ¡Man kꞌo tä jun achi qa tom jeꞌ 
kätzijonik jas ri kätzijon ri achi riꞌ! —xechaꞌ.

47 Are kꞌu ri tataꞌibꞌ fariseos xkibꞌij chke: Ri ix xuqujeꞌ xa xiya iwibꞌ pa 
subꞌik. 48 ¿A kꞌo pu lo jun chke ri qa nimaqil ri kojoninaq che, o jun ne 
chke ri tataꞌibꞌ fariseos? ¡Man kꞌo taj! —xechaꞌ. 49 Xkikꞌiäq itzel tzij pa ki 
wiꞌ, xkibꞌij: ¡We winaq riꞌ man ketam tä ri Pixabꞌ! —xecha chke.

50 Are kꞌu ri tat Nicodemo ri xopan rukꞌ ri Jesús chaqꞌabꞌ, are jun chke 
ri tataꞌibꞌ fariseos. Xubꞌij kꞌu chke: 51 Ri qa Pixabꞌ kubꞌij chi man kuyaꞌ 
taj käqaqꞌat tzij puwiꞌ jun winaq chi käkꞌäjisax u wäch we ta mat nabꞌe 
käqata na jas ri kubꞌij che retamaxik jas ri u bꞌanom, —xcha chke.

52 Te riꞌ xechꞌaw ri e areꞌ, xkibꞌij che ri tat Nicodemo: E kꞌu ri lal, ¿a 
lal aj Galilea xuqujeꞌ? —xecha che. Naꞌl sikꞌij la ru Loqꞌ Pixabꞌ ri Dios ri 
Tzꞌibꞌtalik, kil kꞌu na la chi man kꞌo tä jun qꞌalajisal re ru Loqꞌ Pixabꞌ ri 
Dios ri petinaq pa Galilea, —xecha che.

53 Chkijujunal kꞌut xebꞌeꞌ cho taq kachoch.

Waral käqil wi ri ixoq ri xubꞌan ri nimalaj mak chrij ri rachajil

8  1 Are kꞌu ri Jesús xeꞌ pa ri nimalaj juyubꞌ ri käbꞌix “Olivos” che. 
2 Aretaq xsaqir chukabꞌ qꞌij, ri Jesús xtzelej loq, xeꞌ pa ri nimalaj 

rachoch Dios. Konojel ri winaq xkimulij kibꞌ rukꞌ. Ri Areꞌ kꞌut xtꞌuyiꞌk, 
xuchaplej ki tijoxik. 3 Te riꞌ ri tijonelabꞌ re ri Pixabꞌ xuqujeꞌ ri tataꞌibꞌ 
fariseos xkikꞌam loq jun ixoq ri xkiriqo tajin kubꞌan ri nimalaj mak ri 
äwas u bꞌanik chrij ri rachajil. Xkiya kꞌu chkixol ri winaq ri e kꞌo chilaꞌ. 
4 Xkibꞌij kꞌu che ri Jesús: Ajtij, we ixoq riꞌ xriqtajik tajin kubꞌan ri nimalaj 
mak ri äwas u bꞌanik chrij ri rachajil. 5 Ri Pixabꞌ ri xutzꞌibꞌaj ri qa mam 
Moisés kubꞌij chi rajwaxik käqakämisaj chabꞌaj jun ixoq ri jeꞌ kubꞌan waꞌ. 
E ri lal, ¿jas kꞌu käbꞌij la? —xecha che.

6 Xkibꞌij waꞌ che xaq rech käqaj pa ki qꞌabꞌ, je kꞌu riꞌ kekowinik käkibꞌij 
chi kꞌo u mak ri Jesús. Are kꞌu ri Jesús xa xpachiꞌk, xuchaplej tzꞌibꞌanik 
cho ri ulew rukꞌ ri u wiꞌ u qꞌabꞌ. 7 Xkitaqej kꞌu u kꞌotik u chiꞌ ri Jesús. Xa 
je riꞌ ri Areꞌ xujikomaj ribꞌ, xubꞌij kꞌu chke: Apachin chech alaq ri man kꞌo 
tä u mak, chukꞌiäqa ri nabꞌe abꞌaj chrij we ixoq riꞌ, —xcha chke.

8 Xpachi chi jumul ri Jesús, xutaqej tzꞌibꞌanik cho ri ulew. 9 Aretaq kꞌut 
xkita ri xubꞌij ri Jesús, xkinaꞌ kibꞌ pa kanimaꞌ chi kꞌo ki mak. Chkijujunal 
kꞌut xkichap elem bꞌik. Nabꞌe xebꞌel bꞌi ri riꞌjabꞌ. Aretaq konojel e elinaq chi 
bꞌik, xaq xuwi chi ri Jesús kꞌo kanoq rukꞌ ri ixoq ri kanajinaq kan chilaꞌ. 10 Te 
riꞌ ri Jesús xujikomaj ribꞌ. Man kꞌo tä kꞌu jun xrilo, xane xaq xuwi ri ixoq. Ri 

Areꞌ xubꞌij che: Nan, ¿jawijeꞌ e kꞌo wi ri käkibꞌij chi kꞌo mak la? ¿A mat kꞌo 
jun xkanaj kan chuqꞌatik tzij puwiꞌ la chi käkꞌäjisax wäch la? —xcha che.

11 Ri ixoq xubꞌij che ri Jesús: Man kꞌo tä jun, Tat, —xcha che.
Are kꞌu ri Jesús xubꞌij che: Ri in xuqujeꞌ man kinqꞌat tä tzij puwiꞌ la chi 

käkꞌäjisax wäch la. ¡Oj bꞌaꞌ la chanim, mämakun chi kꞌu la! —xcha che.

Ri Jesús are jeꞌ jas jun candela ri kuya saqil 
chke ri winaq cho ruwächulew

12 Xtzijon chi jumul ri Jesús kukꞌ ri winaq, xubꞌij chke: In riꞌ, ri in kinya 
saqil chke ri winaq cho ruwächulew. Jachin ri käpe wukꞌ, käkꞌoji na ri saqil 
rukꞌ ri kuya kꞌaslemal, man käbꞌin tä chi kꞌu pa ri qꞌequm, —xcha chke.

13 Te riꞌ ri tataꞌibꞌ fariseos xkibꞌij che ri Jesús: Ri lal xaq tukiel la tajin 
käqꞌalajisaj la ri utz chij ibꞌ la. Rumal riꞌ ri tajin käqꞌalajisaj la man kꞌo tä 
u patän, —xecha che.

14 Ri Jesús xchꞌawik, xubꞌij chke: Ri tajin kinqꞌalajisaj chwij in, qas 
tzij kꞌo u patän, pune xaq nu tukiel kinqꞌalajisaj ri utz chwij chbꞌil wibꞌ. 
Wetam kꞌut jawijeꞌ ri in petinaq wi, xuqujeꞌ jawijeꞌ ri kineꞌ wi. Ri alaq 
kꞌut man etam tä alaq jawijeꞌ ri kinpe wi, man etam tä kꞌu alaq jawijeꞌ 
ri kineꞌ wi. 15 Ri alaq jeꞌ käqꞌatow tzij alaq jas ri keqꞌatow tzij ri winaq 
ajuwächulew. Ri in kꞌut man kinqꞌat tä tzij puwiꞌ jachin jun. 16 We kꞌu 
kinqꞌat tzij, jikom kinbꞌan chuqꞌatik tzij. Je riꞌ, rumal chi man xaq tä nu 
tukiel kinqꞌat tzij, xane ri nu Tat ri xintaqow loq Are kuqꞌat tzij junam 
wukꞌ. 17 Pa ri Pixabꞌ alaq tzꞌibꞌtal wi chi aretaq kiebꞌ winaq junam ri 
käkibꞌij chrij ri xkilo o chrij ri xkito, rajwaxik riꞌ käkojik chi qas tzij ri 
käkibꞌij. 18 Ri in kꞌut kinqꞌalajisaj ri qas tzij chwij chbꞌil wibꞌ, xuqujeꞌ ri nu 
Tat ri xintaqow loq kuqꞌalajisaj ri qas tzij chwij, —xcha ri Jesús chke.

19 Te riꞌ ri tataꞌibꞌ fariseos xkitaꞌ che ri Jesús: ¿Jawijeꞌ kꞌo wi ri tat la? 
—xecha che.

Ri Jesús xchꞌawik, xubꞌij chke: Ri alaq man qas tä etam alaq nu wäch, 
xuqujeꞌ man etam tä alaq u wäch ri nu Tat. We ta qas etam alaq nu wäch 
in, etam ta alaq u wäch riꞌ ri nu Tat xuqujeꞌ, —xcha chke.

20 Ri Jesús xubꞌij waꞌ we tzij riꞌ aretaq tajin kuya tijonik pa ri nimalaj 
rachoch Dios chunaqaj ri kꞌolibꞌal re taq ri kuchuj. Man kꞌo tä kꞌu jun 
xkꞌamow bꞌi pa cheꞌ rumal chi mäjaꞌ kuriq ru qꞌij.

Ri Jesús kubꞌij chi ri Areꞌ are ajchilaꞌ chikaj
21 Ri Jesús xchꞌaw chi jumul, xubꞌij chke: Ri in kineꞌk. Ri alaq kꞌut 

kintzukuj na alaq. Pa ri mak alaq kꞌut käkäm wi alaq, rumal chi man 
käkowin tä alaq keꞌ alaq chilaꞌ jawijeꞌ ri kineꞌ wi, —xcha chke.

22 Te riꞌ ri winaq aj Israel xkibꞌij: ¿A xa ta lo kukämisaj ribꞌ, rumal kꞌu 
riꞌ kubꞌij chi man kujkowin taj kujeꞌ chilaꞌ jawijeꞌ ri keꞌ wi? —xecha ri e 
areꞌ.

23 Te riꞌ xubꞌij ri Jesús chke: Ri alaq, xaq alaq ajwaral, are kꞌu ri in 
chilaꞌ chikaj kinpe wi. Ri alaq, xaq alaq ajuwächulew. Are kꞌu ri in man 
in ajuwächulew taj. 24 Rumal riꞌ xinbꞌij chech alaq chi pa ri mak alaq 
käkäm wi alaq. Rumal chi we man käkoj tä alaq chi in riꞌ ri tajin kinbꞌij, 
pa ri mak alaq käkäm wi na alaq, —xcha chke.

25 Te riꞌ xkitaꞌ che ri Jesús, xkibꞌij: ¿Jachin kꞌu ri lal? —xecha che.
Ri Jesús xchꞌawik, xubꞌij chke: Ojer riꞌ nu bꞌim chech alaq jachin ri 

in, —xcha chke. 26 Kꞌia ri kwaj kinbꞌij chech alaq chrij ri tajin kinwilo 
chuqꞌatik tzij chrij ri käbꞌan alaq. Are kꞌu ri xintaqow loq kubꞌij ri qas 
tzij. Ri in kꞌut, jachike ri nu tom chuchiꞌ ri Areꞌ, are waꞌ ri kinbꞌij chke ri 
winaq ajuwächulew, —xcha chke.

27 Ri e areꞌ kꞌut man xkichꞌobꞌ taj chi ri Jesús are tajin kächꞌaw chrij ri 
qa Tat chilaꞌ chikaj. 28 Rumal riꞌ xubꞌij chke: Aretaq ri in, in riꞌ ri Ralkꞌual 
ri Dios ri Qas Winaq, kinyak na chikaj umal alaq chkiwäch ri winaq, 
ketamaj kꞌu na alaq chi In Riꞌ. Man kꞌo tä kꞌu jas kinbꞌano xaq pa we wi, 
xane xaq xuwi kinbꞌij ri u kꞌutum ri qa Tat chnuwäch, —xcha chke. 29 Are 
kꞌu ri xintaqow loq kꞌo wukꞌ in. Ri nu Tat man in u yoꞌm tä kan nu tukiel 
rumal chi amaqꞌel ronojel qꞌij are kinbꞌan ri utz käril wi ri Areꞌ, —xcha 
chke ri winaq aj Israel.

30 Aretaq ri Jesús xubꞌij waꞌ we tzij riꞌ, e kꞌia xekojon che ri Areꞌ.

Ru Kꞌojol ri Dios kujresaj pu qꞌabꞌ ri Itzel
31 Xubꞌij kꞌu ri Jesús chke ri winaq aj Israel ri xekojon che: We ri alaq 

kätaqej alaq u bꞌanik ri nu bꞌim chech alaq, qas tzij alaq nu tijoxelabꞌ, —
xcha chke. 32 Ketamaj kꞌu na alaq ri qas tzij, ri qas tzij kꞌut kubꞌano chi 
tzoqopital chi alaq, —xcha chke.

33 Ri winaq aj Israel xechꞌawik, xkibꞌij: Ri uj are qa mam ri Abraham 
ojer, man uj kojom tä kꞌu xaq che patänil re jun winaq. ¿Jas lo waꞌ chi 
käbꞌij la chqe chi kujtzoqopitaj na? —xecha che.

34 Ri Jesús xubꞌij chke: Qas tzij kinbꞌij chech alaq chi konojel ri 
kemakunik e kojom riꞌ che patänil taq re ri mak. 35 Jun ri kojom che 
patäninel man are tä qas ajpaja. Are kꞌu ri u kꞌojol ri rajaw ja qas ajpaja 
riꞌ amaqꞌel ronojel qꞌij. 36 Je kꞌu riꞌ, we ri in, in u Kꞌojol ri Dios kintzoqopin 
chech alaq, qas tzij riꞌ chi tzoqopital chi alaq, —xcha chke. 37 Ri in wetam 
chi ri mam alaq are ri Abraham ojer. Kaj kꞌu alaq kinkämisaj alaq rumal 
chi man käkoj tä alaq ri kinbꞌij chech alaq. 38 Ri in are kinbꞌij ri u kꞌutum 
ri nu Tat chnuwäch. Are kꞌu ri alaq are käbꞌan alaq jachike ri bꞌim chech 
alaq rumal ri tat alaq, —xcha ri Jesús chke.

39 Ri e areꞌ xechꞌawik, xkibꞌij: Ri qa tat uj are ri qa mam Abraham ojer, 
—xechaꞌ.

Ri Jesús xubꞌij chke: We ta qas tzij are tat alaq ri qa mam Abraham, 
are ta käbꞌan alaq riꞌ jas ri xubꞌan ri areꞌ. 40 Pune nu bꞌim ri qas tzij chech 

n 8:48 Ri winaq aj Israel sibꞌalaj xketzelaj ki wäch ri winaq aj Samaria. Ri u bꞌixik ri tzij riꞌ, 
“xa lal aj Samaria”, che jun winaq are junam rukꞌ ru kꞌiäqik itzel tzij puwiꞌ. 

alaq ri u kꞌutum ri Dios chnuwäch, ri alaq kaj alaq kinkämisaj alaq. Ri 
qa mam Abraham man kꞌo tä jumul ri jeꞌ xubꞌan waꞌ. 41 Ri alaq kꞌut jeꞌ 
käbꞌan alaq jas ri kubꞌan ri tat alaq, —xcha ri Jesús chke.

Ri e areꞌ kꞌut xkibꞌij che: Ri uj, man uj alkꞌualaxelabꞌ taj ri mat qꞌalaj u 
wäch qa tat. Ri qa Tat xa jun kꞌolik, are kꞌu ri Dios, —xechaꞌ.

42 Ri Jesús kꞌut xubꞌij chke: We ta qas tzij chi ri Dios are Tat alaq, kinaj 
ta alaq riꞌ rumal chi ri in rukꞌ ri Dios in petinaq wi, waral kꞌut in kꞌo wi. 
Man in petinaq taj xaq pa we wi, xane are ri Dios xintaqow loq. 43 ¿Jas che 
ri alaq man käkowin tä alaq chuchꞌobꞌik ri kinbꞌij? Xa rumal chi man kaj 
tä alaq kätatabꞌej alaq ri nu tzij. 44 Ri tat alaq are ri Itzel. Ri alaq, alaq rech 
ri areꞌ, are kꞌu kaj alaq käbꞌan alaq jachike ri kraj ri areꞌ. Ri Itzel are jun 
kämisanel ojer loq. Ri areꞌ man kubꞌan tä ri qas tzij, man kubꞌij tä kꞌu ri qas 
tzij. Aretaq kubꞌan tzij, are kubꞌij ri u bꞌanik ri areꞌ. Are jun bꞌanal tzij, ki tat 
kꞌut ri bꞌanal taq tzij. 45 Ri in kꞌut kinbꞌij ri qas tzij, rumal kꞌu riꞌ ri alaq man 
käkoj tä alaq ri nu tzij. 46 ¿Jachin chech alaq käkowinik kuqꞌalajisaj chi qas 
tzij kꞌo mak nu bꞌanom? We kꞌu kinbꞌij ri qas tzij, ¿jas kꞌu che man käkoj tä 
alaq ri kinbꞌij? 47 Apachin ri rech ri Dios kutatabꞌej riꞌ ru Tzij ri Dios. Are kꞌu 
ri alaq man alaq tä rech ri Dios. Rumal riꞌ man kaj tä alaq kätatabꞌej alaq ru 
Tzij ri Dios, —xcha ri Jesús chke ri winaq aj Israel.

Waral käqil wi chi ri Cristo kꞌo chik mäjoq käkꞌoji ri Abraham
48 Ri winaq aj Israel xkibꞌij che ri Jesús: Qas tzij ri xqabꞌij aretaq xqabꞌij 

chi ri lal, xa lal aj Samaria, n xuqujeꞌ chi ri lal kꞌo jun itzel espíritu che la, 
—xecha che ri Jesús.

49 Ri Jesús xchꞌawik, xubꞌij chke: Man kꞌo tä jun itzel espíritu chwe. Ri 
tajin kinbꞌano, xa tajin kinya u qꞌij ri nu Tat, are kꞌu ri alaq xa kesaj alaq 
nu kꞌixbꞌal. 50 Ri in kꞌut man kwaj taj chi käyiꞌ nu qꞌij, pune ta ne kꞌo Jun 
ri kraj chi käyiꞌ nu qꞌij, kuqꞌat kꞌu na tzij ri Areꞌ pa ki wiꞌ ri käketzelaj nu 
wäch. 51 Qas tzij kinbꞌij chech alaq chi jachin ri kunimaj ri kinbꞌij, man 
käkäm tä na ri areꞌ, —xcha chke.

52 Te riꞌ ri winaq aj Israel xechꞌawik, xkibꞌij: Kämik qas xel chi saq 
chqawäch chi xa kꞌo jun itzel espíritu che la, —xecha che ri Jesús. Ri qa 
mam Abraham, xuqujeꞌ konojel ri qꞌalajisal taq re ru Loqꞌ Pixabꞌ ri Dios 
xekämik, te kꞌu riꞌ käbꞌij la: “Jachin ri kunimaj ri kinbꞌij man käkäm 
taj,” —kächa la. 53 ¿A lal ta kꞌut nim na ri qꞌij la chuwäch ri qa mam 
Abraham? Ri areꞌ xkämik, xuqujeꞌ xekäm ri qꞌalajisal taq re ru Loqꞌ 
Pixabꞌ ri Dios. ¿Jachin ta kꞌu ri lal ri käbꞌan che ibꞌ la? —xecha che.

54 Ri Jesús xchꞌawik, xubꞌij chke: We ta xaq in kinya nu qꞌij chbꞌil wibꞌ, 
man kꞌo tä u patän riꞌ. Are kꞌu ri käyoꞌw nu qꞌij are ri nu Tat, ri käbꞌij 

alaq chi are Dios alaq. 55 Ri alaq kꞌut man etamam tä alaq u wäch. Ri in 
qas tzij wetam u wäch. We ta kinbꞌij chi man wetam tä u wäch, in bꞌanal 
tzij ta riꞌ jeꞌ jas ri alaq. Ri in kꞌut qas tzij wetam u wäch, kinnimaj kꞌut ri 
kubꞌij. 56 Ri Abraham ri mam alaq xkikotik aretaq xuto chi käril na ri nu 
qꞌij. Xril kꞌut, qas kꞌu xkikotik, —xcha chke.

57 Ri winaq aj Israel xkibꞌij che ri Jesús: Mäjaꞌ ne nikꞌiaj ciento junabꞌ 
la, te kꞌu riꞌ käbꞌij la chi xil la u wäch ri qa mam Abraham, —xecha che.

58 Ri Jesús xchꞌawik, xubꞌij: Qas tzij kinbꞌij chech alaq chi ri in, in kꞌo 
chik ojer, kꞌä mäjoq käkꞌoji ri Abraham, —xcha chke ri winaq aj Israel.

59 Xepe kꞌu ri winaq aj Israel, xkikꞌam abꞌaj rech käkikꞌiäq chrij ri Jesús. 
Ri Areꞌ kꞌut, xukꞌuꞌ ribꞌ chkiwäch, xel loq pa ri nimalaj rachoch Dios, 
xokꞌow chkixol ri winaq, xeꞌk.

Ri Jesús kukunaj jun achi ri moy tzaretaq xil u wäch

9  1 Ri Jesús bꞌenaq pa ri bꞌe aretaq xril jun achi ri moy tzaretaq xil u 
wäch. 2 Ru tijoxelabꞌ xkitaꞌ che ri Jesús: Ajtij, —xecha che. ¿Jas che 

moy we achi riꞌ tzaretaq xil u wäch? ¿A xa rumal ri ki mak ru nan u tat o 
xa rumal ru mak ri areꞌ? —xecha che.

3 Ri Jesús xubꞌij chke: Man rumal tä rech ru mak ri areꞌ, man rumal 
tä kꞌu rech ri ki mak ru nan u tat, xane rech rumal ri areꞌ käqꞌalajin ri 
käkowin ri Dios chubꞌanik, —xcha chke. 4 Chanim riꞌ ri kꞌo na ri qꞌij, 
rajwaxik chi kinbꞌan na ri xintaq chubꞌanik rumal ri xintaqow loq. Kok 
kꞌu na ri aqꞌabꞌ aretaq man kꞌo tä chi jun käkowinik kächakunik. 5 Pa taq 
we qꞌij riꞌ aretaq in kꞌo cho ruwächulew, ri in kinya saqil chke ri winaq 
ajuwächulew, —xcha ri Jesús chke ru tijoxelabꞌ.

6 Aretaq xbꞌitaj waꞌ we tzij riꞌ rumal ri Jesús, xutzaq u chubꞌ pulew, 
xubꞌan jubꞌiqꞌ xoqꞌol rukꞌ ru chubꞌ, xubꞌil kꞌu chrij taq ru waqꞌäch ri moy. 
7 Te kꞌu riꞌ xubꞌij che: ¡Oj la! Chꞌaja la ri wäch la pa ri atinibꞌal ri käbꞌix 
“Siloé” che. (We bꞌiꞌaj riꞌ kel kubꞌij “Taqom”.)

Ri moy achi xeꞌk, xuchꞌaj ru wäch. Aretaq xtzelej loq, xkowinik xkaꞌy 
chik. 8 Are kꞌu ri u kꞌul taq ja, xuqujeꞌ ri winaq ri ketamam u wäch chi 
moy nabꞌe, xkibꞌij: ¿A mat are waꞌ we achi riꞌ ri kätꞌuyi chiꞌ taq ri bꞌe 
chutaꞌik u limosna? —xechaꞌ.

9 Jujun xkibꞌij: Jeꞌ, are waꞌ, —xechaꞌ.
Nikꞌiaj chik xkibꞌij: Man are taj. Xaq kꞌu junam kel rukꞌ, —xechaꞌ.
Are kꞌu ri achi ri moy kan nabꞌe xubꞌij: Jeꞌ, in riꞌ, —xcha chke ri winaq.
10 Te riꞌ ri winaq xkitaꞌ che ri achi: ¿Jas lo waꞌ chi katkowin chik 

katkaꞌyik? —xecha che.
11 Ri areꞌ xchꞌawik, xubꞌij chke: Ri achi ri Jesús u bꞌiꞌ xubꞌan jubꞌiqꞌ 

xoqꞌol, xubꞌil chrij taq ri nu waqꞌäch, te kꞌu riꞌ xubꞌij chwe: “Oj la chiꞌ ri 
atinibꞌal ri käbꞌix “Siloé” che, chꞌaja la ri wäch la chilaꞌ,” —xcha chwe. 
Xineꞌ kꞌut. Aretaq xchꞌajtaj ri nu wäch, xinkowinik xinkaꞌyik, —xcha chke.

12 Te riꞌ ri winaq xkibꞌij: ¿Jawijeꞌ kꞌo wi ri achi riꞌ? —xecha che.
Ri areꞌ xubꞌij chke: Man wetam taj, —xcha chke.

Ri tataꞌibꞌ fariseos käkikꞌot u chiꞌ ri moy achi ri xutzirik
13 Te riꞌ xkikꞌam bꞌi ri achi ri moy kan nabꞌe, xekiya chkiwäch ri tataꞌibꞌ 

fariseos. 14 Are kꞌu jun qꞌij re uxlanem aretaq ri Jesús xubꞌan ri jubꞌiqꞌ 
xoqꞌol, xukunaj ri achi ri moy. 15 Ri tataꞌibꞌ fariseos xuqujeꞌ xkitaꞌ che ri 
achi chi jas lo waꞌ chi käkowin chik käkaꞌyik. Ri areꞌ xubꞌij chke: Xubꞌil 
xoqꞌol chrij taq ri nu waqꞌäch, te kꞌu riꞌ xinchꞌaj ri nu wäch. Kinkaꞌy chi 
kꞌu kämik, —xcha chke.

16 Te riꞌ jujun chke ri tataꞌibꞌ fariseos xkibꞌij: Ri achi ri xbꞌanow waꞌ we 
kunanik riꞌ man rech tä ri Dios, rumal chi man nim tä käril wi ri qꞌij re 
uxlanem, —xechaꞌ.

Nikꞌiaj chi kꞌut xkibꞌij: ¿Jas ta kꞌu lo waꞌ chi käkowinik kubꞌan taq we 
kajmabꞌal etal riꞌ we ta qas tzij ajmak? —xechaꞌ.

Je riꞌ chi man xjunamataj tä ri ki chomanik, xkitasala kꞌu kibꞌ. 17 Xkitaꞌ 
chi kꞌu jumul che ri achi ri moy kan nabꞌe: E ri at, ¿jas kabꞌij at chrij ri 
achi ri xkunan ra waqꞌäch? —xecha che.

Ri areꞌ kꞌut xubꞌij: Ri in kinbꞌij chi are jun qꞌalajisal re ru Loqꞌ Pixabꞌ ri 
Dios, —xcha chke.

18 Are kꞌu ri winaq aj Israel man xkikoj taj chi ri achi riꞌ are waꞌ ri moy 
kan nabꞌe, kämik kꞌut käkaꞌy chik. Kꞌä teꞌ xkikojo aretaq xesikꞌix na loq 
ru nan u tat ri achi ri xkunatajik. 19 Xkitaꞌ kꞌu chke: ¿A are waꞌ ri alkꞌual 
alaq ri käbꞌij alaq chi moy xil u wäch? ¿Jas lo waꞌ chi kämik käkowin 
chik käkaꞌyik? —xecha chke.

20 Ru nan u tat xechꞌawik, xkibꞌij: Qetam chi are waꞌ ri qalkꞌual ri moy xil 
u wäch. 21 Man qetam tä kꞌut jas waꞌ chi kämik käkowin chik käkaꞌyik, man 
qetam tä kꞌu jachin ri xkunan ru waqꞌäch. Taꞌ alaq che ri areꞌ. Achi chi yaꞌ, 
kubꞌij kꞌu na chech alaq jas waꞌ chi käkowin chik käkaꞌyik, —xecha chke.

22 Je waꞌ xkibꞌij ru nan u tat rumal chi xa xkixej kibꞌ chkiwäch ri winaq 
aj Israel. Ri e areꞌ kꞌut ki chomam chik junam chi jachin ri kukojo chi ri 
Jesús are ri Cristo käkesaj na bꞌi pa ri rachoch Dios. 23 Rumal riꞌ ru nan u 
tat ri achi ri xkunax ru waqꞌäch xkibꞌij: “Taꞌ alaq che ri areꞌ. Achi chi yaꞌ,” 
—xecha riꞌ.

24 Te kꞌu riꞌ ri winaq aj Israel xkisikꞌij chi jumul ri achi ri moy kan 
nabꞌe, xkibꞌij che: Chabꞌij bꞌaꞌ ri qas tzij chqe chuwäch ri Dios. Ri uj 
qetam chi ri achi riꞌ are jun ajmak, —xecha che.

25 Ri achi xchꞌawik, xubꞌij chke: Ri in man wetam taj we are jun ajmak 
o man are taj, xuwi wetam chi nabꞌe kanoq in moy, kämik kꞌut kinkaꞌy 
chik, —xcha chke.

26 Xkitaꞌ chi kꞌu jumul che: ¿Jas xubꞌan chawe? ¿Jas xubꞌan chukunaxik 
ri a waqꞌäch? —xecha che.

SAN JUAN 9

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



224

27 Xchꞌaw ri achi, xubꞌij chke: Xinbꞌij chech alaq, ri alaq kꞌut xa man 
käta tä alaq. ¿Jas che kaj alaq chi kinbꞌij waꞌ jumul chik? ¿A xa kaj alaq 
kok alaq che u tijoxel? —xcha chke.

28 Te riꞌ ri e areꞌ xkitzeꞌj u wäch, xkibꞌij kꞌu che: Ri at, at jun rukꞌ we 
achi riꞌ, are kꞌu ri uj, uj jun rukꞌ ri qa mam Moisés. 29 Ri uj qetam chi ri 
Dios xchꞌaw rukꞌ ri qa mam Moisés. Are kꞌu we achi riꞌ man qetam taj 
jawijeꞌ ri käpe wi, —xecha che.

30 Ri achi kꞌut xchꞌawik, xubꞌij chke: ¡Koꞌl ta ne riꞌ! Ri alaq man etam 
tä alaq jawijeꞌ käpe wi, ri in kꞌut xukunaj ri nu waqꞌäch. 31 Qas qetam chi 
ri Dios man kuta tä ri ki tzꞌonobꞌal toqꞌobꞌ ri ajmakibꞌ, xuwi kuta ri ki 
tzꞌonobꞌal toqꞌobꞌ ri winaq ri keqꞌijilan che, ri käkaꞌn ru rayibꞌal. 32 Man 
kꞌo tä jumul qa tom käbꞌixik chi kꞌo jun käkowin chukunaxik ru waqꞌäch 
jun achi ri moy xil u wäch. 33 We ta ri achi riꞌ mat rukꞌ ri Dios petinaq wi, 
mat kꞌo jas käkowin riꞌ chubꞌanik, —xcha chke.

34 Te riꞌ xkibꞌij che: Ri at, xa at ajmak xil a wäch. ¿A are kawaj 
kujatijoj? —xecha che.

Xkesaj kꞌu bꞌik pa ri rachoch Dios.

E kꞌo ri kekaꞌyik ri e moy chuwäch ri Dios
35 Ri Jesús xretamaj chi xesax bꞌik ri achi ri moy kan nabꞌe. Aretaq ri 

Jesús xuriqo, xubꞌij che: ¿A käkojon la che ru Kꞌojol ri Dios? —xcha che.
36 Ri achi xubꞌij che: Tat, bꞌij la chwe jachin riꞌ rech ri in kinkojon che, 

—xcha che.
37 Ri Jesús xchꞌawik, xubꞌij che: Ilom chi la u wäch waꞌ. In riꞌ, ri tajin 

kintzijon ukꞌ la, —xcha che.
38 Te kꞌu riꞌ ri achi xxuki chuwäch ri Jesús, xubꞌij che: Kinkojon che la, 

Qajaw, —xcha che.
39 Xubꞌij kꞌu ri Jesús: Ri in, in petinaq cho ruwächulew chuqꞌatik tzij, 

rech ri moyabꞌ käjaqtaj ri ki waqꞌäch, xuqujeꞌ rech ri kekaꞌyik kekanaj 
moy, —xchaꞌ.

40 Te riꞌ jujun chke ri tataꞌibꞌ fariseos ri e kꞌo chilaꞌ rukꞌ ri Areꞌ, aretaq 
xkita ri xubꞌij ri Jesús, xkibꞌij che: ¿A uj moy ta kꞌu lo uj xuqujeꞌ? —xecha 
che.

41 Ri Jesús xchꞌawik, xubꞌij chke: We ta alaq moy, mat kꞌo mak alaq riꞌ. 
Rumal kꞌu rech chi käbꞌij alaq chi käkaꞌy alaq, kꞌo mak alaq, —xcha ri 
Jesús chke.

Waral käqil wi ri kꞌutbꞌal chrij ri ki corral chij

10  1 Qas tzij kinbꞌij chech alaq chi jachin ri man kok tä bꞌi chuchiꞌ 
ri ki corral ri chij, xane xa kutzukuj jawijeꞌ kunim wi bꞌi ribꞌ, 

ri achi riꞌ xa jun elaqꞌom, jun tꞌorinel. 2 Are kꞌu ri kok bꞌi chuchiꞌ ri 
corral are ajyuqꞌ riꞌ, ri chajil ke ri chij. 3 Ri chajil u chiꞌ ri corral kujaq 

riꞌ chuwäch rech kokik. Ri chij kꞌut käkichꞌobꞌ u wäch aretaq kächꞌawik. 
Ri ajyuqꞌ keusikꞌij ru chij chkijujunal rukꞌ ri ki bꞌiꞌ, keresaj kꞌu bꞌi pa ri 
corral. 4 Aretaq e resam chi bꞌik konojel ri chij pa ri corral, känabꞌej bꞌi 
chkiwäch, are kꞌu ri chij keteri bꞌi chrij rumal chi käkichꞌobꞌ u wäch 
aretaq kächꞌawik. 5 Man keteri tä kꞌu chrij jun winaq ri man ketam tä u 
wäch, xane xa keanimaj chuwäch rumal chi man käkichꞌobꞌ taj aretaq 
kächꞌaw jun winaq ri man ketam tä u wäch, —xcha ri Jesús chke ri 
winaq aj Israel.

6 Ri Jesús xukoj waꞌ we kꞌutbꞌal riꞌ chkiwäch, ri e areꞌ kꞌut man 
xkichꞌobꞌ taj jas ri xraj xubꞌij chke. 

Waral käqil wi chi ri Jesús are ri Utzalaj Ajyuqꞌ
7 Te riꞌ ri Jesús xubꞌij chi jumul chke: Qas tzij kinbꞌij chech alaq. Ri 

in, in ru chiꞌ ri corral ri kebꞌok wi bꞌi ri chij. 8 Konojel ri nabꞌe xebꞌul 
chnuwäch in, e elaqꞌomabꞌ riꞌ, e tꞌorinelabꞌ. Ri chij kꞌut man xkitatabꞌej taj 
ri xkibꞌij. 9 Ri in, in ru chiꞌ ri corral. Jachin ri wumal in kok pa ri corral 
kuriq ru tobꞌanik ri Dios. Ri winaq riꞌ junam rukꞌ jun chij ri kok pa ri 
corral, te kꞌu riꞌ kel bꞌik, kuriq utzalaj echaꞌ.

10 Ri elaqꞌom xuwi petinaq rech kerelaqꞌaj bꞌi ri chij, keukämisaj, 
kusach ki wäch. Ri in kꞌut in petinaq chuyaꞌik ki kꞌaslemal, rech kꞌo ki 
kꞌaslemal ri qas utz na. 11 In riꞌ ri utzalaj ajyuqꞌ. Ri utzalaj ajyuqꞌ kuya 
ru kꞌaslemal pa kämikal rumal kech ri chij. 12 Are kꞌu ri ajyuqꞌ ri xuwi 
kuchomaj ri tojbꞌal re, aretaq kärilo käpe ri utiw, keuya kan ri chij, 
kanimajik. Je riꞌ kubꞌano rumal chi man are tä qas kajyuqꞌ ri chij, xuqujeꞌ 
ri chij man e rech tä ri areꞌ. Käpe kꞌu ri utiw keuchap ri chij, keujabꞌuj. 
13 Ri achi riꞌ kanimajik rumal chi xuwi kuchomaj ri tojbꞌal re. Man kerilij 
tä ri chij.

14 In riꞌ ri utzalaj ajyuqꞌ, wetam ki wäch ri nu chij, xuqujeꞌ ri e areꞌ 
ketam nu wäch in. 15 Jeꞌ jas ri nu Tat retam nu wäch in, ri in xuqujeꞌ 
wetam u wäch ri nu Tat. Kinya kꞌu ri nu kꞌaslemal pa kämikal rumal kech 
ri chij. 16 Xuqujeꞌ e kꞌo chi nikꞌiaj nu chij ri man e kꞌo tä pa we corral riꞌ. 
Rajwaxik kꞌut keinkꞌama na loq xuqujeꞌ. Ri chij riꞌ käkinimaj na ri kinbꞌij. 
Xa kꞌu jumulaj chij käkꞌoji na, xuqujeꞌ xa jun ri kajyuqꞌ.

17 Ri qa Tat kinraj in rumal chi kinya ri nu kꞌaslemal pa kämikal, 
kinkꞌastaj chi kꞌu na rech käkꞌoji chik ri nu kꞌaslemal. 18 Man kꞌo tä jun 
kesan ri nu kꞌaslemal chwe, xane ri in pa wanimaꞌ käpe wi kinya ri nu 
kꞌaslemal. Pa nu qꞌabꞌ kꞌo wi ru yaꞌik ri nu kꞌaslemal, xuqujeꞌ pa nu qꞌabꞌ 
kꞌo wi ru kꞌamik jumul chik. Are waꞌ ri xintaq wi rumal ri nu Tat, —xcha 
ri Jesús.

19 Aretaq ri winaq aj Israel xkita waꞌ we tzij riꞌ, xkichapla u tasik kibꞌ 
jumul chik. 20 E kꞌia chke xkibꞌij: ¿Jas che kätatabꞌej alaq ri kubꞌij? We 
achi riꞌ kꞌo jun itzel espíritu che, xuqujeꞌ chꞌujarinaq waꞌ, —xechaꞌ.

21 Nikꞌiaj chi kꞌut xkibꞌij: Man kꞌo tä jun winaq ri kꞌo jun itzel espíritu 
che ri jeꞌ kätzijon waꞌ we riꞌ. ¿A käkowin pu lo jun itzel espíritu kujaq ri 
ki waqꞌäch ri moyabꞌ? —xechaꞌ. ¡Man kuyaꞌ taj! —xecha riꞌ.

Ri winaq aj Israel man kekojon tä che ri Jesús
22 Pa taq ri qꞌij riꞌ xuriq ri qꞌalaj. Are chiꞌ tajin käbꞌan ri nimaqꞌij pa ri 

tinimit Jerusalén, natabꞌal re ri qꞌij ri xkꞌis u yakik ri nimalaj rachoch 
Dios, xjach kꞌu pu qꞌabꞌ ri Dios. 23 Ri Jesús tajin käwakat pa ri nimalaj 
rachoch Dios, pa ri raqan ja re Salomón. 24 Xepe kꞌu ri winaq aj Israel 
xkimulij kibꞌ chrij, xkibꞌij che: ¿Kꞌä jampaꞌ kujya la pa saq? We lal riꞌ ri 
Cristo, bꞌij bꞌaꞌ la ri qas tzij kämik, —xecha che.

25 Ri Jesús xchꞌawik, xubꞌij chke: Ya nu bꞌim chik. Ri alaq kꞌut man 
käkoj tä alaq ri xinbꞌij. Ronojel ri u taqom ri nu Tat chwe chi kinbꞌano, 
are käkꞌutuw na rukꞌ saqil. 26 Ri alaq kꞌut man käkojon tä alaq rumal 
chi ri alaq man jun tä kukꞌ ri nu chij, jas ri xinbꞌij chech alaq nabꞌe. 27 Ri 
nu chij ketam nu wäch aretaq kinchꞌawik. Ri in xuqujeꞌ wetam ki wäch, 
keteri kꞌu chwij. 28 Ri in kinya kꞌaslemal chke ri man kꞌo tä u kꞌisik. Man 
käsach tä ki wäch, man kꞌo tä kꞌu jachin keesan pa nu qꞌabꞌ. 29 Ri nu Tat, 
ri nim na u qꞌij chkiwäch konojel, are ri xeyoꞌw chwe. Man kꞌo tä kꞌu 
jachin jun keesan pu qꞌabꞌ ri Areꞌ. 30 Ri in, xuqujeꞌ ri nu Tat, xa uj jun, —
xcha chke.

31 Te riꞌ ri winaq aj Israel jumul chik xkikꞌam abꞌaj rech käkikꞌiäq chrij 
ri Jesús. 32 Ri Jesús xubꞌij chke: Kꞌia u wäch utzil nu bꞌanom chuwäch 
alaq rumal ru chuqꞌabꞌ ri nu Tat. ¿Rumal kꞌu jachike chke we utzil ri nu 
bꞌanom kinkꞌiäq alaq chabꞌaj? —xcha chke.

33 Ri winaq aj Israel xechꞌawik, xkibꞌij: Man käqakꞌiäq tä la chabꞌaj 
rumal jun chke ri utzil ri bꞌanom la, xane rumal chi bꞌim la ri äwas u 
bꞌixik chrij ri Dios. Ri lal xaq lal jun achi, bꞌanom kꞌu ibꞌ la chi lal Dios, 
—xecha che.

34 Ri Jesús kꞌut xubꞌij chke: Pa ri Pixabꞌ alaq tzꞌibꞌtal wi ri xubꞌij ri 
Dios: “Ri ix, ix dioses,” —kächaꞌ, —xcha ri Areꞌ. 35 Qetam chi ri kubꞌij 
ru Loqꞌ Pixabꞌ ri Dios ri Tzꞌibꞌtalik, man kuyaꞌ taj käsach u wäch. Ri 
Dios xubꞌij “dios” chke ri winaq ri xekojon che ru Loqꞌ Pixabꞌ. 36 We ri 
Dios xinuchaꞌ in, te kꞌu riꞌ xinutaq loq cho we uwächulew, ¿jas lo waꞌ 
ri käbꞌij alaq chi nu bꞌim ri äwas u bꞌixik chrij ri Dios rumal chi xinbꞌij 
chi in u Kꞌojol ri Dios? 37 We man kinbꞌano jachike ri kubꞌan ri nu Tat, ri 
alaq man rajwaxik taj käkojon alaq chwe. 38 We kꞌu kinbꞌano, pune bꞌaꞌ 
man käkojon tä alaq chwe, kojon bꞌaꞌ alaq che ri kinbꞌano rech je riꞌ qas 
ketamaj alaq, xuqujeꞌ käkoj alaq chi ri qa Tat kꞌo pa wanimaꞌ in, xuqujeꞌ 
ri in, in kꞌo pa ranimaꞌ ri qa Tat.

39 Jumul chik are ta xkaj xkikꞌam bꞌi pa cheꞌ. Ri Jesús kꞌut xresaj ribꞌ pa 
ki qꞌabꞌ.

40 Te riꞌ ri Jesús xeꞌ jumul chik chꞌäqäp che ri nimaꞌ Jordán chrelbꞌal qꞌij 
jawijeꞌ ri xubꞌan wi qasnaꞌ ri tat Juan nabꞌe, xkanaj kꞌu chilaꞌ. 41 E kꞌia winaq 
kꞌut xebꞌeꞌ che rilik, xkibꞌij kꞌut: Qas tzij ri tat Juan, pune man xubꞌan tä 
kajmabꞌal taq etal, ronojel ri xubꞌij chrij we achi riꞌ are qas tzij, —xechaꞌ.

42 E kꞌia winaq kꞌut xekojon che ri Jesús chilaꞌ.

Waral käqil wi ru kämikal ri tat Lázaro

11  1 Kꞌo jun achi yawabꞌ, Lázaro u bꞌiꞌ, ri käpe pa ri tinimit Betania, 
ri tinimit ri e jeqel wi ri nan María xuqujeꞌ ri nan Marta ri ratz. 

2 We nan María riꞌ, ri ranabꞌ ri tat Lázaro ri yawabꞌ, are waꞌ ri xqꞌijow ri 
kꞌokꞌalaj aceite chrij ri raqan ri Qajaw Jesús, ri xusuꞌ kꞌu rukꞌ ru wiꞌ. 3 We 
kiebꞌ ixoqibꞌ riꞌ ri kachalal kibꞌ, xkitaq u bꞌixik che ri Jesús: Qajaw, ri 
Lázaro ri sibꞌalaj utz la rukꞌ, yawabꞌ ri areꞌ, —xecha bꞌik.

4 Aretaq xuta ri Jesús waꞌ, xubꞌij: Ri kämikal ri kukꞌam loq we yabꞌil riꞌ 
man are tä kꞌisbꞌal re ru kꞌaslemal, xane xa rech käqꞌalajinik chi nim u 
qꞌij ri Dios, xuqujeꞌ rech rumal we yabꞌil riꞌ käkꞌutunik chi nim u qꞌij ru 
Kꞌojol ri Dios, —xchaꞌ.

5 Ri Jesús, pune sibꞌalaj loqꞌ ri nan Marta chuwäch, xuqujeꞌ ru chaqꞌ, 
xuqujeꞌ ri tat Lázaro, 6 aretaq xbꞌix che chi yawabꞌ ri tat Lázaro, xkanaj na 
kan kiebꞌ qꞌij chilaꞌ jawijeꞌ ri kꞌo wi. 7 Te kꞌu riꞌ xubꞌij chke ru tijoxelabꞌ: 
Joꞌ chi jumul pa Judea, —xcha chke.

8 Xkibꞌij kꞌu ru tijoxelabꞌ che: Ajtij, mäjaꞌ naj riꞌ ri winaq aj Israel ri e kꞌo chilaꞌ 
xkaj xkikämisaj la che abꞌaj. ¿Te riꞌ are kaj la keꞌ chi la jumul jelaꞌ? —xecha che.

9 Ri Jesús xubꞌij chke: ¿A mat kabꞌlajuj hora u pam ri jun qꞌij? We jun 
winaq käbꞌin paqꞌij, man kätzaq taj, rumal chi käril ru saqil ri qꞌij ri 
käkaꞌy puwiꞌ ruwächulew. 10 We kꞌu ri winaq chaqꞌabꞌ käbꞌinik, kätzaqik, 
rumal chi man kꞌo tä ri saqil pa ru bꞌe, —xcha chke.

11 Te kꞌu riꞌ xubꞌij chi ri Jesús chke: Ri tat Lázaro, ri sibꞌalaj uj utz rukꞌ, 
xwarik, kineꞌ kꞌut kinkꞌasuj na, —xcha chke.

12 Te riꞌ ri tijoxelabꞌ xkibꞌij che ri Jesús: Qajaw, we käwarik kel kubꞌij 
waꞌ chi kutzir na, —xecha che.

13 Ri Jesús kꞌut are tajin kubꞌij chi ri tat Lázaro xkämik. Are kꞌu ri 
tijoxelabꞌ xkichomaj e areꞌ chi are tajin kubꞌij ri waram ri kubꞌan jun 
winaq. 14 Te riꞌ xubꞌij ri Jesús chke chi saqil: Ri tat Lázaro ya xkämik, —
xchaꞌ. 15 Ri in kinkikotik chi man in kꞌo tä chilaꞌ. Are kꞌu utz na waꞌ chiwe 
ix rech kixkojonik. Joꞌ bꞌaꞌ jeqilaꞌ, —xcha chke.

16 Are kꞌu ri tat Tomás ri “Gemelo” kuchixik, xubꞌij chke ri nikꞌiaj 
tijoxelabꞌ chik ri e rachiꞌl: Joꞌ uj xuqujeꞌ rech kujekäm rukꞌ, —xcha chke.

Ri Jesús keukꞌastajisaj ri käminaqibꞌ, kuya ki kꞌaslemal
17 Aretaq xopan ri Jesús, teꞌ xuto chi xkeꞌ kiejebꞌ qꞌij muqutal chi ri tat 

Lázaro. 18 Ri alaj tinimit Betania naqaj kꞌo wi che ri tinimit Jerusalén. 

Kraj kꞌo nikꞌiaj legua u najal. 19 E kꞌia kꞌu chke ri winaq aj Israel e 
opaninaq cho rachoch ri nan Marta, ri nan María, chukuꞌbꞌisaxik ki kꞌux 
rumal ru kämikal ri ki xibꞌal. 20 Aretaq ri nan Marta xretamaj chi opanem 
kubꞌan ri Jesús, xeꞌ chukꞌulaxik, are kꞌu ri nan María xkanaj kan cho ja. 
21 Ri nan Marta xubꞌij che ri Jesús: Qajaw, we ta kꞌo la waral, mat xkäm 
ri nu xibꞌal, —xcha che. 22 Wetam kꞌut chi ronojel ri kätaꞌ la che ri Dios, ri 
Areꞌ kuya na waꞌ che la, —xcha che.

23 Ri Jesús xubꞌij che: Ri a xibꞌal käkꞌastaj na chkixol ri käminaqibꞌ, —
xcha che.

24 Ri nan Marta xubꞌij che ri Jesús: Jeꞌ, wetam chi käkꞌastaj na chkixol 
ri käminaqibꞌ pa ri kꞌisbꞌal qꞌij, —xcha che.

25 Te riꞌ xubꞌij ri Jesús che: Ri in, in riꞌ kinkꞌastajisaj ri käminaqibꞌ 
xuqujeꞌ kinya ki kꞌaslemal. Jachin ri käkojon chwe in, pune käkämik, 
käkꞌasi chi kꞌu na. 26 Konojel kꞌu ri kꞌä e kꞌaslik ri kekojon chwe, man 
kekäm tä wi. ¿A kakoj waꞌ? —xcha che ri nan Marta.

27 Ri nan Marta xubꞌij che: Jeꞌ, Wajaw, ri in kinkojo chi lal riꞌ ri Cristo, 
ru Kꞌojol ri Dios, ri ulinaq la waral cho ri uwächulew, —xcha che.

Ri Jesús koqꞌ chuchiꞌ ri muqubꞌal ri kꞌo wi ri tat Lázaro
28 Aretaq xbꞌitaj waꞌ we tzij riꞌ rumal ri nan Marta, xeꞌk, xusikꞌij loq ri 

nan María ru chaqꞌ. Xaq chkꞌuyal xubꞌij che: Ri Ajtij kꞌo waral, katusikꞌij, 
—xcha che.

29 Ri nan María, xuwi xuto ri xbꞌix che, chanim kꞌu xwalijik, xeꞌ 
chuchꞌabꞌexik ri Jesús. 30 Mäjaꞌ kꞌu qas kopan ri Jesús pa ri tinimit. Kꞌä kꞌo 
chilaꞌ jawijeꞌ ri xkꞌulax wi rumal ri nan Marta. 31 Ri winaq aj Israel, ri e kꞌo kukꞌ 
pa ja chukuꞌbꞌisaxik ki kꞌux, aretaq xkilo chi aninaq xwalij bꞌi ri nan María, 
xebꞌeꞌ ri e areꞌ rukꞌ. Xkichomaj chi jelaꞌ keꞌ chuchiꞌ ri muqubꞌal che oqꞌej.

32 Aretaq kꞌut xopan ri nan María rukꞌ ri Jesús, xxuki chuwäch, xubꞌij 
che: Wajaw, we ta kꞌo la waral, mat xkäm ri nu xibꞌal, —xcha che.

33 Ri Jesús, aretaq xrilo chi xuchap oqꞌej ri nan María, xuqujeꞌ ri winaq 
aj Israel ri e petinaq rukꞌ, sibꞌalaj xbꞌisonik, kꞌäx xunaꞌ pa ranimaꞌ. 34 Xutaꞌ 
kꞌu chke: ¿Jawijeꞌ ri muqutal wi? —xcha chke.

Ri e areꞌ xkibꞌij che: Qajaw, saꞌjmpe la, jeꞌila la, —xecha che.
35 Ri Jesús kꞌut xoqꞌik. 36 Xkibꞌij kꞌu ri winaq aj Israel: Chiwilampeꞌ chi 

sibꞌalaj loqꞌ chuwäch, —xechaꞌ.
37 Jujun kꞌu chke xkibꞌij: We achi riꞌ ri xjaqow ru waqꞌäch ri moy, 

¿a mat xkowin ta waꞌ chubꞌanik jun toqꞌobꞌ che ri tat Lázaro rech mat 
xkämik? —xechaꞌ.

Käkꞌastaj ri tat Lázaro chkixol ri käminaqibꞌ
38 Ri Jesús, jumul chik sibꞌalaj kꞌäx tajin kunaꞌ pa ranimaꞌ, xnaqajin 

chuchiꞌ ri jul ri muqutal wi ri tat Lázaro. Are jun pek, kojom kꞌu jun abꞌaj 

che tzꞌapibꞌal re ru chiꞌ. 39 Ri Jesús xubꞌij: Chesaj alaq ri abꞌaj, —xcha 
chke ri winaq.

Are kꞌu ri nan Marta, ri ranabꞌ kan ri käminaq, xubꞌij che ri Jesús: 
Qajaw, kꞌo chi ruxlabꞌ riꞌ rumal chi xkeꞌ kiejebꞌ qꞌij waꞌ käminaq chik, —
xcha che.

40 Xubꞌij kꞌu ri Jesús che: ¿A mat nu bꞌim chawe chi we katkojonik 
kawil na u nimarisaxik u qꞌij ri Dios? —xcha che.

41 Te riꞌ xkesaj ri abꞌaj. Ri Jesús xkaꞌy chikaj, xubꞌan orar, xubꞌij: Tat, 
kinmaltioxij che la chi xintatabꞌej la. 42 Wetam chi amaqꞌel ronojel qꞌij 
kintatabꞌej la. Xa kꞌu rumal kech we winaq riꞌ ri e kꞌo waral, kinbꞌij waꞌ 
rech käkikojo chi are ri lal in taqowinaq la loq, —xchaꞌ.

43 Aretaq xbꞌitaj waꞌ rumal, ko xchꞌawik, xubꞌij: ¡Lázaro, chatel loq! 
—xchaꞌ.

44 Xel kꞌu loq ri käminaq, bꞌotzꞌom ri raqan u qꞌabꞌ rukꞌ taq atzꞌiaq. Ru 
palaj pistal rukꞌ jun suꞌt. Ri Jesús xubꞌij chke ri winaq: Soloꞌ alaq, tzoqopij 
alaq bꞌik, —xcha chke. 

Käkitzijobꞌela kibꞌ ri winaq aj Israel jas käkaꞌn chukämisaxik ri Jesús
45 Rukꞌ waꞌ ri xbꞌantajik, e kꞌia chke ri winaq aj Israel ri e opaninaq 

chukuꞌbꞌisaxik u kꞌux ri nan María, xekojon che ri Jesús. Xkil kꞌu ri 
kajmabꞌal ri xubꞌano. 46 E kꞌo kꞌu jujun chke xebꞌeꞌ kukꞌ ri tataꞌibꞌ fariseos 
chubꞌixik chke ri u bꞌanom ri Jesús. 47 Are kꞌu ri tataꞌibꞌ fariseos, xuqujeꞌ 
ri ki nimaqil ri sacerdotes xeꞌkimulij kibꞌ kukꞌ ri ki nimaqil ri winaq, 
xkibꞌij: ¿Jas käqaꞌno? We achi riꞌ tajin kubꞌan kꞌia kajmabꞌal taq etal, —
kechaꞌ. 48 We käqaya kan xaq chi je riꞌ, konojel ri winaq kekojon na che 
ri Areꞌ. Kepe kꞌu na ri qꞌatal taq tzij aj Roma, käkiwulij na ri nimalaj 
rachoch Dios ri käqamulij wi qibꞌ, käkisach na u wäch ri qa tinimit, 
—xechaꞌ.

49 Are kꞌu ri tat Caifás, ri ki nimal ri sacerdotes pa ri junabꞌ riꞌ, xubꞌij 
chke: Ri ix, xa man kꞌo tä iwetam, —kächaꞌ. 50 ¿A mat kichꞌobꞌo chi are 
utz na chqe uj chi käkäm xa jun achi che ki kꞌexwäch ri winaq, chuwäch 
ri käsach u wäch ronojel ri tinimit? —xcha chke.

51 Man xaq tä kꞌu pa ru chomanik ri tat Caifás xpe wi waꞌ we tzij riꞌ ri 
xubꞌij, xane rumal chi are ki nimal ri sacerdotes pa ri junabꞌ riꞌ ri Dios 
xyoꞌw waꞌ pa ranimaꞌ chi kubꞌij chi ri Jesús käkäm na rumal kech ri 
winaq aj Israel. 52 Man xuwi tä kꞌu rumal kech ri winaq aj Israel käkäm 
na ri Jesús, xane che ki mulixik konojel ri ralkꞌual ri Dios ri e jabꞌuninaq 
cho ronojel ruwächulew. 53 Xa je riꞌ ri ki nimaqil ri winaq aj Israel tzpa ri 
qꞌij riꞌ xkichap u chomaxik jas käkaꞌn chukämisaxik ri Jesús.

54 Rumal riꞌ ri Jesús ya man xukꞌut tä chi ribꞌ chkiwäch ri winaq aj 
Israel. Xel bꞌi pa Judea, xeꞌ jelaꞌ chunaqaj ri juyubꞌ ri kätzꞌinowik, pa jun 
tinimit Efraín u bꞌiꞌ. Chilaꞌ xkꞌoji wi kukꞌ ru tijoxelabꞌ.

o 12:3 “Nardo”: Ru bꞌiꞌ jun qꞌayes ri xkoj chubꞌanik jun kꞌokꞌalaj kunabꞌal ri sibꞌalaj paqal 
rajil. 

55 Xa kꞌu jubꞌiqꞌ kraj man kuriq ri Pascua, jun chke ri ki nimaqꞌij ri 
winaq aj Israel. E kꞌia winaq kꞌut pa taq ri nikꞌiaj taq tinimit chik xebꞌeꞌ 
pa ri tinimit Jerusalén, mäjoq ri Pascua, chuchꞌajik kibꞌ che resaxik ri 
äwas chkij. 56 Tajin kꞌu käkitzukuj ri Jesús. Aretaq e kꞌo pa ri nimalaj 
rachoch Dios käkitala u tzijol chbꞌil taq kibꞌ, käkibꞌij: ¿Jas käbꞌij alaq? ¿A 
käpe riꞌ pa we nimaqꞌij o man käpe taj? —kechaꞌ.

57 Ri tataꞌibꞌ fariseos, xuqujeꞌ ri ki nimaqil ri sacerdotes, ki yoꞌm 
taqanik chi we kꞌo jun winaq retam jawijeꞌ kꞌo wi ri Jesús, chubꞌij waꞌ 
chke rech kekowinik kekichapa loq.

Jun ixoq kuqꞌij kꞌokꞌalaj kunabꞌal chrij ri raqan ri Jesús

12  1 Waqibꞌ qꞌij kraj na che ri nimaqꞌij Pascua aretaq ri Jesús xeꞌ pa 
Betania, ri tinimit ri jeqel wi ri tat Lázaro ri xkꞌastajisax rumal 

ri Jesús chkixol ri käminaqibꞌ. 2 Chilaꞌ kꞌut xkaꞌn u bꞌanik jun wiꞌm re 
bꞌenaq qꞌij chuyaꞌik u qꞌij ri Jesús. Ri nan Marta tajin kukoj ri wa puwiꞌ ri 
mesa, are kꞌu ri tat Lázaro jun ri areꞌ tꞌuyul chiꞌ ri mesa rukꞌ ri Jesús. 3 Te 
riꞌ xpe ri nan María rukꞌam nikꞌiaj litro kꞌokꞌalaj kunabꞌal re qas nardo. o 
Sibꞌalaj kꞌu paqal rajil waꞌ we kunabꞌal riꞌ. Xuqꞌij chrij ri raqan ri Jesús, 
te kꞌu riꞌ xusuꞌ rukꞌ ru wiꞌ. Ronojel kꞌu ru pam ri ja xnoj che ru kꞌokꞌal ri 
kunabꞌal. 4 Te riꞌ jun chke ru tijoxelabꞌ ri Jesús, ri jun ri käjachow na, ri 
Judas Iscariote ru kꞌojol ri tat Simón, xubꞌij: 5 ¿Jas che man xkꞌiyix ta waꞌ 
we kꞌokꞌalaj kunabꞌal riꞌ che oxibꞌ cientos quetzales, xyiꞌ ta kꞌu ri puaq 
chke ri mebꞌaꞌibꞌ? —xchaꞌ.

6 Man qas tzij tä kꞌut chi ri tat Judas xa kutoqꞌobꞌisaj ki wäch ri 
mebꞌaꞌibꞌ chi jeꞌ xubꞌij waꞌ, xane rumal chi are jun elaqꞌom. Pu qꞌabꞌ kꞌu 
ri areꞌ kꞌo wi ri kꞌolibꞌal puaq. Xa je riꞌ xkowinik xrelaqꞌaj ri puaq ri kꞌo 
rukꞌ. 7 Te riꞌ xubꞌij ri Jesús che: ¡Mabꞌan waꞌ che ri ixoq! U kꞌolom kꞌu bꞌi ri 
kꞌokꞌalaj kunabꞌal riꞌ kꞌä mäjoq kinmuqik. 8 Amaqꞌel kꞌut e kꞌo ri mebꞌaꞌibꞌ 
iwukꞌ, are kꞌu ri in man in kꞌo tä iwukꞌ amaqꞌel ronojel qꞌij, —xcha chke.

Käkitzijobꞌela kibꞌ ri ki nimaqil ri winaq aj Israel 
jas käkaꞌn chukämisaxik ri tat Lázaro

9 E kꞌia kꞌu chke ri winaq aj Israel xkito chi ri Jesús kꞌo pa ri alaj 
tinimit Betania, xebꞌeꞌ kꞌu jelaꞌ man xuwi tä che rilik ri Jesús, xane 
xuqujeꞌ che rilik ri tat Lázaro ri xkꞌastajisax rumal ri Jesús chkixol ri 
käminaqibꞌ. 10 Are kꞌu ri ki nimaqil sacerdotes xjunamataj ri ki chomanik 
chukämisaxik ri tat Lázaro xuqujeꞌ. 11 Rumal kꞌu rech ri areꞌ e kꞌia chke 
ri winaq aj Israel tajin käkitas kibꞌ chkij ri ki nimaqil sacerdotes rech 
kekojon che ri Jesús.

Kok ri Jesús pa ri tinimit Jerusalén
12 E kꞌia winaq e bꞌenaq pa ri tinimit Jerusalén che ri nimaqꞌij Pascua. 

Chukabꞌ qꞌij xkito chi ri Jesús kopan na pa ri tinimit. 13 Te riꞌ xkijol u xaq 
taq palmas, xkikꞌam bꞌik, xebꞌeꞌ kꞌu chukꞌulaxik ri Jesús. Ko xechꞌawik, 
xkibꞌij: ¡Chnimarisax u qꞌij ri Dios! ¡Utz re ri petinaq pa ru bꞌiꞌ ri Qajaw 
Dios! ¡Tewchital bꞌaꞌ ri nim taqanel pa ki wiꞌ ri winaq aj Israel! —xechaꞌ.

14 Ri Jesús xuriq jun burro, xkiejen kꞌu chrij, jas ri kubꞌij ru Loqꞌ Pixabꞌ 
ri Dios ri Tzꞌibꞌtalik:
 15 Mixej iwibꞌ, winaq aj Sión.

¡Chiwilampeꞌ! Petinaq ri Jun
ri kätaqan na pi wiꞌ,

kiejeninaq chrij jun burro,
—kächaꞌ.

16 Pa taq ri qꞌij riꞌ ru tijoxelabꞌ ri Jesús man xkichꞌobꞌ tä ri tajin 
käbꞌantajik. Te kꞌu riꞌ aretaq xnimarisax u qꞌij ri Jesús, xnaꞌtaj chke chi 
ronojel waꞌ ri kilom are tzꞌibꞌtal loq chrij ri Areꞌ, ronojel kꞌut bꞌantajinaq.

17 Ri winaq ri e kꞌo rukꞌ ri Jesús aretaq xusikꞌij loq ri tat Lázaro pa ri muqubꞌal, 
xukꞌastajisaj kꞌu chkixol ri käminaqibꞌ, xkitzijoj waꞌ ri xkilo. 18 Rumal riꞌ ri winaq 
xebꞌel loq chukꞌulaxik ri Jesús, rumal chi xketamaj we kajmabꞌal etal riꞌ ri 
xubꞌano. 19 Are kꞌu ri tataꞌibꞌ fariseos xkibꞌij chbꞌil taq kibꞌ: Kil bꞌaꞌ alaq chi man kꞌo 
tä jas kujkowin chubꞌanik. ¡Chilampe alaq! Konojel ri winaq kebꞌeꞌ rukꞌ, —xechaꞌ.

Jujun winaq aj Grecia ketzukun che ri Jesús
20 Chkixol ri winaq ri e bꞌenaq pa ri tinimit Jerusalén che qꞌijilanik pa 

ri nimaqꞌij, e kꞌo jujun winaq aj Grecia. 21 We winaq riꞌ xeopan rukꞌ ri tat 
Felipe ri aj Betsaida re Galilea, xkibꞌochiꞌj, xkibꞌij che: Tat, käqaj käqil u 
wäch ri Jesús, —xecha che.

22 Ri tat Felipe xeꞌk, xubꞌij che ri tat Andrés. Te kꞌu riꞌ ri kiebꞌ chik xebꞌeꞌk, 
xeꞌkibꞌij che ri Jesús. 23 Te riꞌ ri Jesús xubꞌij chke: Xuriq ri qꞌij ri känimarisax nu 
qꞌij in, in riꞌ ri Ralkꞌual ri Dios ri Qas Winaq. 24 Qas tzij kinbꞌij chiwe, chi we man 
käqaj ri jun u waqꞌäch triko pa ri ulew rech käqꞌayik, tajin wi riꞌ xaq jun u waqꞌäch 
triko. We kꞌu käqꞌayik, kätux na riꞌ, kuya kꞌu na kꞌia u wäch. 25 Apachin ta ne ri 
loqꞌ käril wi ru kꞌaslemal, käkäm na waꞌ ri winaq riꞌ, kutzaq na ronojel. Apachin 
kꞌu ri man loqꞌ taj käril wi ru kꞌaslemal cho we uwächulew, kutoꞌ na u wiꞌ riꞌ, kuriq 
kꞌu na ri kꞌaslemal ri man kꞌo tä u kꞌisik. 26 We kꞌo jun ri kraj käpatänin chwe, 
chpet wukꞌ. Jawijeꞌ kꞌu ri kinkꞌoji wi, chilaꞌ xuqujeꞌ käkꞌoji wi na ri patänil we. We 
kꞌo jun ri käpatänin chwe, käyiꞌ na u qꞌij rumal ri nu Tat, —xcha chke.

Ri Jesús kutzijoj chi käkäm na
27 Sibꞌalaj kꞌäx kinnaꞌ pa wanimaꞌ kämik. ¿Jas ta kꞌu lo ri kinbꞌij na? ¿A 

kinbꞌij ta kꞌut: “Tat, chintoꞌ la chuwäch ri käpe na pa nu wiꞌ kämik”? Are 

kꞌu waꞌ nu patän in petinaq, —xcha ri Jesús. 28 Tat, nimarisaj bꞌaꞌ la u qꞌij 
ri bꞌiꞌ la, —xchaꞌ.

Te kꞌu riꞌ kꞌo Jun ri xchꞌaw loq chikaj ri xubꞌij: Nu nimarisam u qꞌij, 
kinnimarisaj kꞌu na u qꞌij jumul chik, —xchaꞌ.

29 Are kꞌu ri winaq ri e kꞌo chilaꞌ ri tajin ketatabꞌenik xkibꞌij chi are 
jun kiäqulja ri xtatajik. Nikꞌiaj chik xkibꞌij: Are jun ángel ri xchꞌaw rukꞌ, 
—xechaꞌ.

30 Te riꞌ ri Jesús xubꞌij chke: Man rumal tä wech in xtatajik chi kꞌo Jun 
ri xchꞌaw loq chikaj, xane rumal iwech ix. 31 Kämik waꞌ ri qꞌij ri käqꞌat tzij 
puwiꞌ we uwächulew riꞌ. Kämik ri qꞌij ri käpaqchix apan ri jun ri kätaqan 
puwiꞌ we uwächulew. 32 Aretaq kꞌut ri in kinwalijisax chikaj, konojel 
kekaꞌy na chwe, sibꞌalaj käkikajmaj kꞌu na nu wäch, —xcha ri Jesús chke.

33 Xubꞌij waꞌ we tzij riꞌ chuqꞌalajisaxik jas u wäch kämikal kuriq na. 
34 Xechꞌaw kꞌu ri winaq, xkibꞌij che: Ri uj qa tom u sikꞌixik pa taq ri qa 
wuj re ri Pixabꞌ chi ri Cristo käkꞌasi na pa taq ri qꞌij ri junabꞌ ri kepetik. 
¿Jas kꞌu che käbꞌij la chi ri Ralkꞌual ri Dios ri Qas Winaq käwalijisax na 
chikaj? ¿Jachin chi kꞌu riꞌ ri Ralkꞌual ri Dios ri Qas Winaq? —xecha che.

35 Te riꞌ ri Jesús xubꞌij chke: Kämik riꞌ kꞌä kꞌo na ri saqil iwukꞌ, xa kꞌu 
kiebꞌ oxibꞌ qꞌij chik kꞌolik. Chixbꞌin bꞌaꞌ chanim ri kꞌä kꞌo ri saqil iwukꞌ, 
rech man kixkanaj tä kan pa qꞌequm. Jachin kꞌu ri käbꞌin pa qꞌequm, man 
kuchꞌobꞌ tä riꞌ jawijeꞌ ri keꞌ wi. 36 Chixkojon che ri saqil kämik, ri kꞌä kꞌo 
na ri saqil iwukꞌ. Je riꞌ rech ri ix, ix winaq chik rech ri saqil, —xcha ri 
Jesús chke.

Xuwi xbꞌitaj waꞌ we tzij riꞌ rumal ri Jesús, xeꞌ ri Areꞌ, xukꞌuꞌ ribꞌ 
chkiwäch.

Ri winaq aj Israel man kekojon tä che ri Jesús
37 Ri Jesús, pune xubꞌan kꞌia kajmabꞌal taq etal chkiwäch ri winaq aj 

Israel, ri e areꞌ man xekojon tä che. 38 Rajwaxik kꞌut chi käbꞌantaj na waꞌ 
jas ri u tzꞌibꞌam kan ri qa mam Isaías ri qꞌalajisal re ru Loqꞌ Pixabꞌ ri Dios 
ri kubꞌij:

Qajaw Dios, ¿jachin ta lo ri kojoninaq
che ru Loqꞌ Pixabꞌ ri Dios ri qa bꞌim?

¿Jachin ta lo chuwäch u kꞌutum wi
ri Qajaw Dios ru chuqꞌabꞌ?

—kächa riꞌ. 39 Rumal riꞌ man xekowin taj xekojonik, rumal chi xuqujeꞌ 
xutzꞌibꞌaj kan ri qa mam Isaías:
 40 Ri Dios xubꞌan moy chke, xuqujeꞌ

xubꞌano chi xeabꞌajir ri kanimaꞌ,
rech man käkil tä rukꞌ ri ki waqꞌäch,
man käkichꞌobꞌ tä rukꞌ ri ki chomabꞌal,
man ketzelej tä kꞌu wukꞌ in

rech kekunatajik, —kächa ri Dios,
—kächaꞌ. 41 Ri qa mam Isaías xubꞌij waꞌ we tzij riꞌ rumal chi ri areꞌ xrilo 
xnimarisax u qꞌij ri Jesús, xchꞌaw kꞌu chrij.

42 Pune je riꞌ, e kꞌia chke ri winaq aj Israel xekojon na che ri Jesús, 
xuqujeꞌ ne jujun chke ri nimaq ki bꞌanik. Man xkiqꞌalajisaj tä kꞌu kibꞌ 
chkiwäch ri winaq rumal chi xkixej kibꞌ chkiwäch ri tataꞌibꞌ fariseos, 
rech man keesax tä bꞌi pa ri rachoch Dios. 43 Ri e areꞌ kꞌut are utz xkil na 
chi käyiꞌ ki qꞌij kumal ri winaq chuwäch ri käyiꞌ ki qꞌij rumal ri Dios.

Ru tzij ri Jesús are käqꞌatow na tzij pa ki wiꞌ ri winaq
44 Ri Jesús sibꞌalaj ko xchꞌawik, xubꞌij: Jachin ri käkojon chwe in, 

man xuwi tä chwe in käkojon wi, xane xuqujeꞌ käkojon riꞌ che ri qa Tat 
ri xintaqow loq. 45 Jachin kꞌu ri kinril in, käril riꞌ xuqujeꞌ ri xintaqow 
loq. 46 In riꞌ ri kinya saqil, in petinaq cho ruwächulew rech jachin taq ri 
kekojon chwe, man kekanaj tä kan pa ri qꞌequm. 47 Jachin kꞌu ri kuta ri 
nu tzij, te kꞌu riꞌ man kunimaj taj, man in tä riꞌ ri kinqꞌatow tzij puwiꞌ chi 
käkꞌäjisax u wäch. Je riꞌ, rumal chi ri in man in petinaq tä chuqꞌatik tzij 
pa ki wiꞌ ri winaq ajuwächulew, xane in petinaq che ki toꞌik. 48 Jachin ri 
xa käretzelaj nu wäch, man kunimaj tä kꞌu ri nu tzij, kꞌo ri käqꞌatow na 
tzij puwiꞌ chi käkꞌäjisax u wäch. Ri tzij ri nu bꞌim e are riꞌ ri keqꞌatow na 
tzij puwiꞌ pa ri kꞌisbꞌal qꞌij. 49 Man xaq tä kꞌu pa we wi in kinchꞌawik. Ri 
qa Tat ri xintaqow loq, are ri Areꞌ u bꞌim chwe jachike ri kinbꞌij xuqujeꞌ 
jachike ri kinkꞌutu. 50 Wetam kꞌut chi ru taqanik ri nu Tat are re kꞌaslemal 
ri man kꞌo tä u kꞌisik. Xa je riꞌ, ri kinbꞌij, are kinbꞌij jas ri in taqom wi 
rumal ri qa Tat.

Ri Jesús kuchꞌaj ri kaqan ru tijoxelabꞌ

13  1 Xa kꞌu jun qꞌij chik kraj che ri nimaqꞌij, Pascua u bꞌiꞌ. Retam 
chi kꞌu ri Jesús chi xuriq ri qꞌij ri kuya na kan ruwächulew, 

kätzelej kꞌu rukꞌ ru Tat. Ri Areꞌ amaqꞌel ronojel qꞌij sibꞌalaj loqꞌ xeril wi ru 
tijoxelabꞌ cho ruwächulew. Pa ri qꞌij riꞌ tajin kukꞌut chkiwäch chi sibꞌalaj 
loqꞌ kerilo, chi man kꞌo tä u kꞌisik ri ki loqꞌal chuwäch.

2 Tajin käkaꞌn ri wiꞌm re bꞌenaq qꞌij. Ri Itzel kꞌut u yoꞌm chi pa ranimaꞌ 
ri tat Judas Iscariote ru kꞌojol ri tat Simón chi pa ri aqꞌabꞌ riꞌ kujach na 
ri Jesús. 3 Retam kꞌu ri Jesús chi ronojel taqanik yoꞌm pu qꞌabꞌ rumal ru 
Tat. Retam chi rukꞌ ri Dios petinaq wi ri Areꞌ, xuqujeꞌ chi rukꞌ ri Dios 
kätzelej wi. 4 Xwalij kꞌu ri Jesús chiꞌ ri mesa, xresaj ru qꞌuꞌ, xukꞌam jun 
toalla, xuxim kꞌu waꞌ xeꞌ ru pam. 5 Te riꞌ xuya joron pa jun palangana, 
xuchap u chꞌajik kaqan ru tijoxelabꞌ, xusuꞌ kꞌu rukꞌ ri toalla ri ximital xeꞌ 
ru pam.

6 Aretaq kraj kuchꞌaj raqan ri tat Pedro, ri areꞌ xubꞌij che ri Jesús: 
Wajaw, ¿a kächꞌaj kꞌu la ri waqan in? —xcha che. 

p 13:23 Pa ri wuj riꞌ ri xtzꞌibꞌax rumal ri San Juan, aretaq ri Juan kächꞌaw chrij chbꞌil ribꞌ, 
amaqꞌel kubꞌij chi are “ri tijoxel ri sibꞌalaj loqꞌ kil wi rumal ri Jesús” o “ri sibꞌalaj loqꞌ 
chuwäch”. 

7 Ri Jesús xchꞌawik, xubꞌij che: Kämik riꞌ man kachꞌobꞌ taj jas ri tajin 
kinbꞌano, kꞌä teꞌ bꞌaꞌ pa jun qꞌij chik kachꞌobꞌ na, —xcha che.

8 Are kꞌu ri tat Pedro xubꞌij che: Ri in, man kꞌo tä jumul kinya che la chi 
kächꞌaj la ri waqan in, —xcha che.

Ri Jesús xubꞌij che: We man kinchꞌaj tä ri awaqan, man kuyaꞌ taj 
katkꞌoji wukꞌ, —xcha che.

9 Ri tat Simón Pedro xubꞌij che: Wajaw, man xuwi tä bꞌaꞌ ri waqan, xane 
chꞌaja la ri nu qꞌabꞌ xuqujeꞌ ri nu jolom, —xcha che.

10 Are kꞌu ri Jesús xubꞌij che: Jachin ri teꞌ xtoꞌtaj che ri atinem man rajwaxik 
tä chik kuchꞌaj ribꞌ, xane xaq xuwi chi ri raqan, rumal chi ronojel ru cuerpo 
chꞌajchꞌoj chik. Ri ix, ix chꞌajchꞌoj chik, pune man iwonojel taj, —xcha che.

11 Ri Jesús ya retam chik jachin ri käjachow na. Rumal riꞌ xubꞌij: “Man 
iwonojel tä ri ix, ix chꞌajchꞌoj,” —xcha chke.

12 Aretaq ri Jesús xtoꞌtaj chuchꞌajik ri kaqan ru tijoxelabꞌ, xukꞌam ru qꞌuꞌ, 
xukoj chrij, xtꞌuyi chi kꞌu jumul chiꞌ ri mesa. Xubꞌij kꞌu chke: ¿A kichꞌobꞌo 
jas kel kubꞌij waꞌ ri xinbꞌan chiwe? —xcha chke. 13 Ri ix kibꞌij Qajtij, xuqujeꞌ 
Qajaw, —kixcha chwe. Qas tzij ri kibꞌij, rumal chi in kꞌu riꞌ. 14 We in, ri in 
Iwajtij, ri in Iwajaw nu chꞌajom ri iwaqan, ri ix xuqujeꞌ rajwaxik bꞌaꞌ kichꞌaj ri 
iwaqan chbꞌil taq iwibꞌ. 15 Ri in nu yoꞌm jun kꞌutbꞌal chiwäch rech ri ix xuqujeꞌ 
jeꞌ kibꞌano jas ri nu bꞌanom in chiwe. 16 Qas tzij kinbꞌij chiwe chi man kꞌo tä 
jun patäninel ri nim na u bꞌanik chuwäch ru patrón, xuqujeꞌ man kꞌo tä jun 
taqoꞌn ri nim na u bꞌanik chuwäch ri taqowinaq bꞌik. 17 We kichꞌobꞌ waꞌ we riꞌ, 
kitaqej kꞌu u bꞌanik, utz kꞌu iwe riꞌ, —xcha chke.

18 Ri tajin kinbꞌij chanim, man kinbꞌij tä waꞌ chiwij iwonojel ri ix. Ri in 
wetam jachin taq ri e chaꞌtal wumal. Rajwaxik kꞌut jeꞌ käbꞌantaj na jas ri kubꞌij 
ru Loqꞌ Pixabꞌ ri Dios ri Tzꞌibꞌtalik: “Ri jun ri käwiꞌ junam wukꞌ u bꞌanom u 
kꞌulel chwe,” —kächa riꞌ. 19 Kinbꞌij waꞌ chiwe chanim kꞌä mäjaꞌ käbꞌantajik, 
rech aretaq käbꞌantaj waꞌ, ri ix kikojo chi In Riꞌ. 20 Qas tzij kinbꞌij chiwe, chi 
jachin ri kukꞌulaj ri kintaq bꞌik, in riꞌ kinukꞌulaj. Jachin kꞌu ri kinukꞌulaj in, 
kukꞌulaj riꞌ ri xintaqow loq, —xcha ri Jesús chke ru tijoxelabꞌ.

Ri Jesús kubꞌij chi käjach na rumal ri tat Judas
21 Aretaq xbꞌitaj waꞌ we tzij riꞌ rumal ri Jesús, sibꞌalaj xunaꞌ kꞌäx pa 

ranimaꞌ. Qas chi saqil xubꞌij chkiwäch ru tijoxelabꞌ: Qas tzij kinbꞌij chiwe 
chi jun chiwe are kinjachow na, —xcha chke.

22 Te riꞌ ri tijoxelabꞌ xkichap u kaꞌyexik kibꞌ ri jun rukꞌ ri jun chik, man 
xkichꞌobꞌ tä kꞌu jachin ri tajin kubꞌij ri Jesús. 23 Jun chke ru tijoxelabꞌ ri Jesús, 
ri jun ri sibꞌalaj loqꞌ chuwäch p tajin käwiꞌ chuxkut chiꞌ ri mesa. 24 Ri tat Simón 

Pedro xubꞌij che rareꞌ pa memal chi kutaꞌ che ri Jesús jachin ri tajin kubꞌij. 25 Te 
riꞌ ri areꞌ xqebꞌ rukꞌ ri Jesús, xutaꞌ che: Wajaw, ¿jachin riꞌ ri käbꞌij la? —xcha che.

26 Xchꞌaw kꞌu ri Jesús, xubꞌij che: Kinrubꞌ na jun chꞌäqap kaxlan wa. 
Jachin kꞌu che ri kinya wi waꞌ, are ri areꞌ, —xcha che.

Xurubꞌ kꞌu ri chꞌäqap kaxlan wa, xuya che ri tat Judas Iscariote, u kꞌojol 
ri tat Simón. 27 Xuwi xkꞌamtaj ri chꞌäqap kaxlan wa rumal ri tat Judas, 
xok ri Satanás pa ranimaꞌ. Xubꞌij kꞌu ri Jesús che: Ri kachomaj kabꞌano, 
chabꞌana waꞌ chanim, —xcha che.

28 Man kꞌo tä kꞌu jun chke ri tajin kewiꞌ chiꞌ ri mesa ri xuchꞌobꞌo jas che 
ri Jesús xubꞌij waꞌ we tzij riꞌ che. 29 Ketam kꞌut chi ri tat Judas pu qꞌabꞌ kꞌo 
wi ri kꞌolibꞌal puaq, rumal riꞌ jujun xkichomaj chi ri Jesús are tajin kubꞌij 
che chi kuloqꞌ ri rajwaxik chke che ri nimaqꞌij o kuya jubꞌiqꞌ puaq che ki 
toꞌik ri mebꞌaꞌibꞌ. 30 Xuwi kꞌu xkꞌamtaj ri chꞌäqap kaxlan wa rumal ri tat 
Judas, xel bꞌi ri areꞌ. Chaqꞌabꞌ chi kꞌu riꞌ.

Ri kꞌakꞌ taqanik ri xuya ri Jesús
31 Aretaq elinaq chi bꞌi ri tat Judas, xubꞌij ri Jesús: Kämik käqꞌalajin na chi 

qas nim nu qꞌij in, in riꞌ ri Ralkꞌual ri Dios ri Qas Winaq. Rumal kꞌu wech in 
känimarisax na u qꞌij ri Dios. 32 We rumal wech in, in riꞌ ri Ralkꞌual ri Dios ri 
Qas Winaq, känimarisax na u qꞌij ri Dios, xuqujeꞌ ri Dios kunimarisaj na nu qꞌij 
in. Chanim kꞌut kubꞌan na waꞌ. 33 Ix riꞌ, ix jeꞌ ta ne alaj taq walkꞌual, man naj tä 
chik in kꞌo iwukꞌ. Ri ix kinitzukuj na. Jas kꞌu ri xinbꞌij chke ri winaq aj Israel, 
jeꞌ xuqujeꞌ kinbꞌij chiwe ix: Man kixkowin taj kixeꞌ chilaꞌ jawijeꞌ ri kineꞌ wi in. 
34 Kinya kꞌu kan we kꞌakꞌ taqanik riꞌ chiwe: Chiwaj iwibꞌ chbꞌil taq iwibꞌ. Jeꞌ jas 
ri in kixwaj, jeꞌ bꞌaꞌ chibꞌana ix, chiwaj iwibꞌ chbꞌil taq iwibꞌ. 35 We kiwaj iwibꞌ 
chbꞌil taq iwibꞌ, konojel ri winaq käketamaj na chi ri ix, ix nu tijoxelabꞌ, —xcha 
ri Jesús chke.

Ri Jesús kutzijoj apanoq chi ri tat Pedro kubꞌij na chi man retam tä u wäch
36 Ri tat Simón Pedro xutaꞌ che ri Jesús: Qajaw, ¿jawijeꞌ keꞌ wi la? —xcha che.
Ri Jesús xchꞌawik, xubꞌij che: Jawijeꞌ ri kineꞌ wi, ri at man katkowin taj 

kateꞌ wukꞌ kämik. Kꞌä te kꞌu riꞌ kateꞌ na wukꞌ, —xcha che.
37 Xubꞌij kꞌu ri tat Pedro che: Wajaw, ¿jas che man kinkowin taj kineꞌ 

ukꞌ la kämik? Ri in kinya nu tzij chi kinkäm rumal ech la, —xcha che.
38 Ri Jesús xchꞌawik, xubꞌij che: ¿A qas tzij kaya a tzij chi katkäm rumal 

wech in? —xcha che. Qas tzij kinbꞌij chawe chi kabꞌij na oxmul chi man 
awetam tä nu wäch mäjoq koqꞌ ri amaꞌ äkꞌ, —xcha che.

Waral käqil wi chi ri Jesús are jeꞌ jas jun bꞌe 
ri kopan rukꞌ ri qa Tat chilaꞌ chikaj

14  1 Xaq mäqꞌoxow iwanimaꞌ. Chikuꞌbꞌa i kꞌux chrij ri Dios, xuqujeꞌ 
chikuꞌbꞌa i kꞌux chwij in. 2 Cho rachoch ri nu Tat kꞌo kꞌia ri jeꞌl 

q 14:6 Ri tzij pa griego are waꞌ: “In riꞌ ri bꞌe, in riꞌ ri qas tzij, in riꞌ ri kꞌaslemal”. 

taq ja ri kuyaꞌ kixkꞌoji wi. We ta mat je riꞌ, nu bꞌim ta riꞌ chiwe. Kineꞌ 
bꞌaꞌ, kinbꞌana u bꞌanik jun ja ri kuyaꞌ kixkꞌoji wi. 3 Aretaq in bꞌenaq chik, 
bꞌantajinaq chi u bꞌanik ri ja ri kixkꞌoji wi, kinpe chi na che i kꞌamik bꞌi 
wukꞌ rech ri ix kixekꞌol chilaꞌ jawijeꞌ ri in kꞌo wi. 4 Ri ix iwetam jawijeꞌ 
ri kineꞌ wi, xuqujeꞌ iwetam ri bꞌe ri kopan chilaꞌ, —xcha ri Jesús chke ru 
tijoxelabꞌ.

5 Ri tat Tomás xubꞌij che: Qajaw, man qetam taj jawijeꞌ ri keꞌ wi la. ¿Jas 
ta kꞌu käqaꞌn che retamaxik ri bꞌe? —xcha che.

6 Ri Jesús xchꞌawik, xubꞌij che: In riꞌ kinkꞌut ri bꞌe, ri in kinkꞌut ri qas 
tzij, xuqujeꞌ ri in kinya na ri kꞌaslemal. q Xaq xuwi rumal wech in jun 
winaq käkowinik kopan rukꞌ ri qa Tat. 7 We ta ri ix qas iwetam nu wäch, 
iwetam ta u wäch riꞌ ri nu Tat xuqujeꞌ. Iwetam chi kꞌu u wäch riꞌ kämik 
rumal chi amaqꞌel tajin kiwil u wäch ri Areꞌ, —xcha che ri tat Tomás.

8 Te riꞌ xubꞌij ri tat Felipe che: Qajaw, kꞌutu bꞌaꞌ la ri qa Tat chqawäch, 
xuwi waꞌ rajwaxik chqe, —xcha che.

9 Ri Jesús xchꞌawik, xubꞌij che: Felipe, ojer chi riꞌ in kꞌo iwukꞌ, ¿te kꞌu 
riꞌ man awetam tä nu wäch? Jachin ri rilom nu wäch in, rilom u wäch 
riꞌ ri nu Tat. ¿Jas che kataꞌ chwe chi kinkꞌut ri qa Tat chiwäch? 10 ¿A mat 
kikojo chi ri in, in kꞌo rukꞌ ri qa Tat, xuqujeꞌ chi ri qa Tat kꞌo wukꞌ in? Ri 
tzij ri kinbꞌij chiwe man xaq tä in kinbꞌinik. Ri qa Tat ri käjeqi wukꞌ in, 
are ri Areꞌ ri käbꞌanow ri chak. 11 Chikojoꞌ chi ri in, in kꞌo rukꞌ ri qa Tat, 
xuqujeꞌ chi ri qa Tat, Are kꞌo wukꞌ in. We man je riꞌ, chixkojon bꞌaꞌ chwe 
rumal ri kinbꞌano. 12 Qas tzij kinbꞌij chiwe, chi jachin ri käkojon chwe, 
kubꞌan na re xuqujeꞌ ri kajmabꞌal ri kinbꞌan in. Nimaq taq kajmabꞌal kꞌut 
chuwäch waꞌ kubꞌan na rumal chi ri in kineꞌk jawijeꞌ ri kꞌo wi ri qa Tat. 
13 Ronojel kꞌu ri kitaꞌ che ri qa Tat pa ri nu bꞌiꞌ, ri in kinbꞌan na rech ri in 
u Kꞌojol ri Dios kinqꞌalajisaj chi nim na u qꞌij ri qa Tat. 14 Ri in kinbꞌan na 
apachike ri kitaꞌ chwe pa ri nu bꞌiꞌ.

Ri Jesús kubꞌij chi kutaq na loq ri Loqꞌalaj Espíritu
15 We ri ix qas kiniwaj, kinimaj na riꞌ ri nu taqanik. 16 Ri in kꞌut 

kinbꞌochiꞌj na ri nu Tat chi kutaq loq Jun ri kixutoꞌ, ri kuwalijisaj na 
iwanimaꞌ, rech käkꞌoji iwukꞌ amaqꞌel ronojel qꞌij. 17 Are waꞌ ri Loqꞌalaj 
Espíritu ri kubꞌij ri qas tzij. Ri winaq ajuwächulew man kekowin taj 
käkikꞌamo rumal chi man kilom tä u wäch, xuqujeꞌ man ketam tä u wäch. 
Are kꞌu ri ix iwetam u wäch rumal chi ri Areꞌ kꞌo iwukꞌ, käjeqi kꞌu na 
pa ri iwanimaꞌ amaqꞌel ronojel qꞌij. 18 Man kixinya tä kanoq xaq i tukiel. 
Kintzelej na loq rech kinkꞌoji iwukꞌ. 19 Xaq kiebꞌ oxibꞌ qꞌij chik, ri winaq 
man käkil tä chi na nu wäch. Are kꞌu ri ix, ix kiwil na nu wäch. Ri ix kꞌut 
kixkꞌasi na rumal chi ri in, in kꞌaslik. 20 Pa ri qꞌij riꞌ ri ix kiwetamaj na chi 

ri in, in kꞌo rukꞌ ri nu Tat, xuqujeꞌ chi ri ix, ix kꞌo wukꞌ in. Kiwetamaj na 
chi ri in, in kꞌo iwukꞌ ix. 21 Jachin ri retam ri nu taqanik xuqujeꞌ kunimaj 
waꞌ, kukꞌut riꞌ chi qas tzij kinraj. Loqꞌ kꞌut kil wi na rumal ri nu Tat jachin 
ri kinraj. Ri in xuqujeꞌ loqꞌ kinwil wi, kinkꞌut kꞌu na wibꞌ chuwäch.

22 Ri tat Judas (man are tä ri Judas Iscariote) xutaꞌ che ri Jesús, xubꞌij: 
Qajaw, ¿jas lo waꞌ chi chqawäch uj käkꞌut wi ibꞌ la, man chkiwäch tä kꞌu 
ri winaq ajuwächulew? —xcha che.

23 Ri Jesús xchꞌawik, xubꞌij che: Jachin ri kinraj kunimaj riꞌ ri kinbꞌij. 
Loqꞌ kꞌut kil wi na ri areꞌ rumal ri nu Tat. Ri nu Tat, xuqujeꞌ ri in kujpe 
na, kujjeqiꞌ na rukꞌ. 24 Jachin ri man kinraj taj man kunimaj tä riꞌ ri 
kinbꞌij. Ri tzij ri tajin kitatabꞌej man are tä nu tzij in, xane u tzij ri nu Tat 
ri xintaqow loq.

25 Tajin kinbꞌij ronojel waꞌ we tzij riꞌ chiwe che taq ri qꞌij riꞌ ri kꞌä in 
kꞌo iwukꞌ. 26 Are kꞌu ri Loqꞌalaj Espíritu ri kutaq na loq ri nu Tat pa ri 
nu bꞌiꞌ rech kixutoꞌ, rech kukuꞌbꞌisaj i kꞌux, ri Areꞌ kꞌut kukꞌut na ronojel 
chiwäch. Kunaꞌtaj kꞌu na chiwäch ronojel ri nu bꞌim chiwe.

27 Rukꞌ utzil kixinya kanoq. Kinya chiwe chi kuxlan ri iwanimaꞌ, man 
junam tä kꞌu waꞌ rukꞌ ri käkiya ri winaq ajuwächulew. Mäqꞌoxow bꞌaꞌ 
iwanimaꞌ, mixej kꞌu iwibꞌ. 28 Ri ix xito aretaq xinbꞌij chi kineꞌk, kinpe chi 
kꞌu na jumul chik rech kinkꞌoji iwukꞌ. We ta qas tzij kiniwaj, xixkikot 
ta riꞌ aretaq xinbꞌij chi kineꞌ rukꞌ ri nu Tat. Je riꞌ, rumal chi ri nu Tat 
are nim na u qꞌij chnuwäch in. 29 Kinbꞌij apan waꞌ we riꞌ chiwe kꞌä mäjaꞌ 
käbꞌantajik, rech aretaq käbꞌantaj waꞌ, kixkojon na.

30 Man kꞌo tä chi kꞌia tzij kinbꞌij chiwe. Käpe kꞌu ri jun ri kꞌo u taqanik 
puwiꞌ we uwächulew. Man käkowin tä kꞌu ri areꞌ kätaqan pa nu wiꞌ in. 
31 Rajwaxik wi chi jeꞌ käbꞌantaj na waꞌ, rech ri winaq käketamaj chi 
loqꞌ ri nu Tat chnuwäch, kinbꞌan kꞌut jas ri in u taqom wi. ¡Chixwalijoq! 
Chujel bꞌi waral, —xcha ri Jesús chke ru tijoxelabꞌ.

Waral käqil wi ri kꞌutbꞌal chrij ri juwiꞌ uvas

15  1 In riꞌ ri juwiꞌ uvas, ri qas utzalaj tikoꞌn. Ri nu Tat kꞌut, Are ri 
ajchak ri keilow ri juwiꞌ taq uvas. 2 Konojel ri alaj taq u qꞌabꞌ 

ri juwiꞌ uvas ri man käkiya tä ki wäch keꞌresaj na apanoq. Are kꞌu ri 
käkiya ki wäch kerilo keubꞌan ki bꞌanik rech sibꞌalaj kewächin na. 3 Ri ix 
chꞌajchꞌoj chi ri iwanimaꞌ rumal ri tijonik ri nu yoꞌm chiwe. 4 Chibꞌana 
bꞌaꞌ xa jun wukꞌ in, jas ri in nu bꞌanom xa jun iwukꞌ ix. Jeꞌ jas jun alaj 
u qꞌabꞌ ri juwiꞌ uvas man käkowin taj kuya u wäch xaq u tukiel we man 
tiqil che ri raqan, je riꞌ xuqujeꞌ ri ix, ix jeꞌ jas jun tikoꞌn ri man käwächin 
taj we man kibꞌan xa jun wukꞌ in.

5 In riꞌ ri juwiꞌ uvas. Are kꞌu ri ix, ix ri alaj taq u qꞌabꞌ ri juwiꞌ uvas. 
Jachin ri kubꞌan xa jun wukꞌ in, kinbꞌan kꞌu xa jun in rukꞌ ri areꞌ, are riꞌ 
sibꞌalaj käwächin na. Man kꞌo tä kꞌu jas kixkowin ix chubꞌanik we man in 

kꞌo in iwukꞌ. 6 Jachin ri man kubꞌan tä xa jun wukꞌ in, käkꞌiäq na apanoq, 
kächaqiꞌj kꞌu na jeꞌ jas ru qꞌabꞌ taq ri cheꞌ ri kemolik, keporox pa qꞌaqꞌ.

7 We ri ix xa ix jun wukꞌ in, man käsach tä kꞌu ri nu tijonik chiwe, kuyaꞌ 
kitaꞌ jachike ri kiwaj, käyaꞌtaj kꞌu na waꞌ chiwe. 8 Ri nu Tat känimarisax 
na u qꞌij aretaq ri ix jeꞌ kibꞌan waꞌ jas juwiꞌ uvas ri sibꞌalaj käwächinik. Je 
waꞌ riꞌ qas tzij kixok che nu tijoxelabꞌ. 9 Ri in kixwaj ix jas ri nu Tat kinraj 
in. Chitaqej bꞌaꞌ kiwaj iwibꞌ jas ri nu bꞌanom in chiwe. 10 We kinimaj ri nu 
taqanik, kitaqej na riꞌ kiwaj iwibꞌ jas ri nu bꞌanom in chiwe jeꞌ jas ri in 
kinnimaj ru taqanik ri nu Tat, ri Areꞌ kꞌut tajin wi loqꞌ kinrilo.

11 Jeꞌ kintzijoj waꞌ chiwe rech kixkikot wukꞌ, je kꞌu riꞌ qas käkikot na 
ri iwanimaꞌ. 12 Ri nu taqanik are waꞌ: Chiwaj iwibꞌ chbꞌil taq iwibꞌ, jeꞌ jas 
ri in kixwaj ix. 13 Ri rutzil ranimaꞌ jun winaq ri más nim ri kuyaꞌ käkꞌoji 
pa ranimaꞌ are laꞌ chi kuya riꞌ ru kꞌaslemal che ki kꞌexwäch ri e utz rukꞌ. 
14 Ri ix qas ix utz wukꞌ in we kibꞌano jas ri kixintaq wi. 15 Ya man kinbꞌij 
tä patänil taq we chiwe, rumal chi ri patäninel man retam tä riꞌ jas ri 
kubꞌan ru patrón. Xane kinbꞌij chiwe chi qas ix utz wukꞌ in rumal chi nu 
kꞌutum chiwäch ronojel ri u bꞌim ri nu Tat chwe. 16 Ri ix man xinichaꞌ tä 
in, xane in riꞌ ri xixinchaꞌ ix. Xinya kꞌu pi qꞌabꞌ chi jeꞌ kibꞌano jas juwiꞌ 
uvas ri sibꞌalaj käwächinik. Ri wächinik ri kiya man käsach tä u wäch. Je 
kꞌu riꞌ ri nu Tat kuya na chiwe jachike ri kitaꞌ che pa ri nu bꞌiꞌ. 17 Are bꞌaꞌ 
waꞌ ri kixintaq wi: Chiwaj iwibꞌ chbꞌil taq iwibꞌ ri jun rukꞌ ri jun chik, —
xcha chke.

Ri winaq ajuwächulew käketzelaj u wäch 
ri Jesús xuqujeꞌ ri e rech ri Areꞌ

18 We ri winaq ajuwächulew käketzelaj i wäch, chiwetamaj chi in riꞌ 
xketzelaj nu wäch nabꞌe. 19 We ta ri ix, ix rech ruwächulew, ri winaq 
ajuwächulew kixkaj ta riꞌ, jeꞌ jas ri e areꞌ sibꞌalaj kekaj ri kachiꞌl. Ri 
in kꞌut xixinchaꞌ chkixol ri winaq ajuwächulew, rumal kꞌu riꞌ ri winaq 
ajuwächulew käketzelaj i wäch rumal chi man ix jun tä chi kukꞌ. 
20 Chnaꞌtaj bꞌaꞌ chiwe jas ri xinbꞌij chiwe: “Man kꞌo tä jun patäninel ri 
nim na u bꞌanik chuwäch ru patrón.” We ri in käbꞌan kꞌäx chwe kumal ri 
winaq, ri ix xuqujeꞌ käbꞌan na kꞌäx chiwe kumal. We kꞌu ki nimam ri nu 
tijonik in, xuqujeꞌ käkinimaj na ri i tijonik ix. 21 Ronojel waꞌ we kꞌäx riꞌ 
käbꞌan na chiwe kumal ri winaq rumal wech in, rumal chi man ketam tä 
u wäch ri xintaqow loq.

22 Mat kꞌo ki mak we winaq riꞌ we ta mat xinpe che ki tzijobꞌexik. 
Kämik kꞌut man kuyaꞌ taj käkibꞌij chi man kꞌo tä ki mak. 23 Jachin kꞌu taq 
ri käketzelaj nu wäch in, käketzelaj u wäch riꞌ ri nu Tat xuqujeꞌ. 24 Mat 
kꞌo ki mak riꞌ we ta mat kꞌo ri nu bꞌanom chkixol ri man kꞌo tä chi jun 
bꞌanowinaq. Ri e areꞌ kꞌut kilom ronojel ri nu bꞌanom. Pune je riꞌ käketzelaj 
nu wäch in, xuqujeꞌ käketzelaj u wäch ri nu Tat. 25 Rajwaxik kꞌut chi jeꞌ 

käbꞌantaj na waꞌ rumal chi qas jeꞌ kel na jas ri tzꞌibꞌtal kan pa ri ki Pixabꞌ: 
“Xketzelaj nu wäch, man kꞌo tä kꞌu mak xinbꞌan chkij,” —kächaꞌ.

26 Aretaq kꞌut käpe ri Jun ri kätobꞌan chiwe, ri kuwalijisaj iwanimaꞌ, 
ri Loqꞌalaj Espíritu ri kubꞌij ri qas tzij, ri kintaq na loq aretaq in kꞌo chi 
rukꞌ ri qa Tat, ri Areꞌ kuqꞌalajisaj na ri qas tzij chwij. 27 Ri ix xuqujeꞌ 
kiqꞌalajisaj na ri qas tzij chwij, rumal chi ri ix kꞌolinaq wukꞌ petinaq loq, 
—xcha ri Jesús chke ru tijoxelabꞌ.

16  1 Kinbꞌij waꞌ we tzij riꞌ chiwe rech man kubꞌan tä kiebꞌ i kꞌux, 
kixtzaq kꞌut. 2 Kixesax kꞌu na loq pa taq ri rachoch Dios. Je riꞌ 

chi kopan na ri qꞌij aretaq apachin ri kixkämisanik kuchomaj na chi tajin 
käpatänin che ri Dios. 3 Jeꞌ käkaꞌn na waꞌ rumal chi man kꞌo tä jumul ri 
qas xketamaj u wäch ri nu Tat, man kꞌo tä kꞌu jumul ri xketamaj nu wäch 
in. 4 Kinbꞌij apan ronojel waꞌ chiwe, rech aretaq kuriq ri qꞌij riꞌ, känaꞌtaj 
chiwe chi ri in nu bꞌim chi waꞌ chiwe, —xcha ri Jesús.

Waral käqil wi ri kubꞌan ri Loqꞌalaj Espíritu

Man xinbꞌij tä waꞌ chiwe petinaq loq rumal chi ri in, in kꞌo iwukꞌ. 
5 Kämik kꞌut kineꞌk rech kinekꞌol rukꞌ ri Jun ri xintaqow loq. Man kꞌo tä 
kꞌu jun chiwe kutaꞌ chwe jawijeꞌ ri kineꞌ wi. 6 Xa kꞌu xixbꞌisonik rumal 
chi xinbꞌij waꞌ we tzij riꞌ chiwe. 7 Kinbꞌij kꞌu ri qas tzij chiwe: Are utz na 
chiwe ix chi kineꞌk. We ta kꞌu man kineꞌk, man käpe tä riꞌ ri Jun ri käkꞌoji 
iwukꞌ che i toꞌik, ri kuwalijisaj iwanimaꞌ. We kꞌu kineꞌk, kintaq na loq. 
8 Aretaq käpe ri Areꞌ kuya na pa kanimaꞌ ri winaq chi käkichꞌobꞌo chi kꞌo 
ki mak, chi rajwaxik käkaꞌn ri jikomal pa ri ki kꞌaslemal, xuqujeꞌ chi ri 
Dios kuqꞌat na tzij pa ki wiꞌ. 9 Kꞌo ki mak rumal chi man kekojon tä chwe. 
10 Käketamaj kꞌu na chi rajwaxik u bꞌanik ri jikomal pa ri ki kꞌaslemal 
rumal chi ri in kineꞌ rukꞌ ri nu Tat, ri ix kꞌut man kiwil tä chi na nu wäch. 
11 Käketamaj na chi ri Dios kuqꞌat na tzij pa ki wiꞌ rumal chi ri jun ri 
kätaqan puwiꞌ ruwächulew qꞌatom chi tzij puwiꞌ chi käkꞌäjisax u wäch.

12 Kꞌia na ri kwaj kinbꞌij chiwe, man kixkowin tä kꞌu chuchꞌobꞌik waꞌ 
kämik. 13 Aretaq kꞌut käpe ri Loqꞌalaj Espíritu ri kubꞌij ri qas tzij, kukꞌut 
na ronojel ri qas tzij chiwäch. Man xaq tä kꞌu pa re wi kächꞌawik, xane 
are kubꞌij ronojel ri kuto, kukꞌut kꞌu na chiwäch jas ri käbꞌantaj na. 14 Ri 
Areꞌ kunimarisaj na nu qꞌij in rumal chi kukꞌam na ri wech in, kukꞌut kꞌu 
na waꞌ chiwäch ix. 15 Ronojel ri kꞌo rukꞌ ri nu Tat are wech in xuqujeꞌ. 
Rumal riꞌ xinbꞌij chi ri Loqꞌalaj Espíritu kukꞌam na ri wech in, kukꞌut kꞌu 
na waꞌ chiwäch ix.

Ri bꞌis kujala na pa kikotem
16 Xaq jubꞌiqꞌ chik, te kꞌu riꞌ ri ix man kiwil tä chi na nu wäch. Kꞌä te 

kꞌu riꞌ kiwil chi na jumul nu wäch pa kiebꞌ oxibꞌ qꞌij, rumal chi kineꞌk 
rech kinekꞌol chilaꞌ jawijeꞌ ri kꞌo wi ri qa Tat, —xcha chke ru tijoxelabꞌ.

17 Te riꞌ jujun chke ru tijoxelabꞌ xkitala chbꞌil taq kibꞌ, xkibꞌij: ¿Jas kel 
kubꞌij waꞌ? Kubꞌij chqe chi xaq jubꞌiqꞌ chik, te kꞌu riꞌ man käqil tä chi u 
wäch. Kꞌä te kꞌu käqil chi na u wäch jumul chik pa kiebꞌ oxibꞌ qꞌij rumal 
chi keꞌ jelaꞌ jawijeꞌ ri kꞌo wi ri qa Tat. 18 ¿Jas lo waꞌ ri kraj kubꞌij chi “xaq 
jubꞌiqꞌ chik”? Man käqachꞌobꞌ taj jas ri tajin kubꞌij, —xechaꞌ.

19 Ri Jesús xuchꞌobꞌo chi kꞌo jas ri käkaj käkitaꞌ che, xubꞌij kꞌu chke: Ri 
in xinbꞌij chiwe chi xaq jubꞌiqꞌ chik, te kꞌu riꞌ man kiwil tä chi nu wäch. 
Kꞌä te kꞌu kiwil chi na jumul nu wäch pa kiebꞌ oxibꞌ qꞌij. ¿A are waꞌ ri 
tajin kitala chixol chbꞌil taq iwibꞌ? 20 Qas tzij kinbꞌij chiwe chi ri ix kixoqꞌ 
na, kixbꞌison na, are kꞌu ri winaq ajuwächulew kekikot na. Pune kꞌu je 
riꞌ, chi ri ix kixbꞌison na, ri i bꞌis kujala na pa kikotem. 21 Aretaq käpe 
ri qꞌij ri kil na u wäch ri ral jun ixoq, käbꞌisonik rumal chi xuriq ri qꞌij 
re ri qꞌoxom. Aretaq kꞌut rilom chi u wäch ri ral, man känaꞌtaj tä chi ri 
qꞌoxom che rumal ri kikotemal ri kunaꞌ chi ilom u wäch jun alaj akꞌal cho 
ruwächulew. 22 Je kꞌu riꞌ ri ix, kämik kixbꞌisonik. Ri in kꞌut kinwil chi na i 
wäch jumul chik, te kꞌu riꞌ käkikot kꞌu na ri iwanimaꞌ. Are jun kikotemal 
waꞌ ri man kꞌo tä jun käkowinik kesan chiwe.

23 Pa ri qꞌij riꞌ man kꞌo tä chi jas kitaꞌ na chwe. Qas tzij kinbꞌij chiwe chi 
ri qa Tat kuya na chiwe ronojel ri kitaꞌ che pa ri nu bꞌiꞌ. 24 Kꞌä we kämik 
riꞌ ri ix man kꞌo tä jas ri i tom pa ri nu bꞌiꞌ. Chitaꞌ bꞌaꞌ, käyaꞌtaj kꞌu na 
chiwe rech qas käkikot ri iwanimaꞌ, —xcha chke.

Ri Jesucristo chꞌakaninaq na puwiꞌ ruwächulew
25 Nu bꞌim waꞌ we tzij riꞌ chiwe kukꞌ taq kꞌutbꞌal. Kuriq kꞌu na ri qꞌij 

aretaq man kintzijon tä chi iwukꞌ kukꞌ taq kꞌutbꞌal. Xane chi saqil chik 
kintzijon na iwukꞌ chrij ri qa Tat. 26 Pa ri qꞌij riꞌ kꞌo ri kitaꞌ na che ri Areꞌ 
pa ri nu bꞌiꞌ. Man kinbꞌij tä kꞌu chiwe chi kinbꞌochiꞌj ri nu Tat pi wiꞌ. 27 Je 
riꞌ, rumal chi ri ix, ix loqꞌ chuwäch ri nu Tat. Ix loqꞌ chuwäch rumal chi ri 
in, in loqꞌ chiwäch ix, kikoj kꞌut chi rukꞌ ri Dios in petinaq wi. 28 Xinel loq 
rukꞌ ri qa Tat rech kinpe waral cho we uwächulew, kämik chi kꞌut tajin 
kinya kan ruwächulew rech kintzelej rukꞌ ri qa Tat, —xcha ri Jesús chke.

29 Te riꞌ xkibꞌij ru tijoxelabꞌ ri Jesús: Kämik qas chi saqil tajin kätzijon 
la, man tajin tä käkoj la kꞌutbꞌal. 30 Kämik qetam chik chi etam la ronojel. 
Man rajwaxik taj chi kꞌo jun kꞌo jas kutaꞌ che la. Rumal riꞌ käqakojo chi 
rukꞌ ri Dios petinaq wi la, —xecha che.

31 Ri Jesús xchꞌawik, xubꞌij chke: ¿A tzij riꞌ chi kämik qas kixkojonik? 
—kächaꞌ. 32 Petinaq kꞌu ri qꞌij, kämik kꞌu riꞌ aretaq ri ix kixjabꞌun na. 
Chijujunal kitzukuj na jawijeꞌ kixeꞌ wi, kiniya kꞌu na kan nu tukiel. 
Man kinkanaj tä kꞌu na kan nu tukiel rumal chi ri qa Tat are kꞌo wukꞌ. 
33 Kinbꞌij waꞌ we tzij riꞌ chiwe rech kuxlan ri iwanimaꞌ rumal chi xa ix 
jun wukꞌ. Cho ruwächulew kiriq na kꞌäx. ¡Mixej bꞌaꞌ iwibꞌ! Ri in kꞌut, in 
chꞌakaninaq puwiꞌ ruwächulew.

SAN JUAN 16

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



241

Ri Jesús kubꞌan orar pa ki wiꞌ ru tijoxelabꞌ

17  1 Aretaq xbꞌitaj waꞌ we tzij riꞌ rumal ri Jesús, xkaꞌy chikaj, xubꞌij: 
Tat, xuriq ri qꞌij. Nimarisaj bꞌaꞌ la u qꞌij ri Kꞌojol la, rech xuqujeꞌ 

ri Kꞌojol la kunimarisaj ri qꞌij la. 2 Yoꞌm kꞌu la taqanik pu qꞌabꞌ ri Kꞌojol la 
pa ki wiꞌ konojel winaq rech kuya ri kꞌaslemal ri man kꞌo tä u kꞌisik chke 
ri xeya la che. 3 Ri kꞌaslemal ri man kꞌo tä u kꞌisik are waꞌ chi käketamaj 
wäch la chi xuwi ri lal, lal qas Dios, xuqujeꞌ chi käketamaj u wäch ri 
Jesucristo ri xtaq la loq.

4 Ri in, nu nimarisam qꞌij la waral cho ruwächulew xuqujeꞌ nu 
kꞌisom u bꞌanik ri xintaq la chubꞌanik. 5 Kämik kꞌut, Tat, ya la chwe chi 
känimarisax nu qꞌij ukꞌ la jas ri nu bꞌanom nabꞌe aretaq mäjoq xbꞌan 
ruwächulew.

6 Ri winaq ri xechaꞌ la chkixol ri winaq cho ruwächulew rech keya la 
chwe, nu bꞌim chke jachin ri lal. E ech la waꞌ, xeya kꞌu la chwe. Ri e areꞌ 
kꞌut ki nimam ri tzij la. 7 Kämik ri e areꞌ ketam chi ronojel ri xya la chwe 
ukꞌ la petinaq wi. 8 Nu yoꞌm kꞌu ri tzij la chke ri xya la chwe, xkikoj kꞌu 
pa kanimaꞌ. Xkichꞌobꞌo chi qas tzij ukꞌ la in petinaq wi, xuqujeꞌ xkikojo 
chi ri lal xintaqow la loq.

9 Kinbꞌochiꞌn che la pa ki wiꞌ. Man kinbꞌochiꞌn tä che la pa ki wiꞌ ri 
winaq ajuwächulew, xane pa ki wiꞌ ri winaq ri xeya la chwe, rumal chi e 
ech la waꞌ. 10 Ronojel ri wech in ech la waꞌ, are kꞌu ri ech la wech in waꞌ. 
Kumal kꞌu ri e areꞌ käqꞌalajinik chi sibꞌalaj nim na nu qꞌij.

11 Ri in man kinkanaj tä chik cho ruwächulew. Ri e areꞌ kꞌut kekanaj 
na kan cho ruwächulew. Ri in kineꞌk rech kinkꞌoji ukꞌ la. Loqꞌalaj qa Tat, 
chechajij bꞌaꞌ la rukꞌ ri chuqꞌabꞌ la ri winaq ri xeya la chwe, rech qas 
käkaꞌn xa jun, jas ri in, ri lal xa uj jun. 12 Aretaq xinkꞌoji kukꞌ ri e areꞌ 
waral cho we uwächulew, xeinchajij xuqujeꞌ xeintoꞌ rukꞌ ri chuqꞌabꞌ la 
konojel ri xeya la chwe. Man kꞌo tä jun chke ri xsachik, xane xaq xuwi 
ri jun ri yoꞌm chrij chi käsachik rech jeꞌ käbꞌantajik jas ri kubꞌij ri Loqꞌ 
Pixabꞌ la ri Tzꞌibꞌtalik.

13 Kämik kꞌut kineꞌ chilaꞌ jawijeꞌ ri kꞌo wi la. Che kꞌu we chanim riꞌ ri in kꞌo 
na cho ruwächulew, kinbꞌij kan waꞌ we tzij riꞌ chke rech ri e areꞌ qas käkinaꞌ 
pa kanimaꞌ ri kikotemal ri kinnaꞌ in pa ri wanimaꞌ. 14 Nu yoꞌm ri tzij la chke. 
Ketzelax kꞌu ki wäch ri e areꞌ kumal ri winaq ajuwächulew, rumal chi ri 
e areꞌ man e rech tä ruwächulew jeꞌ jas ri in man in rech tä ruwächulew. 
15 Man kintaꞌ tä che la chi keesaj la bꞌi cho ruwächulew, xane kinbꞌochiꞌn che 
la chi ketoꞌ la chuwäch ri Itzel. 16 Jeꞌ jas ri in man in rech tä ruwächulew, ri 
e areꞌ xuqujeꞌ man e rech tä ruwächulew. 17 Chetasa la chrij ronojel u wäch 
mak rukꞌ ri qas tzij rech käkijach kibꞌ pa qꞌabꞌ la. Ri Loqꞌ Pixabꞌ la are ri qas 
tzij. 18 Jas ri lal xintaq la loq chkixol ri winaq ajuwächulew, ri in xuqujeꞌ 
keintaq na bꞌi ri e areꞌ chkixol ri winaq ajuwächulew. 19 Rumal kꞌu kech ri e 

areꞌ ri in kinjach wibꞌ pa qꞌabꞌ la, rech ri e areꞌ xuqujeꞌ käkijach kibꞌ pa qꞌabꞌ 
la rumal ri qas tzij, käkitas kꞌu kibꞌ chrij ronojel u wäch mak.

20 Man kinbꞌochiꞌn tä kꞌu che la xaq xuwi pa ki wiꞌ ri e areꞌ, xane xuqujeꞌ 
pa ki wiꞌ ri kꞌä teꞌ kekojon na chwe, aretaq käkita ri tzij ri käkitzijoj na ri e 
areꞌ. 21 Kinbꞌochiꞌn che la chi konojel ri e areꞌ qas käkaꞌn na xa jun, chi qas 
käkaꞌn ta na xa jun junam qukꞌ uj, Tat, jeꞌ jas ri lal kꞌo la wukꞌ in, xuqujeꞌ 
ri in, in kꞌo ukꞌ la. Qas tzij ta bꞌaꞌ käkaꞌn xa jun rech ri winaq ajuwächulew 
käkikojo chi lal xintaqow la loq. 22 Ri in nu nimarisam ki qꞌij jas ri u 
nimarisaxik nu qꞌij in bꞌanom la, rech xa e jun, jeꞌ jas ri lal ri in xa uj jun. 
23 Ri in, in kꞌo kukꞌ, ri lal kꞌut kꞌo la wukꞌ in, rech ri e areꞌ qas käkaꞌn na xa 
e jun, rech je riꞌ ri winaq ajuwächulew käkichꞌobꞌo chi lal xintaqow la loq, 
xuqujeꞌ chi e loqꞌ chuwäch la jas ri in, in loqꞌ chuwäch la.

24 Tat, lal xeyoꞌw la chwe, kwaj kꞌut chi kekꞌol na wukꞌ in jawijeꞌ ri 
kinkꞌoji wi na in rech käkilo chi yoꞌm la chwe chi sibꞌalaj nim nu qꞌij in. 
Ojer kꞌut in loqꞌ chuwäch la tzaretaq mäjoq käbꞌan ruwächulew. 25 Tat, lal 
ri jikom animaꞌ la, ri winaq ajuwächulew man qas ketam tä wäch la, ri 
in kꞌut wetam wäch la. Ri winaq kꞌut ri e yoꞌm la chwe ketam chi lal riꞌ 
xintaqow la loq. 26 Nu bꞌim chke jachin ri lal, kintaqej kꞌu na u bꞌixik waꞌ 
chke, rech jas ri nu loqꞌal in chuwäch la, jeꞌ ki loqꞌal ri e areꞌ chuwäch la. 
Je riꞌ rech ri in qas kinkꞌoji na kukꞌ, —xcha ri Jesús che ri qa Tat.

Kächap ri Jesús kumal ri winaq

18  1 Aretaq xbꞌitaj we tzij riꞌ rumal ri Jesús, xel bꞌi ri Areꞌ. Junam 
kukꞌ ru tijoxelabꞌ xeꞌ ri Areꞌ chꞌäqäp che ri bꞌinel jaꞌ, Cedrón u 

bꞌiꞌ. Chilaꞌ kꞌo wi jun chꞌäqap ulew ri e tiktal wi ri cheꞌ, chilaꞌ kꞌut xok 
wi ri Jesús e rachiꞌl ru tijoxelabꞌ. 2 Ri tat Judas ri tajin käjachow ri Jesús 
xuqujeꞌ retam areꞌ ri chꞌäqap ulew riꞌ rumal chi ri Jesús kꞌia mul kꞌolinaq 
chilaꞌ kukꞌ ru tijoxelabꞌ. 3 Je riꞌ ri tat Judas xopan chilaꞌ e rachiꞌl jumulaj 
soldados, xuqujeꞌ jujun chajinelabꞌ re ri nimalaj rachoch Dios ri e taqom 
bꞌi kumal ri ki nimaqil ri sacerdotes xuqujeꞌ ri tataꞌibꞌ fariseos. We winaq 
riꞌ kukꞌam ki machetes, kukꞌam ki lámpara, kukꞌam kꞌu ki chäj. 4 Retam 
chi kꞌu ri Jesús ronojel ri käbꞌan na che. Rumal riꞌ xel apan chkiwäch ri 
winaq, xutaꞌ chke: ¿Jachin ri kätzukuj alaq? —xcha chke.

5 Ri e areꞌ xechꞌawik, xkibꞌij che: Ri Jesús ri aj Nazaret, —xechaꞌ.
Ri Jesús xubꞌij: In riꞌ, —xcha chke.
Ri tat Judas ri tajin käjachowik kꞌo chilaꞌ chkixol. 6 Aretaq ri Jesús 

xubꞌij: “In riꞌ”, pakꞌalik xebꞌeꞌk, xetzaq kꞌu pulew. 7 Te riꞌ ri Jesús xutaꞌ chi 
jumul chke: ¿Jachin ri kätzukuj alaq? —xcha chke.

Xkibꞌij kꞌu ri e areꞌ: Ri Jesús ri aj Nazaret, —xechaꞌ.
8 Te riꞌ xubꞌij ri Jesús chke: Nu bꞌim chi chech alaq chi in riꞌ, —kächa 

chke. We are ri in ri kintzukuj alaq, ya alaq chke we nikꞌiaj riꞌ chi 
kebꞌeꞌk, —xcha chke.

9 Jeꞌ xubꞌij waꞌ ri Jesús rech jeꞌ käbꞌantajik jas ri xubꞌij ri Areꞌ: “Ri xeuya 
ri nu Tat chwe, man kꞌo tä jun chke xsachik,” —xchaꞌ. 10 Te riꞌ ri tat Simón 
Pedro ri kꞌo ru machete xukꞌamo, xuqꞌat kꞌu apan ru xikin ri tat Malco 
ri patänil re ri ki nimal sacerdotes. 11 Xubꞌij kꞌu ri Jesús che ri tat Pedro: 
Chaya chi jumul ri a machete pa ri kꞌolibꞌal re. We ri nu Tat kubꞌan chwe 
chi kintij ri kꞌa ri kꞌo pa ri vaso, ¿a mat rajwaxik wi chi käpe waꞌ we kꞌäx 
riꞌ chwij? —xcha che.

Kopan ri Jesús chuwäch ri ki nimal sacerdotes
12 Xepe kꞌu ri jumulaj soldados kachiꞌl ri ki nimal ri e areꞌ, xuqujeꞌ 

ri chajinelabꞌ re ri nimalaj rachoch Dios ri aj Israel, xkichap ri Jesús, 
xkiyutu. 13 Te riꞌ xkikꞌam bꞌi cho rachoch ri tat Anás. Ri tat Anás are u jiꞌ 
ri tat Caifás ri ki nimal sacerdotes pa ri junabꞌ riꞌ. 14 Are ri tat Caifás waꞌ 
ri u bꞌim kan nabꞌe chke ri winaq aj Israel chi are utz na chke ri e areꞌ chi 
käkäm xa jun achi che ki kꞌexwäch konojel ri winaq.

Ri tat Pedro kubꞌij chi man retam tä u wäch ri Jesús
15 Ri tat Simón Pedro, rachiꞌl jun tijoxel chik, e bꞌenaq rukꞌ ri Jesús. Ri jun 

tijoxel chik riꞌ etamtal u wäch rumal ri ki nimal sacerdotes, rumal kꞌu riꞌ 
xok bꞌi ri areꞌ rukꞌ ri Jesús pa ri uwoja rech ri rachoch ri ki nimal sacerdotes. 
16 Are kꞌu ri tat Pedro xkanaj kan chrij ri ja chiꞌ ri uchibꞌe. Xa je riꞌ xel loq ri 
tijoxel ri etamtal u wäch rumal ri ki nimal sacerdotes, xchꞌaw rukꞌ ri chajil 
uchibꞌe, xroksaj kꞌu bꞌi ri tat Pedro. 17 Ri chajil uchibꞌe xutaꞌ che ri tat Pedro, 
xubꞌij: ¿A mat lal jun chke ru tijoxelabꞌ we achi riꞌ? —xcha che.

Ri tat Pedro xchꞌawik, xubꞌij: No, man in jun tä chke, —xcha che.
18 Sibꞌalaj kꞌäx tew tajin kubꞌano. Rumal riꞌ ri patäninelabꞌ xuqujeꞌ ri 

chajinelabꞌ ki nukꞌum jun qꞌaqꞌ. E takꞌatoj kꞌu chilaꞌ, tajin käkimiqꞌ kibꞌ. Ri 
tat Pedro xuqujeꞌ kꞌo kukꞌ, tajin kꞌu kumiqꞌ ribꞌ chrij ri qꞌaqꞌ.

Ri ki nimal sacerdotes kukꞌot u chiꞌ ri Jesús
19 Ri ki nimal sacerdotes xuchap u taꞌik che ri Jesús jachin taq ru 

tijoxelabꞌ, xuqujeꞌ jas ri tajin kukꞌut chkiwäch ri winaq. 20 Ri Jesús xubꞌij 
che: Ri in, in tzijoninaq chkiwäch konojel ri winaq chi saqil. Amaqꞌel nu 
yoꞌm tijonik pa taq ri rachoch Dios xuqujeꞌ pa ri nimalaj rachoch Dios 
jawijeꞌ ri käkimulij wi kibꞌ konojel ri winaq aj Israel. Je riꞌ chi man kꞌo tä 
jun tzij nu bꞌim xaq chi kꞌuyal, —kächa che. 21 ¿Jas che kätaꞌ la chwe in? 
Taꞌ la chke ri winaq ri ki tom ri nu tzij, chkibꞌij kꞌut jas chrij in tzijoninaq 
wi. Ri e areꞌ ketam jas ri nu bꞌim, —xcha che.

22 Aretaq xbꞌitaj waꞌ we tzij riꞌ rumal ri Jesús, jun chke ri chajinelabꞌ 
rech ri nimalaj rachoch Dios ri kꞌo chilaꞌ xuya jun qꞌabꞌ chupalaj ri Jesús, 
te kꞌu riꞌ xubꞌij che: ¿A jeꞌ u chꞌabꞌexik waꞌ ri ki nimal sacerdotes kabꞌano? 
—xcha che.

23 Ri Jesús xchꞌawik, xubꞌij che: We kꞌo jun tzij xinbꞌij ri man utz taj, 
bꞌij la chwe jachike ri tzij ri man utz taj. We kꞌu utz ri xinbꞌij, ¿jas che 
kinchꞌay la? —xcha che.

24 Yutum kꞌu ri Jesús, xpe ri tat Anás, xutaq bꞌi rukꞌ ri tat Caifás, ri ki 
nimal ri sacerdotes.

Ri tat Pedro kubꞌij jumul chik chi man retam tä u wäch ri Jesús
25 Are kꞌu ri tat Pedro takꞌalik tajin kumiqꞌ na ribꞌ chrij ri qꞌaqꞌ. Xkitaꞌ 

kꞌu che, xkibꞌij: ¿A mat at jun chke ru tijoxelabꞌ we achi riꞌ? —xecha che.
Ri tat Pedro kꞌut xresaj ribꞌ chupam, xubꞌij: ¡No, man in jun tä chke! —

xcha chke.
26 Te riꞌ xtaꞌ che rumal jun chke ri patänil taq re ri ki nimal sacerdotes, 

ri alaxik rukꞌ ri achi ri xqꞌat apan u xikin rumal ri tat Pedro, xubꞌij che: 
¿A mat xinwilo chi at kꞌo rukꞌ ri Areꞌ pa ri chꞌäqap ulew ri e tiktal wi ri 
cheꞌ? —xcha che.

27 Ri tat Pedro xresaj chi jumul ribꞌ chupam, tzare chiꞌ kꞌut xoqꞌ ri amaꞌ 
äkꞌ.

Ri Jesús kꞌo chuwäch ri tat Pilato
28 Te kꞌu riꞌ xkikꞌam bꞌi ri Jesús cho rachoch ri tat Caifás, xebꞌeꞌ cho 

ri nimalaj ja re ri nim qꞌatal tzij. Xaq jubꞌiqꞌ chik kraj man käsaqirik, ri 
winaq aj Israel kꞌut man xebꞌok tä pa ri nimalaj ja rech man käkaꞌn tä ri 
äwas u bꞌanik. We je riꞌ man kuyaꞌ tä riꞌ käkitij ri wiꞌm rech ri Pascua. 
29 Rumal riꞌ ri tat Pilato xel loq che ki tzijobꞌexik, xubꞌij chke: ¿Jas u mak 
we achi riꞌ ri kibꞌij ix? —xcha chke.

30 Ri e areꞌ xechꞌawik, xkibꞌij: We ta mat are jun bꞌanal etzelal mat 
xqajach waꞌ pa qꞌabꞌ la, —xecha che.

31 Xubꞌij kꞌu ri tat Pilato chke: Chikꞌama bꞌi ix, chiqꞌata tzij puwiꞌ. 
Chibꞌanaꞌ jas ri kubꞌij ri i pixabꞌ ix, —xcha chke.

Ri winaq aj Israel xechꞌawik, xkibꞌij: Ri uj, ri uj aj Israel, man yaꞌtal tä 
chqe chi käqakämisaj jun winaq, —xecha che.

32 Je riꞌ xbꞌantajik jas ru bꞌim kan ri Jesús chrij ri käbꞌan na che 
chukämisaxik. 33 Ri tat Pilato xok chi bꞌi jumul pa ri nimalaj ja, xusikꞌij ri 
Jesús, te kꞌu riꞌ xutaꞌ che: ¿A at riꞌ ri kattaqan pa ki wiꞌ ri winaq aj Israel? 
—xcha che.

34 Ri Jesús xubꞌij che: ¿A xaq lal käbꞌin la waꞌ o nikꞌiaj chik xebꞌin che 
la chwij in? —xcha che.

35 Ri tat Pilato xchꞌawik, xubꞌij: ¿A in pu lo jun aj Israel? Ri awinaqil at, 
xuqujeꞌ ri ki nimaqil ri sacerdotes e are taq waꞌ ri xatjachow pa nu qꞌabꞌ. 
¿Jas kꞌu ri a bꞌanom? —xcha che.

36 Te riꞌ xchꞌaw ri Jesús, xubꞌij che: Ri nu taqanik man rech tä we 
uwächulew riꞌ. We ta rech ruwächulew, ri nu tijoxelabꞌ xechꞌojin ta riꞌ 

rech mat xinjach pa ki qꞌabꞌ ri winaq aj Israel. Ri nu taqanik kꞌut man 
ajwaral taj, —xcha che.

37 Xubꞌij kꞌu ri tat Pilato che: Je riꞌ chi ri at, ¿a at nim taqanel? —xcha 
che.

Ri Jesús xchꞌawik, xubꞌij: In nim taqanel, jas ri käbꞌij la, —xcha che. Ri 
in xil nu wäch waral cho ruwächulew chubꞌixik jas riꞌ ri qas tzij. Konojel 
kꞌu ri keniman che ri qas tzij käkitatabꞌej ri kinbꞌij, —xcha che.

38 Ri tat Pilato xubꞌij che: ¿Jas kꞌu riꞌ ri qas tzij? —xcha che.

Käqꞌat tzij puwiꞌ ri Jesús chi käkämisax na

Xuwi xtaꞌtaj waꞌ che ri Jesús rumal ri tat Pilato, ri areꞌ xel chi loq 
jumul che ki tzijobꞌexik ri winaq aj Israel, xubꞌij chke: Ri in, man kꞌo tä 
jun mak kinriq chrij we achi riꞌ, —kächa chke. 39 Ri ix kꞌut ix naqꞌatalik 
chi kinbꞌan toqꞌobꞌ chiwe, kintzoqopij bꞌi jun ajpacheꞌ pa ri nimaqꞌij re ri 
Pascua. ¿A kiwaj chi kintzoqopij bꞌi ri tataꞌ riꞌ ri kꞌo u taqanik pi wiꞌ ix, ix 
winaq aj Israel? —xcha chke.

40 Te riꞌ konojel ko xechꞌawik, xkibꞌij: ¡Mätzoqopij la bꞌi ri areꞌ! ¡Are 
tzoqopij la bꞌi ri Barrabás! —xechaꞌ.

Areꞌ kꞌu jun elaqꞌom waꞌ ri Barrabás. 

19  1 Te riꞌ ri tat Pilato xukꞌam bꞌi ri Jesús, xtaqan kꞌu chuchꞌayik. 
2 Ri soldados xkikoj jun corona re kemom kꞌix chujolom ri Jesús, 

xkikoj kꞌu jun atzꞌiaq morada chrij. 3 Te kꞌu riꞌ xeqebꞌ rukꞌ, xkibꞌij kꞌut: Lal 
riꞌ ri kätaqan la pa ki wiꞌ ri winaq aj Israel, ¡chnimarisax qꞌij la! —xecha 
che.

Xkichꞌay kꞌu chupalaj.
4 Ri tat Pilato xel loq jumul chik, xubꞌij kꞌu chke ri winaq: Chiwilampeꞌ, 

kinwesaj loq we achi riꞌ chiwäch rech kiwetamaj chi man kꞌo tä jubꞌiqꞌ 
mak kinriq in chrij, —xcha chke.

5 Xel kꞌu loq ri Jesús, kojom kꞌu ri corona re kemom kꞌix chujolom, 
kojom xuqujeꞌ ri atzꞌiaq morada chrij. Te kꞌu riꞌ xubꞌij ri tat Pilato chke: 
¡Waral kꞌo wi ri achi! —xcha chke.

6 Aretaq ri ki nimaqil sacerdotes, xuqujeꞌ ri chajinelabꞌ re ri nimalaj 
rachoch Dios xkilo, ko xechꞌawik, xkibꞌij: ¡Chripoq! ¡Chripoq! —xechaꞌ.

Ri tat Pilato xubꞌij chke: ¡Chikꞌama bꞌi ix, chiripaꞌ! Ri in man kꞌo tä 
jubꞌiqꞌ mak kinriq in chrij, —xcha chke.

7 Ri winaq aj Israel xechꞌawik, xkibꞌij: Ri uj kꞌo jun qa pixabꞌ, ri qa 
pixabꞌ kꞌut kubꞌij chi rajwaxik käkämisaxik rumal chi xubꞌan che ribꞌ chi 
are u Kꞌojol ri Dios, —xechaꞌ.

8 Ri tat Pilato, aretaq xuta waꞌ ri xkibꞌij, sibꞌalaj xuxej na ribꞌ. 9 Xok chi 
bꞌi jumul pa ri nimalaj ja, xutaꞌ che ri Jesús: ¿Jawijeꞌ ri katpe wi? —xcha 
che.

Are kꞌu ri Jesús man xchꞌaw taj, man kꞌo tä kꞌu jas xubꞌij che.

10 Xubꞌij kꞌu ri tat Pilato che: ¿Jas che man kinachꞌabꞌej taj? ¿A mat 
awetam chi kꞌo taqanik pa nu qꞌabꞌ che a ripik cho ri cruz o che a 
tzoqopixik bꞌik? —xcha che.

11 Ri Jesús xchꞌawik, xubꞌij che: Man kꞌo tä jubꞌiqꞌ taqanik la pa nu wiꞌ 
we ta mat yoꞌm che la rumal ri Dios. Rumal riꞌ, jachin ri xinjachow pa 
qꞌabꞌ la nim na u mak riꞌ chuwäch la, —xcha che.

12 Tzare chiꞌ kꞌut ri tat Pilato xutzukuj jas xubꞌano rech kutzoqopij bꞌi ri 
Jesús. Are kꞌu ri winaq aj Israel ko xechꞌawik, xkibꞌij: ¡We kätzoqopij la 
bꞌik, man utz tä animaꞌ la riꞌ rukꞌ ri nimalaj taqanel! ¡Jachin ri kubꞌan che 
ribꞌ chi are nim taqanel, u kꞌulel riꞌ ri nimalaj taqanel! —xecha che.

13 Ri tat Pilato aretaq xuta ri xkibꞌij, xtaqan che resaxik loq ri Jesús. 
Ri areꞌ kꞌut xtꞌuyi cho ri qꞌatbꞌal tzij pa ri kꞌolibꞌal ri käbꞌix “Gabata” che 
pa hebreo, ri kel kubꞌij “Lajom Abꞌaj”. 14 Xa kꞌu chuweq chik ri nimaqꞌij 
Pascua. Kraj are ri nikꞌiaj qꞌij. Ri tat Pilato kꞌut xubꞌij chke ri winaq aj 
Israel: ¡Waral kꞌo wi ri tataꞌ ri kꞌo u taqanik pi wiꞌ! —xcha chke.

15 Ri e areꞌ kꞌut ko xechꞌawik, xkibꞌij: ¡Chkämisaxoq! ¡Chkämisaxoq! 
¡Chripoq! —xechaꞌ.

Ri tat Pilato xubꞌij chke: ¿A kinrip ta kꞌu cho ri cruz ri tataꞌ ri kꞌo u 
taqanik pi wi? —xcha chke.

Are kꞌu ri ki nimaqil ri sacerdotes xechꞌawik, xkibꞌij che: Ri uj man 
kꞌo tä chi jun achi chik ri kätaqan pa qa wiꞌ, xane xaq xuwi ri nimalaj 
taqanel, —xechaꞌ.

16 Ri tat Pilato xuwi xuta waꞌ, xujach bꞌi ri Jesús pa ki qꞌabꞌ rech käkirip 
cho ri cruz. Xkikꞌam kꞌu bꞌik.

Kärip ri Jesús cho ri cruz chukämisaxik
17 Xel kꞌu bꞌi ri Jesús, xukꞌam bꞌi ru cruz, xeꞌ pa ri juyubꞌ ri käbꞌix U 

Bꞌaqil Jolomaj che. (Pa ri chꞌabꞌal hebreo are käbꞌix Gólgota che.) 18 Chilaꞌ 
xkirip wi cho ri cruz junam kukꞌ kiebꞌ achijabꞌ chik, jujun pa taq u 
xkut. Ri Jesús xkanaj pa ki nikꞌiajal. 19 Ri tat Pilato xtaqan chukojik jun 
tzꞌibꞌtalik puwiꞌ ri cruz ri kubꞌij: JESÚS AJ NAZARET RI NIM TAQANEL 
PA KI WIꞌ RI WINAQ AJ ISRAEL. 20 E kꞌia chke ri winaq aj Israel xkisikꞌij 
u wäch ri tzꞌibꞌtalik riꞌ rumal chi ri juyubꞌ ri xrip wi ri Jesús naqaj kꞌo wi 
che ri tinimit Jerusalén. Ri tzꞌibꞌtalik, tzꞌibꞌtal waꞌ pa ri hebreo, griego, 
xuqujeꞌ pa ri latín. 21 Rumal riꞌ ri ki nimaqil sacerdotes kech ri winaq aj 
Israel xkibꞌij che ri tat Pilato: Mätzꞌibꞌaj la: “Ri Nim Taqanel kech ri winaq 
aj Israel.” Xane tzꞌibꞌaj la: “Ri kubꞌij che ribꞌ chi are Nim Taqanel kech ri 
winaq aj Israel,” —xecha che.

22 Are kꞌu ri tat Pilato xchꞌawik, xubꞌij chke: Ri xintzꞌibꞌaj, xaq je waꞌ 
käkanajik, —xcha chke.

23 Te riꞌ, aretaq xetoꞌtaj ri soldados churipik ri Jesús cho ri cruz, 
xkikꞌam ri ratzꞌiaq, xkaꞌn kꞌu kiejebꞌ che, jujun ke ri jujun soldados. 

Xuqujeꞌ xkikꞌam ri kamixaꞌ. Man tꞌisom tä kꞌu waꞌ, xane xa jun u bꞌanom, 
kemom petinaq ajsik kꞌä ikim. 24 Ri soldados xkibꞌij chbꞌil taq kibꞌ: Man 
käqaraqꞌatij taj. Chqesaj suerte chrij rech käqilo jachin kächꞌakowik, 
—xechaꞌ.

Je riꞌ xbꞌantajik jas ri tzꞌibꞌtal pa ru Loqꞌ Pixabꞌ ri Dios ri kubꞌij: 
“Xkijach ri watzꞌiaq chkiwäch, xkesaj suerte chrij,” —kächaꞌ. Are waꞌ ri 
xkaꞌn ri soldados.

25 Chunaqaj ri cruz ri ripom wi ri Jesús kꞌo ru nan, kꞌo ru chaqꞌ ru 
nan, kꞌo ri nan María ri rixoqil ri tat Cleofas, xuqujeꞌ kꞌo ri nan María ri 
aj Magdala. 26 Aretaq ri Jesús xril ru nan xuqujeꞌ ri tijoxel ri sibꞌalaj loqꞌ 
chuwäch takꞌal chuxkut, xubꞌij che ru nan: Nan, chabꞌana awal che we 
achi riꞌ, —xcha che.

27 Te kꞌu riꞌ xubꞌij che ru tijoxel: Chabꞌana a nan che ri nu nan, —xcha 
che.

Tzare chiꞌ kꞌut ri tijoxel riꞌ xukꞌam bꞌi ru nan ri Jesús cho rachoch.

Käkäm ri Jesús
28 Te kꞌu riꞌ rumal chi ri Jesús retam chi ronojel ri tzꞌibꞌtal chrij 

bꞌantajinaq chik, xuqujeꞌ rech qas käbꞌantajik jas ri kubꞌij ru Loqꞌ Pixabꞌ ri 
Dios, xubꞌij: Kächaqiꞌj nu chiꞌ, —xchaꞌ.

29 Kꞌo kꞌu apan jun laq nojinaq che chꞌäm vino. Xkirubꞌ kꞌu jun 
estropajo chupam ri vino riꞌ, xkiya puwiꞌ jun aj, te kꞌu riꞌ xkiya aqꞌan 
chuchiꞌ ri Jesús. 30 Ri Jesús xutij ri chꞌäm vino, te kꞌu riꞌ xubꞌij: Ronojel 
xbꞌantajik, —xchaꞌ.

Xupachbꞌa kꞌu ru jolom, xel ranimaꞌ.

Jun chke ri soldados kujaq ru kꞌalkꞌax ri Jesús rukꞌ ru lanza
31 Xa kꞌu chuweq chik ri nimaqꞌij Pascua. Man käkaj tä kꞌu ri winaq aj 

Israel chi ri ki cuerpo ri winaq kekanaj kan cho taq ri cruz pa ri qꞌij re 
uxlanem. Ri qꞌij re uxlanem riꞌ are jun qꞌij waꞌ nim u bꞌanik. Rumal riꞌ 
xkitaꞌ che ri tat Pilato chi kätaqan chuqꞌajisaxik ri kaqan ri e ripil cho 
taq ri cruz, xuqujeꞌ chi käqasax ri ki cuerpo cho ri cruz. 32 Te riꞌ xebꞌeꞌ ri 
soldados, xkiqꞌajisaj ri raqan ri nabꞌe xuqujeꞌ ri jun chik ri e ripom rukꞌ ri 
Jesús. 33 Aretaq kꞌut xeqebꞌ rukꞌ ri Jesús, xkilo chi käminaq chik, xa je riꞌ 
man xkiqꞌajisaj tä ri raqan ri Areꞌ.

34 Pune je riꞌ jun chke ri soldados xujaq ru kꞌalkꞌax ri Jesús rukꞌ jun 
lanza, chanim kꞌut xel loq kikꞌ xuqujeꞌ joron. 35 Ri käbꞌin waꞌ we tzij riꞌ, 
are jun ri qas xrilo, qas tzij kꞌu ri kubꞌij. Ri areꞌ kubꞌij ri qas tzij ri retam 
rech ri ix xuqujeꞌ kixkojonik. 36 Je kꞌu xkꞌulmataj waꞌ rech käbꞌantajik 
jas ri tzꞌibꞌtal pa ru Loqꞌ Pixabꞌ ri Dios ri kubꞌij: “Man kꞌo tä jun bꞌaq 
xkiqꞌajisaj che,” —kächaꞌ. 37 Kubꞌij xuqujeꞌ ru Loqꞌ Pixabꞌ ri Dios pa jun u 
xaq chik: “Käkil na ri xkisoko,” —kächaꞌ.

Kämuq ru cuerpo ri Jesús
38 Te kꞌu riꞌ xpe ri tat José ri kel pa ri tinimit Arimatea, xutaꞌ che ri 

tat Pilato chi käyiꞌ che chi kuqasaj ru cuerpo ri Jesús. Ri tat José are 
jun u tijoxel ri Jesús, xa kꞌu chi kꞌuyal rumal chi kuxej ribꞌ chkiwäch ri 
winaq aj Israel. Xyiꞌ kꞌu che rumal ri tat Pilato. Xa je riꞌ xeꞌ ri tat José, 
xuqasaj ru cuerpo ri Jesús, xukꞌam kꞌu bꞌi pa muqik. 39 Xpe xuqujeꞌ ri tat 
Nicodemo ri nabꞌe kanoq xopan rukꞌ ri Jesús chaqꞌabꞌ chutzijobꞌexik. Ri 
areꞌ rukꞌam jun kunabꞌal, are mirra ri yujtal rukꞌ áloes, ri käpajan cien 
libras. 40 Je riꞌ ri tat José rachiꞌl ri tat Nicodemo xkikꞌam bꞌi ru cuerpo 
ri Jesús, xkipis kꞌu pa taq manta re lino ri yoꞌm ri kꞌokꞌalaj taq kunabꞌal 
chrij. Jeꞌ xkaꞌn che jas ri e naqꞌatal wi ri winaq aj Israel che ki muqik ri 
käminaqibꞌ. 41 Pa ri juyubꞌ ri xrip wi ri Jesús cho ri cruz, kꞌo jun chꞌäqap 
ulew ri e tiktal wi ri cheꞌ. Pa ri ulew riꞌ kꞌo jun kꞌakꞌ muqubꞌal ri mäjaꞌ 
yoꞌm jun käminaq chupam. 42 Chupam kꞌut xkiya wi ru cuerpo ri Jesús, 
rumal chi ri muqubꞌal riꞌ naqaj kꞌo wi, xuqujeꞌ rumal chi xa jubꞌiqꞌ kraj 
man kächaptaj ri qꞌij re uxlanem chke ri winaq aj Israel.

Käkꞌastaj ri Jesús chkixol ri käminaqibꞌ

20  1 Pa ri nabꞌe qꞌij re ri semana, sibꞌalaj aqꞌabꞌ, qꞌequm na, ri nan 
María ri aj Magdala xeꞌ chuchiꞌ ri muqubꞌal. Xril kꞌut chi esam 

chi apan ri abꞌaj ri tzꞌapibꞌem u chiꞌ ri muqubꞌal. 2 Xa je riꞌ xutik anim, 
xeꞌk, xuriqa ri tat Simón Pedro, xuqujeꞌ ri jun tijoxel chik ri sibꞌalaj loqꞌ 
chuwäch ri Jesús, xubꞌij chke: Ri Qajaw Jesús xesax bꞌi pa ri muqubꞌal, 
xkꞌam bꞌik, man qetam tä kꞌut jawijeꞌ ri xyiꞌ wi, —xcha chke.

3 Te riꞌ ri tat Pedro rachiꞌl ri jun tijoxel chik xebꞌel bꞌik, xebꞌeꞌ chuchiꞌ 
ri muqubꞌal. 4 Ri kiebꞌ xkitik anim, junam e bꞌenaq. Are kꞌu ri jun chik 
sibꞌalaj xutik na anim chuwäch ri tat Pedro. Ri areꞌ xopan nabꞌe chiꞌ ri 
muqubꞌal. 5 Man xok tä kꞌu pa ri muqubꞌal, xane xaq xuwi xpachi koq che 
rilik. Teꞌ xrilo chi e kꞌo kan ri manta chilaꞌ. 6 Te kꞌu riꞌ xopan chi ri tat 
Simón Pedro, ri teren loq chrij. Ri areꞌ kꞌut xok bꞌi pa ri muqubꞌal. Xuqujeꞌ 
xeril ri manta ri e kꞌo kan chilaꞌ. 7 Xuqujeꞌ xrilo chi ri manta ri xpispex u 
jolom ri Jesús man junam taj kꞌo kukꞌ ri nikꞌiaj manta chik, xane bꞌotom 
waꞌ, yoꞌm kꞌu apan jelaꞌ. 8 Te kꞌu riꞌ xok chi bꞌi ri jun tijoxel chik ri xopan 
nabꞌe chuchiꞌ ri muqubꞌal. Xrilo ri bꞌantajinaq, xkojon kꞌu ri areꞌ. 9 Mäjaꞌ 
kꞌu käkichꞌobꞌo jas ri kubꞌij ru Loqꞌ Pixabꞌ ri Dios ri Tzꞌibꞌtalik chi are 
rajwaxik chi ri Jesús käkꞌastaj na chkixol ri käminaqibꞌ. 10 Te riꞌ xetzelej 
we kiebꞌ tijoxelabꞌ riꞌ cho kachoch.

Ri Jesús kukꞌut ribꞌ cho ri nan María ri aj Magdala
11 Are kꞌu ri nan María xkanaj kan chuchiꞌ ri muqubꞌal, tajin koqꞌik. Kꞌä 

tajin koqꞌik aretaq xpachiꞌk rech käkaꞌy koq chupam ri muqubꞌal. 12 Teꞌ 

xrilo chi e kꞌo kiebꞌ ángeles, ri e tꞌuyutꞌoj jawijeꞌ ri xyiꞌ wi ru cuerpo ri 
Jesús, saqloloj kꞌu ri katzꞌiaq. Ri jun tꞌuyul pu jolom, ri jun chi kꞌut tꞌuyul 
pa raqan. 13 Ri ángeles xkitaꞌ che ri nan María, xkibꞌij: Nan, ¿jas che tajin 
koqꞌ la? —xecha che.

Ri nan María xubꞌij chke: Rumal chi xkikꞌam bꞌi ri Wajaw Jesús, man 
wetam tä kꞌut jawijeꞌ ri xyiꞌ wi, —xcha chke.

14 Teꞌ xbꞌitaj waꞌ rumal, aretaq xkaꞌy chrij, xrilo chi kꞌo ri Jesús chilaꞌ. 
Man xuchꞌobꞌ tä kꞌut chi are ri Jesús.

15 Xpe kꞌu ri Jesús, xutaꞌ che, xubꞌij: Nan, ¿jas che tajin katoqꞌik? 
¿Jachin kꞌu ri tajin katzukuj? —xcha che.

Ri nan María xuchomaj chi are ri chajinel re ri ulew riꞌ, xubꞌij che: Tat, 
we lal xkꞌamow la bꞌik, bꞌij la chwe jawijeꞌ ri xya wi la rech ri in kinkꞌam 
bꞌik, —xcha che.

16 Te riꞌ xubꞌij ri Jesús che: ¡María! —xcha che.
Ri areꞌ xkaꞌy chrij, te kꞌu riꞌ xubꞌij che pa hebreo: ¡Raboni! —xcha che. 

Ri tzij riꞌ kel kubꞌij “Ajtij”. 
17 Ri Jesús xubꞌij che: Minachapo rumal chi kꞌä mäjaꞌ kinpaqi chilaꞌ 

jawijeꞌ ri kꞌo wi ri nu Tat, —xchaꞌ. Jat bꞌaꞌ, jabꞌij kꞌu chke ri wachalal chi 
kinpaqi chilaꞌ jawijeꞌ kꞌo wi ri nu Tat, ri xuqujeꞌ ri i Tat ix, ri nu Dios kꞌut, 
ri xuqujeꞌ are ri i Dios ix, —xcha che.

18 Te riꞌ xeꞌ ri nan María ri aj Magdala, xubꞌij kꞌu chke ri tijoxelabꞌ chi ri 
areꞌ xril u wäch ri Qajaw Jesús, xuqujeꞌ chi ri Jesús xubꞌij waꞌ we tzij riꞌ 
che.

Ri Jesús kukꞌut ribꞌ chkiwäch ru tijoxelabꞌ
19 Qas pa ri qꞌij riꞌ, ri nabꞌe qꞌij re ri semana, chaqꞌabꞌ chik ki mulim kibꞌ 

ri tijoxelabꞌ. Ki tzꞌapim kꞌu ri u chiꞌ taq ja rumal chi xkixej kibꞌ chkiwäch 
ri winaq aj Israel. Xok bꞌi ri Jesús, xtakꞌi kꞌu chkixol. Xuya rutzil ki wäch, 
xubꞌij chke: Chuxlan bꞌaꞌ ri iwanimaꞌ, —xcha chke.

20 Aretaq xbꞌitaj waꞌ we tzij riꞌ rumal, xukꞌut ru qꞌabꞌ chkiwäch xuqujeꞌ 
ru kꞌalkꞌax. Ri tijoxelabꞌ xekikotik aretaq xkil u wäch ri Qajaw Jesús. 21 Te 
kꞌu riꞌ ri Jesús xubꞌij chi jumul chke: Chuxlan bꞌaꞌ ri iwanimaꞌ, —xchaꞌ. Jeꞌ 
jas ri nu Tat xinutaq loq in, je riꞌ ri in xuqujeꞌ kixintaq bꞌi ix, —xcha chke.

22 Te kꞌu riꞌ xuya ri ruxlabꞌ pa ki wiꞌ, xubꞌij: Chikꞌama ri Loqꞌalaj 
Espíritu, —xcha chke. 23 Jachin taq ri kisach ri ki mak, käsachtaj na ri 
ki mak. Jachin taq ri man kisach tä ri ki mak, man käsachtaj tä na ri ki 
mak, —xcha chke.

Ri tat Tomás käril ri Qajaw Jesús kꞌastajinaq chi chkixol ri käminaqibꞌ
24 Ri tat Tomás, jun chke ri kabꞌlajuj u tijoxelabꞌ ri Jesús ri käbꞌix Gemelo 

che, man kꞌo tä ri areꞌ aretaq xopan ri Jesús. 25 Te kꞌu riꞌ ri nikꞌiaj tijoxelabꞌ 
chik xkibꞌij che ri tat Tomás: Xqil u wäch ri Qajaw Jesús, —xecha che.

r 21:1 Xuqujeꞌ käbꞌix “mar re Galilea” che we mar riꞌ. 

Are kꞌu ri tat Tomás xubꞌij chke: We man kinwil ri soktajinaq ri xubꞌan 
ri klawux pu qꞌabꞌ, te kꞌu riꞌ kinnim ru wiꞌ nu qꞌabꞌ pa taq ri jul, xuqujeꞌ 
kinnim ri nu qꞌabꞌ pa ru kꞌalkꞌax, man kinkoj taj, —xcha chke.

26 Okꞌowinaq chi wajxaqibꞌ qꞌij. Ri tijoxelabꞌ ki mulim kibꞌ jumul chik 
pa jun ja, kꞌo chi kꞌu ri tat Tomás kukꞌ ri e areꞌ. Te riꞌ, pune e tzꞌapil ru 
chiꞌ taq ja, ri Jesús xok bꞌik, xtakꞌi kꞌu chkixol. Xuya rutzil ki wäch, xubꞌij: 
Chuxlan bꞌaꞌ ri iwanimaꞌ, —xcha chke.

27 Te kꞌu riꞌ xubꞌij che ri tat Tomás: Chawilampe ri nu qꞌabꞌ, chanima 
kꞌu bꞌi ru wiꞌ a qꞌabꞌ waral. Chayuqu ra qꞌabꞌ, chanima kꞌu bꞌi pa ri nu 
kꞌalkꞌax. Mubꞌan chi kiebꞌ a kꞌux, xane chatkojon chwe, —xcha che.

28 Te riꞌ xchꞌaw ri tat Tomás, xubꞌij che: ¡Wajaw, nu Dios! —xcha che.
29 Ri Jesús xubꞌij che: Tomás, ri at kämik xatkojon chwe rumal chi 

xawil nu wäch. Utz kꞌu ke ri kekojon chwe pune man käkil nu wäch, —
xcha che.

Waral käqil wi ru patän we wuj riꞌ xtzꞌibꞌaxik
30 Kꞌia kꞌu kajmabꞌal taq etal xubꞌan na ri Jesús chkiwäch ru tijoxelabꞌ 

ri man xetzꞌibꞌax tä pa we wuj riꞌ. 31 Xetzꞌibꞌax kꞌu waꞌ ri kꞌo waral rech ri 
ix kikojo chi ri Jesús are ri Cristo, ru Kꞌojol ri Dios, rech aretaq kixkojon 
che ri Areꞌ, kiriq na ri kꞌaslemal ri man kꞌo tä u kꞌisik, —xcha chke.

Ri Jesús kukꞌut ribꞌ chkiwäch wuqubꞌ chke ru tijoxelabꞌ

21  1 Te kꞌu riꞌ ri Jesús xukꞌut ribꞌ jumul chik chkiwäch ru tijoxelabꞌ 
chiꞌ ri mar re Tiberias. r Je waꞌ xubꞌan chukꞌutik ribꞌ: 2 Konojel 

waꞌ junam e kꞌolik. Ri tat Simón Pedro, ri tat Tomás ri käbꞌix Gemelo 
che, ri tat Natanael ri aj Caná re Galilea, ri kiebꞌ u kꞌojol ri tat Zebedeo, 
xuqujeꞌ kiebꞌ chik chke ru tijoxelabꞌ ri Jesús. 3 Ri tat Simón Pedro xubꞌij 
chke: Kineꞌ chuchapik kär, —xcha chke.

Ri e areꞌ xkibꞌij che: Ri uj xuqujeꞌ kujeꞌ awukꞌ, —xecha che.
Xebꞌeꞌ kꞌut, xebꞌok pa jun barco, man kꞌo tä kꞌu kär xkichap pa 

ronojel ri jun aqꞌabꞌ riꞌ. 4 Aretaq tajin käpe ru saqirik, ri Jesús xukꞌut ribꞌ 
chkiwäch chiꞌ ri mar, are kꞌu ru tijoxelabꞌ man xkichꞌobꞌ taj chi are ri 
Areꞌ. 5 Te riꞌ xubꞌij chke: ¡Ix achijabꞌ! ¿A mat kꞌo ri i chapom? —xcha chke.

Ri e areꞌ xechꞌawik, xkibꞌij: Man kꞌo taj, —xechaꞌ.
6 Te riꞌ xubꞌij ri Jesús chke: Chikꞌiäqa ri kꞌat pa ru wikiäqꞌabꞌ ri barco, 

kꞌo kꞌu na ri kichapo, —xcha riꞌ chke.
Jeꞌ kꞌu xkaꞌno. Te riꞌ man xekowin tä chi kꞌu che resaxik loq ri kꞌat 

chapäbꞌal kär pa ri jaꞌ rumal chi sibꞌalaj xnoj ri kꞌat che taq kär. 7 Te riꞌ 
ri tijoxel ri sibꞌalaj loqꞌ chuwäch ri Jesús xubꞌij che ri tat Pedro: ¡Are ri 
Qajaw Jesús! —xcha che.

Xuwi xuta waꞌ ri tat Simón Pedro chi are ri Qajaw Jesús, xukoj ri 
ratzꞌiaq rumal chi resam waꞌ. Xukꞌiäq kꞌu bꞌi ribꞌ pa ri jaꞌ. 8 Ri nikꞌiaj 
tijoxelabꞌ chik xeopan chiꞌ ri ulew chupam ri barco, ki jururem ri kꞌat 
nojinaq che taq kär. Xa kꞌu cien metros xekꞌoji wi che ru chiꞌ ri ulew. 
9 Aretaq xebꞌel pa ri barco, teꞌ xkilo kꞌo jun qꞌaqꞌ nukꞌum, kꞌo kꞌu jun kär 
pa ri rachaq qꞌaqꞌ, xuqujeꞌ e kꞌo jujun kaxlan wa. 10 Ri Jesús xubꞌij chke: 
Cheikꞌama loq jujun chke ri kär ri kꞌä teꞌ xechaptaj iwumal, —xcha 
chke.

11 Xpaqi kꞌu ri tat Simón Pedro pa ri barco, xresaj kꞌu loq ri jun kꞌat 
chapäbꞌal kär nojinaq che taq kär. Xujururej kꞌu loq waꞌ chiꞌ ri ulew. 
¡Nojinaq kꞌu ri kꞌat! E kꞌo jun ciento rukꞌ kawinaq oxlajuj nimaq taq kär 
chupam. Pune sibꞌalaj e kꞌia ri kär, ri kꞌat man xtꞌoqopin taj. 12 Te riꞌ xubꞌij 
ri Jesús chke: Chixsaꞌj, chixwoq bꞌaꞌ, —xcha chke. 

Man kꞌo tä kꞌu jun chke ru tijoxelabꞌ xuchajij animaꞌ xutaꞌ che jachin ri 
Areꞌ rumal chi konojel ketam chi are ri Qajaw Jesús. 13 Te kꞌu riꞌ ri Jesús 
xqebꞌ kukꞌ, xukꞌam kꞌu ri kaxlan wa, xuya chke. Jeꞌ xuqujeꞌ xubꞌan rukꞌ ri 
kär.

14 Are urox mul waꞌ ri xukꞌut ribꞌ ri Jesús chkiwäch ru tijoxelabꞌ aretaq 
ya kꞌastajinaq chik chkixol ri käminaqibꞌ.

Ri Jesús kätzijon rukꞌ ri tat Simón Pedro
15 Aretaq xtijtaj ri ki wa re aqꞌabꞌil, ri Jesús xutaꞌ che ri tat Simón 

Pedro, xubꞌij che: Simón, u kꞌojol ri tat Jonás, ¿a qas loqꞌ na kinawil in 
chkiwäch konojel taq waꞌ? —xcha che.

Ri tat Pedro xchꞌawik, xubꞌij: Jeꞌ, je riꞌ, Wajaw. Etam yaꞌ la chi kwaj la, 
—xcha che.

Ri Jesús xubꞌij che: Cheayuqꞌuj bꞌaꞌ ri alaj taq nu chij, —xcha che.
16 Chukamul chik xutaꞌ che: Simón, u kꞌojol ri tat Jonás, ¿a qas loqꞌ na 

kinawilo? —xcha che.
Ri tat Pedro xchꞌawik, xubꞌij che: Jeꞌ, Wajaw. Etam yaꞌ la chi kwaj la, 

—xcha che.
Ri Jesús xubꞌij che: Cheayuqꞌuj bꞌaꞌ ri nu chij, —xcha che.
17 Churox mul chik xutaꞌ che: Simón, u kꞌojol ri tat Jonás, ¿a qas 

kinawaj? —xcha che.
Ri tat Pedro xbꞌisonik rumal chi xutaꞌ che churox mul we qas loqꞌ 

chuwäch, xubꞌij kꞌu che: Wajaw, etam la ronojel. Etam yaꞌ la chi qas kwaj 
la, —xcha che.

Ri Jesús xubꞌij che: Cheayuqꞌuj bꞌaꞌ ri nu chij, —xcha che. 18 Qas tzij 
kinbꞌij chawe, chi aretaq at ala na, ri at xakoj ri awatzꞌiaq, xateꞌk jawijeꞌ 
ri xawaj xateꞌ wi. Aretaq kꞌut katrijobꞌik, kayuq na ri a qꞌabꞌ, jun chi kꞌut 
käkojow na ri awatzꞌiaq chawij, katukꞌam kꞌu na bꞌi chilaꞌ jawijeꞌ ri man 
kawaj tä wi, —xcha che.

SAN JUAN 21

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



252

19 Ri Jesús xubꞌij waꞌ we tzij riꞌ chubꞌixik che jas u wäch kämikal ri 
kuriq na ri tat Pedro, kunimarisaj kꞌu na u qꞌij ri Dios. Te kꞌu riꞌ xubꞌij 
che: ¡Tasaꞌj wukꞌ! —xcha che.

Waral käqil wi ri tijoxel ri sibꞌalaj loqꞌ kil wi rumal ri Jesús
20 Aretaq xkaꞌy ri tat Pedro chrij, xrilo chi teren ri tijoxel chkij ri 

sibꞌalaj loqꞌ chuwäch ri Jesús, ri xtꞌuyi chuxkut ri Jesús chiꞌ ri mesa 
aretaq xkaꞌn ri kꞌisbꞌal wiꞌm re bꞌenaq qꞌij, ri xutaꞌ che ri Jesús, xubꞌij: 
“Wajaw, ¿jachin riꞌ ri käjachow na la?” —xcha riꞌ. 21 Aretaq ri tat Pedro 
xrilo, xubꞌij che ri Jesús: Qajaw, waꞌ we jun riꞌ, ¿jas ri kukꞌulmaj na ri 
areꞌ? —xcha che.

22 Ri Jesús xchꞌawik, xubꞌij che: We ri in kwaj chi käkꞌasi na ri areꞌ kꞌä 
kintzelej na loq, ¿jas awe at che? Ri at tasaꞌj wukꞌ, —xcha che.

23 Xel kꞌu u tzijol waꞌ chkixol ri qachalal chi ri tijoxel riꞌ man käkäm 
taj. Man xubꞌij tä kꞌu ri Jesús che chi man käkäm taj, xane xubꞌij: “We 
kwaj chi käkꞌasi na ri areꞌ kꞌä kintzelej na loq, ¿jas awe at che?” —xcha ri 
Jesús che ri tat Pedro.

24 Are kꞌu waꞌ ri tijoxel ri xuqꞌalajisaj chi qas tzij waꞌ ri xutzꞌibꞌaj kanoq. 
Qetam kꞌut chi kubꞌij ri qas tzij.

25 Sibꞌalaj kꞌia chi kꞌu na ri xubꞌan ri Jesús. We ta ketzꞌibꞌax waꞌ 
chkijujunal, kinchomaj chi man kubꞌana tä ronojel ruwächulew che 
kꞌolibꞌal ke ri wuj ri ketzꞌibꞌax na. Amén. 

Ri Jesús kubꞌij chi käkeyej na ru petbꞌal ri Loqꞌalaj Espíritu

1  1 Loqꞌalaj tat Teófilo: Pa ri nabꞌe nu wuj a ri xintzꞌibꞌaj che la, 
xintzijon chrij ronojel ri xubꞌan ri Jesús, xuqujeꞌ chrij ronojel ri 

xukꞌut kanoq chkiwäch ri winaq aretaq xuchaplej u patänixik ri Dios 
waral chqaxol. 2 Pa ri nabꞌe nu wuj xintzijon chrij nimalaj ronojel ri 
xubꞌan ri Areꞌ kꞌä xkꞌam na bꞌi chikaj. Aretaq mäjaꞌ keꞌ chikaj, xuya 
taqanik, xeupixbꞌaj kan ri apóstoles b ri xeuchaꞌ. Rumal ri Loqꞌalaj Espíritu 
ri kꞌo rukꞌ, xubꞌij kan chke jas ri rajwaxik käkaꞌno. 3 Xuriq kꞌäx ri Jesús, 
xkämisaxik, te kꞌu riꞌ xukꞌut ribꞌ chkiwäch ri apóstoles chwinaqil rech 
qꞌalaj chi kꞌastajinaq chik chkixol ri käminaqibꞌ. Kꞌia ri xubꞌan chkiwäch 
rech käkikojo chi qas tzij kꞌasal chik ri Areꞌ. Kawinaq qꞌij riꞌ xukꞌut na ribꞌ 
chkiwäch amaqꞌel. Xuqujeꞌ xtzijon kukꞌ chrij ri kubꞌan na ri Dios aretaq 
kätaqan pa ki wiꞌ ri winaq.

4 Aretaq ri Jesús kꞌä kꞌo kukꞌ ri apóstoles, xubꞌij chke chi mebꞌel bꞌik pa 
ri tinimit Jerusalén chanim, xane chi keyeꞌnik. Je waꞌ xubꞌij: Chiweyej na 
chi käyataj chiwe ri bꞌim loq rumal ri nu Tat, jas ri xinbꞌij chiwe, —xcha 
chke. 5 Qas tzij, ri tat Juan xubꞌan ki qasnaꞌ ri winaq rukꞌ jaꞌ, are kꞌu ri ix 
xa pa kiebꞌ oxibꞌ qꞌij käbꞌan na i qasnaꞌ rukꞌ ri Loqꞌalaj Espíritu, —xcha 
chke.

Käpaqi ri Jesús chikaj chkiwäch ri apóstoles
6 Are kꞌu ri apóstoles ki mulim kibꞌ rukꞌ ri Jesús, xkitaꞌ kꞌu che ri Areꞌ, 

xkibꞌij: Qajaw, ¿a mat xopan ri qꞌij ri käya la chke ri qa winaqil chi 

RI WUJ RI KÄTZIJOX 
WI RI KI BꞌANOM 

RI APÓSTOLES
 

 

a 1:1 Ri “nabꞌe nu wuj” ri kubꞌij waral are RI UTZALAJ TZIJ RE RI EVANGELIO RI 
XUTZꞌIBꞌAJ RI SAN LUCAS (San Lucas 1:1-4). b 1:2 Ri tzij “apóstol” kel kubꞌij “taqom”. E 
kabꞌlajuj u taqoꞌn ri Jesús ri e chaꞌtal rumal. Jun “apóstol” rajwaxik riꞌ chi käkowin 
chuqꞌalajisaxik chi xkꞌastaj ri Jesús chkixol ri käminaqibꞌ (Hechos 1:21-26). 

c 1:10 Ri “kiebꞌ achijabꞌ” riꞌ, e areꞌ ángeles waꞌ ri e taqom loq rumal ri Dios. 

ketaqan chi na jumul puwiꞌ ri qa tinimit Israel rech man käkitaqej tä 
taqanik ri nikꞌiaj winaq chik pa qa wiꞌ? —xecha che.

7 Xchꞌaw kꞌu ri Jesús, xubꞌij chke: Ri qꞌij, ri ajilabꞌal, man yaꞌtal tä chiwe 
ix chi kiwetamaj, xane xaq xuwi pu qꞌabꞌ ri qa Tat kꞌo wi ronojel waꞌ. 
8 Aretaq kꞌut käpe ri Loqꞌalaj Espíritu pi wiꞌ, käkꞌoji na i chuqꞌabꞌ. Te kꞌu 
riꞌ kixeꞌk, kitzijoj na jas ri i wilom chi xinbꞌan che ki toꞌik ri winaq, jas 
ri xinkꞌulmaj aretaq xinkämisaxik, xuqujeꞌ aretaq xinkꞌastaj chkixol ri 
käminaqibꞌ. Ronojel waꞌ kitzijoj na pa Jerusalén, pa taq konojel ri tinimit 
re Judea, re Samaria, xuqujeꞌ kꞌä pa taq ri ki tinimit ri winaq ri sibꞌalaj 
naj e kꞌo wi cho ruwächulew, —xcha chke.

9 Aretaq ri Jesús xtoꞌtaj chubꞌixik waꞌ we tzij riꞌ chke ri apóstoles, 
xyak bꞌi chikaj chkiwäch. Ri e areꞌ tajin kekaꞌy che aretaq xpaqi chikaj, 
xchꞌuqtaj kꞌu rumal jun sutzꞌ, man xekowin tä chik xkilo. 10 Ri e areꞌ tajin 
kekaꞌy chikaj che ri Jesús, xaq kꞌu teꞌtalik xkikꞌut kibꞌ kiebꞌ achijabꞌ pa ki 
xkut ri sibꞌalaj saq ri katzꞌiaq. c 11 We achijabꞌ riꞌ xechꞌawik, xkibꞌij chke 
ri apóstoles: Tataꞌibꞌ, alaq riꞌ ri aj Galilea, ¿jas che xaq kꞌo alaq chiꞌ, tajin 
käkaꞌy alaq chikaj? —kecha chke. We Jesús riꞌ ri xyak bꞌi chxol alaq, 
xpaqi chikaj, käpe chi na ri Areꞌ jumul chik. Je kꞌu waꞌ ru petik jas ri 
xubꞌano, xeꞌ chikaj, —xecha ri achijabꞌ chke ri apóstoles.

Kächaꞌ ri tat Matías chukꞌexel ri apóstol Judas
12 Te kꞌu riꞌ xeqaj loq ri apóstoles cho ri juyubꞌ ri xekꞌoji wi, ri käbꞌix 

Ujuyubꞌal Olivos che. Xetzelejik, xebꞌeꞌ pa ri tinimit Jerusalén. Naqaj kꞌo 
wi ri juyubꞌ riꞌ che ri Jerusalén, man naj tä kꞌu ri käbꞌinibꞌaxik, xuwi ri 
yaꞌtalik chi käbꞌin jun pa ri qꞌij re uxlanem (kraj are jun kilómetro waꞌ). 
13 Aretaq xeopan pa ri tinimit, xepaqi pa ru kawiq ja re ri ja ri e jeqel wi. 
Ri e kꞌolik e areꞌ ri tat Pedro, ri tat Jacobo, ri tat Juan, ri tat Andrés, ri tat 
Felipe, ri tat Tomás, ri tat Bartolomé, ri tat Mateo, ri tat Jacobo u kꞌojol 
ri tat Alfeo, ri tat Simón ri käbꞌix “U Nimal Tinimit” che, rachiꞌl ri tat 
Judas, rachalal ri tat Jacobo. 14 Konojel waꞌ we apóstoles riꞌ junam ri ki 
chomanik xkimulij kibꞌ amaqꞌel rech käkaꞌn orar junam kukꞌ jujun ixoqibꞌ 
kojonelabꞌ, kachiꞌl ri nan María ru nan ri Jesús, xuqujeꞌ taq ri rachalal.

15 Pa taq ri qꞌij riꞌ ki mulim kibꞌ ri kojonelabꞌ. Kraj e areꞌ jun ciento 
rukꞌ juwinaq riꞌ ri ki mulim kibꞌ. Xwalij kꞌu ri tat Pedro, xtakꞌi chkiwäch 
ri qachalal che ki chꞌabꞌexik, xubꞌij chke: 16 Qachalal, tzrajwaxik wi 
chi käbꞌantajik jas ri kubꞌij ru Loqꞌ Pixabꞌ ri Dios ri Tzꞌibꞌtalik, ri xubꞌij 
loq ri Loqꞌalaj Espíritu chuchiꞌ ri qa mam David ojer, —kächaꞌ. Ri qa 
mam David xchꞌaw chrij ri Judas ri xkꞌamow ki bꞌe ri jumulaj winaq ri 
xechapow ri Qajaw Jesús. 17 Ri Judas jun ri areꞌ chqaxol nabꞌe, xyiꞌ che 
chi kächakun junam qukꞌ. 18 Are kꞌu ri areꞌ xuloqꞌ jun rulew rukꞌ ri puaq, 

d 2:1 Ri winaq aj Israel kꞌo jun ki nimaqꞌij, Pentecostés u bꞌiꞌ. Are ri qꞌij ri keꞌtoꞌtaj che ru 
molixik ri cebada (jun grano ri jeꞌ kelik jas ri trigo). Käbꞌan u bꞌanik waꞌ aretaq okꞌowinaq 
50 qꞌij ri nimaqꞌij Pascua. 

ri tojbꞌal re ri etzelal ri xubꞌano. Chꞌikilik xqajik, xtzaq pulew, xraqꞌatin 
ru pam, xel loq juntir ri rixkoꞌl, —kächaꞌ. 19 Xel kꞌu u tzijol waꞌ ri 
xukꞌulmaj ri Judas chkixol konojel ri winaq pa ri tinimit Jerusalén. Xa je 
riꞌ ri winaq xkikoj ri tzij Acéldama che ru bꞌiꞌ ri ulew riꞌ. Ri tzij riꞌ pa ri ki 
chꞌabꞌal ri winaq kel kubꞌij Ulew re Kikꞌ. 20 Tzꞌibꞌtal kꞌu pa ri wuj Salmos, 
kubꞌij:

Chtoliꞌ kan u pam ri rachoch, chwonobꞌax kanoq,
mat kꞌo chi na jun käkꞌoji chupam, —kächaꞌ.

Xuqujeꞌ kubꞌij:
Ri reqleꞌn ri areꞌ, chyoꞌq che jun winaq chik, —kächaꞌ,

—xcha ri tat Pedro chke.
21 E kꞌo kꞌu achijabꞌ chqaxol ri xujkachiꞌlaj amaqꞌel aretaq xkꞌoji ri 

Qajaw Jesús qukꞌ. 22 Tzaretaq ri xbꞌan u qasnaꞌ ri Jesús rumal ri tat Juan, 
kꞌä aretaq xkꞌam bꞌi ri Areꞌ chikaj chqaxol, e kꞌolinaq we achijabꞌ riꞌ qukꞌ. 
Tzrajwaxik kꞌut chi jun chke ri e areꞌ kok qukꞌ chutzijoxik chi qas tzij 
xkꞌastaj bꞌi ri Qajaw Jesús chkixol ri käminaqibꞌ, —xcha ri tat Pedro chke.

23 Xkichomaj kꞌu kij kiebꞌ achijabꞌ: E areꞌ ri tat José ri käbꞌix Barsabás 
che, ri xuqujeꞌ käbꞌix Justo che, rachiꞌl ri tat Matías. 24 Xkaꞌn orar, xkibꞌij: 
Qajaw, etam la ri kanimaꞌ konojel ri winaq, kꞌutu bꞌaꞌ la chqawäch jachin 
chke we kiebꞌ achijabꞌ riꞌ are chaꞌtal umal la, 25 rech kok riꞌ che apóstol, 
kukꞌam kꞌu ri eqleꞌn ri xuya kan ri Judas aretaq xqaj pa mak, xeꞌ kꞌu 
chilaꞌ jawijeꞌ ri yaꞌtal wi che, —xecha che ri Dios.

26 Xkesaj kꞌu suerte che rilik jachin ri käkanajik. Are kꞌu ri suerte xqaj 
chrij ri tat Matías. Xok kꞌu ri areꞌ kukꞌ ri julajuj apóstoles.

Ri Loqꞌalaj Espíritu käqaj pa ki wiꞌ ri qachalal kojonelabꞌ

2  1 Aretaq xuriq ri nimaqꞌij ri käbꞌix Pentecostés d che, konojel ri 
kojonelabꞌ junam ki wäch ki mulim kibꞌ pa jun ja. 2 Xaq teꞌtalik 

xkita jun nimalaj jininem ri xpe chikaj, jeꞌ jas jun nimalaj kiäqiqꞌ ri xjinin 
pa ronojel ri ja jawijeꞌ ri e tꞌuyul wi ri kojonelabꞌ. 3 Te riꞌ kꞌo ri xkilo, jeꞌ ta 
ne jas jujun u xaq qꞌaqꞌ ri xqaj pa ki jolom chkijujunal. 4 Je riꞌ ri Loqꞌalaj 
Espíritu xuchap kanimaꞌ konojel, xkichaplej chꞌawem pa juleꞌ taq chꞌabꞌal 
chik ri xeuya ri Loqꞌalaj Espíritu chke. 

5 Pa taq ri qꞌij riꞌ e jeqel pa ri tinimit Jerusalén achijabꞌ aj Israel 
ri keniman che ri Dios, ri e petinaq pa konojel taq ri tinimit cho 
ruwächulew. 6 Aretaq xkita waꞌ jas ri xkikꞌulmaj ri kojonelabꞌ, xkimulij 
kibꞌ kꞌia winaq. Man xkiriq taj jas käkaꞌno rumal chi chkijujunal ri 
winaq xkito chi ri kojonelabꞌ kechꞌaw pa ri jalajoj taq ki chꞌabꞌal ri e 

areꞌ. 7 Xkixej kꞌu kibꞌ, sibꞌalaj xkikajmaj ri tajin käbꞌanik. Xkitzijobꞌela 
kibꞌ, xkibꞌij: ¡Chiwilampeꞌ! ¿A mat aj Galilea konojel waꞌ we winaq riꞌ 
ri tajin kechꞌawik? 8 ¿Jas lo u bꞌanik waꞌ chi kechꞌaw pa ri qa chꞌabꞌal uj 
ri qetamam loq tzpa ri qa chꞌutinal? —kecha riꞌ. 9 Kꞌia u wäch ri tinimit 
ri uj petinaq wi. Chqaxol uj, ri uj kꞌo waral, e kꞌo winaq ri aj Partia, aj 
Media, aj Elam, aj Mesopotamia, aj Judea, aj Capadocia, aj Ponto, aj Asia. 
10 Xuqujeꞌ e kꞌo qukꞌ ri aj Frigia, aj Panfilia, aj Egipto. E kꞌo kꞌu nikꞌiaj 
chik ri ajchilaꞌ pa África, ri e petinaq jelaꞌ chrij ri tinimit Cirene. E kꞌo 
xuqujeꞌ winaq aj Roma chqaxol. Jujun chke ri e areꞌ e qas aj Israel, ri 
qas winaq aj Israel ri ki nan ki tat. Jujun chik kꞌut xa e okinaq kukꞌ ri aj 
Israel winaq, junam ri ki chomanik chrij ri Dios. 11 Xuqujeꞌ e kꞌo winaq aj 
Creta, xuqujeꞌ aj Arabia, —kechaꞌ. Qonojel kꞌut keqato chi käkitzijoj tzpa 
ri qa chꞌabꞌal uj chqajujunal ri nimaq taq kajmabꞌal ri u bꞌanom ri Dios, 
—xechaꞌ.

12 Sibꞌalaj ki kajmam kibꞌ konojel ri winaq, man xkiriq tä kꞌu jas 
käkaꞌno. Xkitzijobꞌela kibꞌ, xkitala chbꞌil taq kibꞌ, xkibꞌij: ¿Jas lo u bꞌanik 
waꞌ? —xechaꞌ.

13 E kꞌo jujun ri xa xkitzeꞌj ki wäch ri kojonelabꞌ, xkibꞌij kꞌut: ¡Waꞌ we 
winaq riꞌ xa e qꞌabꞌarelabꞌ! —xecha riꞌ.

Ri apóstol Pedro kutzijoj ru Loqꞌ Pixabꞌ ri Dios chke ri winaq
14 Te kꞌu riꞌ ri tat Pedro, junam kukꞌ ri julajuj apóstoles chik, xwalijik, 

xtakꞌi chkiwäch ri winaq che ki chꞌabꞌexik. Ko xchꞌawik, xubꞌij kꞌu chke 
konojel ri e kꞌolik: Tataꞌibꞌ, alaq aj Judea, xuqujeꞌ onojel alaq ri jeqel alaq 
waral pa Jerusalén, tatabꞌej na alaq ri kinbꞌij, chetamaj alaq waꞌ, —kächa 
chke. 15 Qonojel ri uj ri qa mulim qibꞌ waral, man uj qꞌabꞌarelabꞌ taj jas ri 
kächomaj alaq. Kꞌä te ne u bꞌelej hora rech ri aqꞌabꞌil chanim riꞌ. 16 Xane ri 
tajin kil alaq kämik riꞌ are waꞌ ru bꞌim loq ri qa mam Joel ri qꞌalajisal re 
ru Loqꞌ Pixabꞌ ri Dios. Are kꞌu waꞌ ri xubꞌij:
 17 Ri Dios kubꞌij: Pa ri kꞌisbꞌal taq qꞌij

kintaq na bꞌi ri Loqꞌalaj Espíritu wech in
pa ki wiꞌ konojel winaq, —kächaꞌ.

Ri i kꞌojol xuqujeꞌ ri i miaꞌl
käkiqꞌalajisaj na ri tzij
ri kinya chke.

Ri alabꞌom ri e kꞌo chixol
kꞌo ri käkil na ri kinkꞌut chkiwäch,

ri tataꞌibꞌ kꞌut ri kꞌo chi ri ki junabꞌ
kꞌo ri käkil na pa ri kachikꞌ, —kächaꞌ.

 18 Xuqujeꞌ pa taq ri qꞌij riꞌ kintaq na bꞌi
ri Espíritu wech in pa ki wiꞌ
ri patänil taq we, chi achijabꞌ chi ixoqibꞌ,

käkiqꞌalajisaj kꞌu na ri tzij
ri kinya chke, —kächaꞌ.

 19 Kinbꞌan taq na kajmabꞌal cho ri kaj
xuqujeꞌ cho ruwächulew.
Ri kinbꞌano e areꞌ etal waꞌ chiwe.

Xaq apawijeꞌ kilitaj wi na ri kikꞌ,
ri qꞌaqꞌ, xuqujeꞌ nimaq taq sibꞌ
jeꞌ jas ri sutzꞌ, —kächaꞌ.

 20 Ri qꞌij käqꞌequmar na,
ri ikꞌ käkiäqar na jeꞌ jas ri kikꞌ,

käkꞌulmataj kꞌu waꞌ kꞌä mäjoq kuriqa na
ri nimalaj u qꞌij ri Qajaw Dios.
Ri qꞌij riꞌ qas tzij sibꞌalaj nim u bꞌanik.

 21 Konojel kꞌu ri käkitaꞌ na toqꞌobꞌ
che ri Qajaw Dios, käkiriq na
ru tobꞌanik ri Areꞌ, —kächaꞌ,

—xcha ri apóstol Pedro chke ri winaq.
22 Xutaqej tzij ri tat Pedro, xubꞌij: Tataꞌibꞌ, alaq aj Israel, tatabꞌej na alaq 

ri kinbꞌij, —kächa chke. Ri alaq, etam alaq chi ri Jesús aj Nazaret are 
waꞌ ri achi ri xyiꞌ u qꞌij rumal ri Dios chukꞌutik chi are ri Areꞌ taqowinaq 
loq. Qꞌalaj waꞌ chuwäch alaq kumal taq konojel ri kajmabꞌal ri xubꞌano, 
ri nimaq taq kꞌutbꞌal, xuqujeꞌ ri etal ri xeubꞌan ri Dios chxol alaq rumal 
ri Areꞌ, —kächaꞌ. 23 Pune ta ne je riꞌ, aretaq xjach ri Jesús pa qꞌabꞌ alaq, 
xchap alaq, xya alaq pa ki qꞌabꞌ itzel taq achijabꞌ chukämisaxik, xkirip 
kꞌu cho ri cruz. Jeꞌ xbꞌan alaq waꞌ che rumal chi je waꞌ ru chomam loq ri 
Dios chrij ojer, —kächa ri tat Pedro chke. 24 Pune kꞌu je waꞌ ri xbꞌantajik, 
xpe ri Dios, xresaj pu qꞌabꞌ ri kämikal, xukꞌastajisaj chi na ri Jesús chkixol 
ri käminaqibꞌ, rumal chi man kꞌo tä jas käkowin ri kämikal chubꞌanik 
che. 25 Qas ojer kꞌut chꞌawinaq loq ri qa mam David chrij ri Qajaw Jesús, 
xubꞌij:

Ri in amaqꞌel kinwil ri Qajaw kꞌo wukꞌ.
Kꞌo pa nu wikiäqꞌabꞌ rech man kꞌo tä

jas ri käkowin jun chubꞌanik chwe
chi kinxej wibꞌ, —kächaꞌ.

 26 Rumal riꞌ sibꞌalaj käkikot ri wanimaꞌ,
amaqꞌel kintzijoj tzij
re kikotemal,

kuꞌl kꞌu nu kꞌux chrij ri Dios
chi man kꞌo tä jun qas kꞌäxkꞌol
kinriqo, kuxlan kꞌu ri wanimaꞌ.

 27 Man kinya tä la kan chkixol
ri käminaqibꞌ,

e 2:30 Ri tzij “Cristo” o “Mesías” kel kubꞌij “chaꞌtal rumal ri Dios”. 

man käya tä la chi käqꞌay
ri nu cuerpo in,
in riꞌ ri loqꞌalaj patänil e la.

 28 Kꞌutum la ri bꞌe chnuwäch ri käkꞌaman
bꞌi pa ri qas kꞌaslemal,

kꞌo kꞌu na nimalaj nu kikotemal
aretaq ri in kꞌo chi ukꞌ la, —kächaꞌ,

—xcha ri tat Pedro.
29 Qachalal, ri alaq aj Israel, tampe alaq ri kinbꞌij: Qꞌalaj riꞌ chi ri qa 

mam David xkäm riꞌ ri areꞌ, xmuqtajik. Ri jul ri xmuq wi xaq are kꞌo 
waral qukꞌ uj kämik, —kächaꞌ. 30 Qetam kꞌut chi ri qa mam David are 
jun qꞌalajisal re ru Loqꞌ Pixabꞌ ri Dios, ri are kꞌut xukoj ri tzij ri xubꞌij ri 
Dios che rukꞌ juramento, chi jun chke ri rachalaxik ri kil na u wäch pa 
taq ri qꞌij ri kepe na, are ri Cristo e ri käyiꞌ na taqanik pu qꞌabꞌ. Kok che 
Nim Taqanel jeꞌ jas ri qa mam David. 31 Ri qa mam David jeꞌ ta ne chi ojer 
tajin käril loq ri kukꞌulmaj ri Cristo, xchꞌaw chrij ru kꞌastajibꞌal. Xubꞌij 
kꞌut chi man käkanaj tä kan chkixol ri käminaqibꞌ, man käqꞌay tä na ru 
cuerpo, —kächaꞌ. 32 Are kꞌu waꞌ we Jesús riꞌ ri xkꞌastajisax rumal ri Dios, 
ri uj qonojel qas xqilo chi xkꞌastaj waꞌ chkixol ri käminaqibꞌ. 33 Xwalijisax 
rumal ri Dios, xnimarisax u qꞌij aretaq xutꞌuyubꞌa pa ru wikiäqꞌabꞌ. 
Aretaq kꞌut u kꞌamom chik pu qꞌabꞌ ru Tat ri Loqꞌalaj Espíritu ri xuchiꞌj 
kanoq, xutaq loq pa qa wiꞌ, are kꞌu waꞌ ronojel ri tajin kil alaq, ri tajin 
käta alaq, —kächaꞌ. 34 Pune kꞌu man xpaqi ri qa mam David chikaj, jas ri 
xubꞌan ri Qajaw Jesús, tzare kꞌut xbꞌinik:

Xubꞌij ri Qajaw ri qa Dios che ri Wajaw:
“Chattꞌuyul pa ri nu wikiäqꞌabꞌ,

 35 kꞌä kinya na chawe chi katchꞌakanik,
kattaqan pa ki wiꞌ konojel
ri käkaꞌn ki kꞌulel chawe,” —kächa ri Dios,

—xcha ri qa mam David.
36 Qas rajwaxik chi konojel ri winaq aj Israel chketamaj chi we Jesús 

riꞌ ri xkämisaj alaq cho ri cruz, are waꞌ xchaꞌik, xbꞌan Cristo che rumal ri 
Dios, xok kꞌu che Rajaw ronojel, —xcha ri tat Pedro chke.

37 Aretaq ri winaq xkita waꞌ we tzij riꞌ, sibꞌalaj kꞌäx xkinaꞌ pa kanimaꞌ, 
xkitaꞌ kꞌu che ri tat Pedro xuqujeꞌ chke ri nikꞌiaj apóstoles chik, xkibꞌij: 
Qachalal, ¿jas rajwaxik käqaꞌno? —xecha chke.

38 Ri tat Pedro xubꞌij chke: Chkꞌexa ri animaꞌ alaq, xuqujeꞌ ri chomanik 
alaq. Rajwaxik chi käbꞌan qasnaꞌ alaq chjujunal alaq pa ru bꞌiꞌ ri 
Jesucristo, xa je riꞌ käsach mak alaq rumal ri Dios, ri Areꞌ kꞌut kusipaj ri 
Loqꞌalaj Espíritu chech alaq. 39 Are chech alaq ri Dios xuchiꞌj wi waꞌ, chke 

ri alkꞌual alaq, xuqujeꞌ chke ri winaq ri naj e kꞌo wi, chke kꞌu konojel ri 
kesikꞌix na rumal ri Dios ri Qajaw rech kekꞌoji na rukꞌ, —xcha chke.

40 Ri tat Pedro kꞌia xubꞌij chke. Kukꞌ taq waꞌ we tzij riꞌ xeuchꞌabꞌej, 
xeupixbꞌaj, xubꞌij chke: Chtoꞌ ibꞌ alaq, yaꞌ alaq kan ri itzel taq winaq re 
we qꞌij junabꞌ riꞌ, ri man jikom tä ri ki kꞌaslemal, —xcha ri tat Pedro chke.

41 Konojel kꞌu ri xkikꞌam pa kanimaꞌ ru Loqꞌ Pixabꞌ ri Dios ri xutzijoj 
ri tat Pedro, xbꞌan kꞌu ki qasnaꞌ. Kraj e oxibꞌ mil riꞌ ri xebꞌok kukꞌ ri 
kojonelabꞌ pa ri qꞌij riꞌ. 42 Konojel kꞌu ri xekojonik, xkitaqej u bꞌanik jas ri 
xkikꞌut ri apóstoles chkiwäch, xkimulij kibꞌ rukꞌ kikotemal, junam xkaꞌn 
orar, junam kꞌut xkitij ri ki wa.

Waral käqil wi jas ri ki kꞌaslemal ri nabꞌe taq kojonelabꞌ
43 Sibꞌalaj xkixej kibꞌ konojel ri winaq, rumal chi kꞌia u wäch kajmabꞌal 

xuqujeꞌ taq etal xebꞌan kumal ri apóstoles. 44 Konojel ri e kojoninaq 
che ri Cristo xa jun ki chomanik, xkijachala ri jastaq ke chbꞌil taq kibꞌ. 
45 Xkikꞌiyij ri kulew, xuqujeꞌ ri jastaq ke. Are kꞌu ri rajil xkijachala 
chkiwäch ri kꞌo ki rajwaxik. 46 Ronojel qꞌij xkimulij kibꞌ pa ri nimalaj 
rachoch Dios, xuqujeꞌ xkimulij kibꞌ cho taq kachoch ri kojonelabꞌ, xkijach 
ri wa chkiwäch konojel. Junam kꞌut xewiꞌk, xekikotik, man kꞌo tä jun 
kunaꞌ pa ranimaꞌ chi nim u bꞌanik. 47 Xkiya kꞌu u qꞌij ri Dios, nim xeꞌil 
wi kumal konojel ri winaq. Ri Dios xubꞌano chi ronojel qꞌij e kꞌo nikꞌiaj 
winaq chik ri käkiriq ru tobꞌanik ri Areꞌ. Xeuya kꞌu ri winaq riꞌ kukꞌ ri 
qachalal kojonelabꞌ.

Kꞌo jun achi ri man käkowin taj käbꞌinik, käkunax kumal ri apóstoles

3  1 Jun qꞌij xepaqiꞌk, xebꞌeꞌ ri tat Pedro rachiꞌl ri tat Juan pa ri nimalaj 
rachoch Dios pa ri u rox hora re ri bꞌenaq qꞌij, ri hora ri käbꞌan ri 

oración. 2 Chilaꞌ kꞌut kꞌo jun achi ri man xkowin taj xbꞌinik rumal ri kꞌäx 
ri kꞌo che ri raqan tzpa taq ri qꞌij ri xil u wäch. Xyiꞌ kꞌu waꞌ chuchiꞌ ri 
nimalaj rachoch Dios chiꞌ ri uchibꞌe ri kojom Sibꞌalaj Jeꞌlik che ru bꞌiꞌ. 
Jeꞌ kꞌu xbꞌan waꞌ che ri achi ronojel qꞌij rech kutaꞌ u limosna chke ri 
winaq ri kebꞌok bꞌi pa ri nimalaj rachoch Dios. 3 Aretaq ri achi xeril ri 
kiebꞌ apóstoles, ri tat Pedro, ri tat Juan okem ke pa ri rachoch Dios, xutaꞌ 
jun u limosna chke. 4 Ri e areꞌ kꞌut ko xekaꞌy che, xubꞌij kꞌu ri tat Pedro: 
Chatkaꞌy chqe, —xcha che.

5 Ri achi ko xkaꞌy chke, xuchomaj areꞌ chi kꞌo jas käyiꞌ kan che kumal. 
6 Are kꞌu ri tat Pedro xubꞌij che: Man kꞌo tä nu rajil, man kꞌo tä saq puaq, 
man kꞌo tä qꞌän puaq. Are kꞌu ri kꞌo wukꞌ kinya na chawe. Rumal ri 
Jesucristo aj Nazaret, pa ru bꞌiꞌ ri Areꞌ, chatwalijoq, chatbꞌinoq, —xcha 
che.

7 Ri tat Pedro xuchap che ru wikiäqꞌabꞌ, xuyako. Chanim kꞌut xekowir ri 
raqan ri achi, xuqujeꞌ ru qul taq raqan. 8 Xa je riꞌ ri achi ri u bꞌanom kꞌäx 

ri raqan xukꞌiäq ribꞌ, xtakꞌik, xuchaplej bꞌinem. Xok kꞌu bꞌi junam kukꞌ ri 
apóstoles pa ri nimalaj rachoch Dios, xbꞌinik, xukꞌiäq ribꞌ, xuya u qꞌij ri 
Dios. 9 Konojel kꞌu ri winaq xkilo chi tajin käbꞌinik, xuqujeꞌ chi tajin kuya 
u qꞌij ri Dios. 10 Sibꞌalaj kꞌu xkikajmaj waꞌ ri xukꞌulmaj ri achi, man xkiriq 
tä kꞌut jas käkaꞌno rumal chi xketamaj u wäch ri achi chi are ri kätꞌuyi 
ronojel qꞌij chutaꞌik u limosna chuwäch ri nimalaj rachoch Dios pa ri 
porta ri kojom Sibꞌalaj Jeꞌlik che ru bꞌiꞌ.

Ri apóstol Pedro kutzijoj ru Loqꞌ Pixabꞌ ri Dios 
chuwäch ri nimalaj rachoch Dios

11 Ri achi ri u bꞌanom kꞌäx ri raqan nabꞌe, ri xkunatajik, ri areꞌ man 
xutzoqopij tä ri tat Pedro, ri tat Juan. Konojel kꞌu ri winaq sibꞌalaj ki 
kajmam kibꞌ, xkitij anim, xkimulij kibꞌ chkij ri kiebꞌ apóstoles pa ri raqan 
ja ru bꞌiꞌ Raqan Ja re Salomón ri e kꞌo wi ri e areꞌ. 12 Aretaq ri tat Pedro 
xrilo chi xkimulij kibꞌ ri winaq, xubꞌij chke: Qachalal, alaq aj Israel, 
¿jas che käkajmaj alaq waꞌ ri xbꞌantajik? ¿Jas che ko kujkaꞌyej alaq? ¿A 
xa kächomaj alaq chi rukꞌ ri qa chuqꞌabꞌ uj o xa rumal chi sibꞌalaj uj 
nimanelabꞌ che ri Dios xqaꞌno chi käbꞌin we achi riꞌ? 13 Man jeꞌ tä riꞌ, xane 
are ru Dios ri qa mam Abraham, ri qa mam Isaac, xuqujeꞌ ri qa mam 
Jacob, are Dios waꞌ xa xunimarisaj u qꞌij ri Jesús, ri loqꞌalaj u Kꞌojol ri 
xjach alaq pa ki qꞌabꞌ ri qꞌatal taq tzij. Aretaq ri tat Pilato xuchomaj u 
tzoqopixik bꞌik, ri alaq man xaj tä alaq. 14 Man xaj tä alaq chi kätzoqopix 
ri loqꞌalaj u Kꞌojol ri Dios ri qas jikom ranimaꞌ, xane xbꞌij alaq chi are 
utz kätzoqopix jun kämisanel chukꞌexwäch ri Areꞌ. 15 Xaq je riꞌ xkämisaj 
alaq ri Jesús, ri jun ri käyoꞌw ri qas kꞌaslemal chke ri winaq. Ri Dios 
kꞌut xukꞌastajisaj ri Areꞌ chkixol ri käminaqibꞌ. Ri uj kꞌut xqilo chi qas 
tzij xkꞌastajik. 16 Rumal kꞌu ri kojonik che ru bꞌiꞌ ri Jesús xutzir we achi 
riꞌ ri kil alaq, ri etam alaq u wäch. Ri kojonik riꞌ che ri Jesús, are waꞌ 
xbꞌanowik chi xutzir kanoq we achi riꞌ chuwäch onojel alaq, —kächa ri 
tat Pedro.

17 Wetam kꞌu in, qachalal, chi ri alaq, xuqujeꞌ ri kꞌamal taq bꞌe alaq, 
xkämisaj alaq ri Jesús rumal chi man qas kächꞌobꞌ alaq ri tajin käbꞌan 
alaq. 18 Ri Dios kꞌut xuyaꞌ chi je waꞌ xbꞌanik, rech jeꞌ kel wi ri u bꞌim loq 
ri Areꞌ kumal konojel ri ojer taq qꞌalajisal re ru Loqꞌ Pixabꞌ, chi ri Cristo 
ri chaꞌtal rumal ri Dios kuriq na kꞌäx. 19 Rumal riꞌ chkꞌexa animaꞌ alaq, 
tzelej bꞌaꞌ alaq rukꞌ ri Dios rech kesachtaj ri mak alaq, —kächaꞌ. We jeꞌ 
käbꞌan alaq waꞌ, ri Dios kubꞌano chi kepe na qꞌij re jororemal rech kuxlan 
animaꞌ alaq. 20 Xuqujeꞌ kutaq na loq ri Jesús ri ojer riꞌ chaꞌtalik rech kok 
che Cristo che toꞌik alaq. 21 Che we chanim riꞌ rajwaxik chi ri Jesucristo 
käkꞌoji na kan pa ri kaj kꞌä kutzirisax kꞌu na ronojel rumal ri Dios, käbꞌan 
na u bꞌanik ronojel waꞌ jas ri u bꞌanom nabꞌe, jeꞌ jas ri xubꞌij loq ri Dios 
chkichiꞌ ri loqꞌalaj taq qꞌalajisal re ru Loqꞌ Pixabꞌ ojer, —kächa ri tat 

f 4:1a “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. g 4:1b Ri tataꞌibꞌ “saduceos” e areꞌ winaq waꞌ aj Israel ri nim ki bꞌanik 
ri man käkikoj kꞌut chi qas tzij kekꞌastaj na ri käminaqibꞌ. 

Pedro. 22 Rumal riꞌ ri qa mam Moisés xubꞌij chke ri qa nan qa tat ojer: 
“Ri Qajaw ri qa Dios kuchaꞌ na jun chke ri i winaqil, kutaq kꞌu na rech 
kok che qꞌalajisal re ru Loqꞌ Pixabꞌ, jeꞌ jas ri xinutaq in. Rajwaxik kꞌut chi 
kinimaj ronojel ri kubꞌij chiwe,” —kächaꞌ. 23 “Apachin kꞌu ri man kuta tä 
ri kubꞌij ri qꞌalajisal re ru Loqꞌ Pixabꞌ ri Dios riꞌ, kesax na bꞌi pa ri tinimit 
Israel, käsachisax kꞌu na u wäch,” —xcha ri qa mam Moisés, —kächa ri 
tat Pedro.

24 Konojel kꞌu ri qꞌalajisal re ru Loqꞌ Pixabꞌ ri Dios, kächapletaj loq 
rukꞌ ri qa mam Samuel, xuqujeꞌ ri kꞌä te xepe chik, konojel waꞌ ri 
xeqꞌalajisanik, xkiya loq u bꞌixik waꞌ ri tajin käkꞌulmataj kämik, —
kächaꞌ. 25 Ronojel ri xuchiꞌj loq ri Dios kumal taq ri qꞌalajisal re ru 
Loqꞌ Pixabꞌ ri Areꞌ, ech alaq waꞌ. Ri Dios kꞌut xubꞌan jun trato kukꞌ ri 
qa mam ojer chubꞌanik utzil chech alaq, aretaq xubꞌij che ri qa mam 
Abraham: “Konojel ri winaq cho ruwächulew ketewchitaj kꞌu na kumal 
ri awachalaxik ri kil na ki wäch,” —xcha ri Dios. 26 Aretaq ri Dios 
xukꞌastajisaj ru Kꞌojol chkixol ri käminaqibꞌ, nabꞌe xutaq bꞌi ukꞌ alaq, alaq 
riꞌ ri winaq aj Israel, rech kätewchix na alaq, rumal chi ri Areꞌ kubꞌano 
chi chjujunal alaq kätas ibꞌ alaq chrij ri etzelal, —xcha ri tat Pedro chke.

Ri tat Pedro rachiꞌl ri tat Juan xekꞌam bꞌik chkiwäch ri qꞌatal taq tzij

4  1 Ri tat Pedro rachiꞌl ri tat Juan kꞌä tajin käkitzijobꞌej ri winaq 
aretaq xepe ri sacerdotes aj Israel, f kachiꞌl ri ki nimaqil ri chajil 

taq re ri nimalaj rachoch Dios, xuqujeꞌ ri tataꞌibꞌ saduceos, g xeopan kꞌu 
kukꞌ. 2 Sibꞌalaj yaktajinaq koyowal, rumal chi ri tat Pedro, ri tat Juan 
tajin kekitijoj ri winaq, käkibꞌij chi qas tzij kekꞌastaj chi na ri käminaqibꞌ. 
Käkibꞌij kꞌut chi are kꞌutbꞌal waꞌ chke konojel chi xkꞌastaj ri Jesús chkixol 
ri käminaqibꞌ. 3 Xekichapo, xekikꞌam bꞌik, xekikoj kꞌu pa cheꞌ kꞌä chukabꞌ 
qꞌij, rumal chi ya naꞌtam chik. 4 E kꞌia chke ri xkita ru Loqꞌ Pixabꞌ ri Dios 
ri xekojonik. We keajilax xaq xuwi ri achijabꞌ, kraj e jobꞌ mil ri e areꞌ.

5 Chukabꞌ qꞌij kꞌut xkimulij kibꞌ pa Jerusalén ri kꞌamal taq ki bꞌe ri winaq 
aj Israel, ri ki nimaqil ri winaq, xuqujeꞌ ri tijonelabꞌ re ri Pixabꞌ. 6 Xkiriq 
kibꞌ kukꞌ ri tat Anás rachiꞌl ri tat Caifás, ri qas ki nimaqil sacerdotes. E 
kꞌo ri tat Juan, ri tat Alejandro, xuqujeꞌ konojel ri kachalal ri ki nimaqil 
sacerdotes. 7 Xkitakꞌabꞌa kꞌu ri tat Pedro, ri tat Juan chkiwäch, xkikꞌot ki 
chiꞌ, xkibꞌij chke: ¿Jachin ri yoꞌwinaq pa i qꞌabꞌ chi kibꞌan ri tajin käqilo? 
¿Jas u bꞌiꞌ ri kikojo rech kixkowinik kibꞌan waꞌ? —xecha chke.

8 Ri tat Pedro, qajinaq ri Loqꞌalaj Espíritu puwiꞌ, xubꞌij chke: Tataꞌibꞌ, 
alaq ri kꞌamal taq ki bꞌe ri winaq, alaq riꞌ ri ki nimaqil ri winaq aj Israel, 

h 4:11 We abꞌaj riꞌ are ri Jesús mismo. 

9 kämik käkꞌot alaq qa chiꞌ rumal ri utzil ri xbꞌantaj che jun achi yawabꞌ 
che retamaxik jas ri xbꞌan chukunaxik. 10 Chetamaj bꞌaꞌ alaq xuqujeꞌ 
konojel ri winaq aj Israel chi rumal ri Jesucristo aj Nazaret, pa ru bꞌiꞌ ri 
Areꞌ, xkunataj waꞌ we achi riꞌ ri kꞌo chuwäch alaq. Ri Jesús ri xkämisaj 
alaq cho ri cruz, ri xkꞌastajisax rumal ri Dios chkixol ri käminaqibꞌ, are ri 
Areꞌ xkunan we achi riꞌ. 11 We Jesús riꞌ are waꞌ ri abꞌaj ri man xaj tä alaq, 
alaq riꞌ ri yakal taq ja, are abꞌaj waꞌ xkoj che toqꞌebꞌal re ri ja. h 12 Man 
käriqtaj tä ru tobꞌanik ri Dios rukꞌ jachin jun winaq, xane xaq xuwi rukꞌ 
ri Jesús. Je riꞌ, rumal chi ri Dios man u yoꞌm tä chqe ru bꞌiꞌ jachin jun 
chik cho ronojel ruwächulew, ri yaꞌtal che chi rumal ri areꞌ kuyaꞌ käqariq 
na ru tobꞌanik ri Dios, —xchaꞌ.

13 Aretaq ri qꞌatal taq tzij xkilo chi ri tat Pedro, ri tat Juan man käkixej 
tä kibꞌ kechꞌawik, xuqujeꞌ xkilo chi xaq e winaq ri man kꞌo tä ri kꞌia 
ketamam chrij wuj, sibꞌalaj xkikajmaj waꞌ. Te kꞌu riꞌ xkichꞌobꞌo chi e 
areꞌ taq waꞌ jujun chke ri xerachiꞌlaj ri Jesús. 14 Xuqujeꞌ xkilo chi kꞌo ri 
achi ri xkunatajik takꞌal kukꞌ ri apóstoles, xa je riꞌ man xkiriq tä chik 
jas käkibꞌij. 15 Xkibꞌij kꞌu chke ri apóstoles chi kebꞌel bꞌi chkiwäch, are 
kꞌu ri e areꞌ xekanajik, xkitzijobꞌela kꞌu kibꞌ. 16 Xkibꞌij: ¿Jas käqaꞌn chke 
we achijabꞌ riꞌ? Qas tzij kꞌut etamtal chik kumal konojel ri winaq pa ri 
tinimit Jerusalén ri kajmabꞌal etal ri kaꞌnom. Man kuyaꞌ tä kꞌut käqabꞌij 
chi man qas tzij taj. 17 Je bꞌaꞌ qaꞌna waꞌ, rech man käbꞌin tä más u tzijol 
ri xbꞌantajik. Cheqaxibꞌij rech man ketzijon tä chik chuweq käbꞌij chrij ri 
Jesús che jachin jun, —xechaꞌ.

18 Xekisikꞌij kꞌut, xetaqan chke chi man kꞌo tä chi jumul käkitzijoj chik 
ri Jesús, man käkiya tä chi kꞌu tijonik pa ru bꞌiꞌ chke ri winaq. 19 Xechꞌaw 
kꞌu ri tat Pedro rachiꞌl ri tat Juan, xkibꞌij: Qas chomaj alaq riꞌ, ¿a are utz 
lo käril ri Dios chi are kujniman chech alaq chukꞌexwäch ri käqanimaj ri 
Areꞌ? 20 Ri uj kꞌut man kujkowin taj ri mat käqabꞌij chi na ri qilom xuqujeꞌ 
ri qa tom, —xecha chke.

21 Ri qꞌatal taq tzij xkaj xekixibꞌij ri apóstoles, kꞌia ri xkibꞌij chke, 
xekitzoqopij kꞌu bꞌik. Man xkiriq taj jas käkaꞌn chukꞌäjisaxik ki wäch, 
rumal chi konojel ri winaq tajin käkiya u qꞌij ri Dios rumal ri xbꞌantajik. 
22 Ri achi ri xbꞌantaj wi ri kajmabꞌal kunanik kꞌo chi na kawinaq u junabꞌ 
rukꞌ u wiꞌ.

Ri kojonelabꞌ käkitaꞌ che ri Dios chi käyiꞌ ki 
chuqꞌabꞌ, xuqujeꞌ chi man käkixej tä kibꞌ

23 Aretaq ri tat Pedro, ri tat Juan e tzoqopital chik, xebꞌeꞌ kukꞌ ri nikꞌiaj 
kojonelabꞌ chik, xkitzijoj ronojel ri xbꞌix chke kumal ri ki nimaqil ri 
sacerdotes xuqujeꞌ konojel ri ki nimaqil ri winaq. 24 Aretaq xkita waꞌ, 

junam xkaꞌn orar, xkibꞌij che ri Dios: Nimalaj Qajaw, lal riꞌ ri qas Dios ri 
xbꞌanow ri kaj, ri ulew, ri mar. Ronojel ri kꞌolik, xbꞌantaj kꞌu waꞌ umal 
la. 25 Tzojer kꞌut bꞌim la loq rumal ri Loqꞌalaj Espíritu chuchiꞌ ri qa mam 
David ri patänil e la, xbꞌij la:

¿Jas lo waꞌ chi ri winaq cho ruwächulew yaktajinaq koyowal, xaq 
ketontirik, käkaꞌn kꞌu nimal?

¿Jas che waꞌ chi ri winaq käkichomaj u bꞌanik chꞌoj ri man kꞌo tä u 
bꞌeyal?

 26 Ri nimaq taq taqanelabꞌ cho ri uwächulew junam xkiwalijisaj kibꞌ,
ri ki nimaqil ri winaq xkimulij kibꞌ
rech käkiyak kibꞌ chrij ri Qajaw Dios, xuqujeꞌ chrij ri Cristo ri chaꞌtal 

rumal ri Dios,
—xcha la, —kecha ri kojonelabꞌ.

27 Xkitaqej oración, xkibꞌij: Qas kꞌu tzij wi xkiriq kibꞌ ri nim taqanel 
Herodes rukꞌ ri tat Poncio Pilato waral riꞌ pa we tinimit junam kukꞌ ri 
nikꞌiaj winaq chik kachiꞌl ri winaq aj Israel, xkimulij kꞌu kibꞌ chrij ri loqꞌalaj 
Kꞌojol la, ri Jesús, ri chaꞌtal umal la. 28 Jeꞌ xkaꞌn waꞌ rech jeꞌ käbꞌantajik jas 
ri chomam la loq chi rajwaxik käbꞌanik. 29 Qajaw, chilampe la kämik riꞌ 
chi kꞌia ri tajin käkibꞌij we winaq riꞌ chqij. Ya la chqe uj, ri uj patänil taq e 
la, chi kujkowinik käqatzijoj ri Loqꞌ Pixabꞌ la, man kꞌo tä käqaxej wi qibꞌ. 
30 Xuqujeꞌ käqataꞌ che la chi käkꞌoji qe ri chuqꞌabꞌ la chubꞌanik kunanik 
chke ri yawabꞌibꞌ, xuqujeꞌ che ki bꞌanik ri kajmabꞌal taq etal, xuqujeꞌ nimaq 
taq kꞌutbꞌal pa ru bꞌiꞌ ri loqꞌalaj Kꞌojol la, ri Jesús, —xecha che ri Dios.

31 Aretaq xetoꞌtaj chubꞌanik orar, ri ja ri e kꞌo wi xslabꞌisaxik, konojel 
kꞌut xqaj ri Loqꞌalaj Espíritu pa ki wiꞌ, man xkixej tä kibꞌ xkitzijoj ru Loqꞌ 
Pixabꞌ ri Dios.

Konojel ri jastaq ke ri kojonelabꞌ are kech konojel waꞌ
32 Ri kꞌia winaq ri e kojoninaq che ri Cristo, xa jun ki chomanik 

konojel, käkinaꞌ pa kanimaꞌ chi xa e jun. Man kꞌo tä jun kubꞌij chi xaq 
xuwi rech areꞌ ri kꞌo rukꞌ, xane konojel ri jastaq ke, are kech konojel 
waꞌ. 33 Ri apóstoles rukꞌ nimalaj chuqꞌabꞌ xkitaqej u tzijoxik chi qas tzij 
xkꞌastaj ri Qajaw Jesús chkixol ri käminaqibꞌ. Ri Dios kꞌut kuya nimalaj 
taq tewchibꞌal pa ki wiꞌ konojel ri kojonelabꞌ. 34 Xa je riꞌ man kꞌo tä jun 
chkixol ri kꞌo u rajwaxik, rumal chi konojel ri kꞌo kulew o ri kꞌo kachoch 
xkikꞌiyij waꞌ. Are kꞌu ri rajil xkikꞌam bꞌi kukꞌ ri apóstoles. 35 Käkiya waꞌ we 
puaq riꞌ pa ki qꞌabꞌ, ri e areꞌ kꞌut käkijach waꞌ chkiwäch ri kꞌo ki rajwaxik. 
36 Xaq je riꞌ, kꞌo jun tataꞌ, jun chke ri levitas, José u bꞌiꞌ, ri xil u wäch pa 
Chipre, jun chꞌäqap ulew waꞌ ri kꞌo pa ri mar. Ri tataꞌ riꞌ xuqujeꞌ käbꞌix 
Bernabé che kumal ri apóstoles. Kel kubꞌij waꞌ chi are jun ri kukuꞌbꞌisaj ki 
kꞌux ri winaq. 37 We achi riꞌ kꞌo jun chꞌäqap rulew xukꞌiyij, xukꞌam kꞌu bꞌi 
ri rajil, xujach pa ki qꞌabꞌ ri apóstoles.

Ri tat Ananías rachiꞌl ri nan Safira ri rixoqil 
käkaꞌn jun mak re subꞌunik cho ri Dios

5  1 Kꞌo kꞌu jun achi chik u bꞌiꞌ Ananías, ri rixoqil are Safira u bꞌiꞌ. 
Junam xkichomaj u kꞌiyixik jun chꞌäqap kulew. 2 Ri achi xresaj 

kan jubꞌiqꞌ che ri puaq ri rajil ri ulew, retam kꞌu waꞌ ri rixoqil. Je riꞌ xa 
nikꞌiaj ri puaq xukꞌam bꞌik, xujach pa ki qꞌabꞌ ri apóstoles, jeꞌ ta ne chi 
are tzꞌaqat ri puaq ri xyiꞌ kumal. 3 Xpe kꞌu ri tat Pedro, xubꞌij che ri tat 
Ananías: Ananías, ¿jas che xya la che ri Satanás chi kok pa ri animaꞌ 
la, xbꞌan la tzij che ri Loqꞌalaj Espíritu rukꞌ ri subꞌunik ri xbꞌan la, xesaj 
kꞌu la kan nikꞌiaj che ri rajil ri ulew ri xkꞌiyij la? 4 ¿A mat ech la ri ulew 
aretaq mäjoq käkꞌiyij la? Aretaq xkꞌiyij la ri ulew, ¿a mat ech la ri puaq? 
—kächaꞌ. ¿Jas kꞌu che xchomaj la waꞌ pa animaꞌ la? Man are tä chke ri 
winaq ri xbꞌan wi la tzij rukꞌ ri subꞌunik, xane are che ri Dios ri xbꞌan wi 
la, —xcha ri tat Pedro che.

5 Aretaq ri tat Ananías xuta waꞌ we tzij riꞌ, xtzaq pulew, xkämik. 
Konojel kꞌu ri xetow ri xbꞌantajik sibꞌalaj xkixej kibꞌ. 6 Xepe kꞌu ri alabꞌom, 
xkipis ru cuerpo pa jun payuꞌ, xkikꞌam bꞌik, xeꞌkimuqu kanoq.

7 Kraj okꞌowinaq chi oxibꞌ horas xopan ri rixoqil ri tat Ananías. Man 
retam tä kꞌut jas ri xbꞌantajik. 8 Xubꞌij kꞌu ri tat Pedro che: Bꞌij la chwe, ¿a 
jeꞌ puaq waꞌ ri xbꞌij alaq chi xyiꞌ che ri ulew ri xkꞌiyij alaq? —kächaꞌ.

Xubꞌij kꞌu ri ixoq: Jeꞌ, jelaꞌ ri puaq, —xcha che ri tat Pedro.
9 Ri tat Pedro xubꞌij che ri ixoq: ¿Jas che xchomaj alaq junam chi 

käkowin alaq chubꞌanik ri subꞌunik che ri Loqꞌalaj Espíritu rech ri 
Qajaw? —kächaꞌ. Chilampe la, xaq chiꞌ ri porta chik e kꞌo wi ri alabꞌom 
ri xeꞌkimuqu kan ri achajil la, käkꞌam na bꞌi la xuqujeꞌ kumal ri e areꞌ, —
xcha ri tat Pedro che.

10 Chanim xtzaq ri nan Safira pulew chuwäch ri tat Pedro, xkämik. 
Aretaq xebꞌok bꞌi ri alabꞌom, kꞌä te xkilo käminaq ri nan Safira. Xkikꞌam 
kꞌu bꞌik, xeꞌkimuqu kan chuxkut ri rachajil. 11 Konojel ri qachalal 
kojonelabꞌ, xuqujeꞌ konojel ri xkita waꞌ ri xbꞌantajik, sibꞌalaj xkixej kibꞌ.

Ri apóstoles käkaꞌn kꞌia u wäch taq kajmabꞌal
12 Sibꞌalaj kꞌu kꞌia u wäch taq kajmabꞌal, xuqujeꞌ nimaq taq kꞌutbꞌal tajin 

kebꞌantaj chkixol ri winaq kumal ri apóstoles. Konojel ri kojonelabꞌ kꞌut 
tajin käkimulij kibꞌ amaqꞌel pa ri raqan ja re ri nimalaj rachoch Dios, ri 
käbꞌix Raqan Ja re Salomón che. 13 Man kꞌo tä jun chke ri nikꞌiaj winaq 
chik kukochꞌo kok kukꞌ ri kojonelabꞌ, pune sibꞌalaj nim keꞌil wi kumal ri 
winaq re ri tinimit. 14 E kꞌia kꞌu ri xekojon che ri Qajaw Jesús, chi achijabꞌ 
chi ixoqibꞌ, je riꞌ chi sibꞌalaj xekꞌiar ri kojonelabꞌ. 15 Xa kumal ri kajmabꞌal 
ri tajin käkaꞌn ri apóstoles, ri winaq xekesaj loq ri ki yawabꞌ pa taq ri bꞌe, 
xekiya pa taq chꞌat, cho taq pop rech aretaq kokꞌow ri tat Pedro chkixkut, 

xuwi ta ne ru nanochꞌ käqaj pa ki wiꞌ rech keutzirik. 16 Xuqujeꞌ ne ri 
winaq ri kebꞌel pa taq ri tinimit ri e kꞌo chunaqaj ri Jerusalén, xkikꞌam 
loq ri ki yawabꞌ kachiꞌl ri tajin käkiriq kꞌäx kumal ri itzelalaj taq espíritus 
ri e kꞌo chke. Konojel kꞌut xekunatajik.

Ri tat Pedro, ri tat Juan keoksax pa cheꞌ
17 Are kꞌu ri ki nimal sacerdotes, xuqujeꞌ konojel ri rachiꞌl, ri winaq ri 

käbꞌix saduceos chke, sibꞌalaj kꞌäx käkinaꞌ chkij ri apóstoles rumal chi 
sibꞌalaj nim keꞌil wi kumal ri winaq. 18 Xekichapo, xekikoj pa cheꞌ jawijeꞌ 
e kꞌo wi ronojel u wäch ajpacheꞌ. 19 Xpe kꞌu jun ángel ri xtaq loq rumal 
ri Qajaw Dios, chaqꞌabꞌ kꞌut xujaq ri porta rech ri cheꞌ, xeresaj loq, xubꞌij 
chke: 20 Jix pa ri nimalaj rachoch Dios, chixtakꞌal chilaꞌ che ki tzijobꞌexik 
ri winaq chrij waꞌ we kꞌakꞌ kꞌaslemal riꞌ, —xcha ri ángel chke.

21 Xkita ri xbꞌix chke rumal ri ángel. Je kꞌu riꞌ chukabꞌ qꞌij xebꞌok pa ri 
nimalaj rachoch Dios, xkichap kꞌu ki tijoxik ri winaq.

E kꞌo ri apóstoles chilaꞌ aretaq ri ki nimal sacerdotes kukꞌ ri rachiꞌl 
xekisikꞌij konojel ri ki nimaqil ri winaq aj Israel xuqujeꞌ konojel ri nimaq 
taq tataꞌibꞌ rech käkimulij kibꞌ. E areꞌ taq waꞌ xetaqan bꞌi che ki kꞌamik 
loq ri apóstoles pa cheꞌ. 22 Aretaq kꞌut xeopan ri taqoꞌn pa cheꞌ, man 
xekiriq tä kꞌu ri apóstoles. Xetzelejik, xekiya u bꞌixik waꞌ. 23 Je waꞌ xkibꞌij: 
Aretaq ri uj xujopanik xqilo chi ri cheꞌ utz bꞌanom che u tzꞌapixik, xuqujeꞌ 
chi ri chajinelabꞌ e kꞌo chiꞌ taq ri porta. Aretaq kꞌut xqajaqo, kꞌä te xqilo 
chi man kꞌo tä jun chupam, —xecha chke.

24 Aretaq xkita waꞌ we tzij riꞌ, ri qas ki nimal sacerdotes, xuqujeꞌ ri 
kꞌamal ki bꞌe ri chajil taq re ri nimalaj rachoch Dios, xuqujeꞌ ri ki nimaqil 
ri sacerdotes xkitaꞌla chbꞌil taq kibꞌ, xkibꞌij: ¿Jas ta lo ri käkꞌulmataj chi 
na? —xechaꞌ. 25 Chanim kꞌut xopan jun achi, xubꞌij chke: Ri achijabꞌ ri 
xkoj alaq pa cheꞌ, chanim e kꞌo pa ri nimalaj rachoch Dios, tajin kekitijoj 
ri winaq, —xcha chke.

26 Chanim ri kꞌamal ki bꞌe ri chajil taq re ri nimalaj rachoch Dios, xeꞌ 
che kilik ri apóstoles, xeukꞌam kꞌu bꞌi ri chajinelabꞌ che rachiꞌl. Xeukꞌam 
loq ri tat Pedro, ri tat Juan rukꞌ utzil, man kꞌo tä kꞌu jas xubꞌan chke 
rumal chi kuxej ribꞌ chkiwäch ri winaq, we ne ri areꞌ käbꞌan che abꞌaj 
kumal. 27 Aretaq xekꞌamtaj loq, xekiya chkiwäch ri ki nimaqil ri winaq 
ri ki mulim kibꞌ. Xpe ri ki nimal sacerdotes, xukꞌot ki chiꞌ, xubꞌij: 28 ¿A 
mat xqabꞌij chiwe rukꞌ pixbꞌenik chi man keitijoj tä chik ri winaq chrij 
ri Jesús? ¡Chiwilampe ri i bꞌanom! Kämik kꞌut i jabꞌum ri i tijonik pa 
ronojel we tinimit Jerusalén. Xuqujeꞌ kibꞌij chi uj ri uj ajchaqꞌ mak che ru 
kämikal we achi riꞌ ri Jesús, —xcha chke.

29 Ri tat Pedro, xuqujeꞌ ri nikꞌiaj apóstoles chik xechꞌawik, xkibꞌij che: 
Tzrajwaxik wi are käqanimaj ri kubꞌij ri Dios nabꞌe chuwäch ri käkibꞌij 
ri winaq. 30 Ri ki Dios ri qa mam ojer xukꞌastajisaj ri Jesús ri xkämisaj 

i 5:34 Ri tataꞌibꞌ “fariseos” e areꞌ winaq waꞌ aj Israel ri sibꞌalaj xkitaqej u nimaxik ru Pixabꞌ 
ri Moisés. Xkaꞌn kꞌu nimal, xkichomaj kꞌut chi e utz na chkiwäch konojel ri winaq. Kꞌia ki 
naqꞌatisam wi kibꞌ ri man qas tä are ri kubꞌij ru Tzij ri Dios. j Capítulo 6, Título: Ri 
diáconos e areꞌ waꞌ kꞌo keqleꞌn che ki toꞌik ri nikꞌiaj kojonelabꞌ chik (1 Timoteo 3:8-13). 

alaq, ri xrip alaq cho ri cruz. 31 Tzare waꞌ we Dios riꞌ xunimarisaj u qꞌij ri 
Jesús, xutꞌuyubꞌa pa ru wikiäqꞌabꞌ, xukoj che Kꞌamal Bꞌe chke ri winaq, 
xuqujeꞌ xukoj che Toꞌl Ke. Jeꞌ xubꞌan waꞌ rech ri winaq aj Israel käkikꞌex 
kanimaꞌ, käkikꞌex ki chomanik, käkiriq kꞌu ri sachbꞌal ki mak. 32 Ri uj 
xqilo chi xkꞌastaj ri Jesús, rumal riꞌ ri Dios uj u kojom che qꞌalajisal taq re 
chkiwäch ri winaq junam rukꞌ ri Loqꞌalaj Espíritu ri u yoꞌm ri Dios chke 
ri keniman che, —xecha chke.

33 Ri ki nimaqil ri winaq, aretaq xkita waꞌ sibꞌalaj xpe koyowal. Are 
käkaj kekikämisaj ri apóstoles. 34 Kꞌo kꞌu jun tataꞌ chkixol ri ki nimaqil 
ri winaq, Gamaliel u bꞌiꞌ, are tijonel re ri Pixabꞌ, jun fariseo. i Nim kil 
wi ri areꞌ kumal ri winaq. Ri areꞌ xtakꞌi aqꞌanoq, xubꞌij chi keꞌesax na 
bꞌi jun rat ri apóstoles. 35 Te kꞌu riꞌ xubꞌij chke ri ki nimaqil ri winaq: 
Qachalal, alaq aj Israel, qas chomaj na alaq jas ri käbꞌan alaq chke we 
achijabꞌ riꞌ. 36 Chnaꞌtaj chech alaq chi xkeꞌ kiebꞌ oxibꞌ junabꞌ waꞌ, xwalij 
jun achi, Teudas u bꞌiꞌ, ri xubꞌan che ribꞌ chi nim u bꞌanik. E kiejebꞌ 
ciento achijabꞌ ri xebꞌok rukꞌ. Xkämisax kꞌu ri areꞌ, xa je riꞌ konojel ri e 
kꞌo rukꞌ xejabꞌunik, xkꞌis kꞌu u wäch juntir. 37 Bꞌantajinaq chi waꞌ, xwalij 
chi jun tataꞌ, Judas u bꞌiꞌ, aj Galilea, aretaq tajin käbꞌan ri censo, keajilax 
kꞌu ri winaq. E kꞌia kꞌut ri xebꞌok rukꞌ. Xkämisax kꞌu ri areꞌ xuqujeꞌ. Xa 
je riꞌ konojel ri e kꞌo rukꞌ xejabꞌunik. 38 Rumal riꞌ kinbꞌij chech alaq chi 
are utz na we käya kan alaq we achijabꞌ riꞌ, mänim ibꞌ alaq kukꞌ. We ri 
tajin käkitzijoj o ri tajin käkaꞌno are kech ri winaq, käsach na u wäch 
waꞌ. 39 We kꞌu ne rech ri Dios, man käkowin tä alaq käsach alaq u wäch. 
Chilampe alaq chi mäyak ne ibꞌ alaq chrij ri Dios, mächꞌojin alaq rukꞌ ri 
Areꞌ, —xcha chke.

40 Konojel ri ki nimaqil ri winaq xkinimaj ri xubꞌij ri tat Gamaliel. 
Xekisikꞌij kꞌu ri apóstoles, xekichꞌayo, xekirapuj. Te kꞌu riꞌ xkiya taqanik 
chke chi man kꞌo tä chi jumul käkitzijobꞌej ri winaq pa ru bꞌiꞌ ri Jesús. 
Te kꞌu riꞌ xekitzoqopij bꞌik. 41 Ri apóstoles kꞌut xebꞌel bꞌi chkiwäch ri 
ki nimaqil ri winaq, xekikotik rumal chi ri Dios xuya chke chi käkiriq 
kꞌixbꞌalalaj kꞌäxkꞌol rumal ri Jesús. 42 Man xkitanabꞌa tä kꞌu u tzijoxik ri 
Utzalaj Tzij re ri Evangelio chrij ri Jesucristo ronojel qꞌij. Xekitijoj kꞌu ri 
winaq pa ri nimalaj rachoch Dios, xuqujeꞌ cho taq ja.

Ri apóstoles kekichaꞌ wuqubꞌ diáconos j

6  1 Pa taq ri qꞌij riꞌ sibꞌalaj xekꞌiar ri kojonelabꞌ. Are kꞌu ri kojonelabꞌ ri 
kechꞌaw pa griego xkichap u yakik tzij chkij ri kojonelabꞌ ri kechꞌaw 

pa hebreo. Ri winaq ri kechꞌaw pa griego käkibꞌij chi ri malkaꞌnibꞌ ri e 
kꞌo kukꞌ man junam tä käbꞌan che kilik aretaq käjach ri wa. 2 Are kꞌu 
ri apóstoles xekimulij konojel ri kojonelabꞌ, xkibꞌij kꞌu chke: Uj riꞌ, ri 
uj apóstoles, man utz taj chi mat käqataqej u tzijoxik ru Loqꞌ Pixabꞌ ri 
Dios mak rech uj kujjachow ri wa. 3 Qachalal, tzukuj bꞌaꞌ alaq wuqubꞌ 
achijabꞌ chxol alaq. We achijabꞌ riꞌ rajwaxik chi utz ri ki kꞌaslemal, qꞌalaj 
chi kätaqan ri Loqꞌalaj Espíritu pa kanimaꞌ, kꞌo ketambꞌal, käqaya kꞌu pa 
ki qꞌabꞌ ru jachik ri wa. 4 Are kꞌu ri uj käqataqej u bꞌanik orar, xuqujeꞌ 
käqataqej u tzijoxik ru Loqꞌ Pixabꞌ ri Dios, —xecha ri apóstoles chke ri 
kojonelabꞌ.

5 Konojel kꞌut utz xkita ri xkibꞌij ri apóstoles. Xkichaꞌ kꞌu ri tat Esteban. 
Ri areꞌ are jun tataꞌ ri sibꞌalaj käkojon che ri Dios, xuqujeꞌ qꞌalaj chi ri 
Loqꞌalaj Espíritu kätaqan pa ranimaꞌ. Xuqujeꞌ xkichaꞌ ri tat Felipe, ri 
tat Prócoro, ri tat Nicanor, ri tat Timón, ri tat Parmenas, xuqujeꞌ ri tat 
Nicolás ri aj Antioquía ri ojer okinaq kukꞌ ri winaq aj Israel, junam ru 
chomanik chrij ri Dios. 6 Te kꞌu riꞌ xekiya we achijabꞌ riꞌ chkiwäch ri 
apóstoles. Ri e areꞌ kꞌut xkiya ki qꞌabꞌ pa ki wiꞌ, xkaꞌn orar.

7 Are kꞌu ru Loqꞌ Pixabꞌ ri Dios xjabꞌun u wäch, sibꞌalaj xekꞌiar 
ri kojonelabꞌ pa ri tinimit Jerusalén. Xuqujeꞌ sibꞌalaj e kꞌia chke ri 
sacerdotes aj Israel xeniman che ri Utzalaj Tzij re ri Evangelio.

Ri tat Esteban kächapik, käkꞌam bꞌik, käyiꞌ 
kꞌu chkiwäch ri ki nimaqil ri winaq

8 Sibꞌalaj nim kꞌu ru toqꞌobꞌ ri Dios kꞌo puwiꞌ ri tat Esteban, xuqujeꞌ yoꞌm 
nimalaj u chuqꞌabꞌ rech kubꞌan nimaq taq etal chkixol ri winaq, xuqujeꞌ 
nimaq taq kajmabꞌal. 9 Xewalij kꞌu jujun achijabꞌ ri kepe pa jun rachoch 
Dios ri kojom “Kech Tzoqopim Achijabꞌ” che ru bꞌiꞌ, xkichap kꞌu tzij rukꞌ 
ri tat Esteban. Xepe chi kꞌu nikꞌiaj achijabꞌ chik chrij. E kꞌo ri aj Cirene, aj 
Alejandría, aj Cilicia, xuqujeꞌ nikꞌiaj chik ri e petinaq pa taq ri tinimit re 
Asia. 10 Man xekowin tä kꞌut xkiqꞌatej u wäch ru tzij ri tat Esteban, rumal 
chi ri areꞌ kꞌo u noꞌj, kächꞌaw kꞌu rukꞌ ri etamanik ri yoꞌm che rumal ri 
Loqꞌalaj Espíritu. 11 Xekitoj kꞌu jujun achijabꞌ rech käkibꞌij chi qas tzij ki tom 
ri tat Esteban kubꞌij ri äwas u bꞌixik chrij ri qa mam Moisés xuqujeꞌ chrij ri 
Dios. 12 Je riꞌ xkaꞌno, xkikojola ki kꞌux ri winaq xuqujeꞌ ri nimaq taq tataꞌibꞌ 
kachiꞌl ri tijonelabꞌ re ri Pixabꞌ rech käpe koyowal chrij ri tat Esteban. 
Xkimajij kꞌu ri tat Esteban, xkichapo, xkikꞌam bꞌi chkiwäch ri ki nimaqil ri 
winaq. 13 Xuqujeꞌ xekitzukuj achijabꞌ rech käkibꞌij ri man qas tzij taj chrij 
ri tat Esteban. We winaq riꞌ käkibꞌij: We achi riꞌ man käkos tä chubꞌixik ri 
äwas u bꞌixik chrij we loqꞌalaj rachoch Dios riꞌ ri qech uj, xuqujeꞌ chrij ru 
Pixabꞌ ri qa mam Moisés. 14 Qa tom kꞌut ri areꞌ kubꞌij chi we Jesús riꞌ ri aj 
Nazaret kusach na u wäch we nimalaj rachoch Dios riꞌ, xuqujeꞌ kukꞌex na 
ronojel ri uj u naqꞌatajisam wi kan ri qa mam Moisés, —xecha riꞌ.

k 7:8 Ri u kojik ri etal riꞌ che ru cuerpo jun ala o jun achi are waꞌ käbꞌix “circuncisión” che, 
retal ri trato ri xubꞌan ri Dios rukꞌ ri Abraham ri ojer ki mam ri winaq aj Israel. l 7:9 Ri a 
José ri ki chaqꞌ ru kꞌojol ri Jacob, are xuqujeꞌ jun chke ri ojer ki mam ri winaq aj Israel 
kämik. 

15 Te kꞌu riꞌ ri ki nimaqil ri winaq xuqujeꞌ konojel ri e tꞌuyul pa ri 
qꞌatbꞌal tzij, aretaq xekaꞌy che ri tat Esteban, xkilo chi ru palaj are jeꞌ jas 
ru palaj jun ángel.

Ri tat Esteban kuqꞌalajisaj ru Loqꞌ Pixabꞌ ri 
Dios chkiwäch ri ki nimaqil ri winaq

7  1 Xpe ri ki nimal sacerdotes, xutaꞌ kꞌu che ri tat Esteban, xubꞌij: ¿A 
qas tzij waꞌ ri tajin käbꞌix chawij? —xcha che.

2 Xchꞌaw kꞌu ri tat Esteban, xubꞌij chke konojel: Loqꞌalaj taq qachalal, 
alaq kꞌamal taq qa bꞌe, tampe alaq ri kinbꞌij, —kächaꞌ. Ri qa Dios, ri 
sibꞌalaj nim u qꞌij, xukꞌut ribꞌ chuwäch ri qa mam Abraham ojer aretaq 
kꞌo pa taq ri juyubꞌ re Mesopotamia, kꞌä mäjoq käqꞌax areꞌ pa ri tinimit 
Harán. 3 Xubꞌij che: “Chaya kan ra tinimit, xuqujeꞌ konojel ri awachalaxik, 
rech kateꞌ pa ri ulew ri kinkꞌut na chawäch,” —xcha che. 4 Xel kꞌu bꞌi ri qa 
mam Abraham pa ri ki tinimit ri winaq aj Caldea, xeꞌk, xkꞌoji pa Harán. 
Te kꞌu riꞌ, aretaq käminaq chi ru tat, xkꞌam loq rumal ri Dios waral pa we 
tinimit ri kꞌo wi alaq kämik. 5 Man xyiꞌ tä kꞌu chꞌäqap ulew che rechbꞌal 
ri qa mam Abraham pa we tinimit riꞌ rumal ri Dios, man kꞌo tä kꞌu ne 
jun alaj chꞌäqap ri kuyaꞌ käkꞌoji wi. Xubꞌij kꞌu ri Dios che chi käpe na ri 
qꞌij aretaq ri areꞌ kärechbꞌej na ri ulew, käkanaj kan waꞌ we ulew riꞌ chke 
ri ralkꞌual aretaq käkäm ri areꞌ, pune ta ne mäjaꞌ kꞌo ralkꞌual ri qa mam 
Abraham pa taq ri qꞌij riꞌ. 6 Xuqujeꞌ xubꞌij ri Dios che chi ri ralkꞌual ri kil 
na ki wäch kekꞌoji na pa jun tinimit chik, ri man ki tinimit taj. Kekꞌoji 
na pa ki qꞌabꞌ ri winaq jelaꞌ, kepatänin na chke. Are kiejebꞌ ciento junabꞌ 
käkiriq na kꞌäx chilaꞌ, —xcha ri Dios. 7 Xuqujeꞌ xubꞌij ri Dios che: “Ri in 
kinqꞌat na tzij pa ki wiꞌ ri nikꞌiaj winaq chik ri kekojow na che patänil 
taq ke. Kebꞌel kꞌu na loq chilaꞌ, kinkipatänij na waral riꞌ,” —xcha ri Dios 
che. 8 Xuqujeꞌ xubꞌan jun trato ri Dios rukꞌ ri qa mam Abraham. Che retal 
ri trato xtaqan ri Dios chi käqꞌat ru cuerpo jun achi o jun ala. k Rumal 
riꞌ ri qa mam Abraham, aretaq ilom chi u wäch ri alaj a Isaac ru kꞌojol, 
chuwajxaq qꞌij xukoj ri etal che ru cuerpo. Xuqujeꞌ jeꞌ xubꞌan ri tat Isaac 
che ri a Jacob ru kꞌojol, ri tat Jacob xuqujeꞌ xukoj ri retal ri trato chke ru 
kꞌojol ri areꞌ, xqꞌat ri ki cuerpo. Ri kabꞌlajuj u kꞌojol ri tat Jacob e are waꞌ 
ri ojer taq ki mam konojel ri winaq aj Israel kämik, —kächaꞌ.

9 Ri ralkꞌual ri tat Jacob, ri qa mam ojer, kꞌäx xkinaꞌ che ri a José ri 
ki chaqꞌ, l xkikꞌiyij kꞌut rech käkꞌam bꞌi pa Egipto. Ri Dios kꞌut, kꞌo ri 
Areꞌ rukꞌ ri a José. 10 Xutoꞌ kꞌut pa konojel taq ri kꞌäxkꞌol ri xuriqo. Xuya 

u noꞌj, xuya che chi utz kil wi rumal ri Faraón ri nim taqanel puwiꞌ ri 
Egipto. Aretaq achi chik ri a José, ri Faraón xukoj ri areꞌ che qꞌatal tzij 
puwiꞌ ronojel ri Egipto, xuqujeꞌ xukoj ri areꞌ che taqanel puwiꞌ ri rachoch. 
Ronojel kꞌut xuya pu qꞌabꞌ, —kächaꞌ.

11 Xpe kꞌu wiꞌjal xuqujeꞌ nimalaj kꞌäxkꞌol puwiꞌ ronojel ri Egipto, xuqujeꞌ 
puwiꞌ ronojel ri Canaán. Ri qa nan qa tat ojer man kꞌo tä chi ri käkitijo. 
12 Are kꞌu ri tat Jacob, aretaq xuto chi kꞌo triko pa Egipto, xeutaq bꞌi ri u 
kꞌojol jelaꞌ. Ri kabꞌlajuj u kꞌojol ri tat Jacob, e are kꞌu waꞌ ri qa mam ojer. 
Are kꞌu nabꞌe mul waꞌ ri xebꞌeꞌ pa Egipto. 13 Chukamul chik ri xebꞌeꞌk, 
are chiꞌ ri tat José xukꞌut ribꞌ chkiwäch ri rachalal, xretamaj kꞌu ri nim 
taqanel, ri Faraón, jachin taq ri rachalaxik ri tat José. 14 Xtaqan kꞌu ri 
tat José chukꞌamik ri Jacob ru tat, xuqujeꞌ konojel ri nikꞌiaj rachalaxik. 
E oxkꞌal olajuj winaq kꞌu waꞌ chkonojel. 15 Jeꞌ u qꞌaxik waꞌ ri tat Jacob 
pa Egipto junam kukꞌ ri rachalaxik, chilaꞌ kꞌut xkäm wi. Xuqujeꞌ chilaꞌ 
xekäm wi ri kabꞌlajuj u kꞌojol, ri ojer taq qa mam. 16 Xkꞌam kꞌu loq ri 
ki cuerpo pa Siquem rech kemuq pa ri muqubꞌal ri xuloqꞌ ri qa mam 
Abraham chke ru kꞌojol ri tat Hamor aj Siquem rukꞌ ru rajil ri areꞌ, 
—kächaꞌ.

17 Aretaq kꞌut xa jubꞌiqꞌ kraj man kopan ri qꞌij ri käbꞌantajik jas ru 
bꞌim ri Dios rukꞌ juramento che ri qa mam Abraham, ri tinimit Israel 
xnimarik, sibꞌalaj xekꞌiar kꞌu ri qa winaqil pa Egipto. 18 Are chiꞌ kꞌut xok 
chi na jun taqanel chik puwiꞌ ri Egipto ri man retam tä u wäch ri tat José. 
19 We nim taqanel riꞌ xnaꞌw che ki subꞌik ri qa winaqil, xubꞌan kꞌu etzelal 
chke ri qa nan qa tat ojer. Xubꞌan kꞌäx chke, xeutaqo rech kekiwonobꞌa 
kan ri alaj taq kalkꞌual ri teꞌ xil ki wäch rech xaq kekämik. 20 Pa taq kꞌu 
ri qꞌij riꞌ xil u wäch ri alaj a Moisés. Are sibꞌalaj utz xil wi rumal ri Dios. 
Ru nan u tat xekowinik xkikꞌiyisaj na oxibꞌ ikꞌ cho kachoch. 21 Aretaq kꞌut 
xajwatajik chi xkiya kanoq, xriqtaj rumal ru miaꞌl ri Faraón ri taqanel 
puwiꞌ ri Egipto, xukꞌam bꞌi cho rachoch, xukꞌiyisaj, xubꞌan ralbꞌal che. 
22 Je riꞌ ri a Moisés xkꞌut ronojel u wäch etambꞌal re Egipto chuwäch, 
xuqujeꞌ ronojel u wäch noꞌj. Rumal waꞌ ri a Moisés xkꞌoji nimalaj u noꞌj. 
Nim chi kꞌu u qꞌij ri areꞌ. Xqꞌalajin kꞌu waꞌ aretaq xchꞌawik, xuqujeꞌ pa 
ronojel ri xubꞌano, —kächaꞌ.

23 Aretaq tzꞌaqat chik kawinaq u junabꞌ, xpe pa ranimaꞌ ri ki solixik 
ru winaqil, ri winaq aj Israel. 24 Chilaꞌ xril jun chke ru winaqil ri tajin 
käbꞌan kꞌäx che rumal jun aj Egipto. Xeꞌ kꞌut, xutoꞌ, xukämisaj kꞌu ri aj 
Egipto chutojik u kꞌexel ri kꞌäx ri xubꞌan che ri aj Israel. 25 Xuchomaj kꞌu 
ri tat Moisés chi ru winaqil käkichꞌobꞌ na chi ri Dios kukoj na ri areꞌ che 
ki tzoqopixik. Ri e areꞌ kꞌut man xkichꞌobꞌ tä waꞌ. 26 Chukabꞌ qꞌij chik ri 
tat Moisés xeuriq kiebꞌ winaq aj Israel ri tajin kechꞌojinik, kraj kꞌut kujach 
ki wäch, kuya utzil chkixol, xubꞌij chke: “Ri alaq achalal ibꞌ alaq. ¿Jas 
che kꞌäx käbꞌan alaq chbꞌil taq ibꞌ alaq?” —xcha chke. 27 Are kꞌu ri jun ri 

m 7:38 Ri nim juyubꞌ Sinaí are xuqujeꞌ käkoj juyubꞌ Horeb che ru bꞌiꞌ. 

tajin kubꞌan kꞌäx che ri rachiꞌl, xupaqchij apan ri tat Moisés jelaꞌ, xubꞌij 
che: “¿Jachin xatkojow che taqanel xuqujeꞌ che qꞌatal tzij pa qa wiꞌ? 28 ¿A 
kawaj kinakämisaj jas ri xabꞌan che ri jun aj Egipto iwir?” —xcha che. 
29 Aretaq ri tat Moisés xuta waꞌ we tzij riꞌ, xanimaj bꞌik, xel bꞌi pa Egipto, 
xeꞌ pa Madián. Xkꞌoji kꞌu chkixol winaq ri man u winaqil taj. Chilaꞌ kꞌut 
xkꞌuliꞌk. Xil ki wäch kiebꞌ u kꞌojol, —kächaꞌ.

30 Okꞌowinaq chi kꞌu kawinaq junabꞌ, xukꞌut ribꞌ jun ángel chuwäch pa 
ri juyubꞌ ri kätzꞌinowik, naqaj che ri nim juyubꞌ, Sinaí u bꞌiꞌ. Ri ángel kꞌo 
pa ri qꞌaqꞌ rech ri juwiꞌ kꞌix ri tajin käkꞌatik. 31 Sibꞌalaj kꞌu xukajmaj waꞌ ri 
tat Moisés aretaq xrilo. Aretaq xqebꞌ rukꞌ rech qas kärilo, xuto chi xchꞌaw 
loq ri Qajaw Dios, xubꞌij: 32 “In riꞌ ri ki Dios ri a mam ojer, ru Dios ri a 
mam Abraham, ru Dios ri a mam Isaac, ru Dios ri a mam Jacob,” —xchaꞌ. 
Are kꞌu ri tat Moisés xuxej ribꞌ, xbꞌirbꞌitik, man xukochꞌ tä chik xrilo. 
33 Xubꞌij kꞌu ri Qajaw Dios che: “Chewesaj ra xajäbꞌ, rumal chi ri chꞌäqap 
ulew ri at kꞌo wi are loqꞌalaj ulew waꞌ. 34 Qas tzij wilom ri kꞌäx ri tajin 
käkiriq ri nu winaq pa Egipto. Nu tom ri koqꞌej ri winaq, rumal kꞌu riꞌ in 
qajinaq loq che ki toꞌik, rech ketzoqopitajik. ¡Tasaꞌjmpeꞌ! Katintaq na bꞌi 
pa Egipto,” —xcha ri Qajaw Dios che, —kächa ri tat Esteban.

35 Are ri tat Moisés xetzelax u wäch kumal ri winaq aj Israel. Xkibꞌij 
che: “¿Jachin xatkojow pa qa wiꞌ che taqanel, xuqujeꞌ che qꞌatal tzij?” 
—xecha che. Pune je riꞌ, are ri areꞌ ri xutaq bꞌi ri Dios che taqanel pa 
ki wiꞌ xuqujeꞌ che toꞌl ke. Jeꞌ xubꞌan ri Dios rumal ri ángel ri xukꞌut ribꞌ 
chuwäch pa ri juwiꞌ kꞌix. 36 Ri tat Moisés are ri areꞌ ri xeresaj loq ri qa 
nan qa tat ojer pa Egipto. Xubꞌan nimaq taq kꞌutbꞌal xuqujeꞌ taq kajmabꞌal 
pa Egipto, pa ri Kiäq Mar, xuqujeꞌ pa taq ri juyubꞌ ri kätzꞌinowik. 
Kawinaq junabꞌ kꞌut xubꞌan waꞌ. 37 Are waꞌ ri tat Moisés ri xubꞌij chke ri 
winaq aj Israel: “Ri Dios kuchaꞌ na jun chke ri i winaqil, kutaq kꞌu na 
rech kok che qꞌalajisal re ru Loqꞌ Pixabꞌ, jeꞌ jas ri xinutaq in. Rajwaxik 
kꞌut chi kinimaj ronojel ri kubꞌij chiwe,” —xcha chke. 38 Tzare kꞌu riꞌ ri tat 
Moisés ri xkꞌoji chkixol ri winaq aj Israel ri ki mulim kibꞌ pa ri juyubꞌ ri 
kätzꞌinowik, xuqujeꞌ xkꞌoji ri areꞌ rukꞌ ri ángel ri xchꞌaw rukꞌ puwiꞌ ri nim 
juyubꞌ, Sinaí u bꞌiꞌ, m xuqujeꞌ kukꞌ ri qa nan qa tat ojer. Xuqujeꞌ xuta ri tzij 
ri kuya ri qas kꞌaslemal, xukꞌam kꞌut, xuya loq waꞌ chqe uj, —kächa ri tat 
Esteban chke.

39 Ri qa mam ojer kꞌut, man xkaj taj xeniman che, xane xa xketzelaj 
u wäch. Xkipaqchij ri qa mam Moisés, xkirayij pa kanimaꞌ ri ki tzelejik 
jumul chik pa Egipto. 40 Xkibꞌij che ri tat Aarón: “Cheabꞌana jujun qa tiox 
ri kenabꞌej na chqawäch, rumal chi man qetam taj jas xukꞌulmaj we tat 
Moisés ri xujesan loq pa Egipto,” —xecha che. 41 Xkaꞌn kꞌu jun ki tiox ri 
jeꞌ käpe jun alaj amaꞌ wakäx, xekikämisaj taq awaj, xekisipaj kꞌu cho ri ki 

n 7:44 Chawilaꞌ ri tzij “rachoch Dios” pa ri Diccionario, kꞌisbꞌal re we Nuevo Testamento. 

tiox ri xkaꞌno. Xkaꞌn kꞌu jun nimaqꞌij, xekikot rukꞌ ri jun tiox ri xaq e areꞌ 
xebꞌanowik. 42 Rumal riꞌ ri Dios xutas ribꞌ chkij, xeutzoqopij kanoq rech 
kekiqꞌijilaj ri qꞌij, ri ikꞌ, ri chꞌimil, jeꞌ jas ri käbꞌix pa ri ki wuj ri qꞌalajisal 
taq re ru Loqꞌ Pixabꞌ ri Dios:

Winaq aj Israel, pa taq ri kawinaq junabꞌ ri xixkꞌoji pa ri juyubꞌ ri 
kätzꞌinowik, ¿a xeikämisaj lo awaj che kisipaxik waꞌ chnuwäch in?

 43 Man jeꞌ taj xibꞌano, xane are xeiqꞌijilaj nikꞌiaj taq dioses. Are xitelej 
ri rachoch ri dios, Moloc u bꞌiꞌ (are jun carpa waꞌ ri rachoch ri ki 
dios Moloc),

xuqujeꞌ ru kaꞌyebꞌal ru chꞌimil ri i dios, Renfán u bꞌiꞌ.
Xaq e tiox riꞌ ri ix xixbꞌanowik rech keiqꞌijilaj.
Xa rumal waꞌ kixinwesaj na bꞌi pa ri i tinimit ix, kixintaq kꞌu na bꞌi 

pa jun tinimit chik ri naj kꞌo wi, kꞌä jelaꞌ chꞌäqäp che ri tinimit 
Babilonia,

—xcha ri Dios chke.
44 Ri qa nan qa tat ojer, aretaq xkibꞌinibꞌej ri juyubꞌ ri kätzꞌinowik, kꞌo 

ri rachoch Dios kukꞌ. n Are waꞌ ri bꞌanom rukꞌ manta, ri kꞌo wi ri tzꞌalam 
taq abꞌaj re ri Pixabꞌ. Jeꞌ kꞌu u bꞌanik waꞌ jas ri xubꞌij ri Dios che ri qa 
mam Moisés, aretaq xubꞌij che chi kubꞌan jun rachoch Dios ri jeꞌ u bꞌanik 
jas ri kꞌutum chuwäch. 45 Ri qa nan qa tat ojer xkechbꞌej waꞌ we rachoch 
Dios riꞌ pa ki qꞌabꞌ ri ki nan ki tat ri e areꞌ. Aretaq kꞌut ri winaq riꞌ rachiꞌl 
ri tat Josué xebꞌokik, xekꞌoji pa ri kulew ri nikꞌiaj winaq chik ri esam bꞌi 
chkiwäch rumal ri Dios, xkikꞌam bꞌi ri rachoch Dios kukꞌ. Xeqꞌijilan kꞌu 
chupam kꞌä pa ru qꞌijol ri qa mam David ojer. 46 Ri nim taqanel David 
nim xil wi rumal ri Dios, je riꞌ chi xuriq nimalaj utzil pa ru kꞌaslemal. 
Rumal riꞌ are u rayinik kuyak jun qas rachoch ri Dios. Are Dios waꞌ ru 
Dios ri qa mam Jacob ojer xuqujeꞌ. 47 Are kꞌu ri tat Salomón ru kꞌojol ri 
tat David xyakow waꞌ we ja riꞌ che ri Dios aretaq xok che taqanel. 48 Pune 
ri Nimalaj Dios aj Chikaj man käkꞌoji tä pa jun ja ri xa bꞌanom kumal 
winaq, jas ri xubꞌij ri qꞌalajisal re ru Loqꞌ Pixabꞌ ri Dios:
 49 Ri kaj are nu tꞌuyulibꞌal

ri kintaqan wi puwiꞌ ronojel,
are kꞌu ri ulew jeꞌ ta ne ruxlanibꞌal

ri waqan.
¿Jas kꞌu u wäch ri ja

ri kiwaj kiyak chwe?
—kächa ri Qajaw Dios,
¿o jawijeꞌ kꞌo wi ri uxlanibꞌal

ri kinuxlan wi?
 50 ¿A mat are ri in ri xinbꞌanow

o 7:52 Ri Jikomalaj Patänil re ri Dios are ri Cristo, ri Toꞌl Qe, ri xkibꞌij loq ri ojer taq 
qꞌalajisal re ru Loqꞌ Pixabꞌ ri Dios. p 7:56 Ri Jesús xukoj we bꞌiꞌaj riꞌ chbꞌil ribꞌ chukꞌutik 
chi are ri Cristo o ri Mesías ri xtzꞌibꞌax ojer pa ru Loqꞌ Pixabꞌ ri Dios chi käpetik. 

ronojel ri kꞌolik?
—xcha ri Dios, —xcha ri tat Esteban.

51 Ri tat Esteban xutaqej u bꞌixik chke ri ki nimaqil ri winaq: Ri alaq 
sibꞌalaj abꞌajarinaq ri animaꞌ alaq. Ri animaꞌ alaq man keniman tä che ri 
Dios, man kok tä kꞌu ru tzij pa jolom alaq. Alaq xaq junam kukꞌ ri man e 
kojonelabꞌ taj. Ri alaq amaqꞌel käqꞌatej alaq u wäch ri Loqꞌalaj Espíritu. 
Junam alaq kukꞌ ri mam alaq ojer, —kächaꞌ. 52 ¿A kꞌo lo jun chke ri 
qꞌalajisal taq re ru Loqꞌ Pixabꞌ ri Dios ri mat xbꞌan kꞌäx che kumal ri mam 
alaq ojer? Man kꞌo tä jun, xane xekikämisaj ri xeyoꞌw loq u bꞌixik chi 
käpe na ri Cristo ri Jikomalaj Patänil re ri Dios. o Are kꞌu waꞌ ri xjach alaq 
pa ki qꞌabꞌ ri winaq, xkämisaj alaq. 53 Ru Pixabꞌ ri Dios ri xyiꞌ nabꞌe kanoq 
kumal ri ángeles che ri qa mam Moisés, are Pixabꞌ waꞌ ri xyiꞌ chech alaq. 
Pune je riꞌ, ri xubꞌan ri Dios rech käyataj ri Pixabꞌ pa qꞌabꞌ alaq, man 
känimaj tä alaq waꞌ, —xcha ri tat Esteban chke.

Käkämisax ri tat Esteban kumal ri winaq
54 Ri winaq, aretaq xkita waꞌ we tzij riꞌ, sibꞌalaj xpe koyowal che ri 

tat Esteban, xkimutꞌutꞌej ri ki ware chrij chukꞌutik ri nimalaj koyowal. 
55 Are kꞌu ri areꞌ qajinaq ri Loqꞌalaj Espíritu puwiꞌ, xkaꞌy chikaj, xril kꞌu ri 
jeꞌlalaj u juluwem ri Dios, xuqujeꞌ xril ri Jesús, takꞌal pa ru wikiäqꞌabꞌ ri 
Dios. 56 Xubꞌij kꞌut: ¡Chilampe alaq! —xchaꞌ. Kinwil ri kaj jaqtalik, xuqujeꞌ 
kinwil ri Ralkꞌual ri Dios ri Qas Winaq p kꞌo pa ru wikiäqꞌabꞌ ri Dios, —
xcha chke.

57 Ri nimaq taq tataꞌibꞌ xkitzꞌapij ri ki xikin, sibꞌalaj ko xkiraqaqej ki 
chiꞌ. Xaq jun xkiyoꞌ xebꞌeꞌ chrij ri tat Esteban. 58 Xkesaj bꞌi chrij ri tinimit, 
xkikꞌiäq kꞌu che abꞌaj. Ri achijabꞌ kꞌut ri xebꞌanow tzij chrij ri areꞌ xkiya 
kan ri katzꞌiaq rukꞌ jun achi, Saulo u bꞌiꞌ. 59 Aretaq tajin käkikꞌiäq che 
abꞌaj, ri tat Esteban xubꞌan orar, xutaꞌ toqꞌobꞌ che ri Qajaw Jesús, xubꞌij: 
Qajaw Jesús, kꞌama la ri wanimaꞌ, —xchaꞌ. 

60 Te kꞌu riꞌ xxukiꞌk, ko xuraq u chiꞌ, xubꞌij: Tat, mäya la waꞌ we mak riꞌ 
chkij, —xcha ri tat Esteban.

Xuwi xbꞌitaj waꞌ rumal, xel ranimaꞌ.

Ri tat Saulo kubꞌan kꞌäx chke ri kojonelabꞌ

8  1 Ri tat Saulo utz xrilo chi xkämisax ri tat Esteban.
Qas kꞌu pa ri qꞌij ri xkäm ri areꞌ xchaptaj u bꞌanik nimalaj kꞌäx 

chke ri qachalal kojonelabꞌ pa ri tinimit Jerusalén. Konojel kꞌut xejabꞌux 
bꞌik. E kꞌo xebꞌeꞌ pa taq ri tinimit re Judea, e kꞌo nikꞌiaj chik xebꞌeꞌ pa taq 

HECHOS 7 ,  8

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



273

ri tinimit re Samaria. Xuwi ri apóstoles xekanaj kanoq. 2 Xepe kꞌu jujun 
achijabꞌ ri qas keniman che ri Dios, xkikꞌam bꞌi ri tat Esteban, xeꞌkimuqu 
kanoq. Sibꞌalaj xebꞌoqꞌ kꞌu chrij. 3 Are kꞌu ri tat Saulo xutaqej u bꞌanik kꞌäx 
chke ri qachalal kojonelabꞌ. Xok cho taq ja, xeucharchatej bꞌi achijabꞌ, 
ixoqibꞌ, xeukoj kꞌu pa cheꞌ.

Kätzijox ri Utzalaj Tzij re ri Evangelio pa Samaria
4 Are kꞌu ri kojonelabꞌ ri xebꞌel bꞌi pa ri tinimit Jerusalén, xkitzijoj ri 

Utzalaj Tzij re ri Evangelio apawijeꞌ chiꞌ ri xebꞌeꞌ wi. 5 Ri tat Felipe xeꞌ pa 
jun tinimit re Samaria, chilaꞌ kꞌut xuchaplej ki tzijobꞌexik ri winaq chrij ri 
Cristo. 6 Ri winaq xkimulij kibꞌ chrij ri tat Felipe. Sibꞌalaj xkitatabꞌej ri tzij 
ri xubꞌij. Xuqujeꞌ xkil ri kajmabꞌal taq etal ri tajin kubꞌano. 7 E kꞌia kꞌu ri 
winaq ri e kꞌo itzelalaj taq espíritus chke. Xeutzir kꞌu waꞌ we winaq riꞌ. Ri 
itzelalaj taq espíritus, aretaq xebꞌel chke ri winaq, xkiraq ki chiꞌ, xebꞌeꞌk. 
E kꞌia kꞌu ri käminaq ki cuerpo ri xekunatajik, xuqujeꞌ e kꞌia ri u bꞌanom 
kꞌäx ri kaqan, ri man xekowin taj xebꞌinik. Ri e areꞌ xuqujeꞌ xekunatajik. 
8 Je riꞌ chi konojel ri winaq pa ri tinimit riꞌ sibꞌalaj xekikotik.

9 Kꞌo kꞌu jun tataꞌ pa ri tinimit riꞌ, Simón u bꞌiꞌ, ri nabꞌe kanoq xubꞌan ri 
itzinik, xesubꞌ ri winaq aj Samaria rumal. Xubꞌan che ribꞌ chi ri areꞌ sibꞌalaj 
nim u bꞌanik pa ri tinimit. 10 Konojel kꞌu ri winaq chi akꞌalabꞌ chi riꞌjabꞌ sibꞌalaj 
xkitatabꞌej ri kubꞌij ri achi riꞌ, xkibꞌij: We achi riꞌ are kꞌo ri nimalaj u chuqꞌabꞌ ri 
Dios rukꞌ, —xechaꞌ. Ri Nimalaj u Chuqꞌabꞌ ri Dios, —xuchix che ri areꞌ.

11 Ojer chi kꞌu riꞌ e subꞌum loq ri winaq rumal ri itzinik ri tajin kubꞌano. 
Rumal kꞌu riꞌ sibꞌalaj xkikoj ri xubꞌij. 12 Aretaq kꞌut ri winaq xkinimaj ri 
Utzalaj Tzij re ri Evangelio ri xutzijoj ri tat Felipe chke chrij ru taqanik 
ri Dios, xuqujeꞌ chrij ri Jesucristo, xa je riꞌ e kꞌia chke xbꞌan ki qasnaꞌ, chi 
achijabꞌ chi ixoqibꞌ. 13 Xuqujeꞌ ne ri tat Simón xkojonik, xbꞌan u qasnaꞌ, 
xuchaplej kꞌu rachiꞌlaxik ri tat Felipe. Sibꞌalaj xukajmaj ri nimaq taq 
kajmabꞌal, xuqujeꞌ ri nimaq taq etal ri xebꞌantajik.

14 Aretaq ri apóstoles ri e kꞌo pa ri tinimit Jerusalén xkito chi ri winaq 
pa Samaria xkinimaj ru Loqꞌ Pixabꞌ ri Dios, xekitaq bꞌi ri tat Pedro rachiꞌl 
ri tat Juan jelaꞌ. 15 Aretaq xeopanik, xkaꞌn orar pa ki wiꞌ ri kojonelabꞌ aj 
Samaria rech käqaj ri Loqꞌalaj Espíritu pa ki wiꞌ. 16 Je riꞌ, rumal chi man 
kꞌo tä jun chke qajinaq ri Loqꞌalaj Espíritu puwiꞌ. Xuwi bꞌanom ki qasnaꞌ 
pa ru bꞌiꞌ ri Qajaw Jesús. 17 Te riꞌ ri tat Pedro, ri tat Juan xkiya ri ki qꞌabꞌ 
pa ki wiꞌ ri kojonelabꞌ, xqaj kꞌu ri Loqꞌalaj Espíritu pa ki wiꞌ.

18 Ri tat Simón xrilo chi aretaq ri apóstoles xkiya ri ki qꞌabꞌ pa ki wiꞌ ri 
kojonelabꞌ, xqaj ri Loqꞌalaj Espíritu pa ki wiꞌ, xpe kꞌu ri areꞌ, xuchiꞌj puaq 
chke. 19 Xubꞌij: Ya alaq we chuqꞌabꞌ riꞌ chwe in xuqujeꞌ, rech apachin ri 
kinya ri nu qꞌabꞌ puwiꞌ käqaj ri Loqꞌalaj Espíritu puwiꞌ, —xcha chke.

20 Xubꞌij kꞌu ri tat Pedro che: Utz na we ta ri rajil la käsach u wäch waꞌ 
ukꞌ la, rumal chi kächomaj la chi ri kusipaj ri Dios kuyaꞌ käloqꞌ waꞌ rukꞌ 

q 8:27 Ri eunuco are jun achi ri xtas chkij ri nikꞌiaj achijabꞌ rech kubꞌan na jun chak ri 
sibꞌalaj nim u bꞌanik. r 8:28 Ri carreta riꞌ are jas jun carruaje ri käjikꞌ kumal ri kiej, 
kekꞌoji kꞌu ri winaq chupam che ri bꞌinem. 

puaq. 21 Man kꞌo tä e la qukꞌ pa we chak riꞌ, man yaꞌtal tä kꞌu waꞌ che la, 
rumal chi man jikom tä ri animaꞌ la chuwäch ri Dios. 22 Ya la kan waꞌ 
we etzelal riꞌ ri chomam la. Bꞌochiꞌj bꞌaꞌ la ri Dios, taꞌ la toqꞌobꞌ che chi 
käsachtaj ri mak la, are kꞌu riꞌ ri itzel chomanik ri xkꞌiy pa animaꞌ la. 
23 Qꞌalaj kꞌut chi kꞌo ri kꞌäx ri tꞌuyul pa ri animaꞌ la. Are waꞌ ru xeraꞌ ri 
etzelal. Jeꞌ ta ne chi ri lal chaptajinaq la rumal we etzelal riꞌ, —xcha ri tat 
Pedro che ri tat Simón.

24 Xchꞌaw kꞌu ri tat Simón, xubꞌij che ri tat Pedro: Bꞌana bꞌaꞌ alaq orar 
pa nu wiꞌ chuwäch ri Qajaw Dios, rech man kinriq tä ne jubꞌiqꞌ ri kꞌäx ri 
xbꞌij la chwe, —xcha che.

25 Aretaq ri kiebꞌ apóstoles xetoꞌtaj chubꞌixik ru bꞌanom ri Dios pa ri 
ki kꞌaslemal, xuqujeꞌ chutzijoxik ru Loqꞌ Pixabꞌ ri Dios, xetzelej bꞌi pa 
Jerusalén. Xkitzijoj kan ri Utzalaj Tzij re ri Evangelio pa taq ri alaj taq 
tinimit re Samaria ri xeokꞌow wi.

Ri tat Felipe kätzijon rukꞌ jun achi nim u bꞌanik aj Etiopía
26 Te kꞌu riꞌ jun ángel xuchꞌabꞌej ri tat Felipe, xubꞌij che: Chatwalij bꞌaꞌ, 

jat pa ru mox ri relbꞌal qꞌij pa ri bꞌe ri kel bꞌi pa ri tinimit Jerusalén, 
käxuli pa Gaza, —xcha che.

We bꞌe riꞌ are waꞌ ri käqꞌatan pa ri juyubꞌ ri kätzꞌinowik. 27 Xwalij kꞌu 
bꞌi ri tat Felipe, xeꞌk. Xuriq kꞌu jun tataꞌ aj Etiopía pa ri bꞌe. Are jun tataꞌ 
eunuco, q —kuchixik. We achi riꞌ sibꞌalaj nim u bꞌanik, are kilow ronojel 
ri jastaq re ri chichuꞌ ri käkoj Candace che ru bꞌiꞌ. Ri ixoq riꞌ are ri nim 
taqanel pa ki wiꞌ konojel ri aj Etiopía. Ri tataꞌ riꞌ u petik pa ri tinimit 
Jerusalén ri xuqꞌijilaj wi ri Dios. 28 Tzelejem kꞌu re pa ru tinimit, tꞌuyul 
pa ru carreta, r tajin kusikꞌij ri wuj ri xutzꞌibꞌaj ri qa mam Isaías, qꞌalajisal 
re ru Loqꞌ Pixabꞌ ri Dios ojer. 29 Ri Espíritu rech ri Dios xubꞌij che ri tat 
Felipe: Chatqebꞌ rukꞌ we jun carreta riꞌ, chawachiꞌlaj bꞌik, —xcha che.

30 Aretaq xqebꞌ ri tat Felipe, xuto chi ri tataꞌ tajin kusikꞌij ri wuj ri u 
tzꞌibꞌam ri qa mam Isaías, xutaꞌ kꞌu che: ¿A kächꞌobꞌ la jas kel kubꞌij ri 
tajin käsikꞌij la? —xcha che.

31 Ri tataꞌ xubꞌij che: ¿Jas ta kinbꞌan in chuchꞌobꞌik waꞌ we man kꞌo 
jachin ri käbꞌin chwe jas kel kubꞌij ri tajin kinsikꞌij? —xcha che.

Xubꞌij kꞌu che ri tat Felipe chi käpaqi loq pa ri carreta, kätꞌuyi bꞌi rukꞌ 
areꞌ.

32 Jawijeꞌ ri tajin kusikꞌij wi ri tataꞌ pa ru Loqꞌ Pixabꞌ ri Dios, je waꞌ 
kubꞌij:

Jeꞌ jas ri käbꞌan che jun chij

ri käkꞌam bꞌi pa pilik,
jeꞌ xbꞌan che ri areꞌ.

Jeꞌ jas jun alaj chij
ri man kuraq tä u chiꞌ
aretaq käsokax ri rismal,

jeꞌ xubꞌan ri areꞌ, man kꞌo tä
jas xubꞌij.

 33 Xqasax u qꞌij ri areꞌ. Pune man kꞌo tä
u mak, xqꞌat tzij puwiꞌ.
Man jikom tä kꞌut ri xbꞌan che,
man kꞌo tä kꞌu jun ri xtoꞌwik.

¿Jachin ta kꞌu ri käkowin che
ki tzijoxik jas ki bꞌanik ri winaq
ri xil ta ne ki wäch rumal ri areꞌ?

Man kꞌo tä jun, rumal chi xesax bꞌi
pa ri tinimit, xkꞌam kꞌu bꞌik
pa kämisaxik,

—kächa ru Loqꞌ Pixabꞌ ri Dios ri tajin kusikꞌij ri tataꞌ.
34 Xubꞌij ri tataꞌ ri nim u bꞌanik che ri tat Felipe: Bꞌana bꞌaꞌ la toqꞌobꞌ, 

bꞌij la chwe, ¿jachin chrij tajin kächꞌaw ri qꞌalajisal re ru Loqꞌ Pixabꞌ ri 
Dios? ¿A are ri areꞌ ri tajin kächꞌaw chrij chbꞌil ribꞌ, o are jun chik ri 
kubꞌij? —kächa che.

35 Xchꞌaw kꞌu ri tat Felipe. Rukꞌ we tzij riꞌ ri tajin kusikꞌij ri aj Etiopía, 
xuchaplej u tzijoxik ri Utzalaj Tzij re ri Evangelio chrij ri Jesús. 36 E bꞌenaq 
pa ri bꞌe, okꞌowem käkaꞌn chuchiꞌ jun jaꞌ, ri tataꞌ aj Etiopía xubꞌij che ri tat 
Felipe: Kꞌo joron waral, ¿a mat kuyaꞌ käbꞌan nu qasnaꞌ chiꞌ? —xcha riꞌ.

37 Ri tat Felipe xubꞌij che: We qas tzij käkojon la, kuyaꞌ käbꞌan ri qasnaꞌ 
la, —xcha che.

Xchꞌaw kꞌu ri areꞌ, xubꞌij: Kinkojo chi ri Jesucristo are ru Kꞌojol ri Dios, 
—xchaꞌ.

38 Xtaqan kꞌu chutakꞌbꞌaxik ri carreta. Ri kiebꞌ xeqaj pa ri jaꞌ, xbꞌan 
kꞌu u qasnaꞌ ri tataꞌ rumal ri tat Felipe. 39 Aretaq xebꞌel loq pa ri jaꞌ, ri 
Espíritu rech ri Qajaw Dios xukꞌam bꞌi ri tat Felipe. Ri tataꞌ ri nim u 
bꞌanik aj Etiopía man xril tä chi u wäch. Xutaqej kꞌu ru bꞌe ri areꞌ, sibꞌalaj 
xkikot ranimaꞌ. 40 Are kꞌu ri tat Felipe teꞌ kärilo chi kꞌo ri areꞌ pa ri tinimit 
Azoto. Xel bꞌik jelaꞌ, bꞌenam re pa ri tinimit Cesarea. Pa ronojel tinimit ri 
xokꞌow wi xutzijoj ri Utzalaj Tzij re ri Evangelio chke ri winaq kꞌä xopan 
na pa Cesarea.

Waral käqil wi ru kꞌexik ru kꞌaslemal ri tat Saulo

9  1 Are kꞌu ri tat Saulo sibꞌalaj royowal chkij ri winaq ri e kojoninaq 
che ri Qajaw Jesús. Ri areꞌ kraj keukämisaj. ¡Xeuxibꞌij kꞌut! Rumal 

riꞌ xeꞌ ri areꞌ, xtzijon rukꞌ ri ki nimal sacerdotes ri kꞌo pa ri tinimit 
Jerusalén. 2 Xutaꞌ che chi kuya bꞌi jujun taq wuj che, ri kubꞌij wi chi yoꞌm 
taqanik pu qꞌabꞌ rech kok pa taq ri rachoch Dios pa ri tinimit Damasco. 
Je riꞌ rech keutzukuj ri keniman che ri Utzalaj Tzij re ri Evangelio, chi 
achijabꞌ chi ixoqibꞌ, che ki chapik rech keukꞌam loq che koksaxik pa 
cheꞌ pa ri tinimit Jerusalén. 3 Bꞌenaq kꞌu pa ri bꞌe, kꞌo ri areꞌ chunaqaj ri 
tinimit Damasco, xaq teꞌtalik kꞌut xtunun jun nimalaj saqil chrij ri xpe 
chikaj. 4 Xtzaq kꞌu pulew, teꞌ xuto chi kꞌo jun ri xchꞌaw loq chikaj ri xubꞌij: 
Saulo, Saulo, ¿jas che tajin kabꞌan we nimalaj kꞌäx riꞌ chwe? —xcha riꞌ.

5 Ri tat Saulo xubꞌij: ¿Jachin ri lal, Tat? —xcha che.
Ri Jun ri xchꞌawik xubꞌij: ¡In riꞌ ri Jesús! Ri kꞌäx ri tajin kabꞌano, are 

chwe In ri tajin kabꞌan wi waꞌ. Xaq je riꞌ ri at tajin kariq kꞌäx jas ri kubꞌan 
ri wakäx ri kukoj aqan che ri jun cheꞌ tꞌistꞌik u wiꞌ, —xcha che.

6 Ri tat Saulo xuxej ribꞌ, xbꞌirbꞌitik, xubꞌij: Tat, ¿jas kaj la chi kinbꞌano? 
—xchaꞌ.

Xubꞌij kꞌu ri Qajaw Jesús che: Chatwalijoq, jat pa ri tinimit, käbꞌix kꞌu 
na chawe jas ri rajwaxik kabꞌano, —xcha che.

7 Ri achijabꞌ ri e bꞌenaq pa ri bꞌe rukꞌ ri tat Saulo sibꞌalaj xkixej kibꞌ 
rumal chi xkita ri chꞌabꞌal, man kꞌo tä kꞌu jachin xkilo. 8 Xwalij kꞌu ri tat 
Saulo, xujaq ru waqꞌäch, man xkowin tä kꞌut xkaꞌyik. Rumal riꞌ xa xyuqex 
bꞌi che ru qꞌabꞌ, xkꞌam bꞌi pa ri tinimit Damasco. 9 Chilaꞌ kꞌut xkꞌoji wi 
oxibꞌ qꞌij, man xkowin taj xkaꞌyik. Man kꞌo tä kꞌu jas xutijo.

10 Kꞌo kꞌu jun kojonel pa ri tinimit Damasco, Ananías u bꞌiꞌ. Xukꞌut ribꞌ 
ri Qajaw Jesús chuwäch, xubꞌij che: ¡Ananías! —xcha che.

Ri areꞌ xchꞌawik, xubꞌij: In kꞌolik riꞌ, Wajaw, —xcha che.
11 Ri Qajaw Jesús xubꞌij che: Chatwalij bꞌaꞌ, jat pa ri jun bꞌe ri käbꞌix 

“Jikom” che. Aretaq katopan pa rachoch ri tat Judas, chataꞌ che we kꞌo ri 
jun achi chilaꞌ aj Tarso, Saulo u bꞌiꞌ. Chanim riꞌ tajin kubꞌan orar. 12 Kꞌo ri 
xukꞌut ri Dios chuwäch. Xril jun achi, Ananías u bꞌiꞌ, ri xok bꞌi rukꞌ, xuya ru 
qꞌabꞌ puwiꞌ rech käkowinik käkaꞌy jumul chik, —xcha ri Qajaw Jesús che.

13 Xchꞌaw kꞌu ri tat Ananías, xubꞌij: Qajaw, e kꞌia ri ki bꞌim chwe chrij 
we achi riꞌ chi u bꞌanom kꞌia u wäch kꞌäx chke ri winaq pa ri tinimit 
Jerusalén ri e kojoninaq che la. 14 Ulinaq kꞌu waral, yoꞌm loq taqanik pu 
qꞌabꞌ kumal ri ki nimaqil sacerdotes che ki chapik bꞌi konojel ri käkikoj ri 
bꞌiꞌ la aretaq käkaꞌn orar, —xcha che.

15 Xubꞌij kꞌu ri Qajaw Jesús che: ¡Jat bꞌaꞌ! Are rumal chi we achi riꞌ 
chaꞌtal wumal rech kutzijoj ri Utzalaj Tzij chwij In chke ri winaq re ri 
nikꞌiaj taq tinimit chik, chke ri ketaqan pa ki wiꞌ, xuqujeꞌ chke ri winaq aj 
Israel. 16 Kinkꞌut kꞌu na chuwäch jas ri nimalaj kꞌäx ri rajwaxik kuriq na ri 
areꞌ rumal wech in, —xcha ri Qajaw Jesús che ri tat Ananías.

17 Xeꞌ kꞌu ri tat Ananías. Xok bꞌi pa ri ja ri kꞌo wi ri tat Saulo, xuya ru 
qꞌabꞌ puwiꞌ, xubꞌij kꞌu che: Wachalal Saulo, ri Qajaw Jesús, ri xukꞌut ribꞌ 

chuwäch la pa ri bꞌe ri petinaq wi la, xinutaq loq ukꞌ la rech käkowin la 
käkaꞌy chi na la, xuqujeꞌ rech käqaj ri Loqꞌalaj Espíritu puwiꞌ la, —xcha 
che.

18 Chanim kꞌut xetzaq loq jeꞌ ta ne jujun solot pu waqꞌäch ri tat Saulo. 
Je riꞌ xkowinik xkaꞌy jumul chik ri areꞌ. Xwalij kꞌut, xbꞌan u qasnaꞌ. 19 Te 
kꞌu riꞌ xwiꞌk, xpe chi jumul ru chuqꞌabꞌ. Xkꞌoji kꞌu na kiebꞌ oxibꞌ qꞌij kukꞌ 
ri kojonelabꞌ ri e kꞌo pa ri tinimit Damasco.

Ri tat Saulo kutzijoj ru Loqꞌ Pixabꞌ ri Dios pa ri tinimit Damasco
20 Te kꞌu riꞌ ri tat Saulo xuchaplej u tzijoxik ru Loqꞌ Pixabꞌ ri Dios pa 

taq ri rachoch Dios, kubꞌij kꞌu chke ri winaq chi ri Jesús are ri u Kꞌojol ri 
Dios. 21 Konojel kꞌu ri xkita ru tzij sibꞌalaj xkikajmaj waꞌ, xkibꞌij: ¿A mat 
are waꞌ ri achi ri kubꞌan kꞌäx chke ri winaq pa Jerusalén ri käkikoj ru bꞌiꞌ 
ri Jesús aretaq käkaꞌn orar? ¿A mat are ulinaq waral che ki chapik bꞌik, 
che ki jachik pa ki qꞌabꞌ ri ki nimaqil sacerdotes? —xecha riꞌ.

22 Are kꞌu ri tat Saulo rukꞌ nimalaj chuqꞌabꞌ xchꞌawik, xuqꞌalajisaj kꞌut 
chi ri Jesús qas tzij Are ri Cristo, ri Toꞌl Qe, je riꞌ chi ri winaq aj Israel ri e 
kꞌo pa ri tinimit Damasco man xkiriq tä chik jas käkaꞌno.

Ri tat Saulo xa jubꞌiqꞌ kraj chi käkämisax kumal 
ri winaq aj Israel pa ri tinimit Damasco

23 Okꞌowinaq chi kꞌu kꞌialaj taq qꞌij, ri winaq aj Israel xkichomaj 
jas käkaꞌn chukämisaxik ri tat Saulo. 24 Ri areꞌ kꞌut xretamaj jas ri ki 
chomam u bꞌanik chukämisaxik. Paqꞌij chi chaqꞌabꞌ ri e areꞌ xkiyuxlej 
ri tat Saulo chuchiꞌ taq ri porta re ri tinimit chukämisaxik. 25 Are kꞌu 
ri kojonelabꞌ xkikꞌam ri tat Saulo, xkiya pa jun nim chikäch. Chaqꞌabꞌ 
xkiqasaj bꞌi chrij ri tapya ri kꞌo chrij ri tinimit. Jeꞌ ri xkaꞌn chutoꞌik ri tat 
Saulo.

Ri tat Saulo kopan pa ri tinimit Jerusalén
26 Aretaq xopan ri tat Saulo pa ri tinimit Jerusalén, xraj xkꞌoji kukꞌ ri 

kojonelabꞌ. Konojel kꞌut xkixej kibꞌ che ri areꞌ rumal chi man xkikoj taj 
chi are jun qas kojonel. 27 Xpe kꞌu ri tat Bernabé, xukꞌam bꞌi ri tat Saulo 
chkiwäch ri apóstoles rech käketamaj u wäch. Xutzijoj kꞌu chke jas xubꞌan 
ri tat Saulo, xril ri Qajaw Jesús pa ri bꞌe, xuqujeꞌ chi xchꞌaw ri Qajaw Jesús 
rukꞌ. Xubꞌij kꞌu chke chi ri tat Saulo man xuxej tä ribꞌ che ki tzijobꞌexik ri 
winaq chrij ri Cristo pa ri tinimit Damasco. 28 Je riꞌ ri tat Saulo xkanaj kan 
kukꞌ ri kojonelabꞌ pa ri tinimit Jerusalén, xerachiꞌlaj jawijeꞌ ri xebꞌeꞌ wi. 
29 Man xuxej tä ribꞌ che ki tzijobꞌexik ri winaq chrij ri Cristo. Xuchap tzij 
kukꞌ ri winaq aj Israel ri kechꞌaw pa griego. Are kꞌu ri e areꞌ xa xkitzukuj 
jas käkaꞌn na chukämisaxik. 30 Aretaq xketamaj waꞌ ri qachalal, xkikꞌam 
bꞌi ri tat Saulo pa ri tinimit Cesarea, xkitaq kꞌu bꞌi pa ri tinimit Tarso.

31 Xaq je riꞌ konojel ri qachalal kojonelabꞌ ri e kꞌo pa Judea, pa Galilea, 
xuqujeꞌ pa Samaria, xuxlan ri kanimaꞌ. Tajin kekowirik, kꞌo kꞌu na ki 
chuqꞌabꞌ. Xkixej kibꞌ chuwäch ri Dios, xeniman kꞌu che. Are ri Loqꞌalaj 
Espíritu ri tajin käbꞌanowik chi sibꞌalaj kekꞌiarik, chi käkꞌoji na ki chuqꞌabꞌ.

Waral käqil wi ri u kunaxik ri tat Eneas
32 Pa jun qꞌij ri tat Pedro tajin keusolij ri qachalal, xuqujeꞌ xeꞌ che 

kilik ri qachalal kojonelabꞌ ri e kꞌo pa ri tinimit Lida. 33 Chilaꞌ xuriq 
wi jun achi, Eneas u bꞌiꞌ. We achi riꞌ wajxaqibꞌ junabꞌ chik kꞌo pa chꞌat, 
käminaq kꞌu ru cuerpo. 34 Ri tat Pedro xubꞌij che: Tat Eneas, ri Jesucristo 
katkunanik. Chatwalijoq, chabꞌana kan u bꞌanik ra chꞌat, —xcha che.

Chanim kꞌut xwalijik. 35 Aretaq kꞌut ri winaq ri e kꞌo pa ri tinimit Lida, 
xuqujeꞌ ri e kꞌo pa ri taqꞌaj re Sarón ri kꞌo wi ri Lida, xkilo chi ri tat Eneas 
xwalijik, xkiya kan ri ojer ki kꞌaslemal. Rumal ri xbꞌantajik xekojon che ri 
Qajaw Jesús.

Waral kätzijox wi jun chichuꞌ kojonel ri xkämik, xkꞌastaj kꞌut
36 Pa taq ri qꞌij riꞌ kꞌo jun chichuꞌ kojonel pa ri tinimit Jope, Tabita u bꞌiꞌ, ri 

käbꞌix Dorcas che pa ri chꞌabꞌal griego. We chichuꞌ riꞌ amaqꞌel xubꞌan ronojel 
u wäch utzil chke ri winaq, xeutoꞌ kꞌu ri kꞌo ki rajwaxik. 37 Pa taq ri qꞌij riꞌ 
xyawaj ri nan Dorcas, xkämik. Aretaq xchꞌajtaj ru cuerpo, xyiꞌ pa ru kawiq 
ja. 38 Naqaj kꞌut kꞌo wi ri tinimit Jope che ri tinimit Lida ri kꞌo wi ri tat Pedro. 
Ri kojonelabꞌ xkito chi ri tat Pedro kꞌo pa Lida, xekitaq bꞌi kiebꞌ achijabꞌ 
chubꞌixik che: Bꞌana bꞌaꞌ la jun toqꞌobꞌ, saꞌj la qukꞌ chanim, —xecha bꞌik.

39 Ri tat Pedro xubꞌan kꞌu u bꞌanik ribꞌ, xeꞌ kukꞌ ri achijabꞌ. Aretaq 
xeopanik, xkikꞌam bꞌi ri tat Pedro pa ri kawiq ja ri kꞌo wi ri käminaq. 
Xepe kꞌu konojel ri malkaꞌnibꞌ ixoqibꞌ, xemuli chrij ri tat Pedro, tajin 
kebꞌoqꞌik, xkikꞌut taq ri kamixaꞌ xuqujeꞌ nikꞌiaj atzꞌiaq chik ri xubꞌan 
ri nan Dorcas aretaq kꞌaslik. 40 Ri tat Pedro xubꞌij chke chi kebꞌel na 
bꞌi konojel, te kꞌu riꞌ xxukiꞌk, xubꞌan orar. Xkaꞌy kꞌu che ri chichuꞌ ri 
käminaq, xubꞌij: Nan Dorcas, walij bꞌaꞌ la, —xcha che.

Ri nan Dorcas xkaꞌyik, aretaq kꞌut xril ri tat Pedro, xwalijik, xkuꞌbꞌik. 
41 Ri tat Pedro xuchap che ru qꞌabꞌ, xuyako. Xeusikꞌij ri malkaꞌnibꞌ ixoqibꞌ, 
xuqujeꞌ konojel ri nikꞌiaj kojonelabꞌ chik. Kꞌasal chik xuya chkiwäch rech 
käkilo. 42 Xel kꞌu u tzijol waꞌ pa ronojel ri tinimit Jope. E kꞌia kꞌut xekojon 
che ri Qajaw Jesús. 43 Naj kꞌut xkꞌoji na ri tat Pedro pa ri tinimit Jope cho 
rachoch jun tataꞌ josqꞌil tzꞌum, Simón u bꞌiꞌ.

Ri tat Pedro keꞌ cho rachoch jun tataꞌ, 
Cornelio u bꞌiꞌ, ri man aj Israel taj

10  1 Kꞌo kꞌu jun tataꞌ, Cornelio u bꞌiꞌ, pa ri tinimit Cesarea. Ri tataꞌ riꞌ 
are jun ki nimal soldados ri kꞌo cien achijabꞌ pu qꞌabꞌ. Ri soldados 

HECHOS 9 ,  10

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



279

 

s 10:9 Pa taq ri qꞌij riꞌ are liꞌlik ki wiꞌ ri kachoch ri winaq. Chilaꞌ xeuxlan wi, xuqujeꞌ 
xechakunik. 

riꞌ käbꞌix “Aj Italiano” chke. 2 Ri areꞌ xqꞌijilan che ri Dios, junam kukꞌ 
konojel ri e kꞌo pa rachoch. Xniman che ri Dios, xuxej ribꞌ chuwäch. Kꞌia 
ri u bꞌanom che ki toꞌik ri mebꞌaꞌibꞌ winaq aj Israel, amaqꞌel kꞌut xubꞌan 
orar chuwäch ri Dios. 3 Pa jun qꞌij, kraj pa ri rox hora re ri bꞌenaq qꞌij, 
kꞌo ri xukꞌut ri Dios chuwäch ri tat Cornelio. Are jun ángel ri taqom loq 
rumal ri qa Tat. Qas xrilo xok bꞌi ri ángel rukꞌ, te kꞌu riꞌ ri ángel xubꞌij 
che: ¡Tat Cornelio! —xcha che.

4 Ri areꞌ sibꞌalaj xuxej ribꞌ, ko xkaꞌy che ri ángel, xutaꞌ che: ¿Jas kaj la, 
tat? —xcha che.

Are kꞌu ri ángel xubꞌij che: Ri Dios retam jas a bꞌanom, chi sibꞌalaj 
kabꞌan orar chuwäch, xuqujeꞌ rilom ri utzil ri kabꞌan chke ri winaq. Man 
sachinaq tä waꞌ che ri Areꞌ. 5 Cheataqa bꞌi jujun achijabꞌ pa ri tinimit 
Jope chusikꞌixik loq jun tataꞌ, Simón u bꞌiꞌ, ri xuqujeꞌ käbꞌix Pedro che, —
kächaꞌ. 6 Ri areꞌ kꞌo pa rachoch jun tataꞌ ri xuqujeꞌ käkoj Simón che ru bꞌiꞌ. 
We tataꞌ riꞌ are josqꞌil tzꞌum, ri kꞌo rachoch chuchiꞌ ri mar, —kächaꞌ. Ri 
tat Pedro kubꞌij kꞌu na chawe jas ri rajwaxik kabꞌano, —xcha ri ángel che 
ri tat Cornelio.

7 Aretaq bꞌenaq chi ri ángel ri xtzijon rukꞌ ri tat Cornelio, ri areꞌ 
xeusikꞌij kiebꞌ chke ri patänil taq re, xuqujeꞌ jun soldado ri sibꞌalaj kuꞌl u 
kꞌux ri tat Cornelio chrij rumal qas tzij käkojon ri soldado riꞌ che ri Dios. 
8 Xutzijoj chke ronojel ri xrilo, te kꞌu riꞌ xeutaq bꞌi pa ri tinimit Jope.

9 Chukabꞌ qꞌij e bꞌenaq ri achijabꞌ pa ri bꞌe, naqaj chik e kꞌo wi che 
ri tinimit Jope. Ri tat Pedro kꞌut xpaqi puwiꞌ ri ja ri kꞌo wi chubꞌanik 
orar, s kraj are ri u kabꞌlajuj hora chik. 10 Sibꞌalaj känum chi ri tat Pedro, 
kraj käwiꞌk, mäjaꞌ kꞌu kutzir ru wa re paqꞌij. Ri Dios xubꞌan che ri tat 
Pedro chi xsachiꞌk, kꞌo kꞌu ri xukꞌut ri Dios chuwäch. 11 Xril ri kaj tajin 
käjaqjobꞌik, te kꞌu riꞌ xrilo chi tajin käqaj loq cho ruwächulew jun likꞌilik 
manta ri sibꞌalaj nim, ri ximital chke ri kiejebꞌ u tzaꞌm. 12 E kꞌo kꞌu ronojel 
u wäch awaj chupam ri manta. E kꞌo chikop ri kajkaj kaqan, xuqujeꞌ e 
kꞌo chikop ri käkijuruj kibꞌ, xuqujeꞌ nikꞌiaj chikop ri kerapapik. 13 Xuta 
kꞌu Jun ri xchꞌaw loq chikaj ri xubꞌij che: Chatwalijoq, Pedro, chakämisaj 
apachike chikop, chatwoq, —xcha che.

14 Xchꞌaw kꞌu ri tat Pedro, xubꞌij che: ¡No, Wajaw! Man kꞌo tä kꞌu jumul 
nu tijom ri man yaꞌtal tä u tijik, ri äwas chwe kintijo, —xcha che.

15 Xchꞌaw jumul chik ri Jun ri xchꞌaw nabꞌe, xubꞌij che ri tat Pedro: Ri 
kubꞌij ri Dios chi yaꞌtal u tijik, mabꞌij at che chi äwas u tijik waꞌ, —xcha 
che.

16 Oxmul kꞌut xbꞌantaj waꞌ. Te kꞌu riꞌ ri manta xpaqi chi jumul chikaj. 
17 Ri tat Pedro tajin kuchomaj jas kel kubꞌij waꞌ ri xrilo aretaq ri achijabꞌ 

ri e taqom bꞌi rumal ri tat Cornelio xeopan chiꞌ ri uchibꞌe chutaꞌik we 
chilaꞌ ri rachoch ri tat Simón. 18 Ko xechꞌawik chutaꞌik we chilaꞌ jeqel 
wi jun tataꞌ, Simón u bꞌiꞌ, ri xuqujeꞌ käbꞌix Pedro che. 19 Tajin kächoman 
kꞌu na ri tat Pedro chrij ri xukꞌut ri Dios chuwäch aretaq ri Loqꞌalaj 
Espíritu xubꞌij che: Chawilampeꞌ, e kꞌo oxibꞌ achijabꞌ tajin katkitzukuj. 
20 Chatwalij bꞌaꞌ, chatqaj kꞌu na bꞌik. Jat kukꞌ, mubꞌan kꞌu kiebꞌ a kꞌux. Are 
ri in xinyoꞌw taqanik chke chi kepe che a chꞌabꞌexik, —xcha ri Loqꞌalaj 
Espíritu che ri tat Pedro.

21 Xqaj kꞌu loq ri tat Pedro, xopan chilaꞌ jawijeꞌ e kꞌo wi ri achijabꞌ ri e 
taqom bꞌi rumal ri tat Cornelio, xubꞌij chke: In riꞌ ri kintzukuj alaq. ¿Jas 
tajkil alaq wukꞌ? —xcha chke.

22 Ri e areꞌ xechꞌawik, xkibꞌij: Uj taqom loq rumal ri tat Cornelio, ri ki 
nimal jun ciento soldados. Are jun tataꞌ ri jikom ranimaꞌ, ri käniman che 
ri Dios. Ri areꞌ sibꞌalaj nim kil wi, xuqujeꞌ sibꞌalaj loqꞌ chkiwäch konojel 
ri winaq aj Israel. Xbꞌix kꞌu che rumal jun ángel ri xtaq loq rumal ri Dios, 
chi kutaq sikꞌixik la rech keꞌ la cho rachoch, kuta kꞌu na ri tzij ri käbꞌij la, 
—xecha che.

23 Xeoksax kꞌu pa ja rumal ri tat Pedro, xekanaj chilaꞌ che ri jun aqꞌabꞌ. 
Chukabꞌ qꞌij xewalijik, xeꞌ kꞌu ri tat Pedro kukꞌ ri tataꞌibꞌ. E rachiꞌl jujun 
qachalal aj Jope.

24 Chukabꞌ qꞌij xeopan pa ri tinimit Cesarea. Eyeninaq kꞌu ri tat 
Cornelio chke junam kukꞌ jujun chke ri rachalaxik, xuqujeꞌ ri winaq 
ri sibꞌalaj e utz rukꞌ ri areꞌ. 25 Aretaq xopan ri tat Pedro, xel loq ri tat 
Cornelio chukꞌulaxik, xxuki kꞌu chuwäch chuqꞌijilaxik. 26 Xpe kꞌu ri tat 
Pedro, xuyako, xubꞌij che: ¡Walij la, tat Cornelio! Ri in, xaq in achi jas ri 
lal, —xcha che.

27 Tajin ketzijonik, xebꞌok apan chiꞌ ja. Xok kꞌu bꞌi ri tat Pedro, teꞌ xrilo 
kꞌia winaq ki mulim kibꞌ. 28 Xubꞌij ri tat Pedro chke ri winaq: Ri alaq etam 
alaq chi man yaꞌtal tä che jun aj Israel kärachiꞌlaj o kok pa rachoch jun 
winaq ri man aj Israel taj. Ri Dios kꞌut xukꞌut chnuwäch chi man kuyaꞌ taj 
kinbꞌij chi are äwas ri kinkꞌoji rukꞌ jun winaq ri man aj Israel o kinbꞌij chi 
man chꞌajchꞌoj tä ri ranimaꞌ ri areꞌ cho ri Dios. 29 Rumal riꞌ aretaq xtaqan 
alaq che nu sikꞌixik, man kꞌo tä jas xinkoj pa nu tzij, xinpe chanim. Kwaj 
kꞌut kinwetamaj jas che xtaqan alaq che nu sikꞌixik, —xcha ri tat Pedro 
chke ri winaq.

30 Xchꞌaw kꞌu ri tat Cornelio, xubꞌij: Xkeꞌ ne lo kiejebꞌ qꞌij, jeꞌ taq hora 
riꞌ tajin kinbꞌan ri ayuno. Pa ri u rox hora re ri bꞌenaq qꞌij in kꞌo pa 
ja, tajin kinbꞌan orar. Xaq kꞌu teꞌtalik xtakꞌatobꞌ jun achi chnuwäch ri 
sibꞌalaj käjuluw ri ratzꞌiaq. 31 Xubꞌij kꞌu chwe: “Tat Cornelio, ri oración ri 
xabꞌano xtataj rumal ri Dios, ri utzil ri tajin kabꞌan chke ri winaq ri kꞌo ki 
rajwaxik sibꞌalaj utz käril wi ri Dios. 32 Chattaqan bꞌaꞌ chusikꞌixik loq ri 
tat Simón ri xuqujeꞌ käbꞌix Pedro che, ri kꞌo pa rachoch jun tataꞌ, Simón 

u bꞌiꞌ, ri kꞌo pa ri tinimit Jope. We tataꞌ riꞌ are josqꞌil tzꞌum ri kꞌo rachoch 
chiꞌ ri mar. Aretaq käpetik kubꞌij na chawe jas ri rajwaxik kabꞌano,” —
xcha chwe. 33 Rumal riꞌ chanim xintaqan che sikꞌixik la, kꞌamow kꞌut chi 
xpe la. Che kꞌu we chanim qonojel qa mulim qibꞌ chuwäch ri Dios. Käqaj 
kꞌut käqatatabꞌej ronojel ri taqom la rumal ri Dios chubꞌixik chqe, —xcha 
ri tat Cornelio che ri tat Pedro.

Ri tat Pedro kutzijoj ru Loqꞌ Pixabꞌ ri Dios cho rachoch ri tat Cornelio
34 Xuchaplej kꞌu tzijonem ri tat Pedro, je waꞌ xubꞌij: Kämik qas 

xinwetamaj chi ri Dios xaq junam keril konojel ri winaq. 35 Xa apachike 
tinimit ri kepe wi, ri Dios utz keril ri winaq ri käkixej kibꞌ chuwäch, ri 
keniman kꞌu che, ri käkaꞌn ronojel u wäch utzil. 36 Ri Dios xchꞌaw kukꞌ 
ri winaq aj Israel rech kuya u bꞌixik ri Utzalaj Tzij re ri Evangelio chke. 
Ri Evangelio riꞌ kubꞌano chi keutzir ri winaq rukꞌ ri Dios, kuxlan kꞌu ri 
kanimaꞌ. Xubꞌan waꞌ rumal ri Jesucristo, ri Qajaw nimalaj qonojel. 37 Ri 
alaq qas etam alaq ri xbꞌantaj pa ronojel ri Judea, xchaptaj bꞌi pa Galilea 
aretaq ri tat Juan xutzijoj ru Loqꞌ Pixabꞌ ri Dios chke ri winaq, xubꞌan kꞌu 
ki qasnaꞌ. 38 Etam alaq chi ri Dios xuya u chuqꞌabꞌ ri Jesús aj Nazaret rumal 
ri Loqꞌalaj Espíritu, xbꞌin kꞌu pa taq ri tinimit, xubꞌan ronojel u wäch utzil 
chke ri winaq, xeukunaj konojel ri ki riqom kꞌäx pu qꞌabꞌ ri Itzel. Jeꞌ xubꞌan 
waꞌ rumal chi ri Dios are ri Areꞌ kꞌo rukꞌ. 39 Ri uj kꞌut qas xqil waꞌ ronojel ri 
xubꞌan ri Jesús pa taq ri juyubꞌ re Judea xuqujeꞌ pa ri tinimit Jerusalén. Te 
kꞌu riꞌ xkämisaxik, xrip cho ri cruz. 40 Ri Dios kꞌut xukꞌastajisaj churox qꞌij 
chkixol ri käminaqibꞌ, xubꞌano chi xukꞌut ribꞌ chqawäch uj. 41 Man xukꞌut 
tä kꞌu ribꞌ chkiwäch konojel ri winaq, xane xuwi chqawäch uj, ri ojer riꞌ uj 
chaꞌtal rumal ri Dios rech käqaqꞌalajisaj ru Tzij. Uj kꞌu riꞌ ri junam xujwiꞌ 
rukꞌ ri Jesús aretaq kꞌastajinaq chik chkixol ri käminaqibꞌ. 42 Xujutaq 
kꞌut rech käqatzijoj ru Loqꞌ Pixabꞌ ri Dios chke ri winaq, xuqujeꞌ rech 
käqaqꞌalajisaj chi are waꞌ ri Jesús ri xoksax rumal ri Dios che Qꞌatal Tzij 
pa ki wiꞌ ri e kꞌaskꞌoj, xuqujeꞌ pa ki wiꞌ ri käminaqibꞌ. 43 Xuqujeꞌ konojel ri 
qꞌalajisal taq re ru Loqꞌ Pixabꞌ ri Dios ojer ki bꞌim loq chi konojel ri kekojon 
che ri Jesús, rumal ri Areꞌ käsachtaj na ri ki mak, —xcha chke.

Käqaj kꞌu ri Loqꞌalaj Espíritu pa ki wiꞌ ri winaq ri man aj Israel taj
44 Kꞌä tajin kätzijon ri tat Pedro aretaq xqaj ri Loqꞌalaj Espíritu pa ki wiꞌ 

konojel ri tajin käkitatabꞌej ru Loqꞌ Pixabꞌ ri Dios. 45 Are kꞌu ri kojonelabꞌ 
aj Israel ri e petinaq rukꞌ ri tat Pedro, sibꞌalaj xkikajmaj chi xuqujeꞌ xqaj 
ri Loqꞌalaj Espíritu pa ki wiꞌ ri nikꞌiaj winaq chik ri man e aj Israel taj. 
46 Xkita kꞌut chi kechꞌaw pa juleꞌ taq chꞌabꞌal chik, xuqujeꞌ käkiya u qꞌij 
ri Dios. 47 Xubꞌij kꞌu ri tat Pedro: ¿A kꞌo ne lo jun ri kuyaꞌ kubꞌij chi man 
kuyaꞌ taj käbꞌan ki qasnaꞌ we winaq riꞌ, ri ki kꞌamom ri Loqꞌalaj Espíritu, 
jas ri qa kꞌamom uj? Man kꞌo taj, —xcha chke.

48 Xtaqan kꞌu ri tat Pedro chi käbꞌan ki qasnaꞌ pa ru bꞌiꞌ ri Qajaw Jesús. 
Ri kojonelabꞌ kꞌut xkibꞌochiꞌj ri tat Pedro chi käkanaj na kan kiebꞌ oxibꞌ 
qꞌij chik kukꞌ.

Ri tat Pedro kutzijoj ronojel waꞌ chke ri 
kojonelabꞌ pa ri tinimit Jerusalén

11  1 Xkita kꞌu ri apóstoles, xuqujeꞌ ri kojonelabꞌ ri e kꞌo pa Judea, chi 
ri nikꞌiaj winaq chik ri man e aj Israel taj xkikꞌamowaj ru Loqꞌ 

Pixabꞌ ri Dios. 2 Aretaq xtzelej ri tat Pedro pa Jerusalén, ri kojonelabꞌ aj 
Israel ri xaq käkichomaj ri retal ri ojer trato, xkichap yoqꞌonik chrij ri 
areꞌ. 3 Xkitaꞌ kꞌu che: ¿Jas che xok la kukꞌ ri winaq ri man aj Israel taj, te 
kꞌu riꞌ xwiꞌ la kukꞌ? —xecha che.

4 Are kꞌu ri tat Pedro xuchap u tzijoxik ronojel ri xbꞌantajik, xubꞌij 
chke: 5 Pa jun qꞌij in kꞌo pa ri tinimit Jope. Aretaq tajin kinbꞌan orar, kꞌo 
ri xukꞌut ri Dios chnuwäch. Xinwil jun nimalaj manta ri tajin käqaj loq 
chikaj, chapom che ri kiejebꞌ u tzaꞌm, qajem kubꞌano jawijeꞌ ri in kꞌo wi. 
6 Aretaq qas xinkaꞌy che, te riꞌ xinwilo e kꞌo awaj kajkaj kaqan chupam, 
nimaq taq awaj, chikop ri käkijuruj kibꞌ, xuqujeꞌ chikop ri kꞌo ki xikꞌ. 
7 Kꞌo kꞌu Jun ri xchꞌaw loq chikaj ri xubꞌij chwe: “Chatwalijoq, Pedro, 
chakämisaj apachike chikop, chatwoq,” —xcha chwe. 8 Ri in kꞌut xinbꞌij: 
“¡No, Wajaw! Man kꞌo tä jumul nu tijom ri man yaꞌtal tä u tijik, ri äwas 
chwe kintijo,” —xincha che. 9 Xinuchꞌabꞌej chi jumul, xubꞌij: “Ri kubꞌij ri 
Dios chi yaꞌtal u tijik, mabꞌij kꞌu che chi äwas u tijik waꞌ,” —xcha chwe. 
10 Oxmul waꞌ xukꞌut ribꞌ chnuwäch, te kꞌu riꞌ ri manta ri e kꞌo wi ri awaj 
xpaqi chi jumul chikaj. 11 Che we chanim riꞌ xeopan oxibꞌ achijabꞌ che nu 
tzukuxik, ri ki petik pa ri tinimit Cesarea. Xebꞌok kꞌu pa ri ja jawijeꞌ ri in 
kꞌo wi. 12 Ri Loqꞌalaj Espíritu rech ri Dios xubꞌij chwe chi mubꞌan kiebꞌ nu 
kꞌux kineꞌ kukꞌ. Xebꞌeꞌ we waqibꞌ qachalal riꞌ wukꞌ. Qonojel kꞌut xujok bꞌi 
pa rachoch jun tataꞌ. 13 Ri tataꞌ riꞌ xutzijoj chqe chi xril jun ángel ri xtakꞌi 
chuwäch pa ri ja, ri xubꞌij che: “Cheataqa bꞌi jujun achijabꞌ pa ri tinimit 
Jope chusikꞌixik loq jun tataꞌ, Simón u bꞌiꞌ, ri xuqujeꞌ käbꞌix Pedro che. 
14 Ri areꞌ kubꞌij na chawe jas ri rajwaxik kabꞌano rech kariq ru tobꞌanik 
ri Dios, ri at xuqujeꞌ konojel ri awachalaxik,” —xcha che. 15 Aretaq kꞌut 
tajin kinqꞌalajisaj ru Loqꞌ Pixabꞌ ri Dios chkiwäch ri winaq ri ki mulim 
kibꞌ chilaꞌ, xqaj ri Loqꞌalaj Espíritu pa ki wiꞌ, jeꞌ jas ri xqaj pa qa wiꞌ uj 
nabꞌe. 16 Xnaꞌtaj kꞌu chwe ri tzij ri xubꞌij ri Qajaw Jesús: “Ri tat Juan qas 
tzij xubꞌan qasnaꞌ rukꞌ jaꞌ, ri ix kꞌut käbꞌan na i qasnaꞌ rukꞌ ri Loqꞌalaj 
Espíritu,” —xchaꞌ. 17 Je kꞌu riꞌ, we ri Dios xusipaj chke ri e areꞌ jeꞌ jas 
ri xusipaj chqe uj ri uj kojoninaq che ri Qajaw Jesucristo, ¿jas ta ne nu 
bꞌanik in chi kinqꞌatej ri kubꞌan ri Dios? —xcha ri tat Pedro chke.

18 Aretaq ri qachalal kojonelabꞌ aj Jerusalén xkita ri xubꞌij ri apóstol Pedro, 
man kꞌo tä chi jas xkibꞌij, xkiya kꞌu u qꞌij ri Dios, xkibꞌij: ¡Xuqujeꞌ bꞌaꞌ ri nikꞌiaj 

t 11:26 Ri tzij “Cristiano” kel kubꞌij chi are käkojon jun che ri Jesucristo, kutaqej kꞌu ru 
tijonik ri Areꞌ xuqujeꞌ ronojel ru Loqꞌ Pixabꞌ ri Dios. 

winaq chik xyiꞌ chke rumal ri Dios chi käkikꞌex kanimaꞌ, käkikꞌex kꞌu ki 
chomanik rech käkiriq ke ri kꞌaslemal ri man kꞌo tä u kꞌisik! —xecha riꞌ.

Waral kätzijox wi ri ropanik ri Utzalaj Tzij re 
ri Evangelio pa ri tinimit Antioquía

19 Konojel kꞌu ri kojonelabꞌ xeanimaj chuwäch ri kꞌäxkꞌol ri xwalij chkij pa 
Jerusalén pa ru qꞌijol ri tat Esteban. E kꞌo ri xebꞌeꞌ pa Fenicia, pa Chipre, xuqujeꞌ 
pa ri tinimit Antioquía. Chilaꞌ kꞌut xaq xuwi chke ri winaq aj Israel xkitzijoj wi 
ru Loqꞌ Pixabꞌ ri Dios. Man xkitzijoj tä waꞌ chke ri nikꞌiaj winaq chik. 20 E kꞌo 
kꞌu jujun kojonelabꞌ aj Chipre, aj Cirene ri xeopan pa Antioquía, e are kꞌu taq 
waꞌ xkitzijoj ri Evangelio rech ri Qajaw Jesús chke ri nikꞌiaj winaq chik ri man 
e aj Israel taj. 21 Xyiꞌ kꞌu ki chuqꞌabꞌ rumal ri Dios, je riꞌ chi e kꞌia xekojonik, 
xkiya kan ri ojer ki kꞌaslemal, xkikꞌamowaj ri Qajaw Jesús pa kanimaꞌ.

22 Aretaq kꞌut xopan u tzijol waꞌ kukꞌ ri qachalal kojonelabꞌ ri e kꞌo pa 
ri tinimit Jerusalén, xkitaq kꞌu bꞌi ri tat Bernabé pa ri tinimit Antioquía. 
23 Aretaq xopan ri tat Bernabé, xrilo kꞌu chi konojel ki riqom ru toqꞌobꞌ ri 
Dios, sibꞌalaj xkikot ri areꞌ. Xeupixbꞌaj kꞌu konojel chi käkitaqej ri kojonik 
chrij ri Qajaw Jesús, jikom kꞌu ri kanimaꞌ. 24 Ri tat Bernabé are jun utzalaj 
tataꞌ, yoꞌm u chuqꞌabꞌ rumal ri Loqꞌalaj Espíritu, xuqujeꞌ sibꞌalaj nim ru 
kojonik. Xa je riꞌ e kꞌia ri xekojon che ri Qajaw Jesús rumal ri areꞌ.

25 Te kꞌu riꞌ xeꞌ ri tat Bernabé pa ri tinimit Tarso chutzukuxik ri tat 
Saulo. Aretaq xuriqo, xukꞌam bꞌi pa ri tinimit Antioquía. 26 Jun junabꞌ kꞌut 
xekꞌoji chilaꞌ kukꞌ ri qachalal kojonelabꞌ, xeꞌkitijoj kꞌia winaq. Are pa ri 
tinimit Antioquía ri xkoj wi Cristianos t che ki bꞌiꞌ ri kojonelabꞌ nabꞌe mul.

27 Pa taq kꞌu ri qꞌij riꞌ e kꞌo jujun qꞌalajisal taq re ru Loqꞌ Pixabꞌ ri Dios ri 
xebꞌel bꞌi pa ri tinimit Jerusalén, xebꞌeꞌ pa ri tinimit Antioquía. 28 Jun chke ri 
e areꞌ, are Agabo u bꞌiꞌ. Xtakꞌi kꞌu aqꞌan chkixol ri qachalal. Xyiꞌ che rumal ri 
Loqꞌalaj Espíritu chi kuya u bꞌixik chi käpe na jun nimalaj wiꞌjal pa ronojel ri 
ulew ri e kꞌo wi winaq. Xubꞌan kꞌu ri nimalaj wiꞌjal riꞌ aretaq kꞌo ri tat Claudio 
César che nimalaj taqanel puwiꞌ ri Roma. 29 Are kꞌu ri kojonelabꞌ ri e kꞌo pa 
ri tinimit Antioquía xkichomaj u mulixik jujun taq quetzal rech käkitaq bꞌi 
chke ri kojonelabꞌ ri e kꞌo pa Judea che ki toꞌik. Xkiya kꞌut jampaꞌ ri xekowin 
chuyaꞌik. 30 Xkimulij kꞌu ri kuchuj, xkijach bꞌi pa ki qꞌabꞌ ri tat Bernabé, ri tat 
Saulo rech käkikꞌam bꞌi chke ri kꞌamal taq ki bꞌe ri kojonelabꞌ aj Judea.

Waral käqil wi ru kämisaxik ri apóstol Jacobo 
xuqujeꞌ ri rokik ri apóstol Pedro pa cheꞌ

12  1 Pa taq kꞌu ri qꞌij riꞌ ri tat Herodes ri nim taqanel xuchap u 
bꞌanik kꞌäx chke jujun chke ri qachalal kojonelabꞌ. 2 Xutaq kꞌu u 

u 12:3 Ri kaxlan wa ri man kꞌo tä chꞌäm rukꞌ are ri xkitij ri winaq aj Israel pa ri aqꞌabꞌ ri 
xebꞌel loq pa Egipto. Xbꞌan nimaqꞌij che rumal chi are natabꞌal re ri qꞌij ri xetzoqopix rumal 
ri Dios. 

kämisaxik ri tat Jacobo ratz ri tat Juan rukꞌ machete. 3 Aretaq xrilo chi 
xqaj waꞌ ri xubꞌano chkiwäch ri winaq aj Israel, xtaqan chuchapik ri tat 
Pedro. Xkꞌulmataj waꞌ aretaq tajin ri nimaqꞌij re ri kaxlan wa ri man ko tä 
chꞌäm rukꞌ. u 4 Aretaq u chapom chik, ri tat Herodes xukoj pa cheꞌ, xujach 
pa ki qꞌabꞌ kiejebꞌ mulaj soldados rech käkichajij. E kajkaj ri soldados e 
kꞌo pa ri jujun mulaj. Are kꞌu u chomanik ri tat Herodes kuya ri tat Pedro 
chkiwäch ri winaq aretaq okꞌowinaq chi ri nimaqꞌij. 5 Xa je riꞌ xchajix ri 
tat Pedro kumal ri soldados pa ri cheꞌ. Are kꞌu ri qachalal kojonelabꞌ rukꞌ 
chuqꞌabꞌ xkitaqej u bꞌanik orar puwiꞌ ri tat Pedro.

Ri Dios käresaj loq ri tat Pedro pa cheꞌ
6 Aretaq ri tat Herodes xraj xresaj loq rech kuya chkiwäch ri winaq, pa 

ri aqꞌabꞌ riꞌ ri tat Pedro warinaq chkixol kiebꞌ soldados, ximom rukꞌ kiebꞌ 
ximibꞌal re chꞌichꞌ. E kꞌo chi kꞌu nikꞌiaj soldados chik ki chajim ru chiꞌ ri 
cheꞌ. 7 Xaq teꞌtalik xtakꞌatobꞌ jun ángel taqom rumal ri Dios chuxkut ri tat 
Pedro, te kꞌu riꞌ xubꞌan saq che ru pam ronojel ri cheꞌ, jeꞌ ta ne chi xetzij 
kiebꞌ oxibꞌ chäj. Ri ángel xuchap ri tat Pedro pu tolokꞌ, xukꞌasuj, xubꞌij 
che: ¡Chatwalijoq chanim! —xcha che.

Chanim xetꞌoqopin ri ximibꞌal re chꞌichꞌ ri kojom che ru qꞌabꞌ. 8 Xubꞌij 
kꞌu ri ángel che: Chakojo ri awatzꞌiaq, chaxima ri a xajäbꞌ, —xcha che.

Ri tat Pedro jeꞌ xubꞌano. Te kꞌu riꞌ ri ángel xubꞌij chi che: ¡Chakojo ra 
qꞌuꞌ! ¡Joꞌ bꞌaꞌ! Chinaterenej, —xcha che.

9 Xel kꞌu bꞌik, xteri bꞌi ri tat Pedro chrij ri ángel. Man kuchꞌobꞌ tä 
kꞌut we qas tzij chi are jun ángel ri tajin kärilo. Kuchomaj ri areꞌ chi xa 
achikꞌ waꞌ ri tajin kubꞌano. 10 Xeokꞌow chkiwäch ri nabꞌe taq chajinelabꞌ, 
chkiwäch ri ukabꞌ xuqujeꞌ. Aretaq xeopan rukꞌ ri porta re chꞌichꞌ ri kꞌo 
chiꞌ ri bꞌe, xujaq kꞌu ribꞌ u tukiel. Xebꞌel bꞌik, xkiqꞌaxaj jun bꞌe, xyiꞌ kꞌu 
kan ri tat Pedro u tukiel rumal ri ángel. 11 Are kꞌu ri tat Pedro xul pa saq, 
xubꞌij: Kämik kinchꞌobꞌo chi qas tzij ri Qajaw Dios u taqom loq jun ángel 
rech ri Areꞌ che wesaxik pu qꞌabꞌ ri tat Herodes, xuqujeꞌ pa ki qꞌabꞌ ri 
winaq aj Israel ri e eyeninaq rech käkaꞌn kꞌäx chwe, —xchaꞌ.

12 Jeꞌ tajin kuchomaj waꞌ, xeꞌ cho rachoch ri nan María ru nan ri tat Juan 
ri xuqujeꞌ käbꞌix Marcos che. Chilaꞌ kꞌut e kꞌo wi kꞌia kojonelabꞌ ri junam 
tajin käkaꞌn orar. 13 Aretaq ri tat Pedro xchꞌaw chiꞌ ri porta re uchibꞌe, xel loq 
jun ali u bꞌiꞌ Rode che rilik. 14 Aretaq kꞌut xuchꞌobꞌ ru chꞌabꞌal ri tat Pedro, xa 
rumal ri nimalaj u kikotemal xsach che chi rajwaxik u jaqik na ri uchibꞌe. 
Man xujaq tä kꞌut, xane aninaq xeꞌ chubꞌixik chke ri e kꞌo pa ja chi ri tat 
Pedro kꞌo chiꞌ ri bꞌe. 15 Ri e areꞌ kꞌut xkibꞌij che: ¡Xa xatchꞌujar riꞌ! —xechaꞌ.

Are kꞌu ri ali xujikibꞌa u bꞌixik chke chi qas tzij are ri tat Pedro. Xkibꞌij 
kꞌut: ¡Man are taj! Xane are waꞌ ri ángel ri chajil re, —xechaꞌ.

16 Are kꞌu ri tat Pedro xutaqej tzijonem chiꞌ ri bꞌe. Aretaq xkijaq ri porta 
re ri uchibꞌe, teꞌ xkilo chi qas areꞌ, xkixej kꞌu kibꞌ. 17 Xubꞌij kꞌu chke rukꞌ 
ru qꞌabꞌ chi mechꞌaw chik. Te riꞌ xubꞌij chke jas xubꞌan ri Dios che resaxik 
loq pa cheꞌ. Xubꞌij kꞌu chke chi käkibꞌij waꞌ che ri tat Jacobo xuqujeꞌ chke 
ri nikꞌiaj qachalal chik.

Te kꞌu riꞌ xel bꞌik, xeꞌ pa jun kꞌolibꞌal chik.
18 Aretaq kꞌut xsaqirik, konojel ri soldados xetontirik rumal chi 

man ketam taj jas xubꞌan ri tat Pedro. 19 Are kꞌu ri tat Herodes xtaqan 
chutzukuxik, man xuriq tä kꞌut. Are xuya waꞌ chkij ri chajinelabꞌ, xutaq 
kꞌu ki kämisaxik. Te kꞌu riꞌ ri tat Herodes xel bꞌi pa Judea, xeꞌ pa ri 
tinimit Cesarea, chilaꞌ kꞌut xkanaj wi.

Waral kätzijox wi jas xubꞌan ri tat Herodes, xkämik
20 Sibꞌalaj xpe royowal ri nim taqanel Herodes chke ri winaq ri e kꞌo 

pa ri tinimit Tiro, xuqujeꞌ ri e kꞌo pa ri tinimit Sidón. Xa je riꞌ xkichomaj 
konojel ri winaq re taq ri tinimit riꞌ xebꞌeꞌ rukꞌ ri tat Herodes. Xekowin 
kꞌut xkaꞌn utz rukꞌ ri tat Blasto, jun tataꞌ ri nim u bꞌanik, patänil re ri tat 
Herodes ri kätaqan puwiꞌ ri rachoch ri areꞌ. Rumal ri tat Blasto xkibꞌij che 
ri tat Herodes chi kutzir kukꞌ. Konojel kꞌu ri winaq ri e kꞌo pa ri tinimit 
Tiro, ri tinimit Sidón xkesaj ri tzuqubꞌal ke pa rulew ri tat Herodes. 21 Kꞌo 
kꞌu jun qꞌij ri tat Herodes xeusikꞌij konojel. Ri areꞌ xukoj ri jeꞌlalaj ratzꞌiaq 
ri nim kilik, xtꞌuyi pa ru tꞌuyulibꞌal ri kätꞌuyi wi aretaq kuya taqanik, 
te kꞌu riꞌ xuya jun tzijonem chkiwäch. 22 Ri winaq kꞌut xkichap u raqik 
ki chiꞌ, xkibꞌij: ¡Are jun dios waꞌ ri tajin kächꞌawik, man are tä jun achi! 
—xechaꞌ.

23 Chanim kꞌut xpe jun ángel rech ri Dios, xusok ri tat Herodes rumal 
chi man xuya tä u qꞌij ri Dios. Xtij kꞌu kumal ixjut, xkämik.

24 Are kꞌu ru Loqꞌ Pixabꞌ ri Dios xjabꞌunik, pa ronojel tinimit kꞌut 
kätzijox wi.

25 Ri tat Bernabé rachiꞌl ri tat Saulo xbꞌantaj kan ri ki chak pa 
Jerusalén, xetzelej pa Antioquía, xkikꞌam kꞌu bꞌi ri a Juan kukꞌ, ri xuqujeꞌ 
käbꞌix Marcos che.

Ri tat Bernabé rachiꞌl ri tat Saulo käkichap ki 
bꞌinem chutzijoxik ru Loqꞌ Pixabꞌ ri Dios

13  1 E kꞌo kꞌu qꞌalajisal taq re ru Loqꞌ Pixabꞌ ri Dios chkixol ri 
qachalal kojonelabꞌ ri e kꞌo pa ri tinimit Antioquía, xuqujeꞌ e 

kꞌo tijonelabꞌ. E areꞌ ri tat Bernabé, ri tat Simón ri xuqujeꞌ käbꞌix Negro 
che, ri tat Lucio ri aj Cirene, ri tat Manaén ri junam xkꞌiyisax rukꞌ ri tat 
Herodes ri nim qꞌatal tzij re Galilea, xuqujeꞌ kꞌo ri tat Saulo. 2 Pa jun qꞌij 

tajin keqꞌijilan che ri Qajaw Dios, xuqujeꞌ tajin käkaꞌn ayunar, xchꞌaw 
kꞌu ri Loqꞌalaj Espíritu, xubꞌij: Chitasa ri tat Bernabé rachiꞌl ri tat Saulo 
chubꞌanik ri chak ri e nu sikꞌim wi, —xcha chke.

3 Aretaq xetoꞌtaj che ri ayuno, xkaꞌn orar, xkiya ri ki qꞌabꞌ pa ki wiꞌ, te 
kꞌu riꞌ xekitaq bꞌik.

Ri tat Bernabé, ri tat Saulo käkitzijoj ru Loqꞌ Pixabꞌ ri Dios pa Chipre
4 Xetaq kꞌu bꞌi ri tat Bernabé, ri tat Saulo rumal ri Loqꞌalaj Espíritu, 

xa je riꞌ xebꞌeꞌ pa ri tinimit Seleucia, kelik chi bꞌi chilaꞌ pa barco, xeqꞌax 
pa Chipre, jun chꞌäqap ulew waꞌ ri kꞌo pa ri mar. 5 Aretaq xeopan pa ri 
tinimit Salamina ri kꞌo chiꞌ ri mar, xkitzijoj ru Loqꞌ Pixabꞌ ri Dios pa taq 
ri rachoch Dios ri käkimulij wi kibꞌ ri winaq aj Israel. Kachiꞌl kꞌu ri a 
Juan ri xuqujeꞌ käbꞌix Marcos che, kätobꞌan ri areꞌ kukꞌ chutzijoxik ru 
Loqꞌ Pixabꞌ ri Dios. 6 Xkibꞌinibꞌej kꞌu ronojel ri chꞌäqap ulew riꞌ, xeopan 
pa ri tinimit Pafos. Chilaꞌ xkiriq wi jun ajqꞌij aj Israel, ri Barjesús u bꞌiꞌ. 
Ri areꞌ kubꞌan che ribꞌ chi qꞌalajisal re ru Loqꞌ Pixabꞌ ri Dios, man qas 
tzij tä kꞌu ri kubꞌij. 7 Ri ajqꞌij riꞌ kꞌo rukꞌ ri nim qꞌatal tzij, Sergio Paulo u 
bꞌiꞌ, jun tataꞌ waꞌ ri sibꞌalaj kꞌo u noꞌj. Xtaqan kꞌu ri areꞌ chusikꞌixik ri tat 
Bernabé rachiꞌl ri tat Saulo, rumal chi kraj kuta ru Loqꞌ Pixabꞌ ri Dios. 
8 Are kꞌu ri ajqꞌij ri käbꞌix Elimas che pa ri chꞌabꞌal griego, xuqꞌatej ki 
wäch ri tat Bernabé, ri tat Saulo. Man kraj tä ri areꞌ chi käkojon ri nim 
qꞌatal tzij. 9 Are kꞌu ri tat Saulo ri xuqujeꞌ käbꞌix Pablo che, qajinaq ri 
Loqꞌalaj Espíritu puwiꞌ, ko xkaꞌy che ri ajqꞌij. 10 Te kꞌu riꞌ xubꞌij che: ¡Lal riꞌ 
jun nimalaj bꞌanal tzij, lal bꞌanal etzelal, lal ralkꞌual ri Itzel, are kꞌulel la 
ru bꞌanik ronojel u wäch utzil! ¿Jas che man kätäni tä la chujechꞌbꞌexik 
ri jikomalaj u bꞌeyal ri qas u Tzij ri Dios? 11 Cheyej bꞌaꞌ na la, ¡ri Dios 
kukꞌäjisaj na wäch la! Che kiebꞌ oxibꞌ qꞌij man käkaꞌy tä chi na la, man kil 
tä chi na la ru saqil ri qꞌij, —xcha che.

¡Chanim kꞌut xmoyirik! Xaq kämalal chik pa taq u xkut, kutzukuj 
jachin käyuqen bꞌik rumal chi man käkaꞌy tä chik. 12 Aretaq kꞌut ri nim 
qꞌatal tzij xril ri xbꞌantajik, xkojon kꞌu ri areꞌ. Sibꞌalaj kukajmaj ri tijonik 
chrij ri Qajaw Jesús.

Ri tat Pablo rachiꞌl ri tat Bernabé keopan 
pa ri tinimit Antioquía re Pisidia

13 Xebꞌel kꞌu bꞌi pa ri tinimit Pafos, ri tat Pablo xuqujeꞌ taq ri rachiꞌl 
xeopan pa ri tinimit Perge ri kꞌo pa Panfilia. Xkanaj kꞌu kan ri a Juan (ri 
xuqujeꞌ kukoj Marcos che ru bꞌiꞌ), xtzelej kan pa Jerusalén. 14 Xebꞌel chi 
bꞌi ri e areꞌ pa Perge, xeopan pa ri tinimit Antioquía re Pisidia. Pa jun qꞌij 
kꞌut re uxlanem, xebꞌok pa ri rachoch Dios ri käkimulij wi kibꞌ ri winaq 
aj Israel, xetꞌuyi kꞌut. 15 Aretaq xsikꞌitaj chupam taq ri wuj re ru Pixabꞌ 
ri Moisés, xuqujeꞌ chupam taq ri ki wuj ri qꞌalajisal taq re ru Loqꞌ Pixabꞌ 

ri Dios, ri tataꞌibꞌ kꞌamal taq ki bꞌe ri winaq xekisikꞌij ri tat Pablo, ri tat 
Bernabé, xkibꞌij chke: Qachalal, we kꞌo jas kaj alaq käbꞌij alaq che ki 
pixbꞌexik ri winaq, kuyaꞌ kächꞌaw alaq, —xecha chke.

16 Xwalij kꞌu ri tat Pablo, xukꞌut rukꞌ ru qꞌabꞌ chi mechꞌaw ri winaq, 
te kꞌu riꞌ xubꞌij chke: Alaq tataꞌibꞌ aj Israel, xuqujeꞌ ri alaq ri nim kil wi 
alaq ri Dios, ¡tampe alaq! —kächaꞌ. 17 Ru Dios ri tinimit Israel xeuchaꞌ 
ri qa mam ojer, kumal kꞌu ri e areꞌ xubꞌan jun nimalaj tinimit, pune 
xa koqxaꞌnim kibꞌ pa Egipto. Ri Dios kꞌut xukoj ri nimalaj u chuqꞌabꞌ 
che kesaxik loq chilaꞌ. 18 Ri Dios kawinaq junabꞌ xukochꞌ u wäch che ri 
ki kꞌaslemal ri winaq aj Israel pa ri juyubꞌ ri kätzꞌinowik. 19 Xusach ki 
wäch wuqubꞌ tinimit ri e kꞌo pa Canaán, xujach kꞌu ri kulew ri winaq riꞌ 
chke ri qa mam ojer. 20 Te kꞌu riꞌ kiejebꞌ ciento junabꞌ rukꞌ kawinaq lajuj 
chik xqꞌat tzij pa ki wiꞌ kumal qꞌatal taq tzij. Ri qa mam Samuel kꞌut, 
jun qꞌalajisal re ru Loqꞌ Pixabꞌ ri Dios, are kꞌisbꞌal ke ri qꞌatal taq tzij riꞌ. 
21 Xkitaꞌ kꞌu ri winaq che ri Dios chi kukoj jun nim taqanel ri kätaqan pa 
ki wiꞌ. Xukoj kꞌu ri tat Saúl ru kꞌojol ri tat Cis che nim taqanel pa ki wiꞌ. 
Ri tataꞌ riꞌ are re ri rachalaxik ri qa mam Benjamín ojer. Kawinaq junabꞌ 
kꞌut xtaqan ri areꞌ pa ki wiꞌ. 22 Te kꞌu riꞌ ri Dios xresaj ri tat Saúl che 
taqanel, xukoj chi ri qa mam David che taqanel pa ki wiꞌ. Chrij kꞌu waꞌ 
xubꞌij wi: “Nu riqom ri a David ru kꞌojol ri tat Isaí. Käkikot kꞌu ri wanimaꞌ 
rumal waꞌ we achi riꞌ. Kubꞌan kꞌu na ri areꞌ ronojel ri kwaj,” —xcha ri 
Dios. 23 Ri Jesús kꞌut are jun chke ri rachalaxik ri qa mam David, are kꞌu 
waꞌ ri xwalijisax rumal ri Dios rech keutoꞌ ri winaq aj Israel, jeꞌ jas ri 
xuchiꞌj loq ojer. 24 Mäjoq kꞌu kul ri Jesús, ri tat Juan xutzijoj chke konojel 
ri winaq aj Israel chi rajwaxik käkikꞌex ki chomanik, käkikꞌex kanimaꞌ, 
käbꞌan kꞌu ki qasnaꞌ. 25 Aretaq kꞌut xa koꞌl man kopan ru kämikal ri tat 
Juan, xubꞌij ri areꞌ chke ri winaq: “¿Jachin ri in kichomaj ix? Man in tä riꞌ 
ri Cristo, ri Toꞌl Qe ri tajin keyej alaq. Kꞌä te käpe na ri Areꞌ. Sibꞌalaj nim 
u qꞌij, man taqal tä kꞌu chwe kinkir u kꞌamal ru xajäbꞌ,” —xcha chke, —
kächa ri tat Pablo.

26 Je kꞌu riꞌ, qachalal, ri alaq rachalaxik ri qa mam Abraham, xuqujeꞌ 
alaq ri käpe alaq pa nikꞌiaj taq tinimit chik ri nim kil wi alaq ri Dios: Ru 
Loqꞌ Pixabꞌ ri Dios ri kutzijoj ru tobꞌanik ri Areꞌ are xtzijox chqe nimalaj 
qonojel ri uj. 27 Konojel kꞌu ri winaq pa ri tinimit Jerusalén, xuqujeꞌ ri 
kꞌamal taq ki bꞌe, man xketamaj taj jachin riꞌ ri Jesús. Man xkikoj tä 
kꞌu pa kuenta ri tzij ri tzꞌibꞌtal kan kumal ri qꞌalajisal re ru Loqꞌ Pixabꞌ 
ri Dios ri käsikꞌix pa ri rachoch Dios pa taq ri qꞌij re uxlanem. Ri e areꞌ 
xkikämisaj ri Jesús, jeꞌ kꞌu xel wi jas ri ki bꞌim kan ri qꞌalajisal taq re ru 
Loqꞌ Pixabꞌ ri Dios. 28 Pune man kꞌo tä jas xkiriq chrij ri Jesús ri taqal wi 
käkämisaxik, ri e areꞌ kꞌut xkibꞌij che ri tat Pilato chi kutaq u kämisaxik. 
29 Aretaq bꞌantajinaq kumal ronojel ri tzꞌibꞌtal ojer chrij ri Jesús, xkiqasaj 
cho ri cruz, xkikꞌam bꞌi pa muqik. 30 Ri Dios kꞌut xukꞌastajisaj ri Jesús 

chkixol ri käminaqibꞌ. 31 Pa taq ri qꞌij riꞌ kꞌia mul xukꞌut ribꞌ ri Jesús 
chkiwäch ri tijoxelabꞌ ri xebꞌeꞌ rukꞌ aretaq xel bꞌi pa Galilea, xeꞌ pa ri 
tinimit Jerusalén. Kämik kꞌut are ri e areꞌ ri tajin käkitzijoj chke ri winaq 
chrij ri Jesús jas ri u bꞌanom, —kächa chke.

32 Xaq je riꞌ ri uj xuqujeꞌ käqatzijoj chech alaq ri Utzalaj Tzij re ri 
Evangelio: Are waꞌ ri xuchiꞌj ri Dios chke ri qa mam ojer, 33 ri ya u 
yoꞌm chik chqe uj qonojel, ri uj kachalaxik kan ri ojer taq winaq. Je 
waꞌ xubꞌano aretaq xukꞌastajisaj ri Jesús chkixol ri käminaqibꞌ. Jeꞌ 
xkꞌulmatajik jas ri tzꞌibꞌtal pa ri ukabꞌ salmo, kubꞌij: “Kämik riꞌ at nu yoꞌm 
chkiwäch ri winaq rech käketamaj chi at riꞌ ri qas nu Kꞌojol,” —kächaꞌ. 
34 Ri Dios kꞌut xubꞌij chi kukꞌastajisaj na chkixol ri käminaqibꞌ rech man 
käqꞌay tä ru cuerpo. Je riꞌ kubꞌij ru Loqꞌ Pixabꞌ ri Dios jawijeꞌ ri tzꞌibꞌtal 
wi: “Kintoqꞌobꞌisaj na i wäch jas ri xinchiꞌj che ri i mam David,” —kächaꞌ. 
35 Rumal riꞌ kubꞌij pa jun salmo chik: “Mäya la che ri Loqꞌalaj Patänil 
ech la chi käqꞌay ru cuerpo,” —kächa riꞌ. 36 Qas tzij kꞌut ri qa mam David 
xeupatänij ri winaq ri e kꞌo pa taq ri qꞌij ri kꞌasal ri areꞌ. Xeupatänij jeꞌ 
jas ri xtaqan wi ri Dios. Xkäm kꞌut, xmuq kukꞌ ru mam, are kꞌu ru cuerpo 
xqꞌayik. 37 Are kꞌu ri Jesús ri xukꞌastajisaj ri Dios chkixol ri käminaqibꞌ, 
man xqꞌay tä ru cuerpo. 38 Chetamaj bꞌaꞌ alaq, qachalal, chi rumal ri Jesús 
kätzijox ri sachbꞌal mak chech alaq. 39 Rumal ri Jesús konojel ri kekojonik 
käsachtaj ri ki mak, ri ki mak ri man kuyaꞌ taj käsachik rumal ru Pixabꞌ 
ri Moisés. 40 Chila bꞌaꞌ ibꞌ alaq, mäqaj ne chij alaq ri xkitzꞌibꞌaj kan pa ri 
ki wuj ri qꞌalajisal taq re ru Loqꞌ Pixabꞌ ri Dios ri kubꞌij:
 41 Chiwilampe ix ri xa kitzeꞌj u wäch

ri qas tzij, chixkajmanoq,
chsach bꞌaꞌ i wäch.

Je riꞌ, rumal chi ri in kinbꞌan na
nimaq taq kajmabꞌal pa taq ri i qꞌijol
ri man kikoj tä kꞌu na
we ta kꞌo jun winaq kutzijoj waꞌ chiwe,

—kächaꞌ, —xcha ri tat Pablo chke.
42 Aretaq ri tat Pablo, ri tat Bernabé xebꞌel loq pa ri rachoch Dios ri 

käkimulij wi kibꞌ ri winaq aj Israel, xepe ri winaq, xkitaꞌ toqꞌobꞌ chke chi 
ketzelej chi jumul chilaꞌ wuqubꞌix pa ri qꞌij re uxlanem, rech käkitzijoj na 
ru Loqꞌ Pixabꞌ ri Dios. 43 Aretaq xetoꞌtaj ri winaq che ri mulin ibꞌ, e kꞌia 
chke ri winaq aj Israel, xuqujeꞌ ri nikꞌiaj winaq chik ri keqꞌijilan che ri 
Dios, xebꞌeꞌ kukꞌ ri tat Pablo, ri tat Bernabé. Ri e areꞌ kꞌut xekipixbꞌaj chi 
käkitaqej ri kojonik chrij ri Dios, ru bꞌanom toqꞌobꞌ chke nimalaj konojel.

44 Wuqubꞌix chik, aretaq xuriqa ri qꞌij re uxlanem, konojel ri winaq pa 
ri tinimit xkimulij kibꞌ chutatabꞌexik ru Tzij ri Dios. 45 Ri winaq aj Israel, 
aretaq xkil ri kꞌialaj winaq, kꞌäx xkinaꞌ pa kanimaꞌ, xkitzeꞌj u wäch ri 
tat Pablo, xkikꞌulelaj u wäch ru tzij. 46 Are kꞌu ri tat Pablo rachiꞌl ri tat 

Bernabé ko xechꞌawik, man xkixej tä kibꞌ, xkibꞌij: Chech alaq, ri winaq aj 
Israel, rajwaxik kätzijox wi nabꞌe ri Utzalaj Tzij re ri Evangelio. Rumal kꞌu 
chi man käkꞌamowaj tä alaq, känaꞌ ibꞌ alaq chi man taqal tä chech alaq ri 
kꞌaslemal ri man kꞌo tä u kꞌisik, rumal riꞌ kämik kujeꞌ kukꞌ ri nikꞌiaj winaq 
chik ri man e aj Israel taj. 47 Rumal chi jeꞌ uj u taqom wi ri Qajaw Dios, 
xubꞌij kꞌut:

At nu kojom rech kaya saqil
chke konojel ri winaq
cho ruwächulew,

chi rumal awech at kuyaꞌ käkiriq na
ru tobꞌanik ri Dios, nimalaj konojel
ri winaq kꞌä chukꞌisbꞌal ruwächulew,

—xcha ri Dios, —xecha chke ri winaq.
48 Ri nikꞌiaj winaq chik, aretaq xkita waꞌ we tzij riꞌ, sibꞌalaj xekikotik. 

¡Xkichap u bꞌixik chi ru Loqꞌ Pixabꞌ ri Qajaw Dios are sibꞌalaj utz! Konojel 
kꞌu ri e sikꞌim churiqik ri kꞌaslemal ri man kꞌo tä u kꞌisik xekojon che ri 
Cristo. 49 Je riꞌ xtzijox ru Loqꞌ Pixabꞌ ri Dios pa konojel taq ri tinimit re 
ri kꞌolibꞌal riꞌ. 50 Are kꞌu ri winaq aj Israel xkikoj ki kꞌux jujun ixoqibꞌ ri 
keqꞌijilan che ri Dios, ri nimaq ki bꞌanik, xuqujeꞌ xkikoj ki kꞌux ri tataꞌibꞌ 
ri nimaq ki bꞌanik ri e kꞌo pa ri tinimit. Je waꞌ xkaꞌno rech käkiyak kibꞌ 
chkij ri tat Pablo, ri tat Bernabé. Xekesaj kꞌu na bꞌi pa ri ki tinimit. 51 Ri 
tat Pablo, ri tat Bernabé xkitotaꞌ kan ri ulew che ri kaqan chkiwäch ri 
winaq chuqꞌalajisaxik chi man utz taj ri ki bꞌanom, kꞌo ki mak. Te kꞌu 
riꞌ xebꞌeꞌ pa ri tinimit Iconio. 52 Are kꞌu ri kojonelabꞌ chilaꞌ pa ri tinimit 
Antioquía sibꞌalaj xekikotik, qꞌalaj kꞌut chi ri Loqꞌalaj Espíritu tajin 
kätaqan pa kanimaꞌ.

Ri tat Pablo, ri tat Bernabé keopan pa ri tinimit Iconio

14  1 Aretaq xeopan pa ri tinimit Iconio, ri tat Pablo, ri tat Bernabé 
xebꞌok pa ri rachoch Dios ri käkimulij wi kibꞌ ri winaq aj Israel. 

Ru Loqꞌ Pixabꞌ ri Dios ri xkitzijoj xubꞌano chi e kꞌia chke ri winaq aj 
Israel xekojonik, xuqujeꞌ e kꞌia chke ri nikꞌiaj winaq chik. 2 Are kꞌu ri 
winaq aj Israel ri man kekojon tä che ru Loqꞌ Pixabꞌ ri Dios xkikoj ki 
kꞌux ri nikꞌiaj winaq chik ri man e aj Israel taj, rech käketzelaj ki wäch 
ri kojonelabꞌ. 3 Rumal riꞌ ri tat Pablo, ri tat Bernabé naj xekꞌoji na chilaꞌ. 
Man xkixej tä kibꞌ chutzijoxik ru Loqꞌ Pixabꞌ ri Dios, kuꞌl kꞌu ki kꞌux chrij 
ri Qajaw Jesús. Are ri Qajaw Jesús xukꞌut chkiwäch ri winaq chi are ri 
Areꞌ yoꞌwinaq ri tzij riꞌ chke. Are tzij waꞌ ri tajin käkitzijoj ri apóstoles 
chrij ru toqꞌobꞌ ri Dios. Xuya kꞌu ki chuqꞌabꞌ rech käkaꞌn nimaq taq etal, 
xuqujeꞌ nimaq taq kajmabꞌal chkiwäch ri winaq. 4 Are kꞌu ri winaq ri e kꞌo 
pa ri tinimit xubꞌan kiebꞌ ki kꞌux chkij ri apóstoles. Nikꞌiaj xkikoj kibꞌ kukꞌ 
ri winaq aj Israel, nikꞌiaj chik xkikoj kibꞌ kukꞌ ri apóstoles. 5 Te kꞌu riꞌ ri 

winaq aj Israel kukꞌ ri nikꞌiaj winaq chik ri man e aj Israel taj xjunamataj 
ki tzij kukꞌ ri kꞌamal taq ki bꞌe, xewalij kꞌu chkij ri apóstoles che ki 
kꞌulelaxik, chi käkitzeꞌj ki wäch, kekibꞌan kꞌu che abꞌaj. 6 Aretaq kꞌut ri 
tat Pablo, ri tat Bernabé xketamaj waꞌ, xeanimaj bꞌik, xebꞌeꞌ pa Listra, 
pa Derbe. E areꞌ tinimit waꞌ ri e kꞌo pa Licaonia. Xuqujeꞌ xebꞌeꞌ pa taq ri 
kꞌolibꞌal chkij taq we tinimit riꞌ. 7 Chilaꞌ kꞌut xuqujeꞌ xkitzijoj wi ri Utzalaj 
Tzij re ri Evangelio.

Ri tat Pablo käbꞌan che abꞌaj pa ri tinimit Listra
8 Kꞌo kꞌu jun achi pa Listra ri man käkowin taj käbꞌinik. Xa tꞌuyul qajoq 

chilaꞌ. Ri achi riꞌ man kꞌo tä jumul bꞌininaq rumal chi kꞌäx u bꞌanom ri 
raqan tzpa taq ri qꞌij ri xil u wäch. 9 We achi riꞌ u tatabꞌem ri tajin kutzijoj 
ri tat Pablo. Ri tat Pablo kꞌut ko xkaꞌy che, xrilo chi kꞌo u kojonik rech 
kutzirik. 10 Ko kꞌu xuchꞌabꞌej, xubꞌij che: ¡Chatwalijoq, chattakꞌaloq! —
xcha che. Ri achi kꞌut xaq jun xuyaꞌ, xtakꞌik, xuchap bꞌinem. 11 Aretaq ri 
winaq xkil ri xubꞌan ri tat Pablo, xkiraq ki chiꞌ, xkibꞌij pa ri ki chꞌabꞌal 
ri aj Licaonia: ¡E areꞌ ri qa dios waꞌ ri jeꞌ kepe winaq ri e ulinaq qukꞌ! 
—xechaꞌ.

12 Xkibꞌij chi ri tat Bernabé are ri ki dios u bꞌiꞌ Júpiter, are kꞌu ri tat Pablo 
are ri ki dios u bꞌiꞌ Mercurio, rumal chi are ri areꞌ ri sibꞌalaj kätzijonik. 
13 Ri sacerdote ri käpatänin pa ri rachoch ri ki dios Júpiter ri kꞌo chuchiꞌ 
ri tinimit, xeukꞌam loq amaꞌibꞌ taq wakäx, xuqujeꞌ wiqobꞌal re kotzꞌij. Ri 
sacerdote riꞌ junam kukꞌ ri winaq, e areꞌ ta xkaj xekiqꞌijilaj ri apóstoles, 
xuqujeꞌ xekikämisaj ta ri wakäx chuyaꞌik chkiwäch. 14 Aretaq kꞌut ri kiebꞌ 
apóstoles, ri tat Bernabé rachiꞌl ri tat Pablo, xkil ri tajin käkaꞌno, xkijis 
ri katzꞌiaq chkij. (Ri xkaꞌn ri apóstoles, are kukꞌut chkiwäch ri winaq 
chi sibꞌalaj äwas ri tajin käkaꞌno.) Xkinim kibꞌ chkixol ri winaq, xkiraq 
ki chiꞌ, xkibꞌij: 15 ¡Tataꞌibꞌ! ¿Jas che jeꞌ tajin käbꞌan alaq waꞌ? Ri uj xaq uj 
winaq jeꞌ jas ri alaq. Ri uj kꞌut, uj petinaq chutzijoxik ri Utzalaj Tzij re ri 
Evangelio chech alaq, rech käya kan alaq u bꞌanik waꞌ ri naqꞌatal wi alaq 
ri man kꞌo tä ki patän, rech käkojon alaq che ri kꞌaslik Dios. Are Dios waꞌ 
ri bꞌanowinaq ri kaj, ri ulew, ri mar, xuqujeꞌ konojel ri jastaq ri e kꞌo cho 
ri kaj, ri e kꞌo cho ri ulew, xuqujeꞌ ri e kꞌo pa ri mar. 16 Pa ri ojer taq qꞌij ri 
Dios xuya chke ri winaq chi käkaꞌno jachike ri käkaj. 17 Amaqꞌel kꞌut xukꞌut 
chkiwäch ri winaq jachin riꞌ ri Areꞌ rukꞌ ri u bꞌanik utzil chke. Are ri Areꞌ 
käyoꞌw ri jäbꞌ, kubꞌano chi sibꞌalaj käwächin ri qa tikoꞌn, kuya ronojel ri 
käqatijo, kuya kꞌu kikotemal pa qanimaꞌ, —xecha chke.

18 Pune jeꞌ xkibꞌij waꞌ ri apóstoles, xajwataj chi xkikoj ki chuqꞌabꞌ 
chuqꞌatexik chi ri winaq mat xekikämisaj ri wakäx chuyaꞌik chkiwäch che 
ki qꞌijilaxik.

19 Xeopan kꞌu jujun winaq aj Israel ri e petinaq pa ri tinimit Antioquía, 
xuqujeꞌ pa ri tinimit Iconio ri xkikoj ki kꞌux ri winaq, xkaꞌn kꞌu ri tat 

v 15:1 Ri retal ri ojer trato are ri “circuncisión” (Hechos 7:8). 

Pablo che abꞌaj. Xkichomaj kꞌut chi ya käminaq chik, xkichararej bꞌik, 
xekiya kꞌu kan chutzaꞌm ja. 20 Aretaq kꞌut xkimulij kibꞌ ri kojonelabꞌ chrij 
ri tat Pablo, ri areꞌ xwalijik, xok chi na bꞌik pa ri tinimit. Chukabꞌ qꞌij, 
rachiꞌl ri tat Bernabé, xeꞌ pa ri tinimit Derbe.

21 Aretaq xetoꞌtaj chutzijoxik ri Utzalaj Tzij re ri Evangelio pa ri tinimit 
Derbe ri xekojon wi kꞌia winaq, xetzelej chi jumul pa Listra, pa Iconio, 
xuqujeꞌ pa Antioquía. 22 Pa taq we tinimit riꞌ xkiya kꞌu animaꞌ chke ri 
kojonelabꞌ, xekipixbꞌaj kꞌut chi käkitaqej ri kojonik che ri Utzalaj Tzij re 
ri Evangelio. Xuqujeꞌ xkibꞌij chke chi rajwaxik kujokꞌow na pa taq kꞌia 
u wäch kꞌäxkꞌol kꞌä mäjoq kujopan rukꞌ ri Dios rech kätaqan ri Areꞌ pa 
qa wiꞌ. 23 Xekikoj kꞌu kꞌamal taq ki bꞌe ri qachalal kojonelabꞌ pa ronojel 
tinimit. Xkaꞌn orar, xkaꞌn ri ayuno, te kꞌu riꞌ xekijach pu qꞌabꞌ ri Qajaw 
Dios ri e kojoninaq che.

Ri tat Pablo rachiꞌl ri tat Bernabé ketzelej 
bꞌik pa ri tinimit Antioquía re Siria

24 Pa ri ki tzelejik, xeokꞌow pa Pisidia, xeopan kꞌu pa Panfilia. 
25 Xkitzijoj na ru Loqꞌ Pixabꞌ ri Dios pa ri tinimit Perge, te kꞌu riꞌ xeqꞌax 
pa Atalia. 26 Kelik chilaꞌ xkiya bꞌi kibꞌ pa ri barco, xebꞌeꞌ pa Antioquía. 
Are tinimit waꞌ ri xejach wi pu qꞌabꞌ ri Dios rech kubꞌan toqꞌobꞌ chke 
che ki toꞌik chubꞌanik ri chak ri kꞌä te xkꞌis kumal. 27 Aretaq xeopan pa 
Antioquía, xekimulij ri qachalal kojonelabꞌ. Xkitzijoj kꞌu chke ri nimaq 
taq kajmabꞌal ru bꞌanom ri Dios kukꞌ, xkitzijoj xuqujeꞌ jas xubꞌan ri Dios 
chuyaꞌik chke ri nikꞌiaj winaq chik ri man aj Israel taj chi ri e areꞌ xuqujeꞌ 
kekojonik. 28 Naj kꞌut xekꞌoji na ri tat Pablo, ri tat Bernabé chilaꞌ kukꞌ ri 
kojonelabꞌ.

Ri kojonelabꞌ xkimulij kibꞌ pa ri tinimit Jerusalén

15  1 Pa taq ri qꞌij riꞌ xeopan jujun achijabꞌ pa ri tinimit Antioquía 
ri e petinaq pa Judea. Xkichap kꞌu ki tijoxik ri kojonelabꞌ chilaꞌ, 

xkibꞌij kꞌu chke chi we käkaj käkiriq ru tobꞌanik ri Dios rajwaxik käkoj 
ri retal ri ojer trato che ri ki cuerpo ri alabꞌom, xuqujeꞌ ri achijabꞌ, jeꞌ jas 
ri taqaninaq wi ri qa mam Moisés. v 2 Are kꞌu ri tat Pablo, ri tat Bernabé 
xekikꞌulelaj ri achijabꞌ riꞌ. Je riꞌ xchomaxik chi utz na kebꞌeꞌ ri tat Pablo, 
ri tat Bernabé pa ri tinimit Jerusalén kachiꞌl nikꞌiaj kojonelabꞌ chik rech 
käkichomaj waꞌ kukꞌ ri apóstoles, xuqujeꞌ kukꞌ taq ri kꞌamal taq ki bꞌe ri 
qachalal kojonelabꞌ pa ri tinimit riꞌ.

3 Ri qachalal kojonelabꞌ aj Antioquía xekitaq bꞌi ri tat Pablo, ri tat 
Bernabé kachiꞌl ri nikꞌiaj kojonelabꞌ chik. Bꞌenam ke pa Jerusalén, 
xeokꞌow pa Fenicia, pa Samaria, käkitzijoj kꞌu chke ri kojonelabꞌ chi 

ri nikꞌiaj winaq chik ri man e aj Israel taj tajin käkiya kan ri ojer ki 
kꞌaslemal, tajin käkipatänij ri Dios. Ri kojonelabꞌ pa taq ri kꞌolibꞌal riꞌ 
sibꞌalaj xekikotik aretaq xkita u bꞌixik waꞌ.

4 Aretaq ri tat Pablo, ri tat Bernabé xeopan pa Jerusalén, utz ki kꞌulaxik 
xbꞌan kumal ri qachalal kojonelabꞌ, ri apóstoles, xuqujeꞌ ri kꞌamal taq ki 
bꞌe ri kojonelabꞌ. Xkitzijoj kꞌut ronojel ru bꞌanom ri Dios kukꞌ. 5 E kꞌo kꞌu 
jujun tataꞌibꞌ fariseos ri e kojoninaq chik che ri Cristo, xetakꞌi aqꞌanoq, 
xkibꞌij: Rajwaxik käkoj ri retal ri ojer trato che ri ki cuerpo ri achijabꞌ, 
ri alabꞌom ri man e aj Israel taj, käbꞌix kꞌu chke chi rajwaxik käkitaqej u 
bꞌanik jas ri kubꞌij ru Pixabꞌ ri qa mam Moisés, —xechaꞌ.

6 Xkimulij kꞌu kibꞌ ri apóstoles xuqujeꞌ ri kꞌamal taq ki bꞌe ri qachalal 
kojonelabꞌ chuchomaxik rij we tijonik riꞌ. 7 Naj kꞌut xkichomala kibꞌ, te 
kꞌu riꞌ xwalij aqꞌan ri tat Pedro, xubꞌij chke: Qachalal, etam alaq chi 
xkeꞌ kiebꞌ oxibꞌ junabꞌ waꞌ, ri Dios xinuchaꞌ in chxol alaq chutzijoxik ri 
Utzalaj Tzij re ri Evangelio chke ri nikꞌiaj winaq chik ri man e aj Israel 
taj, rech ri e areꞌ xuqujeꞌ käkita ri Evangelio, kekojonik. 8 Ri Dios kꞌut, ri 
retam ri kꞌo pa taq kanimaꞌ ri winaq, xuqꞌalajisaj chi keukꞌamowaj ri e 
areꞌ xuqujeꞌ, aretaq xuya ri Loqꞌalaj Espíritu chke, jeꞌ jas ri u yoꞌm chqe 
uj. 9 Ri Dios man jalan tä xeril wi ri e areꞌ rukꞌ ri uj, xane junam xubꞌan 
chqe. Xuchꞌaj kꞌu ri kanimaꞌ ri e areꞌ xuqujeꞌ, aretaq xekojon che ri Cristo. 
10 Ri alaq kꞌut, ¿jas che kubꞌan kiebꞌ kꞌux alaq chrij ru bꞌanom ri Dios, 
käya kꞌu alaq jun eqaꞌn chkij we kojonelabꞌ riꞌ, jun eqaꞌn chi ri qa mam 
ojer man xekowin tä che reqaxik, junam qukꞌ ri uj? 11 Ri uj kꞌut käqakojo 
chi käqariq ru tobꞌanik ri Dios rumal ru toqꞌobꞌ ri Qajaw Jesucristo, xaq 
junam jas ri käkaꞌn ri nikꞌiaj winaq chik ri man e aj Israel taj, —xcha ri 
tat Pedro chke.

12 Xa je riꞌ konojel ri winaq man kꞌo tä jas xkibꞌij. Are xkitatabꞌej na ri 
ki tzij ri tat Bernabé, ri tat Pablo. Xkitzijoj kꞌut ri nimaq taq etal, xuqujeꞌ 
nimaq taq kajmabꞌal ru bꞌanom ri Dios chkixol ri nikꞌiaj winaq chik ri 
man e aj Israel taj rumal kech ri e areꞌ. 13 Aretaq xetoꞌtaj ri e areꞌ che ri 
ki tzij, xchꞌaw chi ri tat Jacobo, xubꞌij: Qachalal, tampe alaq ri kinbꞌij: 
14 Ri qachalal Simón Pedro u bꞌim chqe ri xubꞌan ri Dios aretaq nabꞌe 
mul xutoqꞌobꞌisaj ki wäch ri nikꞌiaj winaq chik ri man e aj Israel taj, 
xeuchaꞌ kꞌu jumulaj winaq chkixol ri e rech ri Areꞌ. 15 Are kꞌu waꞌ jeꞌ jas ri 
xkitzꞌibꞌaj kan ri qꞌalajisal taq re ru Loqꞌ Pixabꞌ ri Dios ojer ri kubꞌij:
 16 Aretaq käbꞌantaj na waꞌ, kintzelej

loq, kintobꞌan na chiwe,
kinkoj chi na jun nim taqanel pi wiꞌ,

jeꞌ jas ri i mam David,
—kubꞌij ri Qajaw Dios.

Ri Areꞌ kubꞌan na u bꞌanik ronojel,
kubꞌan chi na utzil chiwe.

 17 Je riꞌ kinbꞌano rech konojel
ri nikꞌiaj winaq chik käkitzukuj
ri Qajaw Dios,

konojel ki wäch winaq cho ruwächulew
ri käkinaꞌtaj ri nu bꞌiꞌ,
käkitaꞌ ri nu tobꞌanik.

 18 Are waꞌ ri kubꞌij ri Qajaw Dios
ri u yoꞌm loq u bꞌixik ronojel waꞌ
we tzij riꞌ, ri u bꞌim kanoq
pa taq ri ojer taq qꞌij,

—xcha riꞌ.
19 Ri tat Jacobo xutaqej tzijonem, xubꞌij: Rumal riꞌ ri in kinchomaj 

chi man kuyaꞌ taj käqabꞌij chke ri nikꞌiaj winaq chik ri man e aj Israel 
taj, ri tajin käkiya kan ri ojer ki kꞌaslemal rech keniman che ri Dios, chi 
rajwaxik käkoj ri retal ri ojer trato che ri ki cuerpo. 20 Xuwi käqatzꞌibꞌaj 
bꞌi jun wuj, käqataq kꞌu bꞌi chke. Käqabꞌij bꞌik chi mäkitij chi ri tiꞌj ri 
yoꞌm chkiwäch taq tiox ri xa e bꞌanom kumal winaq, chi man käkaꞌn taj 
jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ. Käqabꞌij kꞌut 
chi man käkitij tä chi u tiꞌjol awaj ri xa jitzꞌam waꞌ chukämisaxik, xuqujeꞌ 
chi man käkitij tä kikꞌ. 21 Tzojer kꞌu loq waꞌ e kꞌo winaq pa ronojel tinimit 
ri käkitzijoj ri Pixabꞌ ri xutzꞌibꞌaj kan ri qa mam Moisés. (Ronojel waꞌ ri 
käqatzꞌibꞌaj bꞌi pa we carta, are tzꞌibꞌtal pa ru Pixabꞌ ri Moisés.) We Pixabꞌ 
riꞌ käsikꞌix pa taq ri rachoch Dios ri käkimulij wi kibꞌ ri winaq aj Israel pa 
taq ri qꞌij re uxlanem, —xcha ri tat Jacobo chke.

22 Xkichomaj kꞌu ri apóstoles, xuqujeꞌ ri kꞌamal taq ki bꞌe ri kojonelabꞌ, 
xuqujeꞌ konojel ri qachalal kojonelabꞌ chi kekichaꞌ jujun achijabꞌ rech 
kekitaq bꞌi pa ri tinimit Antioquía junam rukꞌ ri tat Pablo, ri tat Bernabé. 
Xkichaꞌ kꞌu ri tat Judas ri xuqujeꞌ käbꞌix Barsabás che, xuqujeꞌ ri tat Silas, 
ri nim ki bꞌanik chkixol ri kojonelabꞌ. 23 Xkiya kꞌu bꞌi we wuj riꞌ pa ki 
qꞌabꞌ, kubꞌij:

“Uj, ri uj apóstoles, xuqujeꞌ ri uj ri kꞌamal taq ki bꞌe ri kojonelabꞌ, 
xuqujeꞌ ri uj, uj riꞌ ri kojonelabꞌ ri kꞌo pa ri tinimit Jerusalén, ri uj qonojel 
käqaya apan rutzil wäch alaq, qachalal, alaq riꞌ ri man aj Israel taj, ri kꞌo 
alaq pa ri tinimit Antioquía, pa Siria, xuqujeꞌ pa Cilicia. 24 Qa tom chi 
e kꞌo jujun ri elinaq bꞌi chqaxol ri e opaninaq ukꞌ alaq, ri man uj taj uj 
taqowinaq bꞌik. Ki kojom kꞌux alaq rukꞌ ri ki tzij, ki kꞌäxkꞌobꞌisam animaꞌ 
alaq, je riꞌ chi xubꞌan kiebꞌ kꞌux alaq. Ki bꞌim chech alaq chi rajwaxik 
käkoj alaq ri retal ri ojer trato, chi käqꞌat ru cuerpo jun achi o jun ala, 
xuqujeꞌ chi käbꞌan alaq jas ri kubꞌij ru Pixabꞌ ri Moisés. 25 Rumal riꞌ 
xqachomaj, xjunamataj kꞌu ri qa chomanik chi keqatzukuj jujun achijabꞌ 
chqaxol rech keqataq bꞌi ukꞌ alaq junam kukꞌ ri loqꞌalaj taq qachalal, ri 
tat Bernabé, ri tat Pablo. 26 Ri qachalal Pablo, ri qachalal Bernabé ki yoꞌm 

ri ki kꞌaslemal chupatänixik ri Qajaw Jesucristo, xaq kꞌu koꞌl man xekäm 
tä rumal. 27 Xaq je riꞌ käqataq bꞌi ri qachalal Judas, xuqujeꞌ ri qachalal 
Silas, rech käkibꞌij na chech alaq ri xchomaxik. 28 Ri Loqꞌalaj Espíritu, 
xuqujeꞌ ri uj, utz xqilo chi man kꞌo tä chi jun eqaꞌn käqaya chij alaq, xane 
xuwi we taqanik riꞌ ri rajwaxik: 29 Are waꞌ chi mätij chi alaq ri tiꞌj ri yoꞌm 
chkiwäch taq tiox ri xa e bꞌanom kumal winaq, chi man käkaꞌn tä alaq 
jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, chi man kätij 
tä alaq ri u tiꞌjol jun awaj ri xa jitzꞌam waꞌ chukämisaxik, xuqujeꞌ chi man 
kätij tä chi alaq ri kikꞌ. We känimaj alaq waꞌ, utz riꞌ ri käbꞌan alaq. Ri 
Dios bꞌaꞌ kächajin alaq. Chꞌabꞌej chi alaq,” —kächa riꞌ chupam ri wuj.

30 Ri achijabꞌ ri xetaq bꞌik, xebꞌeꞌk. Xkitaqej bꞌi ri ki bꞌe, xebꞌeꞌ pa 
Antioquía. Aretaq xeopanik xekimulij ri qachalal kojonelabꞌ, xkijach kꞌu ri 
wuj pa ki qꞌabꞌ. 31 Aretaq xsikꞌix u wäch ri wuj chkiwäch, sibꞌalaj xekikot 
ri qachalal, rumal chi sibꞌalaj xukuꞌbꞌisaj ki kꞌux. 32 Ri tat Judas xuqujeꞌ 
ri tat Silas, xuqujeꞌ e qꞌalajisal re ru Loqꞌ Pixabꞌ ri Dios. Xkikuꞌbꞌisaj kꞌu 
ki kꞌux ri kojonelabꞌ, xuqujeꞌ xkiya animaꞌ chke kukꞌ taq ri tzij ri xkibꞌij. 
Naj kꞌut xetzijonik. 33 Xekꞌoji kꞌu na kiebꞌ oxibꞌ qꞌij chilaꞌ, te kꞌu riꞌ xejach 
bꞌi rukꞌ utzil kumal ri qachalal kojonelabꞌ. Xetzelej kꞌu kukꞌ ri qachalal ri 
e kꞌo pa Jerusalén ri e taqowinaq bꞌik. 34 Are kꞌu ri tat Silas xuchomaj chi 
käkanaj kan pa Antioquía. Jeꞌ kꞌut xubꞌano. 35 Xuqujeꞌ ri tat Pablo rachiꞌl 
ri tat Bernabé xekanaj kan pa Antioquía. Junam kukꞌ kꞌia qachalal chik, 
xkitaqej ki tijoxik ri kojonelabꞌ, xuqujeꞌ xkitzijoj ru Loqꞌ Pixabꞌ ri Dios.

Ri tat Pablo kuchap ri ukabꞌ u bꞌinem chutzijoxik 
ri Utzalaj Tzij re ri Evangelio

36 Okꞌowinaq chi kiebꞌ oxibꞌ qꞌij aretaq ri tat Pablo xubꞌij che ri tat 
Bernabé: Jeqasolij jumul chik ri qachalal pa taq ri tinimit jawijeꞌ qa tzijom 
wi ru Loqꞌ Pixabꞌ ri Qajaw Jesús, che kilik jas ri kaꞌnom, —xcha che.

37 Are kꞌu ri tat Bernabé are kraj kukꞌam bꞌi ri a Juan kukꞌ, ri xuqujeꞌ 
käbꞌix Marcos che. 38 Are kꞌu ri tat Pablo man utz taj xrilo, rumal chi are 
waꞌ ri xutas kan ribꞌ chkij ri e areꞌ pa Panfilia. Man xutaqej tä ri chak 
kukꞌ chutzijoxik ru Loqꞌ Pixabꞌ ri Dios. 39 Ri tat Pablo, ri tat Bernabé naj 
xkichomala kibꞌ, man xjunamataj tä kꞌu ri ki chomanik. Xa je riꞌ xkitas 
kibꞌ. Ri tat Bernabé xukꞌam bꞌi ri a Marcos che rachiꞌl, xeꞌ pa Chipre. 
40 Are kꞌu ri tat Pablo, are xuchaꞌ ri tat Silas che rachiꞌl. Xejach kꞌu bꞌi 
pu qꞌabꞌ ri Dios kumal ri kojonelabꞌ rech kubꞌan toqꞌobꞌ chke che ki toꞌik 
chubꞌanik ri chak. 41 Xokꞌow ri areꞌ pa Siria, pa Cilicia, xuya kꞌu animaꞌ 
chke ri qachalal kojonelabꞌ.

Ri tat Pablo, ri tat Silas keachiꞌlax rumal ri a Timoteo

16  1 Ri tat Pablo, ri tat Silas xeopan pa taq ri tinimit Derbe rukꞌ ri 
tinimit Listra. Chilaꞌ kꞌut xkiriq wi jun ala kojonel, Timoteo u 

w 16:3 We ta mat käkoj ri retal ri ojer trato che ru cuerpo ri a Timoteo, ri winaq aj Israel 
man käkiya tä che chi kok kukꞌ rumal chi ketam chi ru tat ri a Timoteo, man are tä jun aj 
Israel. 

bꞌiꞌ, ral jun ixoq kojonel aj Israel, are kꞌu ru tat are aj Grecia. 2 Ri qachalal 
ri e kꞌo pa ri tinimit Listra, xuqujeꞌ pa Iconio, xkibꞌij chi ri a Timoteo 
sibꞌalaj utz ru kꞌaslemal. 3 Ri tat Pablo xubꞌij che ri a Timoteo chi keꞌ rukꞌ, 
nabꞌe kꞌut xukoj na ri retal ri ojer trato che ru cuerpo rech man käpe 
tä koyowal ri winaq aj Israel ri e kꞌo pa taq ri tinimit riꞌ. w Konojel kꞌut 
ketam chi ru tat ri a Timoteo are aj Grecia. 4 Pa konojel taq ri tinimit ri 
xeokꞌow wi xkiya u bꞌixik chke ri kojonelabꞌ ri xchomax pa Jerusalén 
kumal ri apóstoles, xuqujeꞌ kumal ri kꞌamal taq ki bꞌe ri kojonelabꞌ. 5 Je 
riꞌ ri qachalal kojonelabꞌ xkijikibꞌa kanimaꞌ chrij ri Dios, xnimar na ri ki 
kojonik. Ronojel qꞌij kꞌut tajin kekꞌiarik.

Jun achi aj Macedonia kukꞌut ribꞌ chuwäch ri tat Pablo
6 Ri tat Pablo, ri rachiꞌl xkitaqej ri ki bꞌe, xeqꞌax pa Frigia, xuqujeꞌ 

pa Galacia. Opaninaq kꞌut pa Asia, man xyiꞌ tä chke rumal ri Loqꞌalaj 
Espíritu chi käkitzijoj ru Loqꞌ Pixabꞌ ri Dios chilaꞌ. 7 Aretaq xeopan pa ri 
kꞌulbꞌat re Misia, xkichomaj chi kebꞌeꞌ pa Bitinia, man xyiꞌ tä kꞌu waꞌ chke 
rumal ri Loqꞌalaj Espíritu re ri Jesús. 8 Xaq kꞌu xeokꞌow pa Misia, xebꞌeꞌ 
pa ri tinimit Troas ri kꞌo chiꞌ ri mar. 9 Chilaꞌ kꞌut kꞌo ri xukꞌut ri Dios 
chuwäch ri tat Pablo chaqꞌabꞌ pa ri rachikꞌ. Are jun achi aj Macedonia ri 
takꞌal chuwäch, kutaꞌ kꞌu toqꞌobꞌ che ri tat Pablo, kubꞌij: “Chokꞌow la pa 
Macedonia, chujtoꞌ bꞌaꞌ la,” —xcha che. 10 Aretaq ri tat Pablo xril waꞌ we 
achi riꞌ, chanim xujwalijik, xujeꞌ pa Macedonia. Xqetamaj chi qas tzij chi 
ri Dios tajin kujusikꞌij chutzijoxik ri Utzalaj Tzij re ri Evangelio chke ri 
winaq ri e kꞌo chilaꞌ.

Ri tat Pablo, ri tat Silas keopan pa ri tinimit Filipos
11 Qelik bꞌi pa ri tinimit Troas, xujok pa jun barco, jikom xujeꞌk kꞌä 

xujopan pa ri chꞌäqap ulew ri kꞌo pa ri mar, Samotracia u bꞌiꞌ. Chukabꞌ qꞌij 
chik xujqꞌax pa ri tinimit Neápolis. 12 Qelik chi bꞌi chilaꞌ xujeꞌ pa Filipos, 
ri nabꞌe tinimit re Macedonia. Jun tinimit waꞌ ri ki mulim wi kibꞌ winaq 
ri e petinaq pa ri tinimit Roma xuqujeꞌ nikꞌiaj tinimit chik. Kiebꞌ oxibꞌ 
qꞌij xujkꞌoji na chilaꞌ. 13 Pa jun qꞌij re uxlanem xujel bꞌi chrij ri tinimit, 
xujeꞌ chuchiꞌ ri nimaꞌ ri e naqꞌatal wi ri winaq käkaꞌn orar. Xujtꞌuyi 
chilaꞌ, xqatzijoj ri Utzalaj Tzij re ri Evangelio chke ri ixoqibꞌ ri ki mulim 
kibꞌ jelaꞌ. 14 Jun chke ri ixoqibꞌ ri e kꞌo chilaꞌ, are Lidia u bꞌiꞌ, ri käpe pa 
ri tinimit Tiatira. Kukꞌiyij jun u wäch atzꞌiaq morada käkaꞌyik. Paqal 
rajil waꞌ. We ixoq riꞌ käqꞌijilan che ri Dios. U tatabꞌem kꞌu ri tajin kubꞌij 
ri tat Pablo, xaq je riꞌ xqaj ru Tzij ri Dios pa ranimaꞌ, je riꞌ chi sibꞌalaj 

kraj kutatabꞌej ru Loqꞌ Pixabꞌ ri Dios. 15 Xbꞌan kꞌu u qasnaꞌ ri areꞌ xuqujeꞌ 
konojel ri e kꞌo pa rachoch. Te kꞌu riꞌ xujubꞌochiꞌj, xubꞌij chqe: We ilom 
alaq chi qas tzij in kojoninaq che ri Qajaw Jesús, joꞌ cho ja wukꞌ, käkanaj 
kan alaq cho wachoch, —xcha chqe.

Sibꞌalaj kꞌut xukoj u chuqꞌabꞌ chqe rech kujkanaj kan cho rachoch.
16 Kꞌo jumul, bꞌenam qe chubꞌanik orar, xqariq jun ali ri kꞌo jun itzel 

espíritu re chꞌobꞌonik che. We ali riꞌ are jun ajikꞌ, kuchꞌak kꞌu nim puaq 
rumal ri chꞌobꞌonik ri kubꞌano. Are kꞌu ri puaq kuya chke ru patrón. 17 We 
ali riꞌ xteri bꞌi chqij ri tat Pablo xuqujeꞌ ri uj. Ko xuraq u chiꞌ, xubꞌij: We 
achijabꞌ riꞌ käkipatänij ri Dios ri kꞌo chikaj, are kꞌu käkitzijoj chiwe jas 
rajwaxik kibꞌano rech kiriq na ru tobꞌanik ri Dios, —xcha riꞌ.

18 Kꞌia qꞌij kꞌut jeꞌ xubꞌan waꞌ. Xa je riꞌ xkꞌistaj u kꞌux ri tat Pablo 
rukꞌ, xkaꞌy kꞌu chrij, xubꞌij che ri itzel espíritu ri kꞌo che ri ali: 
Kintaqan chawe pa ru bꞌiꞌ ri Jesucristo chi katel che we ali riꞌ, —xcha 
che.

Chanim kꞌut xel ri itzel espíritu che ri ali.
19 Aretaq kꞌut xkil ru patrón ri ali chi man kekowin tä chik käkichꞌak 

puaq chrij ri ali, xkichap ri tat Pablo xuqujeꞌ ri tat Silas. Xekikꞌam bꞌi 
pa ri kꞌayibꞌal chkiwäch ri tataꞌibꞌ ri kꞌo taqanik pa ki qꞌabꞌ. 20 Xekiya 
chkiwäch ri qꞌatal taq tzij, xkibꞌij: We achijabꞌ riꞌ ri aj Israel, tajin käkaꞌn 
kꞌäx che ri qa tinimit, je riꞌ chi käsach ki kꞌux ri winaq. 21 Kujkitijoj 
chubꞌanik ri man uj naqꞌatal tä wi. Ri ki tijonik man kuyaꞌ taj käqakꞌamo 
rumal chi ri uj, uj aj Roma, —xechaꞌ.

22 Xkiyak kꞌu kibꞌ ri winaq chkij ri tat Pablo, ri tat Silas. Ri qꞌatal taq 
tzij xetaqan che resaxik ri katzꞌiaq xuqujeꞌ chi kechꞌay kukꞌ taq cheꞌ. 
23 Aretaq xechꞌaytaj kꞌia mul, xekoksaj pa cheꞌ. Xbꞌix kꞌu che ri chajinel 
re ri cheꞌ chi utz kubꞌan che ki chajixik. 24 Ri chajinel, aretaq xyaꞌtaj we 
taqanik riꞌ che, chanim xeukoj bꞌi kꞌä chupam ri cheꞌ. Te kꞌu riꞌ xukoj 
kojbꞌal aqanaj che kaqan. 

25 Pa nikꞌiaj aqꞌabꞌ kꞌut, ri tat Pablo, ri tat Silas tajin käkaꞌn orar, 
xuqujeꞌ tajin kebꞌixon che ri Dios. Are kꞌu ri nikꞌiaj ajpacheꞌ chik tajin 
käkitatabꞌej. 26 Xaq kꞌu teꞌtalik xpe jun nimalaj käbꞌraqan ri xuslabꞌisaj ru 
takꞌalibꞌal ri cheꞌ. Chanim xejaqtaj konojel ri porta, ri ximibꞌal re chꞌichꞌ 
ri ximibꞌem ke konojel ri ajpacheꞌ xetꞌoqopinik. 27 Ri chajinel re ri cheꞌ 
xkꞌastajik. Aretaq xrilo chi e jaqtal chi ri porta, xukꞌam ru machete, xraj 
xukämisaj ribꞌ. Xuchomaj ri areꞌ chi xeanimaj bꞌi konojel ri ajpacheꞌ. 
28 Are kꞌu ri tat Pablo ko xuraq u chiꞌ, xubꞌij che: Mäbꞌan kꞌäx che ibꞌ la, uj 
qonojel ri uj, uj kꞌo waral, —xcha che.

29 Ri chajinel re ri cheꞌ xutaꞌ jun chäj, aninaq xok bꞌik pa ri cheꞌ. 
Xbꞌirbꞌitik, xxuki chkiwäch ri tat Pablo, ri tat Silas. 30 Te kꞌu riꞌ xeresaj loq 
chrij ri cheꞌ, xubꞌij chke: Tataꞌibꞌ, ¿jas rajwaxik kinbꞌano rech kintoꞌ wibꞌ? 
—xcha chke.

31 Ri tat Pablo, ri tat Silas xkibꞌij che: Chkojon la che ri Qajaw 
Jesucristo, käriq kꞌu na la ru tobꞌanik ri Dios, ri lal xuqujeꞌ konojel ri e kꞌo 
pa ri achoch la, —xecha che.

32 Xkitzijoj kꞌu ru Loqꞌ Pixabꞌ ri Dios che, xuqujeꞌ chke konojel ri e kꞌo 
pa rachoch. 33 Tzpa ri aqꞌabꞌ riꞌ ri chajinel re ri cheꞌ xuchꞌaj ri soktajinaq 
che ri tat Pablo, ri tat Silas. Xbꞌan kꞌu u qasnaꞌ ri areꞌ xuqujeꞌ xbꞌan ki 
qasnaꞌ konojel ri e kꞌo pa rachoch. 34 Te kꞌu riꞌ xeukꞌam bꞌi ri tat Pablo, ri 
tat Silas cho rachoch, xuya ri ki wa. Ri chajinel re ri cheꞌ sibꞌalaj xkikotik, 
xuqujeꞌ xkikot kanimaꞌ konojel ri e kꞌo pa rachoch rumal chi xekojon che 
ri Dios.

35 Aretaq xsaqirik ri qꞌatal taq tzij xekitaq bꞌi jujun mayoribꞌ chubꞌixik 
che ri chajinel chi keutzoqopij bꞌi ri tat Pablo, ri tat Silas. 36 Ri chajinel 
re ri cheꞌ xubꞌij che ri tat Pablo: Ri qꞌatal taq tzij xkitaq loq u bꞌixik chwe 
chi kuyaꞌ kintzoqopin bꞌi chech alaq. Chel bꞌaꞌ bꞌi alaq, oj alaq rukꞌ utzil, 
—xcha chke.

37 Are kꞌu ri tat Pablo xubꞌij chke ri mayoribꞌ: Ri alaq xujchꞌay alaq 
chkiwäch ri winaq, man xil tä na alaq we kꞌo qa mak o man kꞌo taj. Te 
kꞌu riꞌ xujkoj alaq pa cheꞌ, ri uj kꞌut, uj jun kukꞌ ri winaq aj Roma. Kämik 
kꞌut chkꞌuyal kujesaj bꞌi alaq. Man utz taj jeꞌ käbꞌan alaq waꞌ, xane are 
chepet na ri qꞌatal taq tzij che qesaxik bꞌik, —xcha ri tat Pablo chke ri 
mayoribꞌ.

38 Ri mayoribꞌ xekiya u bꞌixik waꞌ we tzij riꞌ chke ri qꞌatal taq tzij. 
Xkixej kꞌu kibꞌ aretaq xkito chi ri tat Pablo, ri tat Silas e jun kukꞌ ri winaq 
aj Roma. 39 Xepe kꞌu ri qꞌatal taq tzij, xkitaꞌ sachbꞌal ki mak chke ri tat 
Pablo rachiꞌl ri tat Silas, xekesaj kꞌu bꞌik. Te kꞌu riꞌ xkitaꞌ toqꞌobꞌ chke chi 
kebꞌel bꞌi pa ri tinimit. 40 Aretaq xebꞌel bꞌi pa cheꞌ, xebꞌeꞌ cho rachoch ri 
nan Lidia. Xuwi xekichꞌabꞌej kan ri qachalal, xkikuꞌbꞌisaj kan ki kꞌux, te 
kꞌu riꞌ xebꞌel bꞌi chilaꞌ.

Ri winaq pa ri tinimit Tesalónica käkiyak kibꞌ chrij ri tat Pablo

17  1 Ri tat Pablo, ri tat Silas xkitaqej ri ki bꞌe, xeokꞌow pa Anfípolis 
xuqujeꞌ pa Apolonia, xeopan kꞌu pa ri tinimit Tesalónica ri kꞌo 

wi jun rachoch Dios ri käkimulij wi kibꞌ ri winaq aj Israel. 2 Ri tat Pablo, 
jas ri naqꞌatal wi, xok bꞌi pa ri rachoch Dios riꞌ. Oxibꞌ semana kꞌut xtzijon 
kukꞌ ri winaq, xkichomala kibꞌ chrij ru Loqꞌ Pixabꞌ ri Dios ri Tzꞌibꞌtalik 
pa taq ri qꞌij re uxlanem. 3 Ri tat Pablo xuqꞌalajisaj chkiwäch ri kubꞌij ri 
Tzꞌibꞌtalik riꞌ, chi ri Cristo tzrajwaxik wi kuriq kꞌäx, käkämisaxik, chi 
aretaq käminaq chik käkꞌastaj na chkixol ri käminaqibꞌ. Xubꞌij kꞌu chke: 
We Jesús riꞌ ri kintzijoj chech alaq, are waꞌ ri Cristo, ri Toꞌl Qe, —xcha 
chke.

4 E kꞌo kꞌu jujun chke ri winaq aj Israel xekojonik, xebꞌok kꞌu kukꞌ ri 
tat Pablo, ri tat Silas. Xuqujeꞌ e kꞌia chke ri winaq aj Grecia ri keqꞌijilan 

che ri Dios, xekojonik, kachiꞌl kꞌia ixoqibꞌ ri nimaq ki bꞌanik. 5 Are kꞌu ri 
winaq aj Israel ri man xekojon taj, xkinaꞌ kꞌäx pa kanimaꞌ, xpe koyowal. 
Xekimulij jujun itzel taq achijabꞌ ri xaq kewakatik, xkaꞌn kꞌu jun komon 
rech käkiyak chꞌoj, xkisach ki kꞌux ri winaq pa ri tinimit. Xebꞌok pa 
rachoch ri tat Jasón che kesaxik ri tat Pablo, ri tat Silas, rech kekijach pa 
ki qꞌabꞌ ri winaq. 6 Man xekiriq tä kꞌu chilaꞌ. Xa je riꞌ are xkicharchatej bꞌi 
ri tat Jasón, xuqujeꞌ jujun kojonelabꞌ chik, xekiya kꞌu chkiwäch ri qꞌatal 
taq tzij re ri tinimit. Xkiraq ki chiꞌ, xkibꞌij: We achijabꞌ riꞌ ri ki sachom 
ki kꞌux ri winaq cho ronojel ruwächulew, e ulinaq chik waral. 7 Xekꞌulax 
kꞌu rumal ri tat Jasón cho rachoch. Konojel waꞌ we winaq riꞌ käkikꞌulelaj 
u wäch ru pixabꞌ ri César, ri nimalaj taqanel puwiꞌ ri Roma. Käkibꞌij kꞌut 
chi kꞌo jun nim taqanel chik, Jesús u bꞌiꞌ, —kechaꞌ, —xecha ri winaq chke 
ri qꞌatal taq tzij.

8 Aretaq xkita waꞌ, ri winaq xuqujeꞌ ri qꞌatal taq tzij xebꞌel chꞌuj. 9 Are 
kꞌu ri tat Jasón xuqujeꞌ ri e kꞌo rukꞌ xkiya ri puaq ri rajwaxik u tojik rech 
ketzoqopixik. Xa je riꞌ xekitzoqopij bꞌik.

Ri tat Pablo, ri tat Silas keopan pa ri tinimit Berea
10 Aretaq chaqꞌabꞌ chik, ri kojonelabꞌ pa ri tinimit Tesalónica xekitaq 

bꞌi ri tat Pablo, ri tat Silas pa ri tinimit Berea. Xuwi kꞌu xeopanik, xebꞌok 
pa ri rachoch Dios ri käkimulij wi kibꞌ ri winaq aj Israel. 11 Are kꞌu ri 
winaq aj Israel ri e kꞌo pa Berea, are utz na xetow tzij chkiwäch ri winaq 
aj Israel ri e kꞌo pa Tesalónica. Xkaj xkita ru Loqꞌ Pixabꞌ ri Dios ri xtzijox 
chke. Ronojel qꞌij kꞌut xkisikꞌij ru Loqꞌ Pixabꞌ ri Dios ri Tzꞌibꞌtalik che rilik 
we qas tzij ri kubꞌij ri tat Pablo. 12 E kꞌia kꞌu chke ri winaq aj Israel ri e kꞌo 
pa ri tinimit Berea xekojonik. Y e kꞌia chke ri winaq aj Grecia ri nimaq 
ki bꞌanik ri xuqujeꞌ xekojonik, chi ixoqibꞌ chi achijabꞌ. 13 Aretaq kꞌut 
xketamaj waꞌ ri winaq aj Israel ri e kꞌo pa Tesalónica, chi tajin kätzijox ru 
Loqꞌ Pixabꞌ ri Dios pa Berea rumal ri tat Pablo, xebꞌeꞌ jelaꞌ, xkisach kꞌu ki 
kꞌux ri winaq. 14 Chanim kꞌut ri qachalal xkitaq bꞌi ri tat Pablo rech keꞌ pa 
ri taqꞌaj chiꞌ ri mar. Ri tat Silas rachiꞌl ri a Timoteo xekanaj kan ri e areꞌ 
pa ri tinimit Berea. 15 Ri e bꞌenaq rukꞌ ri tat Pablo, xkachiꞌlaj kꞌu na bꞌik 
kꞌä pa ri tinimit Atenas. Xetzelej kꞌu chanim, xkibꞌij ri u bꞌim ri tat Pablo 
chke. Are waꞌ chi käkibꞌij che ri tat Silas, ri a Timoteo chi käkikowij bꞌik 
rech käkiriq kibꞌ pa ri tinimit Atenas.

Ri tat Pablo kꞌo pa ri tinimit Atenas
16 Aretaq ri tat Pablo tajin keyeꞌn chke ri tat Silas, ri a Timoteo pa 

Atenas, sibꞌalaj xbꞌisonik rumal chi xrilo chi kꞌia ki wäch taq tiox ri 
xa e bꞌanom kumal winaq e kꞌo pa ri tinimit. 17 Xaq je riꞌ ri tat Pablo 
xuqꞌalajisaj ri kubꞌij ru Loqꞌ Pixabꞌ ri Dios chkiwäch ri winaq aj Israel pa 
ri rachoch Dios ri käkimulij wi kibꞌ. Sibꞌalaj xkichomala kibꞌ, xuqujeꞌ kukꞌ 

HECHOS 17

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



299

ri nikꞌiaj winaq chik ri e kꞌo chilaꞌ ri keqꞌijilan che ri Dios. Jeꞌ xuqujeꞌ 
xubꞌan ronojel qꞌij kukꞌ ri winaq pa ri kꞌayibꞌal. 18 Jujun chke ri achijabꞌ ri 
e kꞌo chilaꞌ xa ki yoꞌm kibꞌ che retamaxik ri ki tijonik ri winaq ri käbꞌix 
Epicúreos chke, xuqujeꞌ ri juleꞌ chik ri käbꞌix Estoicos chke. Ri e areꞌ 
xkichap tzij rukꞌ ri tat Pablo. Jujun xkibꞌij: ¿Jas lo waꞌ ri kubꞌij we achi 
riꞌ? Sibꞌalaj kächꞌawik pune man kꞌo tä retam, —xechaꞌ.

Jujun chik xkibꞌij: Jeꞌ ta ne chi are u tzijol waꞌ juleꞌ taq dios chik, 
—xechaꞌ.

Jeꞌ xkibꞌij rumal chi ri tat Pablo xutzijoj chke ri Utzalaj Tzij re ri 
Evangelio chrij ri Jesús, xuqujeꞌ jas xubꞌano xkꞌastaj bꞌi chkixol ri 
käminaqibꞌ. 19 Xkikꞌam kꞌu bꞌi ri tat Pablo pa ri Areópago, ri e naqꞌatal wi 
käkimulij kibꞌ che chomanik, xkitaꞌ kꞌu che, xkibꞌij: ¿A kuyaꞌ käqetamaj 
uj jas waꞌ we kꞌakꞌ tijonik riꞌ ri tajin kätzijoj la? 20 Are kꞌu kätzijoj la juleꞌ 
taq tzij chqe ri man qetam taj, käqaj kꞌut käqetamaj jas kel kubꞌij ronojel 
waꞌ ri tajin kätzijoj la, —xecha che.

21 Jeꞌ xkibꞌij waꞌ rumal chi ri winaq aj Atenas, xuqujeꞌ ri winaq re 
nikꞌiaj tinimit chik ri e kꞌo chilaꞌ, xuwi xkitzukuj u taik jun kꞌakꞌ tzij, 
xuqujeꞌ u bꞌixik jun chik ri xkita jawijeꞌ chiꞌ.

22 Ri tat Pablo xtakꞌi aqꞌanoq chkiwäch pa ri Areópago, xubꞌij chke 
ri winaq: Tataꞌibꞌ aj Atenas, kinwilo chi sibꞌalaj käqꞌijilan alaq chke taq 
dios. 23 Je riꞌ, rumal chi aretaq tajin kinbꞌinik, xinokꞌow chkiwäch taq ri 
kꞌolibꞌal ri käqꞌijilan wi alaq, xinriq kꞌu jun taꞌbꞌal toqꞌobꞌ ri tzꞌibꞌtal wi 
we tzij riꞌ chuwäch: “Che ri Dios ri man etamtal tä u wäch,” —kächa riꞌ. 
We Dios riꞌ ri käqꞌijilaj alaq, ri man etam tä alaq u wäch, are ri Areꞌ ri 
kintzijoj in chech alaq, —kächa chke.

24 Ri Dios ri bꞌanowinaq ruwächulew, xuqujeꞌ ronojel ri kꞌo chuwäch, 
are waꞌ Rajaw ri kajulew. Man käkꞌoji tä ri Areꞌ pa jun ja ri xa bꞌanom 
kumal winaq. 25 Man rajwaxik tä u toꞌik kumal ri winaq, man kꞌo tä kꞌu 
jas jun rajwaxik che. Are kꞌut yoꞌwinaq ri qa kꞌaslemal nimalaj qonojel, 
u yoꞌm ri kuxlabꞌ konojel ri kꞌo ki kꞌaslemal. Xuqujeꞌ u yoꞌm juntir ri 
kajwataj chqe, —kächaꞌ.

26 Chrij xa jun winaq ri Dios xeresaj wi konojel ki wäch winaq rech 
kekꞌoji cho ronojel ruwächulew. Xuqujeꞌ xuchomaj janipaꞌ junabꞌ ri 
kekꞌasiꞌk, xuqujeꞌ jawijeꞌ ri kejeqi wi, u kꞌutum kꞌu ronojel waꞌ chkiwäch. 
27 Jeꞌ u bꞌanom waꞌ rech ketzukun che, pune xa käkimalmaꞌ u riqik. Qas 
tzij kꞌut man naj taj kꞌo wi ri Dios chqe chqajujunal. 28 Rumal kꞌu ri Dios 
uj kꞌaslik, uj kꞌolik, kujxulik, kujpaqik. Xkibꞌij kꞌu jujun chke ri achijabꞌ 
ri e kꞌo ukꞌ alaq ri kebꞌanow taq ri bꞌix: “Qonojel ri uj, uj ralkꞌual ri 
Dios,” —xecha riꞌ. 29 We uj ralkꞌual ri Dios, mäqachomaj bꞌaꞌ chi ri Dios 
are junam kukꞌ ri tiox re qꞌän puaq, re saq puaq, re abꞌaj, ri xa e bꞌanom 
kumal winaq ri xaq e areꞌ e chomaninaq waꞌ. 30 Ojer kanoq ri Dios xaq 
xukuy ri ki mak ri winaq rumal chi man xkichꞌobꞌ taj jas ri tajin käkaꞌno. 

Are kꞌu ri kämik kuya u bꞌixik chke konojel ri winaq pa ronojel tinimit 
chi käkikꞌex kanimaꞌ, käkikꞌex kꞌu ki chomanik. 31 Je riꞌ, rumal chi ri 
Dios u chomam jun qꞌij aretaq kuqꞌat na tzij pa ki wiꞌ konojel ri winaq 
cho ruwächulew, jikom kꞌut kubꞌan na chke. Kubꞌan kꞌu na waꞌ rumal 
ri Achi ri chaꞌtal rumal. Xuqꞌalajisaj kꞌu waꞌ chqawäch qonojel aretaq 
xukꞌastajisaj waꞌ we Achi riꞌ chkixol ri käminaqibꞌ, —xcha ri tat Pablo 
chke.

32 Aretaq ri winaq xkito chi ri tat Pablo kutzijoj chi kekꞌastaj na ri 
käminaqibꞌ, jujun xa xkitzeꞌj u wäch, nikꞌiaj chik xkibꞌij: Käqaj käqata chi 
na jumul ri xbꞌitaj umal la pa jun qꞌij chik, —xecha che.

33 Xel kꞌu bꞌi ri tat Pablo chkixol. 34 E kꞌo kꞌu jujun winaq ri xekojonik, 
xebꞌeꞌ kꞌu rukꞌ ri tat Pablo. Chkixol ri xekojonik kꞌo wi ri tat Dionisio. Are 
jun kukꞌ ri tataꞌibꞌ ri käkimulij kibꞌ pa ri Areópago. Xuqujeꞌ kꞌo jun ixoq, 
Dámaris u bꞌiꞌ. E kꞌo chi kꞌu nikꞌiaj chik ri xekojonik.

Ri tat Pablo keꞌ pa ri tinimit Corinto

18  1 Xel chi kꞌu bꞌi ri tat Pablo pa ri tinimit Atenas, xeꞌ pa ri tinimit 
Corinto. 2 Chilaꞌ kꞌut xuriq jun achi aj Israel, Aquila u bꞌiꞌ, ri käpe 

pa Ponto. Ri tat Aquila rachiꞌl ri nan Priscila, ri rixoqil, teꞌ kiebꞌ oxibꞌ qꞌij 
e elinaq loq pa Italia, rumal chi ri tat Claudio César, ri nimalaj taqanel 
puwiꞌ ri Roma, xtaqan chke konojel ri winaq aj Israel chi kebꞌel bꞌi pa ri 
tinimit Roma. Xopan kꞌu ri tat Pablo kukꞌ che ki chꞌabꞌexik. 3 Junam kꞌu 
ru chak ri tat Pablo kukꞌ ri ki chak ri e areꞌ, xa je riꞌ xkanaj kan na kukꞌ. 
Junam kꞌut xechakunik, rumal chi ri ki chak ri tat Aquila, ri nan Priscila 
are ki bꞌanik carpa. 4 Ronojel qꞌij kꞌut re uxlanem xeꞌ ri tat Pablo pa ri 
rachoch Dios ri käkimulij wi kibꞌ ri winaq aj Israel. Rukꞌ chuqꞌabꞌ kꞌut 
xutzijoj ru Loqꞌ Pixabꞌ ri Dios chke konojel ri e kꞌo chilaꞌ. E kꞌo winaq aj 
Israel xuqujeꞌ winaq ri man aj Israel taj ri xkikojo chi qas tzij ri kubꞌij ri 
tat Pablo chke.

5 Aretaq kꞌut xeopan ri tat Silas rachiꞌl ri a Timoteo pa ri tinimit 
Corinto, kelik loq pa Macedonia, ri tat Pablo qas xuya ru qꞌij, xutij kꞌu u 
chuqꞌabꞌ chutzijoxik ru Loqꞌ Pixabꞌ ri Dios. Xuqꞌalajisaj kꞌu chkiwäch ri 
winaq aj Israel chi qas tzij ri Jesús are waꞌ ri Cristo ri keyeꞌm. 6 Are kꞌu ri 
e areꞌ xa xkikꞌulelaj u wäch ru tzij ri tat Pablo, xkibꞌij taq tzij ri man utz 
taj chrij. Ri tat Pablo xutotaꞌ ri ratzꞌiaq chkiwäch chukꞌutik chi kel bꞌik, te 
kꞌu riꞌ xubꞌij chke: Alaq ajchaqꞌ mak we käsach wäch alaq. Ri in man kꞌo 
tä nu mak chech alaq. Tzkämik riꞌ kineꞌ kukꞌ ri nikꞌiaj winaq chik ri man 
e aj Israel taj chutzijoxik ru Loqꞌ Pixabꞌ ri Dios chke, —xcha ri tat Pablo.

7 Xel kꞌu bꞌi ri tat Pablo pa ri rachoch Dios ri käkimulij wi kibꞌ ri winaq 
aj Israel, xeꞌ cho rachoch jun tataꞌ ri man aj Israel taj, Justo u bꞌiꞌ, ri 
käqꞌijilan che ri Dios. Ri areꞌ xa chuxkut ri rachoch Dios kel wi. 8 Ri tat 
Crispo, ri kꞌamal ki bꞌe ri winaq pa ri rachoch Dios riꞌ, xkojon ri areꞌ che 

ri Qajaw Jesucristo, junam kukꞌ konojel ri e kꞌo pa rachoch. Xuqujeꞌ kꞌia 
chke ri nikꞌiaj winaq chik aj Corinto, aretaq xkita ru Loqꞌ Pixabꞌ ri Dios, 
xekojonik, xbꞌan kꞌu ki qasnaꞌ. 9 Xchꞌaw kꞌu ri Qajaw Jesucristo rukꞌ ri 
tat Pablo chaqꞌabꞌ pa jun achikꞌ, xubꞌij che: ¡Maxej bꞌaꞌ awibꞌ! Chataqej 
u tzijoxik ru Loqꞌ Pixabꞌ ri Dios, maya kan u bꞌanik waꞌ. 10 In kꞌut, in kꞌo 
awukꞌ, man kꞌo tä kꞌu jun winaq ri käkowinik katuchapo, kubꞌan kꞌäx 
chawe rumal chi e kꞌia winaq ri kekojon na chwe waral pa we tinimit riꞌ, 
—xcha ri Jesús che ri tat Pablo.

11 Xa je riꞌ ri tat Pablo xkanaj na kan jun junabꞌ rukꞌ nikꞌiaj pa ri tinimit 
Corinto. Xeutijoj kꞌu ri winaq che ru Loqꞌ Pixabꞌ ri Dios.

12 Pa taq ri qꞌij ri kätaqan ri nim qꞌatal tzij Galión puwiꞌ ri Acaya, ri 
winaq aj Israel xkiyak kibꞌ chrij ri tat Pablo, xkikꞌam kꞌu bꞌi pa ri qꞌatbꞌal 
tzij. 13 Xkibꞌij kꞌu che ri qꞌatal tzij: We achi riꞌ tajin kubꞌij chke ri winaq 
chi rajwaxik u qꞌijilaxik ri Dios, ri man jeꞌ tä kꞌu u bꞌanik jas ri kubꞌij ri qa 
pixabꞌ, —xecha che.

14 Xa jubꞌiqꞌ man xchꞌaw tä ri tat Pablo aretaq ri tat Galión xubꞌij chke 
ri winaq aj Israel: We ta are jun kꞌäx o jun nimalaj mak ri xubꞌan we achi 
riꞌ, ri in kintatabꞌej na jas ri käbꞌij alaq, alaq aj Israel. 15 Xa bꞌaꞌ chkij taq 
tzij kächꞌojin wi alaq, xa chkij taq winaq, xa kꞌu chrij ri pixabꞌ alaq. Chila 
bꞌaꞌ alaq jas käbꞌan alaq che. Man kwaj taj kinqꞌat tzij puwiꞌ waꞌ we tajin 
käbꞌij alaq riꞌ, —xcha ri tat Galión chke ri winaq aj Israel.

16 Xeresaj kꞌu bꞌi pa ri qꞌatbꞌal tzij. 17 Xepe kꞌu konojel ri winaq aj 
Grecia, xkichap ri tat Sóstenes, ri kꞌamal ki bꞌe ri winaq pa ri rachoch 
Dios, chilaꞌ kꞌut sibꞌalaj xkichꞌay wi chuwäch ri nim qꞌatal tzij. Man xok tä 
kꞌu il ri tat Galión pune je waꞌ xkaꞌno.

Ri tat Pablo kätzelej pa ri tinimit Antioquía, te kꞌu riꞌ kuchaplej 
ru rox u bꞌinem chutzijoxik ru Loqꞌ Pixabꞌ ri Dios

18 Kꞌia qꞌij kꞌut xkꞌoji na ri tat Pablo pa ri tinimit Corinto. Te kꞌu riꞌ 
xeuya kan ri qachalal, xuya bꞌi ribꞌ pa barco, xeꞌ pa Siria, rachiꞌl ri nan 
Priscila, xuqujeꞌ ri tat Aquila. Kꞌo pa ri tinimit Cencrea. Mäjoq kel bꞌi pa 
ri barco, ri areꞌ xresaj ronojel ru wiꞌ. Retal kꞌu waꞌ chi kꞌo ri xuchiꞌj che 
ri Dios ri tzrajwaxik kubꞌan na. 19 Aretaq xeopan pa ri tinimit Éfeso, ri 
tat Pablo xeuya kan ri nan Priscila, ri tat Aquila, xeꞌ ri areꞌ pa ri rachoch 
Dios, xuchap kꞌu tzij kukꞌ ri winaq aj Israel ri käkimulij wi kibꞌ chilaꞌ. 
20 Ri e areꞌ xkibꞌochiꞌj ri tat Pablo chi käkanaj kan na kukꞌ kiebꞌ oxibꞌ qꞌij. 
Are kꞌu ri areꞌ man xraj taj. 21 Xeuya kꞌu kanoq, xubꞌij kan chke: Rajwaxik 
kinkꞌoji na pa ri tinimit Jerusalén che rokꞌowisaxik ri nimaqꞌij ri käpetik. 
Kintzelej chi kꞌu na loq che ilik alaq we are u rayinik ri Dios, —xcha kan 
chke.

Xok kꞌu bꞌi pa jun barco, xel bꞌi pa ri tinimit Éfeso. 22 Aretaq xopan pa 
ri tinimit Cesarea, xeꞌ pa Jerusalén, xuchꞌabꞌej kan ri qachalal kojonelabꞌ 

x 18:25 We tzij riꞌ, “xuwi retam ri qasnaꞌ ri xubꞌan ri tat Juan”, are kiebꞌ oxibꞌ ri kel kubꞌij. 
Waral kꞌut are kraj kubꞌij chi mäjaꞌ retam jun jas kubꞌan ri Loqꞌalaj Espíritu, kok pa ranimaꞌ 
jun aretaq käkojon che ri Qajaw Jesús (Hechos 19:1-6). 

ri e kꞌo chilaꞌ. Te kꞌu riꞌ xeꞌ pa ri tinimit Antioquía. 23 Xkꞌoji kꞌu na kiebꞌ 
oxibꞌ qꞌij pa Antioquía, te kꞌu riꞌ xel bꞌik, xeusolij taq ri tinimit re Galacia, 
re Frigia, xuya kan animaꞌ chke konojel ri kojonelabꞌ.

Ri tat Apolos kutzijoj ru Loqꞌ Pixabꞌ ri Dios pa ri tinimit Éfeso
24 Pa taq ri qꞌij riꞌ xopan jun tataꞌ aj Israel pa ri tinimit Éfeso. Ri tataꞌ 

riꞌ Apolos u bꞌiꞌ. Ri areꞌ jelaꞌ kel pa ri tinimit Alejandría. Sibꞌalaj känaꞌwik 
kächꞌawik, xuqujeꞌ sibꞌalaj retam ru Loqꞌ Pixabꞌ ri Dios ri Tzꞌibꞌtalik. 25 Ri 
areꞌ kꞌut yoꞌm tijonik che chrij ri Qajaw Jesucristo chi rajwaxik ri kojonik 
che. Rukꞌ ronojel ranimaꞌ kätzijonik, jikom kꞌu kubꞌan chutzijoxik jas 
ri xubꞌan ri Jesús, pune ta ne xaq xuwi retam ri qasnaꞌ ri xubꞌan ri tat 
Juan. x 26 Ri tat Apolos xuchaplej u tzijoxik ru Loqꞌ Pixabꞌ ri Dios pa ri 
rachoch Dios, man kuxej tä ribꞌ. Aretaq kꞌut xkitatabꞌej ri nan Priscila, 
ri tat Aquila, xkikꞌam bꞌi pa u tukiel wi, xkiqꞌalajisaj kꞌu chuwäch jas 
ri qas tzij chrij ru bꞌeyal ri kojonik chrij ri Dios. 27 Aretaq ri tat Apolos 
xuchomaj chi keꞌ pa Acaya, ri kojonelabꞌ xetobꞌan bꞌi che, xkitzꞌibꞌaj 
bꞌi jun wuj chke ri kojonelabꞌ ri e kꞌo pa Acaya rech utz u kꞌulaxik 
käkaꞌno. Aretaq xopan ri tat Apolos pa Acaya, sibꞌalaj xeutoꞌ ri winaq ri e 
kojoninaq chik rumal ru toqꞌobꞌ ri Dios pa ki wiꞌ. 28 Rukꞌ nimalaj chuqꞌabꞌ 
ri tat Apolos xuqꞌalajisaj chkiwäch konojel ri winaq chi man qas tzij taj 
ri käkibꞌij ri winaq aj Israel. Ri e areꞌ man jubꞌiqꞌ taj xekowin che ri tat 
Apolos, rumal chi xukꞌut chkiwäch ri winaq jas ri kubꞌij ru Loqꞌ Pixabꞌ ri 
Dios ri Tzꞌibꞌtalik, chi ri Jesús are waꞌ ri Cristo ri keyeꞌm.

Ri tat Pablo kopan pa ri tinimit Éfeso

19  1 Aretaq ri tat Apolos kꞌo pa ri tinimit Corinto, ri tat Pablo xokꞌow 
pa taq ri alaj taq tinimit ri e kꞌo puwiꞌ taq ri juyubꞌ, xopan kꞌu 

pa ri tinimit Éfeso. Chilaꞌ xeuriq wi jujun kojonelabꞌ. 2 Xutaꞌ kꞌu chke we 
kojonelabꞌ riꞌ, xubꞌij: ¿A xqaj ri Loqꞌalaj Espíritu puwiꞌ alaq aretaq xkojon 
alaq? —xcha chke.

Ri e areꞌ xechꞌawik, xkibꞌij che: Man jubꞌiqꞌ taj qa tom u tzijol waꞌ chi 
kꞌo jun Loqꞌalaj Espíritu, —xecha che.

3 Ri tat Pablo xutaꞌ chke, xubꞌij: ¿Jas kꞌu u wäch qasnaꞌ ri bꞌanom chech 
alaq? —xcha chke.

Ri e areꞌ xechꞌawik, xkibꞌij che: Are ri qasnaꞌ ri xubꞌan ri tat Juan, —
xecha che.

4 Ri tat Pablo xubꞌij chke: Qas tzij ri tat Juan xubꞌan ki qasnaꞌ ri winaq 
ri xkikꞌex kanimaꞌ, xkikꞌex kꞌu ki chomanik. Xubꞌij kꞌu chke ri winaq chi 

rajwaxik kekojon na che ri Jun chik ri käpetik, are kꞌu ri Jesús waꞌ, ri 
Cristo, —xcha ri tat Pablo chke.

5 Aretaq xkita ri xubꞌij, xbꞌan ki qasnaꞌ pa ru bꞌiꞌ ri Qajaw Jesús. 
6 Aretaq ri tat Pablo xuya u qꞌabꞌ pa ki wiꞌ, xqaj ri Loqꞌalaj Espíritu pa 
ki wiꞌ, xechꞌaw pa juleꞌ taq chꞌabꞌal chik, xkitzijoj kꞌu ri tzij ri xeyiꞌ chke 
rumal ri Dios. 7 Kraj e kabꞌlajuj achijabꞌ waꞌ chkonojel.

8 Ri tat Pablo, oxibꞌ ikꞌ xutaqej opanem pa ri rachoch Dios ri käkimulij 
wi kibꞌ ri winaq aj Israel, ri xutzijoj wi ru Loqꞌ Pixabꞌ ri Dios, man kuxej 
tä kꞌu ribꞌ. Xukoj u chuqꞌabꞌ che ki tzijobꞌexik ri winaq chrij ru taqanik ri 
Dios, xuqujeꞌ chukꞌutik chkiwäch chi are qas tzij ri tajin kubꞌij chke. 9 E 
kꞌo kꞌu jujun ri man xkita tä ri xubꞌij rumal chi xa abꞌajarinaq ri kanimaꞌ. 
Man xkaj taj xekojonik, xane xa kꞌäx xechꞌaw chrij ri Utzalaj Tzij re ri 
Evangelio chkiwäch konojel ri winaq. Xutas kꞌu ribꞌ ri tat Pablo chkij we 
winaq riꞌ, xeukꞌam bꞌi ri kojonelabꞌ pa jun escuela rech jun tataꞌ, Tiranno 
u bꞌiꞌ. Chilaꞌ kꞌut xeutijoj wi ronojel qꞌij. 10 Kiebꞌ junabꞌ jeꞌ xutaqej u bꞌanik 
waꞌ. Je riꞌ chi konojel ri e kꞌo pa Asia, winaq aj Israel xuqujeꞌ winaq ri 
man e aj Israel taj, xkita ru Loqꞌ Pixabꞌ ri Dios chrij ri Qajaw Jesucristo. 
11 Ri Dios kꞌut xubꞌan nimaq taq kajmabꞌal rumal ri tat Pablo. 12 Je riꞌ chi 
ri suꞌt, ri atzꞌiaq ri kojom rumal ri tat Pablo, xekiya chkij ri ki cuerpo ri 
yawabꞌibꞌ, xekunatajik, xuqujeꞌ e kꞌo yawabꞌibꞌ ri xebꞌel itzel taq espíritus 
chke.

13 E kꞌo kꞌu jujun winaq aj Israel ri xaq xebꞌinik, xekesaj itzel taq 
espíritus chke ri winaq. Ri e areꞌ xkaj xkikoj ru bꞌiꞌ ri Qajaw Jesús 
chubꞌanik waꞌ, xkibꞌij kꞌu chke ri itzel taq espíritus: Pa ru bꞌiꞌ ri Jesús ri 
kutzijoj ri tat Pablo, kujtaqan chiwe chi kixel bꞌik, —xecha chke.

14 Jujun ri xebꞌanow waꞌ e areꞌ ri wuqubꞌ u kꞌojol jun tataꞌ, Esceva u bꞌiꞌ. 
Ri tataꞌ riꞌ are jun aj Israel, jun chke ri ki nimal sacerdotes. 15 Aretaq kꞌut 
jeꞌ xkaꞌno, ri itzel espíritu xubꞌij chke: Wetam u wäch ri Jesús, xuqujeꞌ 
wetam jachin riꞌ ri tat Pablo, are kꞌu ri ix, ¿jachin kꞌu ri ix? —xcha chke.

16 Ri achi kꞌut ri kꞌo ri itzel espíritu che, rukꞌ nimalaj chuqꞌabꞌ xukꞌiäq 
ribꞌ chkij. Xkowin kꞌu che ki chꞌakik konojel. Ko xeuchapo, xubꞌan kꞌia u 
wäch kꞌäx chke, je riꞌ chi man kꞌo tä chi katzꞌiaq chkij. Soktajinaq chik 
xebꞌel bꞌi pa ri ja, xeanimaj kꞌu bꞌik. 17 Xketamaj kꞌu waꞌ konojel ri winaq ri 
e kꞌo pa ri tinimit Éfeso, winaq aj Israel, xuqujeꞌ winaq ri man aj Israel taj, 
je riꞌ chi xkixej kibꞌ konojel. Are kꞌu xkinimarisaj na u qꞌij ri Qajaw Jesús.

18 Xuqujeꞌ e kꞌia chke ri winaq ri xekojonik, xepetik, xkiqꞌalajisaj 
jachike ri man utz taj ri kaꞌnom nabꞌe. 19 Xuqujeꞌ e kꞌia chke ri winaq ri 
nabꞌe kanoq käkaꞌn ri itzinik, xkikꞌam loq ri ki wuj ri xkikojo, xekiporoj 
kꞌu chkiwäch konojel ri winaq. Aretaq xkajilaj ri rajil taq ri wuj, xkilo chi 
are kawinaq lajuj mil quetzales chronojel. 20 Rumal konojel taq waꞌ we 
kajmabꞌal riꞌ, xel u tzijol ru Loqꞌ Pixabꞌ ri Dios pa ronojel tinimit, e kꞌia 
kꞌu ri winaq ri xekojonik. 

21 Te kꞌu riꞌ ri tat Pablo xuchomaj chi utz laꞌ we keꞌ che ki solixik taq 
ri tinimit re Macedonia, re Acaya, kutaqej kꞌu ru bꞌe, kopan pa ri tinimit 
Jerusalén. Xubꞌij kꞌut chi aretaq kätoꞌtaj pa Jerusalén, rajwaxik xuqujeꞌ 
chi keꞌ pa ri tinimit Roma. 22 Xeutaq kꞌu bꞌi ri a Timoteo rachiꞌl ri tat 
Erasto, kiebꞌ chke ri ketobꞌan rukꞌ, rech kebꞌeꞌ pa Macedonia. Are kꞌu ri 
areꞌ xkꞌoji na kan kiebꞌ oxibꞌ qꞌij pa Asia.

Ri winaq käkiyak kibꞌ chrij ri tat Pablo pa ri tinimit Éfeso
23 Pa taq ri qꞌij riꞌ xchaptaj jun chꞌoj chkixol ri winaq pa ri tinimit Éfeso 

rumal ri Utzalaj Tzij re ri Evangelio. 24 Are xchaptaj waꞌ rumal jun tataꞌ, 
Demetrio u bꞌiꞌ. We tataꞌ riꞌ are jun chꞌayal chꞌichꞌ ri kubꞌan alaj taq ja re 
saq puaq ri käkesaj u wäch ri rachoch ri ki dios ri winaq aj Éfeso, Diana u 
bꞌiꞌ. Käkichꞌak kꞌu nim puaq ri achijabꞌ ri kechakun rukꞌ. 25 Ri tat Demetrio 
xeumulij kꞌu ri ajchakibꞌ, xuqujeꞌ nikꞌiaj achijabꞌ chik ri junam ki chak rukꞌ, 
xubꞌij chke: Etam alaq chi nim jubꞌiqꞌ ri tajin käqachꞌak chrij we chak riꞌ. 
26 Kil bꞌaꞌ alaq xuqujeꞌ käta alaq chi we achi riꞌ, Pablo u bꞌiꞌ, kubꞌij chi ri tiox 
ri xa e bꞌanom kumal winaq man e dios tä riꞌ. Man xuwi tä kꞌu ri winaq pa 
Éfeso u kojom ki kꞌux, xane xuqujeꞌ ne ri winaq pa taq konojel ri tinimit ri e 
kꞌo pa Asia. 27 We ne man nim tä chi kil wi ri rachoch ri nimalaj dios Diana, 
käsach kꞌu u wäch ri qa kꞌay, are sibꞌalaj kꞌäx waꞌ. Je riꞌ man käyiꞌ tä chi u 
qꞌij we nimalaj dios riꞌ ri käqꞌijilax kumal konojel ri winaq aj Asia, xuqujeꞌ 
kumal konojel ri winaq cho ruwächulew, —xcha chke.

28 Aretaq xkita waꞌ we tzij riꞌ, sibꞌalaj xpe koyowal, xkiraq ki chiꞌ, 
xkibꞌij: ¡Nim u qꞌij ri Diana ri ki dios ri aj Éfeso! —xechaꞌ.

29 Konojel kꞌu ri winaq pa ri tinimit xa xsach ki kꞌux. Xaq jun xkiyoꞌ, 
xebꞌeꞌ chkij ri tat Gayo, ri tat Aristarco. Kiebꞌ tataꞌibꞌ waꞌ aj Macedonia 
e rachiꞌl ri tat Pablo. Xekicharchatej kꞌu bꞌi pa ri kꞌolibꞌal ri e naqꞌatal 
wi ri winaq käkimulij wi kibꞌ. 30 Ri tat Pablo, are ta xraj xok bꞌi kukꞌ 
rech keutzijobꞌej ri winaq, are kꞌu ri kojonelabꞌ xkiqꞌatej. 31 Xuqujeꞌ jujun 
tataꞌibꞌ ri kꞌo ki taqanik pa ri qꞌatbꞌal tzij re Asia, ri e utz rukꞌ ri tat Pablo, 
xkitaq u bꞌixik che chi mok bꞌi jelaꞌ chkixol ri winaq. 32 Ri winaq ri ki 
mulim kibꞌ xaq xkiraq ki chiꞌ, jun wi ri xkibꞌij ri nikꞌiaj, jun chi wi ri 
xkibꞌij ri nikꞌiaj chik, rumal chi xaq xebꞌel chꞌuj. E kꞌia chke ri man ketam 
taj jas che ki mulim kibꞌ. 33 Kꞌo kꞌu jun achi aj Israel chilaꞌ, Alejandro u 
bꞌiꞌ. Xesax kꞌu loq ri tataꞌ riꞌ chkixol ri winaq. Are ri chꞌikimim loq kumal 
ri winaq aj Israel. E kꞌo kꞌu jujun xkibꞌij che jas ri tajin käbꞌanik. Ri tat 
Alejandro xuyak ru qꞌabꞌ chubꞌixik chke chi mechꞌaw chik. Are kꞌu kraj 
käkitzijobꞌej ri winaq che ki toꞌik ri kiebꞌ tataꞌibꞌ. 34 Aretaq kꞌut xkichꞌobꞌ 
ri winaq chi ri are jun achi aj Israel, konojel xkiraq ki chiꞌ, xkibꞌij: ¡Nim u 
qꞌij ri Diana, ri ki dios ri aj Éfeso! —xecha riꞌ.

35 Xpe kꞌu ri ajtzꞌibꞌ re ri tinimit. Aretaq xkowinik xubꞌano chi ri winaq 
käkitatabꞌej ri kubꞌij, xubꞌij chke: Alaq riꞌ, alaq tataꞌibꞌ aj Éfeso, konojel 

ri winaq ketam chi we tinimit Éfeso kꞌo reqleꞌn chuchajixik ri rachoch 
ri nimalaj qa dios Diana, xuqujeꞌ ri abꞌaj, ru wächbꞌal ri areꞌ ri xtzaq loq 
chikaj. 36 Qetam kꞌut chi man kꞌo tä jun ri mat retam waꞌ. ¡Xaq jun kꞌol 
wi alaq! Kꞌo jas mäbꞌan alaq ri mat kächomaj na alaq rukꞌ utzil. 37 We 
achijabꞌ riꞌ ri kꞌamom alaq loq, man kꞌo tä jas jun äwas ri kaꞌnom, man 
e yoqꞌoninaq tä kꞌu che ri qa dios ri Diana. 38 We ri tat Demetrio xuqujeꞌ 
ri kechakun rukꞌ ketam chi kꞌo jun kꞌäx ri u bꞌanom jun chke ri achijabꞌ 
riꞌ, are ki patän ri qꞌatal taq tzij xuqujeꞌ ri qꞌatbꞌal taq tzij ri e kꞌolik. 
Chilaꞌ jeꞌkibꞌij wi chkijujunal chubꞌixik jachike ri kꞌo pa kanimaꞌ. 39 We 
are jun chi wi ri kaj alaq, kuyaꞌ käbꞌij alaq waꞌ aretaq käqamulij qibꞌ 
rech käqachomaj waꞌ chnojimal. 40 Xibꞌibꞌal kꞌu waꞌ we käbꞌix chqe chi xa 
käqayak qibꞌ chkij ri ketaqan pa qa wiꞌ xa rumal ri xbꞌantaj waral kämik. 
Man kꞌo tä kꞌu jas kuyaꞌ käqabꞌij chke we kätaꞌ chqe jas u bꞌanik ri chꞌoj 
riꞌ ri xbꞌanik, —xchaꞌ.

41 Xuwi xbꞌitaj waꞌ rumal ri ajtzꞌibꞌ re ri tinimit, xubꞌij chke ri winaq: 
¡Xujtoꞌtaj bꞌaꞌ! —kächaꞌ. Oj alaq cho ja, —xcha chke ri winaq.

Ri Pablo keꞌ pa Macedonia xuqujeꞌ pa Grecia

20  1 Aretaq xtäni waꞌ we chꞌoj riꞌ, ri tat Pablo xeusikꞌij ri kojonelabꞌ 
rech keupixbꞌaj, kukuꞌbꞌisaj ki kꞌux. Te kꞌu riꞌ xeuchꞌabꞌej kanoq, 

xeꞌ kꞌu pa Macedonia. 2 Xeuchꞌabꞌej kꞌu ri qachalal ri e kꞌo pa taq ri tinimit 
ri xokꞌow wi. Xaq je riꞌ sibꞌalaj xuya animaꞌ chke ri kojonelabꞌ. Te kꞌu riꞌ 
xopan ri areꞌ pa Grecia. 3 Oxibꞌ ikꞌ xkꞌoji na chilaꞌ. Xaq jubꞌiqꞌ man xok tä 
ri areꞌ pa barco rech keꞌ pa Siria aretaq xuto chi ri winaq aj Israel tajin 
käkichomaj u bꞌanik kꞌäx che. Rumal waꞌ xuchomaj chi utz na kätzelej 
chraqan, kokꞌow chi na jumul pa Macedonia. 4 Xachiꞌlax kꞌu bꞌi rumal 
ri tat Sópater aj Berea, ri tat Aristarco, ri tat Segundo aj Tesalónica, ri 
tat Gayo aj Derbe, ri a Timoteo, xuqujeꞌ nikꞌiaj kojonelabꞌ aj Asia, ri tat 
Tíquico, xuqujeꞌ ri tat Trófimo. 5 We qachalal riꞌ xenabꞌejik, xujkeyej kꞌu 
pa ri tinimit Troas. 6 Are kꞌu ri uj, aretaq xokꞌow ri nimaqꞌij re ri kaxlan 
wa ri man käyiꞌ tä chꞌäm rukꞌ, xujel bꞌi pa ri tinimit Filipos pa barco. 
Okꞌowinaq chi kꞌu jobꞌ qꞌij, xeqariqa pa ri tinimit Troas. Wuqubꞌ qꞌij kꞌut 
xujkanaj na kan chilaꞌ.

Waral kubꞌij wi ri xubꞌan ri tat Pablo pa ri tinimit Troas
7 Pa ri nabꞌe qꞌij re ri semana xqamulij qibꞌ rech kujwiꞌ junam, käqatij 

kꞌu ri wa natabꞌal re ru kämikal ri Qajaw Jesús. Are kꞌu ri tat Pablo 
xeutzijoj ru Loqꞌ Pixabꞌ ri Dios chke ri kojonelabꞌ. Rajwaxik kꞌut chi ri 
tat Pablo kel bꞌi chilaꞌ chukabꞌ qꞌij. Rumal riꞌ naj xtzijon na kꞌä xuriq na 
ri nikꞌiaj aqꞌabꞌ. 8 Are pa ri u rox wiq ja qa mulim wi qibꞌ. Chilaꞌ kꞌut e 
kꞌo kꞌia chäj tzijtalik. 9 Kꞌo kꞌu jun ala, Eutico u bꞌiꞌ, tꞌuyul pa ri ventana. 
Ri ala sibꞌalaj kꞌäx u waram, xtzaq kꞌu loq pulew tzpa ru rox wiq ja, 

käminaq chik xyakik. 10 Xqaj kꞌu loq ri tat Pablo, xjupiꞌ puwiꞌ ri ala, 
xulaqꞌpuj, te kꞌu riꞌ xubꞌij chke ri qachalal: Mäxej ibꞌ alaq, qachalal, are 
kꞌasal chik ri ala, —xcha chke.

11 Ri tat Pablo xpaqi chi jumul pa ri ja, xupir ri wa, junam xwiꞌ ri 
areꞌ kukꞌ ri kojonelabꞌ. Xutaqej kꞌu tzijonem kꞌä xsaqir na. Te kꞌu riꞌ xel 
bꞌi chilaꞌ. 12 Are kꞌu ri ala kꞌasal chik xkikꞌam bꞌik. Konojel kꞌut sibꞌalaj 
kekikot chik.

Ri tat Pablo kel bꞌi pa ri tinimit Troas, kopan kꞌu pa ri tinimit Mileto
13 Ri uj xujnabꞌejik, xujeꞌ pa barco, xujopan pa ri tinimit Asón. Jelaꞌ 

xujeꞌ wi rech käqariq ri tat Pablo, xok kꞌu bꞌi qukꞌ pa ri barco chilaꞌ. 
Je riꞌ xqaꞌno rumal chi ri tat Pablo xuchomaj chi keꞌ chraqan pa Asón. 
14 Aretaq xqariq qibꞌ rukꞌ ri tat Pablo, xok ri areꞌ qukꞌ pa ri barco. Junam 
chik xujeꞌ pa ri tinimit Mitilene. 15 Pa barco xujel chi na bꞌi chilaꞌ, 
xqataqej kꞌu ri qa bꞌe. Chukabꞌ qꞌij kꞌut xujopan chuwäch ri Quío. Che 
ri jun qꞌij chik xujopan pa ri tinimit Samos chiꞌ ri mar. Xujuxlan kꞌu pa 
ri tinimit Trogilio, te kꞌu riꞌ, chukabꞌ qꞌij, xujopan pa ri tinimit Mileto. 
16 Je riꞌ xqaꞌno rumal chi ri tat Pablo xuchomaj chi man kokꞌow tä pa ri 
tinimit Éfeso rech man käbꞌeytaj tä pa Asia. Are kꞌu kraj kopan chanim 
pa ri tinimit Jerusalén we käkowinik rech kärokꞌowisaj ri nimaqꞌij re 
Pentecostés chilaꞌ.

Ri tat Pablo kätzijon kukꞌ ri kꞌamal taq ki 
bꞌe ri qachalal kojonelabꞌ aj Éfeso

17 Aretaq uj kꞌo chi pa ri tinimit Mileto, ri tat Pablo xtaqan che ki sikꞌixik 
ri kꞌamal taq ki bꞌe ri qachalal kojonelabꞌ ri e kꞌo pa ri tinimit Éfeso. 
18 Aretaq xeopanik, xubꞌij chke: Qachalal, etam alaq jas ri nu kꞌaslemal qas 
pa ri nabꞌe qꞌij ri xinul ukꞌ alaq waral pa Asia. 19 Ronojel qꞌij ri xinkꞌoji ukꞌ 
alaq xinpatänij ri Qajaw Jesús, man xinnimarisaj tä wibꞌ. Rukꞌ taq oqꞌej 
xinbꞌan ri nu chak ukꞌ alaq, xuqujeꞌ xinriq kꞌia u wäch kꞌäxkꞌol ri xepe chwij 
rumal ronojel ri xkaꞌn ri winaq aj Israel chwe. 20 Pune je riꞌ, man xinya tä 
kan u tzijoxik ru Loqꞌ Pixabꞌ ri Dios chech alaq, xuqujeꞌ ronojel u wäch 
tijonik ri kajwataj chech alaq rech käriq alaq ri utzil. Xane xintzijoj waꞌ 
chuwäch alaq cho taq ri achoch alaq, xuqujeꞌ chkiwäch konojel ri nikꞌiaj 
winaq. 21 Xinbꞌij chke ri winaq aj Israel, xuqujeꞌ ri nikꞌiaj winaq chik chi 
rajwaxik käkikꞌex kanimaꞌ, käkikꞌex kꞌu ki chomanik cho ri Dios, xuqujeꞌ 
käkiya kan ri ki mak, kekojon kꞌu che ri Qajaw Jesucristo. 22 Kämik kꞌut 
kineꞌ pa ri tinimit Jerusalén. Rajwaxik kꞌut kinniman che ri Loqꞌalaj Espíritu 
ri taqowinaq waꞌ chwe. Man wetam tä kꞌut jas ri käbꞌan na chwe chilaꞌ. 
23 Xuwi wetam jas ri u bꞌim ri Loqꞌalaj Espíritu chwe pa taq konojel ri tinimit 
ri kineꞌ wi, chi kinoksax na pa cheꞌ, sibꞌalaj kinriq na kꞌäx. 24 Man kꞌo tä kꞌu 
jun chke we kꞌäxkꞌol riꞌ ri kinok il rumal. Xuqujeꞌ ne ri nu kꞌaslemal man are 

tä qas nim kinwil wi. Are kwaj kinkꞌis ri nu chak ri nu taqem rech kinopan 
pa ri kꞌisbꞌal re ri nu kꞌaslemal rukꞌ kikotem. Kwaj kꞌut kinkꞌis u bꞌanik ri 
yoꞌm pa nu qꞌabꞌ rumal ri Qajaw Jesús. Are waꞌ ru tzijoxik ri Utzalaj Tzij re ri 
Evangelio chke ri winaq, kinbꞌij chke chi ri Dios sibꞌalaj kurayij kutoqꞌobꞌisaj 
na ki wäch nimalaj konojel, —kächa ri tat Pablo.

25 Kämik kꞌut qas wetam chi man kꞌo tä jun chech alaq, ri nu tzijom ri 
Utzalaj Tzij re ri Evangelio che chrij ru taqanik ri Dios, ri käril chi na jumul 
nu wäch. 26 Rumal riꞌ kinbꞌij chech alaq pa we qꞌij kämik chi ri in man kꞌo 
tä nu mak che jachin jun chech alaq we käsach u wäch. 27 Je riꞌ, rumal 
chi xinya u bꞌixik chech alaq ronojel ri u chomam ri Dios pa qa wiꞌ. Man 
kꞌo tä jas jun u wäch tijonik ri mat xinya chech alaq. 28 Chajij bꞌaꞌ ibꞌ alaq, 
chechajij kꞌu alaq ri qachalal kojonelabꞌ. Kojom kꞌu alaq che kꞌamal taq ki 
bꞌe rech kechajij alaq konojel ri qachalal ri e kojoninaq che ri Qajaw Jesús. 
Xkäm kꞌu ri Areꞌ cho ri cruz, xuya kꞌu ru kikꞌel rech käkiriq ru tobꞌanik ri 
Dios. 29 Wetam kꞌut chi aretaq in elinaq chi bꞌi ukꞌ alaq, kepe na achijabꞌ ri 
käkaꞌn na kꞌäx chke ri qachalal kojonelabꞌ, jeꞌ ta ne e kꞌaꞌnalaj taq utiw waꞌ 
ri kekitij taq ri chij. 30 Kekꞌoji kꞌu na jujun achijabꞌ, bꞌanal taq tzij, xol alaq, ri 
kekitijoj ri winaq che ri man qas tzij taj chukꞌexwäch ri qas tzij rech kebꞌeꞌ 
ri kojonelabꞌ kukꞌ. 31 ¡Chila bꞌaꞌ alaq waꞌ, chkꞌaskꞌat alaq! Chnaꞌtaj chech alaq 
chi oxibꞌ junabꞌ, chi paqꞌij chi chaqꞌabꞌ, man xintäni tä che pixbꞌexik alaq 
chjujunal alaq rukꞌ taq oqꞌej, —kächa chke.

32 Are kꞌu ri kämik, qachalal, kinjach kan alaq pu qꞌabꞌ ri Dios rech 
man käsach tä chech alaq ru Loqꞌ Pixabꞌ ri Dios ri kukꞌut chqawäch chi 
sibꞌalaj nim ru toqꞌobꞌ ri Areꞌ pa qa wiꞌ. We tzij riꞌ käkowinik kubꞌano chi 
käkꞌoji chuqꞌabꞌ alaq, xuqujeꞌ kubꞌano chi käriq alaq ri echbꞌal alaq junam 
kukꞌ konojel ri e rech ri Dios. 33 Man are tä saq puaq, man are tä qꞌän 
puaq, man are tä atzꞌiaq rech jachin chech alaq nu rayim u wäch. 34 Qas 
etam alaq chi xinchakun chuchꞌakik ronojel ri xajwataj chwe, xuqujeꞌ ri 
xajwataj chke ri e kꞌo wukꞌ. 35 Pa ronojel ri nu tijonik nu kꞌutum chuwäch 
alaq chi rajwaxik kujchakunik chuchꞌakik ri kajwataj chqe, rech xuqujeꞌ 
kujkowinik keqatoꞌ ri kꞌo ki rajwaxik. Xinnaꞌtaj chech alaq ru tzij ri 
Qajaw Jesús ri kubꞌij: “Are utz na re ri winaq ri kꞌo kusipaj che jun chik 
chuwäch ri jun ri xaq xuwi kukꞌamo,” —kächaꞌ, —xcha ri tat Pablo chke.

36 Aretaq xbꞌitaj waꞌ we tzij riꞌ rumal ri tat Pablo, xxukiꞌk, xubꞌan orar 
junam kukꞌ konojel. 37 Konojel kꞌut xebꞌoqꞌik, xkikꞌiäq kibꞌ chuqul ri tat 
Pablo, xkitzꞌumaj. 38 Sibꞌalaj xebꞌisonik rumal ri xubꞌij chke chi man kꞌo tä 
chi jumul ri käkil na u wäch. Xkachiꞌlaj kꞌu bꞌik, xekijacha kan chiꞌ ri mar 
jawijeꞌ kꞌo wi ri barco.

Ri tat Pablo keꞌ pa ri tinimit Jerusalén

21  1 Aretaq xeqaya kan ri qachalal, xujok pa ri barco, jikom xujeꞌ 
pa Cos. Chukabꞌ qꞌij chik xujqꞌax pa Rodas, te kꞌu riꞌ xujeꞌ pa ri 

y 21:8 Ri “wuqubꞌ diáconos”: Chawilaꞌ waꞌ pa Hechos 6:1-6. 

tinimit Pátara. 2 Xqariq kꞌu jun barco pa Pátara ri keꞌ pa Fenicia, xujok 
kꞌu chupam, xqataqej kꞌu ri qa bꞌe. 3 Aretaq xujqꞌax pa ri mar, xqil apan ri 
Chipre, xqaya kꞌu kan pa ri qa mox, xqataqej ri qa bꞌe, xujopan pa Siria. 
Xujokꞌow kꞌu na pa ri tinimit Tiro rumal chi ri barco xuya na kan eqaꞌn 
chilaꞌ. 4 Xeqariq jujun kojonelabꞌ chilaꞌ, xa je riꞌ xujkanaj kan wuqubꞌ 
qꞌij kukꞌ. Kꞌo kꞌu ri xqꞌalajisax chkiwäch ri kojonelabꞌ rumal ri Loqꞌalaj 
Espíritu rech käkibꞌij che ri tat Pablo chi meꞌ pa ri tinimit Jerusalén. 
5 Aretaq xtzꞌaqat ri wuqubꞌ qꞌij kukꞌ ri kojonelabꞌ, xujel bꞌi pa ri tinimit 
Tiro. Konojel ri kojonelabꞌ, ri achijabꞌ kachiꞌl ri kixoqil, xuqujeꞌ ri kalkꞌual 
xujeꞌkijacha kanoq. Aretaq xujopan chiꞌ ri mar xujxukiꞌk, xqaꞌn orar. 6 Te 
kꞌu riꞌ xqajach qibꞌ. Xeqachꞌabꞌej kan ri qachalal, te riꞌ xujok pa ri barco, 
are kꞌu ri e areꞌ xetzelej kan cho kachoch.

7 Ri uj xqataqej ri qa bꞌe pa ri mar, qelik loq pa ri tinimit Tiro, xujopan 
pa ri tinimit Tolemaida. Xqayala rutzil ki wäch ri qachalal ri e kꞌo chilaꞌ, 
xujkanaj kꞌu na jun qꞌij kukꞌ. 8 Chukabꞌ qꞌij chik xujel bꞌi pa Tolemaida, ri 
tat Pablo xuqujeꞌ ri uj, ri uj rachiꞌl, xujeꞌ pa ri tinimit Cesarea. Chilaꞌ kꞌut 
xujeꞌ cho rachoch ri tat Felipe, tzijol re ri Utzalaj Tzij re ri Evangelio. Ri 
areꞌ kꞌut are jun chke ri wuqubꞌ diáconos ri xechaꞌ nabꞌe pa Jerusalén. y 
9 Ri tat Felipe, e kꞌo kiejebꞌ u miaꞌl ri man e kꞌulan taj. We alitomabꞌ riꞌ 
tajin käkiqꞌalajisaj ri tzij ri yoꞌm chke rumal ri Dios. 10 Ya xkeꞌ kiebꞌ oxibꞌ 
qꞌij ri uj kꞌo chilaꞌ, aretaq xopan jun qꞌalajisal re ru Loqꞌ Pixabꞌ ri Dios ri 
petinaq pa Judea, Agabo u bꞌiꞌ. 11 Ri areꞌ xopan che qa chꞌabꞌexik, xukꞌam 
kꞌu ru pas ri tat Pablo, xuxim ri raqan xuqujeꞌ ru qꞌabꞌ chbꞌil ribꞌ, xubꞌij: 
Ri Loqꞌalaj Espíritu kubꞌij chi aretaq kopan ri ajchaqꞌel we pas riꞌ pa ri 
tinimit Jerusalén, je waꞌ käkaꞌn na ri winaq aj Israel chuyutik. Te riꞌ 
käkijach na pa ki qꞌabꞌ ri nikꞌiaj winaq chik, ri man e aj Israel taj, —xcha 
ri tat Agabo.

12 Aretaq xqata waꞌ we tzij riꞌ, ri uj xuqujeꞌ ri winaq aj Cesarea ri e kꞌo 
qukꞌ xqabꞌochiꞌj ri tat Pablo chi man keꞌ tä riꞌ pa Jerusalén. 13 Are kꞌu 
ri tat Pablo xchꞌawik, xubꞌij chqe: ¿Jas che koqꞌ alaq, käya alaq nimalaj 
bꞌis che ri wanimaꞌ? Ri in nu yoꞌm wibꞌ, man xuwi taj chi kinyutik, xane 
xuqujeꞌ chi kinkämisax chilaꞌ pa ri tinimit Jerusalén rumal rech ri Qajaw 
Jesús, —xcha chke.

14 Rumal kꞌu chi man xujkowin taj xqaqꞌatej, xaq xqaya kan chi je riꞌ, 
xqabꞌij kꞌut: ¡Chubꞌana bꞌaꞌ ru rayinik ri Dios puwiꞌ la! —xujcha che.

15 Okꞌowinaq kꞌu kiebꞌ oxibꞌ qꞌij, xqaꞌn kꞌu u bꞌanik ri jastaq qe. Te kꞌu 
riꞌ xujeꞌ pa ri tinimit Jerusalén. 16 Xujkachiꞌlaj kꞌu bꞌi jujun kojonelabꞌ aj 
Cesarea. Jun chke ri kojonelabꞌ are jun tataꞌ aj Chipre, Mnasón u bꞌiꞌ. 
Tzojer loq we tataꞌ riꞌ are kojonel. Rukꞌ kꞌu ri areꞌ qa chomam kujkanaj wi 
kanoq.

Ri tat Pablo kopan cho rachoch ri tat Jacobo
17 Aretaq xujopan pa ri tinimit Jerusalén, xujkikꞌulaj ri qachalal, 

sibꞌalaj xekikot qukꞌ. 18 Chukabꞌ qꞌij xeꞌ ri tat Pablo qukꞌ, xujeꞌ kꞌu 
chuchꞌabꞌexik ri tat Jacobo. Ki mulim kꞌu kibꞌ konojel ri kꞌamal taq ki bꞌe 
ri qachalal kojonelabꞌ chilaꞌ. 19 Ri tat Pablo xuya rutzil ki wäch konojel, 
te kꞌu riꞌ xutzijoj na ronojel jas ru bꞌanom ri Dios chkixol ri nikꞌiaj winaq 
chik ri man e aj Israel taj rumal ri chak ru bꞌanom kukꞌ. 20 Aretaq ri e 
areꞌ xkita ri xubꞌij, xkiya u qꞌij ri Dios. Xkibꞌij kꞌu che ri tat Pablo: Jeꞌ, 
qachalal. Pune ta ne je riꞌ, e kꞌia mil winaq aj Israel ri e kojoninaq. Ri e 
areꞌ kꞌut käkibꞌij chi tzrajwaxik wi käqataqej u bꞌanik ri kubꞌij ru Pixabꞌ 
ri Moisés, —kechaꞌ. 21 Bꞌim kꞌu chke we winaq riꞌ chi ri lal tajin ketijoj la 
konojel ri winaq aj Israel ri e kꞌo chkixol ri nikꞌiaj winaq chik chi ya man 
rajwaxik tä chik keniman che ri xtaqan wi ri qa mam Moisés. Xuqujeꞌ 
käkibꞌij chi käbꞌij la chke chi man rajwaxik taj kok ri retal ri ojer trato 
che ri ki cuerpo ri ki kꞌojol, xuqujeꞌ chi man rajwaxik tä käkaꞌno jas ri 
uj naqꞌatal wi. 22 ¿Jas ta kꞌu lo käqaꞌno? Käkimulij kꞌu na kibꞌ ri winaq 
aretaq käkito chi lal ulinaq. 23 Are utz na we käbꞌan la ri käqabꞌij che la: E 
kꞌo qukꞌ uj kiejebꞌ achijabꞌ ri käkaꞌn na jas ri xkichiꞌj u bꞌanik cho ri Dios. 
24 Chekꞌama bꞌi la we achijabꞌ riꞌ ukꞌ la, aretaq käkesaj ri äwas chkij ri 
e areꞌ, bꞌana la ri e la junam kukꞌ. Chya la ri puaq ri rajwaxik chke rech 
kekowinik käkisokaj na ri ki wiꞌ. Je riꞌ konojel käkil na chi man qas tzij 
tä riꞌ ri käbꞌix chij la, xane ri lal xuqujeꞌ känimaj la ri kubꞌij ru Pixabꞌ ri 
Moisés. 25 Are kꞌu ri winaq ri man e aj Israel taj ri e kojoninaq, kꞌo wuj 
qa tzꞌibꞌam bꞌi chke, qa bꞌim bꞌik chi man kebꞌok tä il, xane xaq xuwi 
rajwaxik chi man käkitij tä ri tiꞌj ri yoꞌm chkiwäch taq tiox ri xa e bꞌanom 
kumal winaq, chi man käkitij tä kikꞌ, chi man käkitij tä ri ki tiꞌjol awaj ri 
e jitzꞌam che ki kämisaxik, xuqujeꞌ chi man käkaꞌn tä ke jas ri käkaꞌn ri 
tzꞌiꞌ ri xaq käkiriq kibꞌ, man kꞌo tä ki pixabꞌ, —xecha che ri tat Pablo.

Käkiyak kibꞌ ri winaq chrij ri tat Pablo, kächap kumal, kächꞌayik
26 Xpe kꞌu ri tat Pablo, xeukꞌam bꞌi ri kiejebꞌ achijabꞌ rukꞌ. Chukabꞌ 

qꞌij xresaj ri äwas chrij junam kukꞌ, te kꞌu riꞌ xok pa ri nimalaj rachoch 
Dios chubꞌixik chke janipaꞌ qꞌij kraj na che resaxik ri äwas chkij, aretaq 
chkijujunal käkiya ri rajwaxik käsipax cho ri Dios.

27 Aretaq kꞌut xa jubꞌiqꞌ kraj chi kätzꞌaqat ri wuqubꞌ qꞌij, e kꞌo jujun 
winaq aj Israel ri e petinaq pa Asia ri xkil ri tat Pablo kꞌo pa ri nimalaj 
rachoch Dios. Xekimulij ri winaq, xkisach ki kꞌux, xaq jun xkiyoꞌ xebꞌeꞌ 
chrij ri areꞌ. 28 Xkiraq ki chiꞌ, xkibꞌij: ¡Tataꞌibꞌ aj Israel! ¡Chujtoꞌ alaq! Are 
achi waꞌ ri käbꞌin pa konojel taq ri tinimit. Kuya tijonik chke ri winaq, 
kubꞌij ri man utz taj chkij ri qa winaqil, chrij ru Pixabꞌ ri Moisés, xuqujeꞌ 
chrij we loqꞌalaj ja riꞌ. E u kꞌamom kꞌu bꞌi jujun winaq aj Grecia ri man e 

qa winaqil taj pa ri nimalaj rachoch Dios, u bꞌanom ri äwas u bꞌanik pa 
we loqꞌalaj kꞌolibꞌal riꞌ, —xechaꞌ.

29 Jeꞌ xkibꞌij waꞌ rumal chi kilom ri tat Pablo kꞌo pa ri tinimit Jerusalén, 
rachiꞌl ri tat Trófimo aj Éfeso. Xkichomaj kꞌut chi xukꞌam bꞌi ri areꞌ pa ri 
nimalaj rachoch Dios.

30 Konojel ri winaq pa ri tinimit Jerusalén xebꞌel chꞌuj. Aninaq 
xkimulij kibꞌ, xkichap ri tat Pablo, xkicharchatej loq chupam ri nimalaj 
rachoch Dios, xekitzꞌapij kꞌu kan ri porta. 31 Tajin käkitzukuj jas käkaꞌno 
chukämisaxik aretaq xyiꞌ u bꞌixik che ri tataꞌ, ri ki nimal ri soldados 
aj Roma, chi konojel ri winaq pa ri tinimit Jerusalén tajin kebꞌel chꞌuj, 
sachinaq kꞌu ki kꞌux. 32 Ri nim taqanel riꞌ xeumulij jujun u soldados, 
xuqujeꞌ jujun chke ri ki nimal taq ri soldados, sibꞌalaj aninaq xebꞌeꞌ jelaꞌ 
jawijeꞌ e kꞌo wi ri winaq. Aretaq ri winaq xkil ri nim taqanel e rachiꞌl ru 
soldados, xkitanabꞌaꞌ u chꞌayik ri tat Pablo. 33 Xpe kꞌu ri tataꞌ riꞌ ri kätaqan 
pa ki wiꞌ ri soldados, xeꞌk, xuchap ri tat Pablo. Te kꞌu riꞌ xtaqan chuyutik 
rukꞌ kiebꞌ ximibꞌal re chꞌichꞌ. Xutaꞌ kꞌu chke ri winaq jachin ri tat Pablo, 
xuqujeꞌ jas ru mak. 34 Are kꞌu ri winaq käkiraq ki chiꞌ, jun wi ri käkibꞌij 
ri nikꞌiaj, jun chi wi ri käkibꞌij ri nikꞌiaj chik. Ri tataꞌ man xkowin tä 
chuchꞌobꞌik jas ri xkꞌulmatajik rumal chi ri winaq xaq käkiraq ki chiꞌ. 
Je riꞌ xtaqan chukꞌamik bꞌi ri tat Pablo pa ri ja ri e jeqel wi ri soldados. 
35 Aretaq xeopan cho ri gradas rech ri ja, ri soldados ri ki kꞌamom bꞌi ri 
tat Pablo xajwataj na xkitelej, xkipaqabꞌaꞌ, rumal chi konojel ri winaq 
sibꞌalaj kechꞌikimij kibꞌ. 36 Konojel kꞌu ri winaq ri e teren chkij käkiraq ki 
chiꞌ, käkibꞌij: ¡Chkämisaxoq! —kechaꞌ.

Ri tat Pablo keuchꞌabꞌej ri winaq chutoꞌik ribꞌ
37 Aretaq tajin käkꞌam bꞌi ri tat Pablo chupam ri ja ri e jeqel wi ri 

soldados, ri areꞌ xutaꞌ che ri tataꞌ ri kätaqan pa ki wiꞌ, xubꞌij che: ¿A kuyaꞌ 
kintzijon jun rat ukꞌ la? —xcha che.

Ri tataꞌ xutaꞌ che, xubꞌij: ¿A awetam katchꞌaw pa chꞌabꞌal griego? —
kächaꞌ. 38 ¿A mat at riꞌ ri jun achi aj Egipto, ri xkeꞌ kiebꞌ oxibꞌ qꞌij waꞌ 
xuyak ribꞌ chrij ri qꞌatbꞌal tzij, te kꞌu riꞌ xeumulij kiejebꞌ mil achijabꞌ 
kämisanelabꞌ, xeukꞌam kꞌu bꞌi pa ri juyubꞌ ri kätzꞌinowik? —xcha che.

39 Xubꞌij kꞌu ri tat Pablo che: Ri in, in jun chke ri winaq aj Israel, xil 
kꞌu nu wäch pa Tarso, jun tinimit waꞌ re Cilicia ri nim u bꞌanik. Jelaꞌ kꞌut 
kinel wi. Kintaꞌ jun toqꞌobꞌ che la chi käya la chwe chi keinchꞌabꞌej ri 
winaq, —xcha ri tat Pablo che.

40 Ri tataꞌ xuyaꞌ che chi kächꞌawik. Ri tat Pablo xtakꞌi puwiꞌ taq ri gradas, 
xuyak ru qꞌabꞌ chkiwäch ri winaq chubꞌixik chke chi mechꞌaw chik. Aretaq 
xetäni ri winaq, ri tat Pablo xeuchꞌabꞌej pa ri chꞌabꞌal hebreo, xubꞌij:

22  1 Loqꞌalaj taq qachalal, alaq kꞌamal taq qa bꞌe, tampe alaq ri 
kinbꞌij chuwäch alaq chutoꞌik wibꞌ, —kächa chke ri winaq.

2 Aretaq ri winaq xkito chi ri tat Pablo keuchꞌabꞌej pa chꞌabꞌal hebreo, 
xaq jun xekꞌoji wi, xkitatabꞌej na ri kubꞌij. Kubꞌij kꞌu ri tat Pablo chke: 
3 Ri in, in winaqil alaq, in aj Israel. Xil nu wäch pa Tarso, tinimit waꞌ re 
Cilicia. Waral kꞌut pa Jerusalén xinkꞌiy wi. Qas utz nu tijoxik xbꞌan rumal 
ri nim tataꞌ Gamaliel che ri ki pixabꞌ ri qa mam ojer. Amaqꞌel ronojel qꞌij 
xintij nu chuqꞌabꞌ chupatänixik ri Dios, jas ri käbꞌan alaq, onojel alaq 
kämik. 4 Nabꞌe kanoq ri in xinbꞌan na kꞌäx chke konojel ri e kojoninaq 
che ri Utzalaj Tzij re ri Evangelio, xintzukuj kꞌu ki kämisaxik. Xeinchap 
achijabꞌ, ixoqibꞌ, xeinkoj kꞌu pa cheꞌ. 5 Ri ki nimal sacerdotes xuqujeꞌ 
konojel ri ki nimaqil ri winaq kekowinik käkiqꞌalajisaj chi are ri qas tzij. 
Ri e areꞌ xkiya bꞌi jujun taq wuj chwe, tzꞌibꞌam waꞌ chke ri qachalal aj 
Israel ri e kꞌo pa ri tinimit Damasco. Xaq je riꞌ xineꞌ pa Damasco che ki 
tzukuxik ri kojonelabꞌ rech keinchapo, keinkꞌam loq waral pa Jerusalén, 
chukꞌäjisaxik ki wäch, —xcha ri tat Pablo chke.

Ri tat Pablo kutzijoj jas xubꞌano aretaq xkojon che ri Cristo
6 Bꞌenam kꞌu we pa ri bꞌe, opanem kinbꞌan pa ri tinimit Damasco, qas pa 

ri nikꞌiaj qꞌij, xaq teꞌtalik kꞌut xtunun jun nimalaj saqil chwij ri xpe chikaj. 
7 Xintzaq pulew, te kꞌu riꞌ xinto kꞌo Jun ri xchꞌaw loq chikaj ri xubꞌij chwe: 
“Saulo, Saulo, ¿jas che kabꞌan we nimalaj kꞌäx riꞌ chwe?” —xchaꞌ. 8 Ri in 
kꞌut xinbꞌij che: “¿Jachin ri lal, Tat?” —xincha che. Ri Areꞌ xubꞌij chwe: “In 
riꞌ ri Jesús aj Nazaret. Ri kꞌäx ri tajin kabꞌano, are chwe In tajin kabꞌan wi 
waꞌ,” —xchaꞌ. 9 Ri e kꞌo wukꞌ xkil ri saqil, sibꞌalaj kꞌu xkixej kibꞌ. Man xkita 
tä kꞌu ru chꞌabꞌal ri Jun ri tajin kächꞌaw wukꞌ. 10 Ri in kꞌut xinbꞌij: “Tat, 
¿jas kaj la chi kinbꞌano?” —xincha che. Xubꞌij kꞌu ri Qajaw Jesús chwe: 
“Chatwalijoq, chataqej ri a bꞌe pa ri tinimit Damasco. Chilaꞌ kꞌut käbꞌix wi 
na chawe jas ri rajwaxik kabꞌano,” —xcha chwe. 11 Man xinkowin tä kꞌut 
xinkaꞌyik rumal ri saqil, ri sibꞌalaj käjuluwik. Rumal riꞌ xa xinyuqex bꞌi che 
ri nu qꞌabꞌ kumal ri wachiꞌl, xinkikꞌam bꞌi pa Damasco, —kächaꞌ.

12 Kꞌo kꞌu jun tataꞌ chilaꞌ, Ananías u bꞌiꞌ. Ri areꞌ sibꞌalaj käkojon che ri 
Dios, kunimaj kꞌu ru Pixabꞌ ri Moisés. Konojel ri winaq aj Israel ri e kꞌo 
chilaꞌ pa Damasco käkibꞌij chi sibꞌalaj utz we tataꞌ riꞌ. 13 We tataꞌ riꞌ xopan 
che nu chꞌabꞌexik, xubꞌij kꞌu chwe: “Wachalal Saulo, chkaꞌy chi na la 
jumul chik,” —xcha chwe. Chanim kꞌut xutzir ri nu waqꞌäch, xinkowinik 
xinkaꞌyik, xinwil kꞌu ri tataꞌ. 14 Xubꞌij kꞌu ri tataꞌ chwe: “Chaꞌtal la rumal 
ri ki Dios ri qa mam ojer rech ketamaj la jas ru rayinik, xuqujeꞌ rech 
ketamaj la u wäch ri Jikomalaj Patänil re ri Dios, xuqujeꞌ rech käta la ri 
qas u chꞌabꞌal ri Areꞌ. 15 Kok kꞌu na la che qꞌalajisal re ri Areꞌ chkiwäch 
ri winaq, kätzijoj na la ronojel ri tom la, xuqujeꞌ ri ilom la. 16 ¿Jas ta ne 
ri keyej na la? ¡Joꞌ bꞌaꞌ! Walij la, chbꞌan qasnaꞌ la, kuꞌbꞌa kꞌux la chrij 
ri Qajaw Jesús, taꞌ la toqꞌobꞌ che rech käsachtaj ri mak la, kubꞌan kꞌu 
chꞌajchꞌoj ri animaꞌ la,” —xcha chwe, —xcha ri apóstol Pablo.

z 22:25 Ri tat Pablo are jun aj Roma rumal chi xil u wäch pa ri tinimit Tarso, ri ketaqan wi 
ri winaq aj Roma. Are xuqujeꞌ jun aj Israel rumal chi ru tat, ru nan e areꞌ aj Israel. 

Ri tat Pablo kutzijoj ri xubꞌano aretaq xtaq bꞌi chutzijoxik ru 
Loqꞌ Pixabꞌ ri Dios chke ri winaq ri man e aj Israel taj

17 Ri tat Pablo xutaqej tzijonem, kubꞌij: Aretaq xintzelej loq pa we 
tinimit Jerusalén, xineꞌ kꞌu pa ri nimalaj rachoch Dios. Tajin kinbꞌan orar 
chilaꞌ, kꞌo kꞌu ri xukꞌut ri Dios chnuwäch. 18 Xinwil ri Qajaw Jesús, xubꞌij 
kꞌu chwe: “Chakowij, chatel bꞌi chanim waral pa Jerusalén, rumal chi ri 
winaq ri e kꞌo waral man käkikoj tä na ri kabꞌij chwij in,” —xcha chwe. 
19 Ri in kꞌut xinbꞌij che: “Qajaw, ri e areꞌ ketam chi nabꞌe kanoq ri in xineꞌ 
pa taq ri rachoch Dios ri käkimulij wi kibꞌ ri winaq aj Israel, xeinchap 
konojel ri kekojon che la, xeinkoj pa cheꞌ, xuqujeꞌ xeinchꞌayo. 20 Aretaq 
kꞌut tajin käkikämisaj ri tat Esteban ri patänil e la, ri käqꞌalajisan chij la, 
ri in, in kꞌo kukꞌ. Sibꞌalaj utz kꞌut xinwilo chi käkämisaxik, xinchajij kꞌu 
ri ki qꞌuꞌ ri tajin kekämisan che,” —xincha che. 21 Ri Qajaw Jesús xubꞌij 
chwe: “Jat, rumal chi rajwaxik katintaq bꞌi naj kukꞌ ri nikꞌiaj winaq chik 
ri man e aj Israel taj,” —xcha ri Areꞌ chwe, —xcha ri tat Pablo chke ri 
winaq.

Ri tat Pablo kꞌo pu qꞌabꞌ ri tataꞌ ri kätaqan pa ki wiꞌ ri soldados
22 Xuwi chi kꞌu waꞌ we tzij riꞌ xkita ri winaq chuchiꞌ ri tat Pablo, 

xkichap kꞌu u raqik ki chiꞌ, xkibꞌij: ¡Chkämisax we achi riꞌ! ¡Man yaꞌtal tä 
che chi käkꞌasi na! —xecha ri winaq.

23 Xkitaqej kꞌu u raqik ki chiꞌ, xkiroqij ri ki qꞌuꞌ cho ri ulew, xkijopij 
ulew chikaj. (Jeꞌ xqaꞌno chukꞌutik chi sibꞌalaj nim ri koyowal, man käqaj 
tä kꞌu chkiwäch ri tajin kubꞌij ri tat Pablo.) 24 Ri tataꞌ ri kätaqan pa ki wiꞌ 
ri soldados xuya taqanik chi koksax ri tat Pablo pa ri ja ri e jeqel wi ri 
soldados, xuqujeꞌ xuya taqanik chi ko kächꞌayik, te kꞌu riꞌ käkꞌot u chiꞌ 
rech kubꞌij jas che ri winaq käkiraq ki chiꞌ chrij. 25 Aretaq kꞌut yutum 
chik ri areꞌ rech käkichꞌayo, xubꞌij ri tat Pablo che ri ki nimal soldados ri 
takꞌal chilaꞌ che kilik: ¿A yaꞌtal chech alaq kächꞌay alaq jun achi ri jun 
kukꞌ ri winaq aj Roma z we ta mat qꞌatom tzij puwiꞌ nabꞌe? —xcha che.

26 Aretaq ri tataꞌ riꞌ xuta ri xubꞌij ri tat Pablo, xeꞌk, xubꞌij che ri tataꞌ ri 
kätaqan pa ki wiꞌ ri soldados: ¿Jas ta kꞌu lo ri tajin käbꞌan la che we achi 
riꞌ? Ri areꞌ are jun kukꞌ ri winaq aj Roma, —xcha che.

27 Ri tataꞌ ri kätaqan pa ki wiꞌ ri soldados xeꞌ rukꞌ ri tat Pablo, xutaꞌ che, 
xubꞌij: ¿A qas tzij chi at jun kukꞌ ri winaq aj Roma? —xcha che.

Ri tat Pablo xubꞌij: Jeꞌ, qas tzij, —xcha che.
28 Ri nim taqanel xubꞌij che ri tat Pablo: Ri in xintoj nimalaj puaq rech 

kinok che jun chke ri winaq aj Roma, —xcha che.

Ri tat Pablo xchꞌawik, xubꞌij: Ri in, in jun chke rumal chi jeꞌ nu bꞌanik 
waꞌ xil nu wäch, —xcha che.

29 Chanim ri soldados ri xa jubꞌiqꞌ man xkichꞌay ri tat Pablo xebꞌel rukꞌ, 
xkiya kanoq. Are kꞌu ri nim tataꞌ ri kätaqan pa ki wiꞌ ri soldados, aretaq 
xretamaj chi ri tat Pablo are jun kukꞌ ri winaq aj Roma, sibꞌalaj xuxej ribꞌ 
chi xtaqan chuyutik rech kächꞌayik.

Ri tat Pablo käyiꞌ chkiwäch ri ki nimaqil ri winaq aj Israel
30 Ri tataꞌ ri kätaqan pa ki wiꞌ ri soldados xraj xretamaj jas ri qas u 

mak ri tat Pablo ri tajin käkibꞌij ri winaq aj Israel chrij. Xaq je riꞌ chukabꞌ 
qꞌij xresaj ri ximibꞌal re chꞌichꞌ che ri tat Pablo, te kꞌu riꞌ xtaqan che ki 
mulixik ri ki nimaqil ri sacerdotes aj Israel, xuqujeꞌ konojel ri ki nimaqil 
ri winaq. Xresaj kꞌu loq ri tat Pablo, xutakꞌabꞌa chkiwäch.

23  1 Ri tat Pablo ko xkaꞌy chke ri ki nimaqil ri winaq, xubꞌij: 
Qachalal, ri in kinnaꞌ pa ri wanimaꞌ chi man kꞌo tä etzelal nu 

bꞌanom pa ri nu kꞌaslemal cho ri Dios petinaq loq, —xcha chke.
2 Are kꞌu ri tat Ananías, ri ki nimal sacerdotes, xuya taqanik chke ri 

winaq ri e kꞌo chuxkut ri tat Pablo chi käkichꞌay pu chiꞌ rukꞌ ri ki qꞌabꞌ. 
3 Ri tat Pablo xchꞌawik, xubꞌij che ri tat Ananías: ¡Qas tzij are ri Dios 
kächꞌayow na la! ¡Ri lal xaq kiebꞌ wäch la! Ri lal tꞌuyul la chilaꞌ rech 
käqꞌat la tzij jeꞌ jas ri kubꞌij ri Pixabꞌ. ¿Jas lo waꞌ ri käbꞌan la, kätaqan kꞌu 
la che nu chꞌayik? ¿A mat käniman la che ri kubꞌij ri Pixabꞌ? —xcha che.

4 Ri achijabꞌ ri e kꞌo chunaqaj ri tat Pablo xkibꞌij che: ¿A jeꞌ kabꞌano 
chuchꞌabꞌexik ri ki nimal sacerdotes rech ri Dios? —xecha che.

5 Ri tat Pablo xubꞌij: Qachalal, man wetam taj chi are ri ki nimal 
sacerdotes. Kubꞌij kꞌu pa ru Loqꞌ Pixabꞌ ri Dios ri Tzꞌibꞌtalik: “Mabꞌij ri 
man utz taj chrij ri jun ri kätaqan puwiꞌ ra tinimit,” —kächaꞌ, —xcha 
chke.

6 Ri tat Pablo xrilo chi jujun chke ri ki nimaqil ri winaq ri e kꞌolik, e 
areꞌ jun kukꞌ ri tataꞌibꞌ saduceos, ri nikꞌiaj chik e areꞌ jun kukꞌ ri tataꞌibꞌ 
fariseos. Rumal riꞌ ko xchꞌawik, xubꞌij chkiwäch ri ki nimaqil ri winaq: 
Qachalal, ri in, in fariseo, in u kꞌojol jun fariseo. Tajin kꞌu käqꞌat tzij pa 
nu wiꞌ rumal chi kinkojo chi kekꞌastaj na ri käminaqibꞌ, kuꞌl kꞌu nu kꞌux 
chrij waꞌ, —xcha chke.

7 Aretaq xbꞌitaj waꞌ we tzij riꞌ rumal ri tat Pablo, ri tataꞌibꞌ fariseos, 
ri tataꞌibꞌ saduceos xkichap u chomalaxik kibꞌ, xechꞌojinik. Je riꞌ chi ri 
winaq ri ki mulim kibꞌ xubꞌan kiebꞌ ki chomanik, xkitasala kibꞌ. 8 Jeꞌ 
xkaꞌn waꞌ rumal chi ri tataꞌibꞌ saduceos man käkikoj taj chi kekꞌastaj na 
ri käminaqibꞌ, man käkikoj taj chi e kꞌo ángeles, chi e kꞌo espíritus. Je 
waꞌ ri ki tijonik ri e areꞌ. Are kꞌu ri tataꞌibꞌ fariseos käkikojo chi kekꞌastaj 
na ri käminaqibꞌ, xuqujeꞌ chi e kꞌo ángeles, chi e kꞌo espíritus. Je riꞌ ri 
ki tijonik ri e areꞌ. 9 Konojel kꞌut, ko na xkiraq ki chiꞌ. Xewalij kꞌu jujun 

chke ri tijonelabꞌ re ri Pixabꞌ ri e jun kukꞌ ri tataꞌibꞌ fariseos, xkibꞌij: We 
achi riꞌ man kꞌo tä jun mak u bꞌanom. We ne jun espíritu, we ne jun ángel 
xuchꞌabꞌej, mäqaqꞌatej ne u wäch ri kubꞌan ri Dios, —xechaꞌ.

10 Sibꞌalaj kꞌu nim ri chꞌoj chkixol ri tataꞌibꞌ. Rumal riꞌ ri tataꞌ ri ki 
nimal soldados aj Roma xuxej ribꞌ we ne käbꞌan chꞌäqataq che ri tat Pablo 
kumal ri e areꞌ. Xa je riꞌ xtaqan chke ru soldados chi kebꞌeꞌk, käkesaj bꞌi 
ri tat Pablo chkixol rech käkikꞌam bꞌi jumul chik pa ri ja ri e jeqel wi ri 
soldados.

11 Chukabꞌ aqꞌabꞌ xukꞌut ribꞌ ri Qajaw Jesús chuwäch ri tat Pablo, xubꞌij 
che: ¡Pablo, chachajij animaꞌ! Rumal ri a bꞌanom, rumal chi a qꞌalajisam 
waral pa ri tinimit Jerusalén jachin ri in, jas kꞌu ri nu bꞌanom, xuqujeꞌ are 
jeꞌ rajwaxik kabꞌan na che nu qꞌalajisaxik pa ri tinimit Roma, —xcha che.

Ri winaq käkichomaj jas käkaꞌn chukämisaxik ri tat Pablo
12 Chukabꞌ qꞌij chi kꞌut jujun chke ri winaq aj Israel xjunamataj ki tzij 

chi käkikämisaj ri tat Pablo. Xkaꞌn juramento chi käpe na kꞌäx pa ki wiꞌ 
we man käkaꞌno jas ri xkichomaj, chi man kꞌo tä jas käkitij na we ta 
mat nabꞌe käkikämisaj ri tat Pablo. 13 E kꞌo na más chkiwäch kawinaq 
achijabꞌ ri xkaꞌn waꞌ we juramento riꞌ. 14 Xebꞌeꞌ kꞌu waꞌ kukꞌ ri ki nimaqil 
ri sacerdotes xuqujeꞌ kukꞌ ri nikꞌiaj tataꞌibꞌ chik, ri ki nimaqil ri winaq 
aj Israel, xkibꞌij kꞌu chke: Ri uj xqaꞌn juramento chi käpe na kꞌäx pa qa 
wiꞌ we man käqaꞌno jas ri xqachomaj, chi man kꞌo tä jas käqatij na we ta 
mat nabꞌe käqakämisaj na ri tat Pablo. 15 Ri alaq kꞌut, xuqujeꞌ ri nikꞌiaj ki 
nimaqil ri winaq, bꞌij alaq che ri tataꞌ ri kätaqan pa ki wiꞌ ri soldados chi 
kukꞌam loq ri tat Pablo chuwäch alaq chuweq, bꞌij alaq chi xa käkꞌot alaq 
u chiꞌ che retamaxik jas ri qas xubꞌano. Are kꞌu ri uj, kꞌä mäjoq käpe ri 
areꞌ, kujkꞌoji na apan chuyuxlexik rech käqakämisaj, —xecha chke.

16 Are kꞌu jun ala, ri ral ri ranabꞌ ri tat Pablo, xuta waꞌ, jas ri xkichomaj 
u bꞌanik, xeꞌ kꞌu ri areꞌ pa ri ja ri e jeqel wi ri soldados, xubꞌij waꞌ che ri 
tat Pablo. 17 Xa je riꞌ ri tat Pablo xusikꞌij jun chke ri tataꞌibꞌ ri ki nimal ri 
soldados, xubꞌij che: Kꞌama la bꞌi we ala riꞌ chuwäch ri tataꞌ ri kätaqan pa 
ki wiꞌ konojel ri soldados, kꞌo kꞌu ri kraj kubꞌij che, —xcha che.

18 Ri ki nimal ri soldados xukꞌam bꞌi ri ala chuwäch ri tataꞌ ri kätaqan 
pa ki wiꞌ ri soldados, xubꞌij che: Ri tat Pablo ri ajpacheꞌ xinusikꞌij, te kꞌu 
riꞌ xutaꞌ toqꞌobꞌ chwe chi kinkꞌam loq we ala riꞌ chuwäch la, kꞌo kꞌu ri kraj 
kubꞌij che la, —xcha che.

19 Ri tataꞌ, ri nim taqanel, xukꞌam bꞌi ri ala pu tukiel wi, xutaꞌ kꞌu che: 
¿Jas ri kawaj kabꞌij chwe? —xcha che.

20 Te riꞌ ri ala xubꞌij che: Ri ki nimaqil ri winaq aj Israel xjunamataj ki 
tzij chi käkibꞌij che la chi käkꞌam la bꞌi ri tat Pablo chkiwäch ri ki nimaqil 
ri winaq chuweq, käkibꞌij kꞌu na chi xa käkikꞌot u chiꞌ che retamaxik jas ri 
qas xubꞌano. 21 Mäkoj bꞌaꞌ la ri käkibꞌij, rumal chi e kꞌo na más chkiwäch 

kawinaq achijabꞌ ri e yuxleninaq ri tat Pablo. Ri e areꞌ kaꞌnom juramento chi 
käpe na kꞌäx pa ki wiꞌ we ta mat käkaꞌno jas ri ki chomam, chi man kꞌo tä 
jas käkitijo we ta mat nabꞌe käkikämisaj na ri tat Pablo. Ri e areꞌ kꞌut chanim 
riꞌ e kꞌo chik, xaq keyeꞌm chi käya la chke jas ri käkibꞌij, —xcha che.

22 Ri tataꞌ kꞌut ri kätaqan pa ki wiꞌ ri soldados xubꞌij che ri ala chi kel 
bꞌik, xubꞌij kꞌu che chi kꞌo jun mubꞌij wi chi xubꞌij waꞌ che.

Ri tat Pablo kätaq bꞌi chuwäch ri tat Félix ri qꞌatal tzij
23 Te kꞌu riꞌ ri nim tataꞌ ri kätaqan pa ki wiꞌ ri soldados xeusikꞌij kiebꞌ 

chke ri tataꞌibꞌ ki nimaqil soldados, xuya kꞌu taqanik chke chi kekimulij 
kiebꞌ cientos soldados chkaqan, oxkꞌal lajuj chik ri kekiejenik, xuqujeꞌ 
kiebꞌ cientos ri kekikꞌam bꞌi ki lanzas. Rajwaxik kꞌut käkaꞌn u bꞌanik ri 
jastaq ke, xaq kekꞌoji na chilaꞌ pa ri u bꞌelej hora chaqꞌabꞌ, rech kebꞌel 
bꞌik, kebꞌeꞌ pa ri tinimit Cesarea. 24 Xuqujeꞌ xuya taqanik chi kekichaꞌ 
jujun kiej, käbꞌan u bꞌanik jun rech kꞌo kukiejej bꞌi ri tat Pablo, rech 
käkikꞌam bꞌik, man kꞌo tä jas jun kꞌäx kuriqo, xane utz u wäch kopan rukꞌ 
ri qꞌatal tzij ri tat Félix. 25 Te kꞌu riꞌ ri tataꞌ ri kätaqan pa ki wiꞌ konojel ri 
soldados xutzꞌibꞌaj bꞌi jun wuj, xuya bꞌi chke. Je waꞌ xubꞌij ri wuj:

26 “In waꞌ, ri in Claudio Lisias. Kintaq bꞌi rutzil wäch la, tat Félix, lal 
riꞌ ri nimalaj qꞌatal tzij. 27 We achi riꞌ xchap na kumal ri winaq aj Israel, 
xaq kꞌu jubꞌiqꞌ man xkikämisaj. Aretaq kꞌut xinwetamaj in chi are jun 
aj Roma, xeinsikꞌij ri nu soldados, xeintaq kꞌu che resaxik pa ki qꞌabꞌ ri 
winaq aj Israel. 28 Xwaj kꞌut xinwetamaj jas ri mak xubꞌano, ri käkibꞌij 
chrij. Rumal riꞌ xinkꞌam bꞌi chkiwäch ri ki nimaqil ri winaq aj Israel. 
29 Xinwetamaj kꞌut chi ru mak are waꞌ chi man kubꞌan taj jas ri kubꞌij ri ki 
pixabꞌ ri e areꞌ. Man yaꞌtal tä kꞌut chi käkämisaxik, man yaꞌtal taj chi kok 
pa cheꞌ rumal waꞌ. 30 Xinta kꞌut chi xjunamataj ki tzij ri winaq aj Israel, ki 
chomam chi kꞌut jas käkaꞌn chukämisaxik we achi riꞌ. Xa rumal riꞌ xintaq 
bꞌik ukꞌ la, xinbꞌij kꞌu bꞌi chke ri winaq ri käkibꞌij chrij chi kꞌo u mak, chi 
rajwaxik käkiqꞌalajisaj chuwäch la jas ri mak u bꞌanom ri käkibꞌij chrij. 
Xuwi bꞌaꞌ waꞌ ri xinbꞌij che la. ¡Chꞌabꞌej chi la!” —xcha bꞌi pa ri wuj.

31 Ri soldados xkinimaj ri taqanik ri xyiꞌ chke, xkikꞌam kꞌu bꞌi ri tat 
Pablo, xebꞌeꞌ chaqꞌabꞌ pa ri tinimit Antípatris. 32 Chukabꞌ qꞌij chik ri 
soldados ri e bꞌenaq chkaqan xetzelej loq jawijeꞌ kꞌo wi ri ja ri e jeqel wi. 
Are kꞌu ri soldados ri e bꞌenaq chrij kiej xkitaqej ri ki bꞌe rukꞌ ri tat Pablo. 
33 Aretaq kꞌut xeopan pa ri tinimit Cesarea, xkiya ri wuj che ri nim qꞌatal 
tzij, xuqujeꞌ xkiya ri tat Pablo chuwäch, xkijach kꞌu pu qꞌabꞌ. 34 Ri qꞌatal 
tzij xusikꞌij ri wuj, te kꞌu riꞌ xutaꞌ che ri tat Pablo jawijeꞌ kel wi ri areꞌ. 
Aretaq xretamaj chi are aj Cilicia, 35 xubꞌij che: Kinta na ri tzij la aretaq 
kepe ri winaq ri käkibꞌij ri mak chij la, —xcha che.

Xeutaq kꞌu soldados chuchajixik ri tat Pablo pa ri nim ja ri sibꞌalaj 
jeꞌlik, rachoch ri tat Herodes.

a 24:14 “Kꞌamal qa Bꞌe”: Ri mero tzij pa griego are “ri Bꞌe”. 

Ri tat Pablo kutoꞌ ribꞌ chuwäch ri tat Félix, ri nim qꞌatal 
tzij, rumal ri käkibꞌij ri winaq aj Israel chrij

24  1 Xkeꞌ jobꞌ qꞌij ri tat Pablo kꞌo pa ri tinimit Cesarea aretaq xopan 
ri tat Ananías ri ki nimal sacerdotes, e rachiꞌl jujun chke ri nimaq 

taq tataꞌibꞌ aj Israel, xuqujeꞌ jun kojol tzij ri xuqujeꞌ kächꞌaw pa ki wiꞌ ri 
winaq. Ri tataꞌ riꞌ, Tértulo u bꞌiꞌ. Xebꞌok kꞌu bꞌi chuwäch ri nim qꞌatal tzij 
chubꞌixik ri mak chrij ri tat Pablo. 2 Aretaq xkꞌam loq ri tat Pablo, ri tat 
Tértulo xuchap u bꞌixik tzij chrij chuwäch ri nim qꞌatal tzij, je kꞌu riꞌ xubꞌij 
che ri tat Félix: ¡Chäjin la, tat Félix, lal qa nan, lal qa tat! Sibꞌalaj maltiox 
che la chi rumal ech la kꞌo nimalaj utzil pa we qa tinimit, man kꞌo tä kꞌu je 
waꞌ je riꞌ. Rumal kꞌu ri nimalaj noꞌj la, sibꞌalaj utz bꞌanom la chuqꞌatik tzij 
puwiꞌ ronojel. 3 Ronojel ri bꞌanom la käqil pa taq konojel ri tinimit, sibꞌalaj 
käqamaltioxij waꞌ che la, tat Félix. 4 Man käqaj tä kꞌut käqaya nimalaj latzꞌ 
che la. Xuwi käqaj käqabꞌochiꞌj la rech käbꞌan la toqꞌobꞌ, kujtatabꞌej na la 
jun rat. 5 We achi riꞌ, xqetamaj chi jawijeꞌ chiꞌ ri kopan wi, xaq kꞌäx kubꞌan 
chkixol ri winaq, jeꞌ jas jun nimalaj yabꞌil. Pa ronojel ruwächulew kuyak 
chꞌoj chkixol ri winaq aj Israel, je riꞌ chi xaq käkitasala kibꞌ. Ri areꞌ kꞌut 
are jun kꞌamal ki bꞌe ri juleꞌ winaq ri ki taqem ru tijonik ri Jesús aj Nazaret 
ri käbꞌix Nazarenos chke. 6 Xuqujeꞌ xubꞌan ri äwas u bꞌanik pa ri nimalaj 
rachoch Dios. Ri uj kꞌut xqachapo. Are ta xqaj xqaqꞌat tzij puwiꞌ, jas ri kubꞌij 
ri qa pixabꞌ. 7 Are kꞌu ri tataꞌ, Lisias u bꞌiꞌ, ri kätaqan pa ki wiꞌ ri soldados, 
xunim ribꞌ ri areꞌ. Rukꞌ nimalaj chuqꞌabꞌ xresaj ri tat Pablo pa qa qꞌabꞌ. 
8 Xubꞌij kꞌut chi ri winaq ri käkibꞌij chrij ri tat Pablo chi kꞌo u mak, rajwaxik 
keopan ukꞌ la. Ri lal kꞌut kuyaꞌ käkꞌot la u chiꞌ, kätaꞌ la che, rech ketamaj la 
chi qas tzij waꞌ ronojel ri tajin käqabꞌij chrij, —xcha che ri tat Félix.

9 Xuqujeꞌ ri winaq aj Israel ri e kꞌo rukꞌ ri tat Tértulo xkibꞌij chi ronojel 
waꞌ are qas tzij. 10 Ri nim qꞌatal tzij xukꞌut rukꞌ ru qꞌabꞌ chi kuyaꞌ kächꞌaw 
ri tat Pablo. Ri areꞌ kꞌut xubꞌij: Wetam chi kꞌia junabꞌ chik kꞌo la che qꞌatal 
tzij pa ki wiꞌ we winaq riꞌ, rumal riꞌ käkikot wanimaꞌ kinbꞌij kiebꞌ oxibꞌ tzij 
chuwäch la chutoꞌik wibꞌ. 11 Käkowin kꞌu la ketamaj la chi kꞌä teꞌ kabꞌlajuj 
qꞌij waꞌ in opaninaq pa ri tinimit Jerusalén chuqꞌijilaxik ri Dios. 12 Man kꞌo 
tä kꞌu chꞌoj nu bꞌanom, man tajin tä kinchomala tzij rukꞌ jachin jun aretaq 
xinkiriq pa ri nimalaj rachoch Dios. Man tajin tä kinsach ki kꞌux ri winaq 
pa taq ri rachoch Dios ri käkimulij wi kibꞌ ri winaq aj Israel, o jawijeꞌ chiꞌ 
ri xinkiriq wi pa ri tinimit. 13 Waꞌ we winaq riꞌ man kekowin taj käkikꞌut 
chuwäch la chi qas tzij ri tajin käkibꞌij chwij. 14 Kinqꞌalajisaj kꞌu chuwäch 
la, chi ri in are tajin kinpatänij ri ki Dios ri qa nan qa tat ojer. Jeꞌ tajin 
kinbꞌano jas ri kubꞌij ru tzij ri Jesús ri qas Kꞌamal qa Bꞌe, a ri käkibꞌij ri 
winaq aj Israel chi areꞌ juleꞌ tijonik waꞌ ri man qas tzij taj. Kinkoj in xuqujeꞌ 

ronojel ri tzꞌibꞌtal pa taq ri wuj re ru Pixabꞌ ri Moisés, xuqujeꞌ ri tzꞌibꞌtal 
pa taq ri ki wuj ri qꞌalajisal taq re ru Loqꞌ Pixabꞌ ri Dios. 15 Jas ri e areꞌ, jeꞌ 
kꞌu ri in. Kuꞌl nu kꞌux chrij ri Dios chi kekꞌastaj na konojel ri käminaqibꞌ 
ri kaꞌnom utzil pa ri ki kꞌaslemal, xuqujeꞌ ri kaꞌnom etzelal. 16 Rumal riꞌ 
amaqꞌel ronojel qꞌij kinkoj nu chuqꞌabꞌ rech man kꞌo tä etzelal kinnaꞌ pa ri 
wanimaꞌ chuwäch ri Dios, o chkiwäch ri winaq, —kächa ri tat Pablo.

17 Okꞌowinaq chi kiebꞌ oxibꞌ junabꞌ ri in bꞌininaq pa taq nikꞌiaj tinimit chik, 
te kꞌu riꞌ xintzelej loq jumul chik pa ri nu tinimit, xineꞌ pa Jerusalén chuyaꞌik 
ri puaq, tobꞌanik chke ri mebꞌaꞌibꞌ chilaꞌ, xuqujeꞌ chuyaꞌik sipanik cho ri Dios. 
18 Tajin kꞌu kinya ri nu sipanik pa ri nimalaj rachoch Dios, wesam chi ri äwas 
chwij, aretaq xinkiriq jujun winaq aj Israel ri kepe pa Asia. Xa kiebꞌ oxibꞌ 
ri winaq kꞌolik, man kꞌo tä kꞌu kꞌäx tajin kinbꞌan kukꞌ. 19 Ri winaq ri kepe 
pa Asia, ri xinkiriq pa ri nimalaj rachoch Dios, e are waꞌ ri rajwaxik kepe 
chuwäch la, käkibꞌij kꞌut jas u wäch ri mak nu bꞌanom, we qas tzij kꞌo kꞌäx pa 
ki kꞌux chwij. 20 We man je riꞌ, chkibꞌij bꞌaꞌ ri winaq ri e kꞌo waral chanim, we 
kꞌo jas jun mak xkiriq chwij aretaq xinok chkiwäch ri ki nimaqil ri winaq aj 
Israel. 21 We kꞌu ne are nu mak ri tajin käkibꞌij chi aretaq in kꞌo chkixol, ko 
xinchꞌawik, xinbꞌij: “Kämik tajin käqꞌat alaq tzij pa nu wiꞌ rumal chi kinkojo 
chi kekꞌastaj na ri käminaqibꞌ,” —xinchaꞌ, —xcha ri tat Pablo che ri tat Félix.

22 Ri tat Félix, aretaq xuta ri xubꞌij ri tat Pablo, qas kꞌo retam chik 
chkij ri winaq ri ki taqem ru tijonik ri Jesús ri qas Kꞌamal ki Bꞌe. Xuya 
na kan ru chomaxik waꞌ pa jun qꞌij chik, xubꞌij kꞌu chke ri winaq: Aretaq 
käpe ri tat Lisias, ri tataꞌ ri kätaqan pa ki wiꞌ ri soldados, te kꞌu riꞌ qas 
kinwetamaj na jas u bꞌanik ronojel waꞌ, —xcha chke.

23 Xtaqan kꞌu ri tat Félix che ri ki nimal soldados, chajil re ri tat Pablo 
chi kutaqej u chajixik. Xuqujeꞌ xubꞌij che chi kuya che ri tat Pablo chi 
kuyaꞌ keopan ri e utz rukꞌ chuchꞌabꞌexik, xuqujeꞌ chuyaꞌik ri rajwaxik che, 
man keuqꞌatej tä ri e areꞌ.

24 Okꞌowinaq chi kiebꞌ oxibꞌ qꞌij, xopan chi jumul ri tat Félix rachiꞌl ri 
nan Drusila ri rixoqil. Ri areꞌ are jun aj Israel. Xtaqan kꞌu chusikꞌixik ri 
tat Pablo rech kätzijon kukꞌ chrij ri kojonik che ri Jesucristo. 25 Aretaq 
kꞌut ri tat Pablo xuchap u tzijoxik chi rajwaxik kubꞌan jikom jun che ru 
kꞌaslemal, man kubꞌan tä jun xaq jas ri kraj ri areꞌ, xuqujeꞌ xutzijoj chi 
ri Dios kuqꞌat na tzij pa ki wiꞌ ri winaq pa ri kꞌisbꞌal qꞌij, xuxej ribꞌ ri tat 
Félix, xubꞌij kꞌu che ri tat Pablo: Xaq jeꞌ na laꞌ, kuyaꞌ kateꞌk. Aretaq kꞌut 
käbꞌantaj ri jastaq we, kintaqan chi na jumul che a sikꞌixik, —xcha che.

26 Are kꞌu kraj ri tat Félix chi ri tat Pablo kuya puaq che rech kutzoqopij 
bꞌik. Rumal riꞌ amaqꞌel kätaqan chusikꞌixik rech kätzijon rukꞌ. 27 E 
okꞌowinaq chi kꞌu kiebꞌ junabꞌ, xaq je riꞌ ri xkaꞌno. Te kꞌu riꞌ xkꞌextaj ri tat 
Félix che nim qꞌatal tzij. Are xkanaj kan ri tat Porcio Festo chukꞌexel. Are 
kꞌu ri tat Félix, are kraj kubꞌan kanoq jachike ri käqaj chkiwäch ri winaq 
aj Israel. Rumal riꞌ xuya na kan ri tat Pablo pa cheꞌ.

HECHOS 24

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



318

Ri tat Pablo kok chuwäch ri tat Festo ri nim qꞌatal tzij ri teꞌ xokik

25  1 Xkeꞌ oxibꞌ qꞌij ri okinaq ri tat Festo che nim qꞌatal tzij. Te kꞌu 
riꞌ xel bꞌik pa ri tinimit Cesarea, xeꞌ kꞌu pa Jerusalén. 2 Chilaꞌ 

kꞌut ri ki nimaqil sacerdotes xuqujeꞌ ri winaq aj Israel ri más nimaq na 
ki bꞌanik xebꞌok chuwäch ri tat Festo chubꞌixik jas u wäch mak ri xubꞌan 
ri tat Pablo, jas ri tajin käkibꞌij chrij. 3 Xkibꞌochiꞌj ri tat Festo, xkitaꞌ kꞌu 
toqꞌobꞌ che chi kätaqan chukꞌamik loq ri tat Pablo pa ri tinimit Jerusalén. 
Ri winaq aj Israel xjunamataj ki tzij, xkichomaj chi käkikämisaj na ri tat 
Pablo pa ri bꞌe. 4 Xpe kꞌu ri tat Festo, xubꞌij chke chi ri tat Pablo kꞌo pa 
cheꞌ jelaꞌ pa ri tinimit Cesarea. Xubꞌij kꞌu chke chi kätzelej na ri areꞌ jelaꞌ 
pa kiebꞌ oxibꞌ qꞌij. 5 Xuqujeꞌ xubꞌij chke: Jachin taq ri kꞌo chxol alaq, ri kꞌo 
taqanik pa ki qꞌabꞌ, rajwaxik kebꞌeꞌ wukꞌ pa Cesarea. We kꞌu kꞌo u mak ri 
achi riꞌ, kuyaꞌ käbꞌij alaq waꞌ chwe jelaꞌ, —xcha ri tat Festo chke.

6 Xa kꞌu wajxaqibꞌ qꞌij, we kꞌu ne lajuj qꞌij, xkꞌoji ri tat Festo pa ri tinimit 
Jerusalén, te kꞌu riꞌ xtzelej pa ri tinimit Cesarea. Chukabꞌ qꞌij xtꞌuyi pa 
ru tꞌuyulibꞌal pa ri qꞌatbꞌal tzij, te kꞌu riꞌ xtaqan chusikꞌixik ri tat Pablo. 
7 Aretaq xopan ri tat Pablo chuwäch ri tat Festo, xepe ri winaq aj Israel 
ri e petinaq pa Jerusalén, xkimulij kibꞌ chrij ri areꞌ. Kꞌia u wäch kꞌäx ri 
xkibꞌij chi u bꞌanom, man xekowin tä kꞌut xkikꞌutu chi qas tzij ri xkibꞌij 
chrij. 8 Are kꞌu ri tat Pablo xubꞌij we tzij riꞌ chutoꞌik ribꞌ: Ri in man kꞌo tä 
jubꞌiqꞌ mak nu bꞌanom. Man in makuninaq tä chrij ri ki pixabꞌ ri winaq 
aj Israel, chrij ta ne ri nimalaj rachoch Dios, o chrij ri César ri nimalaj 
taqanel puwiꞌ ri Roma, —xcha che ri tat Festo.

9 Are kꞌu ri tat Festo, are kraj kubꞌano jachike ri käqaj chkiwäch ri 
winaq aj Israel, xa rumal riꞌ xutaꞌ che ri tat Pablo, xubꞌij: ¿A kawaj kateꞌ 
pa ri tinimit Jerusalén rech chilaꞌ kinqꞌat wi tzij pa wiꞌ? —xcha che.

10 Xchꞌaw kꞌu ri tat Pablo, xubꞌij che: Chuwäch ru qꞌatbꞌal tzij ri César, 
ri nimalaj taqanel puwiꞌ ri Roma, in kꞌo wi. Are waral rajwaxik käqꞌat wi 
tzij pa nu wiꞌ. Qas etam kꞌu la chi man kꞌo tä jun kꞌäx nu bꞌanom chkij 
ri winaq aj Israel. 11 We kꞌu ne nu bꞌanom jun kꞌäx, we ne nu bꞌanom jun 
mak ri taqal wi chi kinkämisaxik, man kinwesaj tä wibꞌ chupam, kuyaꞌ 
kinkämisaxik. We kꞌu man kꞌo jas ri nu bꞌanom ri käkibꞌij chwij, man 
kꞌo tä jun yaꞌtal che chi kinujach pa ki qꞌabꞌ. Kintaꞌ bꞌaꞌ chi ri César, ri 
nimalaj taqanel, chi ri areꞌ käqꞌatow tzij pa nu wiꞌ, —xcha ri tat Pablo.

12 Xtzijon kꞌu ri tat Festo kukꞌ ri yaꞌl taq u noꞌj ri ketobꞌan rukꞌ, xubꞌij 
che ri tat Pablo: Xabꞌij chi are ri César, ri nimalaj taqanel puwiꞌ ri Roma, 
käqꞌatow na tzij pa wiꞌ. Kateꞌ bꞌaꞌ na rukꞌ ri nimalaj taqanel riꞌ, —xcha che.

Ri tat Pablo kok chuwäch ri nim taqanel Agripa
13 Okꞌowinaq chi kiebꞌ oxibꞌ qꞌij, ri nim taqanel Agripa rachiꞌl ri nan 

Berenice xebꞌeꞌ pa ri tinimit Cesarea chuchꞌabꞌexik ri tat Festo. 14 Kꞌia 

qꞌij xekꞌoji na chilaꞌ, are kꞌu ri tat Festo xubꞌij che ri tat Agripa jas ri 
xbꞌan che ri tat Pablo. Je waꞌ xubꞌij che: Kꞌo jun achi waral ri yoꞌm kan 
pa cheꞌ rumal ri tat Félix aretaq xel bꞌik. 15 Aretaq xinkꞌoji pa ri tinimit 
Jerusalén, xepe ri ki nimaqil sacerdotes, xuqujeꞌ ri ki nimaqil ri winaq aj 
Israel, xkibꞌij chi kꞌo mak u bꞌanom we achi riꞌ. Xkibꞌij chwe chi kinqꞌat 
na tzij puwiꞌ chi käkꞌäjisax u wäch we achi riꞌ. 16 Xinbꞌij kꞌu chke ri e areꞌ 
chi ri qꞌatbꞌal tzij re Roma, man u yoꞌm tä taqanik chi käkämisax jun 
winaq we man nabꞌe kopan na chkiwäch ri käkibꞌij chrij chi kꞌo u mak 
rech kutoꞌ ribꞌ chuwäch ri käbꞌix chrij. 17 Rumal riꞌ aretaq xepe ri e areꞌ 
junam wukꞌ waral, man xinbꞌeytaj taj, xane chanim chukabꞌ qꞌij xintꞌuyi 
pa ri tꞌuyulibꞌal pa ri qꞌatbꞌal tzij, te kꞌu riꞌ xintaqan chusikꞌixik ri achi 
riꞌ. 18 Aretaq kꞌut xepe ri winaq ri käkibꞌij chi kꞌo u mak xubꞌano, man 
kꞌo tä jun etzelal ri xkibꞌij chrij junam rukꞌ ri tajin kinchomaj in. 19 Xane 
xaq xuwi xkibꞌij chi ri tat Pablo man kubꞌan tä ronojel ri e naqꞌatal wi ri 
winaq aj Israel, ri e kojoninaq wi che, xuqujeꞌ xkibꞌij chi kutzijoj ru bꞌanik 
jun achi, Jesús u bꞌiꞌ, ri xkämik, kubꞌij kꞌu ri areꞌ chi kꞌasal chik. 20 Man 
kinriq tä kꞌu in jas kinbꞌano, rumal kꞌu riꞌ xintaꞌ che ri tat Pablo we kraj 
keꞌ ri areꞌ pa ri tinimit Jerusalén, rech chilaꞌ käqꞌat wi tzij puwiꞌ. 21 Are 
kꞌu ri areꞌ xubꞌij chi rajwaxik käqꞌat tzij puwiꞌ rumal ri tat Augusto César, 
ri nimalaj taqanel puwiꞌ ri Roma. Rumal riꞌ xintaqan chuchajixik na pa 
cheꞌ kꞌä kintaq na bꞌi rukꞌ ri nimalaj taqanel, —xchaꞌ.

22 Xubꞌij kꞌu ri tat Agripa che ri tat Festo: Ri in xuqujeꞌ kwaj kinta ru 
tzij ri achi riꞌ, —xchaꞌ.

Ri tat Festo xubꞌij che: Chuweq käta na la jas ri kubꞌij we achi riꞌ, —
xcha che ri nim taqanel Agripa.

23 Chukabꞌ qꞌij, aretaq xeopan ri tat Agripa rachiꞌl ri nan Berenice, sibꞌalaj 
nimaq kaꞌnom che kibꞌ, rukꞌ nimal xebꞌok bꞌi pa ri nimalaj ja ri käkimulij 
wi kibꞌ ri winaq, kachiꞌl ri tataꞌibꞌ ri ketaqan pa ki wiꞌ ri soldados, xuqujeꞌ 
kachiꞌl ri tataꞌibꞌ ri nimaq ki bꞌanik pa ri tinimit. Xtaqan kꞌu ri tat Festo ri 
nim qꞌatal tzij chusikꞌixik loq ri tat Pablo. 24 Te kꞌu riꞌ xubꞌij ri tat Festo: Nim 
taqanel Agripa, xuqujeꞌ alaq onojel alaq ri e kꞌo qukꞌ waral, kꞌo we achi 
riꞌ chuwäch alaq, chrij kꞌu waꞌ ri xkiraq wi ki chiꞌ kꞌia ri winaq aj Israel 
pa Jerusalén, xuqujeꞌ waral pa Cesarea. Käkibꞌij chi kꞌo mak u bꞌanom we 
achi riꞌ, chi rumal kꞌu riꞌ rajwaxik käkämisaxik, —kecha riꞌ. 25 Ri in kꞌut 
kinwilo chi man kꞌo tä jun mak u bꞌanom ri taqal ta wi käkämisaxik. Ri 
areꞌ kꞌut u bꞌim chi rajwaxik käqꞌat tzij puwiꞌ rumal ri tat Augusto César, 
ri nimalaj taqanel puwiꞌ ri Roma. Rumal riꞌ nu chomam chi kintaq na bꞌi 
rukꞌ areꞌ. 26 Man kꞌo tä kꞌu jas ri kinkowinik kintzꞌibꞌaj bꞌi che ri nimalaj 
taqanel ri kätaqan pa nu wiꞌ. Rumal riꞌ xinkꞌam loq ri achi chuwäch alaq, 
más na chuwäch la, nim taqanel Agripa, rech käkꞌot na u chiꞌ. Je riꞌ kꞌo 
ri kinkowinik kintzꞌibꞌaj bꞌik. 27 Kinchomaj kꞌut chi xaq loqꞌ kintaq bꞌi jun 
ajpacheꞌ we man kinbꞌij bꞌik jas ri mak u bꞌanom, —xcha chke.

Ri tat Pablo kutoꞌ ribꞌ chuwäch ri tat Agripa ri nim taqanel

26  1 Ri tat Agripa xubꞌij che ri tat Pablo: Kuyaꞌ katchꞌawik chutoꞌik 
awibꞌ, —xcha che.

Ri tat Pablo xuyak ru qꞌabꞌ, te kꞌu riꞌ xuchap chꞌawem, xubꞌij: 2 Nim 
taqanel Agripa, sibꞌalaj käkikot wanimaꞌ chi kuyaꞌ kinchꞌaw chuwäch la 
kämik chutoꞌik wibꞌ chuwäch ronojel ri käkibꞌij ri winaq aj Israel chwij. 
3 Wetam kꞌut chi qas etam la ronojel ri uj naqꞌatal wi, uj ri winaq aj Israel, 
xuqujeꞌ jachike taq ri tzij kujchꞌojin chrij. Rumal riꞌ kintaꞌ jun toqꞌobꞌ che 
la chi kächajij la paciencia wukꞌ che nu tatabꞌexik, —xcha ri tat Pablo che 
ri nim taqanel Agripa.

Ri tat Pablo kutzijoj ru kꞌaslemal nabꞌe aretaq mäjoq käkojonik
4 Xutaqej tzijonem ri tat Pablo, xubꞌij: Konojel ri winaq aj Israel ketam ri nu 

bꞌanom pa ri nu kꞌaslemal chkixol petinaq loq, rumal chi kukꞌ ri e areꞌ xil wi nu 
wäch. Pa ri nu tinimit kꞌut xinkꞌiyisax wi, xuqujeꞌ pa ri tinimit Jerusalén. 5 Ri 
e areꞌ xuqujeꞌ ketam waꞌ, kekowinik käkiqꞌalajisaj waꞌ we käkaj, chi ri in tzojer 
loq in jun kukꞌ ri winaq fariseos. E areꞌ kꞌu waꞌ ri winaq aj Israel ri sibꞌalaj 
käkikoj na ki chuqꞌabꞌ chubꞌanik ri kubꞌij ru Pixabꞌ ri Moisés. 6 Kämik kꞌut tajin 
käqꞌat tzij pa nu wiꞌ rumal chi kuꞌl nu kꞌux chrij ri xuchiꞌj kan ri Dios chke ri qa 
mam ojer, chi keukꞌastajisaj na ri käminaqibꞌ. 7 Are kꞌu waꞌ ri keyeꞌm ri winaq aj 
Israel ri e kꞌo che ri ki mam ojer ri kabꞌlajuj u kꞌojol ri tat Jacob, chi jeꞌ käbꞌantaj 
na. Rumal riꞌ keqꞌijilan che ri Dios. Chi paqꞌij chi chaqꞌabꞌ kepatänin che. Tat 
Agripa, are kꞌu rumal rech waꞌ chi kuꞌl nu kꞌux chi kekꞌastaj na ri käminaqibꞌ, 
xa kꞌu rumal riꞌ kꞌo ri käkibꞌij ri winaq aj Israel chwij kämik. 8 ¿A mat käkoj 
alaq chi ri Dios keukꞌastajisaj ri käminaqibꞌ? —kächa ri tat Pablo chke.

Ri tat Pablo kutzijoj jas xubꞌano chubꞌanik 
kꞌäx chke ri winaq kojonelabꞌ nabꞌe

9 Ri in, in xuqujeꞌ nabꞌe xinchomaj in chi rajwaxik kinbꞌan kꞌia u wäch 
kꞌäx chke ri winaq ri ki taqem ru tijonik ri Jesús aj Nazaret. 10 Je kꞌu riꞌ 
xinbꞌan in pa ri tinimit Jerusalén. E kꞌia chke ri kojonelabꞌ xeinkoj pa cheꞌ 
rumal ri taqanik ri xyiꞌ pa nu qꞌabꞌ kumal ri ki nimaqil sacerdotes chi jeꞌ 
kinbꞌan waꞌ. Aretaq kꞌut tajin kekämisax ri kojonelabꞌ, ri in sibꞌalaj utz 
xinwilo. 11 Kꞌia mul xinkꞌäjisaj ki wäch ri kojonelabꞌ pa taq ri rachoch Dios 
ri käkimulij wi kibꞌ ri winaq aj Israel. Je waꞌ xinbꞌano rech käkiya kan ri 
ki kojonik. Sibꞌalaj kꞌu xyaktaj woyowal chkij, jeꞌ ta ne chi xinchꞌujarik. 
Xineꞌk, xinbꞌan kꞌäx chke kꞌä pa taq ri nikꞌiaj tinimit chik, —kächaꞌ.

Ri Pablo kutzijoj jas xubꞌano aretaq xkojonik
12 Ri in bꞌenaq pa ri bꞌe, bꞌenam we chubꞌanik kꞌäx chke ri kojonelabꞌ pa ri 

tinimit Damasco. Ri in taqom bꞌik, xuqujeꞌ yoꞌm bꞌi taqanik pa nu qꞌabꞌ kumal 

ri ki nimaqil sacerdotes. 13 Nim taqanel Agripa, are qas pa ru nikꞌiaj qꞌij riꞌ, 
uj kꞌo pa ri bꞌe aretaq xaq teꞌtalik xinwil jun saqil ri xpe chikaj, ri sibꞌalaj 
käjuluw na chuwäch ri qꞌij, xtunun kꞌu chqij, ri in xuqujeꞌ konojel ri e bꞌenaq 
wukꞌ. 14 Ri uj qonojel kꞌut xujtzaq cho ri ulew, te kꞌu riꞌ xinta jun ri xchꞌaw loq 
chikaj ri xubꞌij chwe pa chꞌabꞌal hebreo: “Saulo, Saulo, ¿jas che tajin kabꞌan 
we nimalaj kꞌäx riꞌ chwe?” —kächaꞌ. “Ri at kꞌut tajin kariq kꞌäx, jas ri kubꞌan 
ri wakäx ri kukoj aqan che ri jun cheꞌ ri tꞌistꞌik u wiꞌ,” —xcha chwe. 15 Ri in 
kꞌut xinbꞌij: “¿Jachin ri lal, Tat?” —xincha che. Ri Areꞌ xubꞌij chwe: “In riꞌ ri 
Jesús ri tajin kabꞌan waꞌ we kꞌäx riꞌ chwe,” —kächa riꞌ. 16 “¡Chatwalij bꞌaꞌ! Nu 
kꞌutum kꞌu wibꞌ chawäch rech katok che patänil we, xuqujeꞌ rech katok che 
qꞌalajisal re ri awilom kämik chi are ri In, in awilom. Xuqujeꞌ kaqꞌalajisaj ri 
kinkꞌut na chawäch. 17 Katintoꞌ na pa ki qꞌabꞌ ri a winaqil, ri aj Israel, xuqujeꞌ 
pa ki qꞌabꞌ ri nikꞌiaj winaq chik ri katintaq wi bꞌi kämik. 18 Katintaq bꞌi kukꞌ 
rech kabꞌano chi ri e areꞌ qas kekaꞌyik, rech kebꞌel bꞌi pa ri qꞌequm re ri mak, 
keqꞌax na pa ri saqil rech ri qas tzij, xuqujeꞌ rech man käkitaqej tä kꞌolem pu 
qꞌabꞌ ri Satanás, xane keqꞌax na pu qꞌabꞌ ri Dios, kekojon kꞌu chwe In. Xaq 
je riꞌ käkiriq na ri sachbꞌal ki mak, xuqujeꞌ kekꞌoji na junam kukꞌ ri e rech ri 
Dios,” —xcha ri Jesús chwe, —kächa ri tat Pablo.

Ri tat Pablo kunimaj ri xkꞌut chuwäch rumal ri Dios
19 Tat Agripa, nim taqanel, rumal riꞌ ri in xinnimaj ri xukꞌut ri Dios 

chnuwäch, man xinbꞌan tä kꞌu negar. 20 Xane xinchap u tzijoxik ru Loqꞌ Pixabꞌ 
ri Dios nabꞌe pa ri tinimit Damasco, te kꞌu riꞌ pa ri tinimit Jerusalén, pa ronojel 
ri Judea, xuqujeꞌ chke ri nikꞌiaj winaq chik ri man e aj Israel taj. Xinqꞌalajisaj 
chkiwäch chi rajwaxik käkikꞌex kanimaꞌ, käkikꞌex ki chomanik, keniman 
kꞌu che ri Dios. Xuqujeꞌ xinbꞌij chke chi rajwaxik käkaꞌn ronojel u wäch utzil 
rech qꞌalaj chi kꞌextajinaq ri kanimaꞌ, kꞌextajinaq kꞌu ri ki chomanik. 21 Xa kꞌu 
rumal waꞌ ri winaq aj Israel xinkichapa loq pa ri nimalaj rachoch Dios, are ta 
xkaj xinkikämisaj. 22 Rumal kꞌu ru tobꞌanik ri Dios nu taqem u tzijoxik ru Loqꞌ 
Pixabꞌ ri Areꞌ kämik. Nu tzijom ru Loqꞌ Pixabꞌ ri Dios chke nimalaj konojel ri 
winaq, chke ri man nim tä keil wi, xuqujeꞌ chke ri nimaq ki bꞌanik. Man kꞌo tä 
jun tzij ri nu bꞌim ri mat jeꞌ jas ri ki bꞌim kan ri qꞌalajisal taq re ru Loqꞌ Pixabꞌ 
ri Dios, xuqujeꞌ jas ru bꞌim kan ri qa mam Moisés chi käbꞌantaj na. 23 Are 
jeꞌ chi ri Cristo kuriq kꞌäx, käkämisax kꞌu na. Te kꞌu riꞌ are ri Areꞌ ri nabꞌe 
chkiwäch konojel ri kekꞌastaj na chkixol ri käminaqibꞌ rech kutzijoj na chi saq 
ri qas tzij chrij ru tobꞌanik ri Dios chke ri qa winaqil, xuqujeꞌ chke ri nikꞌiaj 
winaq chik ri man e aj Israel taj, —xcha ri tat Pablo chke.

Ri tat Pablo kukoj u chuqꞌabꞌ che ri nim taqanel Agripa rech käkojonik
24 Ri tat Pablo tajin kubꞌij taq we tzij riꞌ chutoꞌik ribꞌ aretaq ri tat Festo 

ko xuraq u chiꞌ, xubꞌij: ¡Pablo, xaq at elinaq chꞌuj! Rumal ri ki sikꞌixik kꞌia 
taq wuj, katijoj kꞌu awibꞌ chkij, xatchꞌujarik, —xcha che.

25 Ri tat Pablo xchꞌawik, xubꞌij: Man in chꞌujarinaq taj jas ri kächomaj 
la, tat Festo. Ri tajin kinbꞌij are qas tzij. Rukꞌ utzalaj nu chomanik tajin 
kinbꞌij ronojel waꞌ. 26 Waral kꞌo wi we nim taqanel Agripa. Qas retam ri 
areꞌ ronojel waꞌ ri tajin kinbꞌij, rumal kꞌu riꞌ man kinxej tä wibꞌ kintzijon 
chuwäch ri areꞌ. Kinkojo chi ronojel waꞌ retam ri areꞌ, rumal chi ri tajin 
kinbꞌij man bꞌanom tä waꞌ chi kꞌuyal. 27 ¿A mat käkoj la, tat Agripa, lal 
riꞌ ri nim taqanel, ri xkibꞌij kan ri qꞌalajisal taq re ru Loqꞌ Pixabꞌ ri Dios? 
¡Qas wetam chi käkoj la! —xcha che.

28 Ri tat Agripa xubꞌij che ri tat Pablo: Xa jubꞌiqꞌ man katkowinik kabꞌan 
chanim chi ri in kinkojon na che ri Cristo, —xcha che.

29 Ri tat Pablo xubꞌij: We chanim, we naꞌtam, are ri nu rayinik chi man 
xuwi tä ri lal, xane xuqujeꞌ konojel ri tajin käkitatabꞌej ri nu tzij kämik, 
käkaꞌn ta kꞌu na jas ri nu bꞌanom in. Man kwaj tä kꞌut chi are kukꞌ we 
ximibꞌal re chꞌichꞌ riꞌ, —xcha chke.

30 Xuwi xbꞌitaj waꞌ we tzij riꞌ rumal ri tat Pablo, xwalij ri nim taqanel, 
xuqujeꞌ ri nim qꞌatal tzij rachiꞌl ri nan Berenice, xuqujeꞌ konojel ri e tꞌuyul 
chilaꞌ. 31 Xebꞌeꞌ chuchomaxik rij waꞌ pa ki tukiel wi. Xkitzijobꞌela kibꞌ, 
xkibꞌij: We achi riꞌ, man kꞌo tä jun mak u bꞌanom ri taqal wi käkämisaxik, 
o chi käkꞌoji ri areꞌ pa cheꞌ, —xechaꞌ.

32 Xpe ri tat Agripa, xubꞌij che ri tat Festo: We achi riꞌ, xqatzoqopij ta 
bꞌi waꞌ we ta mat xubꞌij chi käqꞌat tzij puwiꞌ rumal ri César, ri nimalaj 
taqanel puwiꞌ ri Roma, —xcha ri tat Agripa che ri tat Festo.

Ri tat Pablo kätaq bꞌi pa ri tinimit Roma

27  1 Aretaq xchomatajik chi kujtaq bꞌi pa Italia ri kꞌo wi ri nimalaj 
tinimit Roma, ri tat Pablo kukꞌ nikꞌiaj chik ajpacheꞌ xejach bꞌi 

pu qꞌabꞌ jun ki nimal ri soldados, ri kꞌo pa ki wiꞌ cien achijabꞌ. Julio u 
bꞌiꞌ ri tataꞌ riꞌ. We tataꞌ riꞌ are ri kätaqan pa ki wiꞌ ri soldados ri käbꞌix 
chke: “Rech ri Nimalaj Taqanel Augusto”, —kuchixik. 2 Xujok bꞌi pa jun 
barco pa Adramitio, jun tinimit ri kꞌo chiꞌ ri mar. We barco riꞌ bꞌenam re 
pa taq ri tinimit re Asia. Qachiꞌl kꞌu ri tat Aristarco ri kel pa ri tinimit 
Tesalónica, jun tinimit waꞌ re Macedonia. 3 Chukabꞌ qꞌij xujopan pa ri 
tinimit Sidón ri kꞌo chiꞌ ri mar. Ri tat Julio sibꞌalaj utz xubꞌan rukꞌ ri 
tat Pablo, xuya che chi keꞌ che ki chꞌabꞌexik ri e utz rukꞌ rech käyiꞌ ri 
kajwataj che. 4 Xujel chi bꞌi pa ri tinimit Sidón, xqataqej ri qa bꞌe puwiꞌ ri 
mar, xqaya kan ri Chipre pa ri qa mox, rumal chi ri kiäqiqꞌ xa chqawäch 
käpe wi. 5 Xujqꞌax pa ri mar chuwäch ri taqꞌaj re Cilicia, xuqujeꞌ re 
Panfilia, xujopan kꞌu pa Mira, jun tinimit waꞌ re Licia.

6 Ri tat Julio, ri ki nimal ri soldados, xuriq jun barco chilaꞌ aj 
Alejandría ri bꞌenam re pa Italia, xujrokisaj chupam rech käqataqej ri 
qa bꞌe. 7 Kꞌia qꞌij riꞌ xaq nojimal ri qa bꞌinem pa ri barco, xa rukꞌ taq 
kꞌäx xujopan chuwäch ri tinimit Gnido. Rumal kꞌu rech chi kujuqꞌatej ri 

b 27:9 Ri tzij “ayuno”, aretaq käkoj chiꞌ, kel kubꞌij ri nimaqꞌij ri käbꞌan kumal ri winaq aj 
Israel rech känaꞌtaj chke ri sachbꞌal ki mak ojer rumal ri Dios. c 27:17 Ri nim manta riꞌ ri 
kꞌo pa ri barco, aretaq käyak aqꞌan waꞌ rech kuriq ri kiäqiqꞌ, are kꞌu ri kiäqiqꞌ kukꞌam bꞌi 
waꞌ jas ri kubꞌan che jun barrilete. Kächꞌikimix ri barco rumal ri kiäqiqꞌ ri kuriq ri manta 
ri ximital che (Hechos 27:40). 

kiäqiqꞌ, xa je riꞌ xujokꞌow chuwäch ri Salmón, xujokꞌow chrij ri Creta, jun 
chꞌäqap ulew ri kꞌo pa ri mar. 8 Xqataqej ri qa bꞌe chuchiꞌ ri taqꞌaj, rukꞌ taq 
kꞌäx xujopan pa ri alaj tinimit ri käbꞌix Buenos Puertos che, chunaqaj kꞌu 
waꞌ kꞌo wi ri tinimit Lasea. 

9 Kꞌia qꞌij chik uj bꞌeytajinaq. Sibꞌalaj xibꞌibꞌal chi kꞌut ri bꞌinem pa ri 
mar rumal chi kuchap ri qꞌalaj (okꞌowinaq chi kꞌu ri ayuno). b Xa je riꞌ ri 
tat Pablo xuchap ki pixbꞌexik ri achijabꞌ. 10 Xubꞌij chke: Tataꞌibꞌ, kinwilo 
chi we bꞌinem riꞌ sibꞌalaj xibꞌibꞌal, man xuwi taj kubꞌan na kꞌäx ri barco, 
xane xuqujeꞌ ri eqaꞌn ri kꞌo chupam, xuqujeꞌ ne ri uj, we ne kujkäm na, —
xcha chke.

11 Are kꞌu ri tataꞌ, ri ki nimal ri soldados, areꞌ xunimaj ri kubꞌij ri tataꞌ ri 
käbꞌinisan ri barco, xuqujeꞌ ri ajchaqꞌel ri barco. Man xukoj tä pa kuenta 
ri xubꞌij ri tat Pablo. 12 Are kꞌu ri tinimit ri e kꞌo wi man utz tä waꞌ rech 
käkokꞌowisaj ri qꞌalaj chilaꞌ, rumal riꞌ ri más achijabꞌ xkichomaj chi are 
utz na chi kebꞌel bꞌi chilaꞌ, kebꞌeꞌ pa ri tinimit Fenice, we kekowinik. Are 
jun tinimit waꞌ pa Creta ri kꞌo chiꞌ ri mar, chusikꞌel ru wikiäqꞌabꞌ u qajbꞌal 
ri qꞌij, xuqujeꞌ chusikꞌel ru mox u qajbꞌal ri qꞌij. Je riꞌ xkaj xkaꞌno rech 
chilaꞌ käkokꞌowisaj wi ri qꞌalaj.

Xwalij jun nimalaj qꞌeqal jäbꞌ puwiꞌ ri mar, 
sibꞌalaj nim kꞌu ri kiäqiqꞌ ri kꞌo chupam

13 Xpe kꞌu jubꞌiqꞌ kiäqiqꞌ pa ru mox ri relbꞌal qꞌij, ri man qas nim u 
chuqꞌabꞌ, rumal riꞌ xkichomaj chi kekowinik käkitaqej ri ki bꞌe. Xebꞌel 
kꞌu bꞌik, xkitaqej ri ki bꞌe puwiꞌ ri mar chunaqaj ri taqꞌaj re Creta. 14 Man 
naj tä más uj bꞌenaq pa ri mar aretaq xaq teꞌtalik xpe jun nimalaj kiäqiqꞌ, 
ri käbꞌix Nordeste che, ri petinaq pa Creta, xuchap kꞌu u slabꞌisaxik ri 
barco. 15 Rumal chi man xujkowin taj xujbꞌin chqawäch rumal ri kiäqiqꞌ, 
xa je riꞌ xaq xqaya che ri kiäqiqꞌ chi kujkꞌam bꞌi rumal. 16 Xujokꞌow chrij 
jun alaj chꞌäqap ulew ri kꞌo pa ri mar, Clauda u bꞌiꞌ, ri man kꞌo tä wi más 
kiäqiqꞌ. Rukꞌ taq kꞌäx xujkowin chuyakik ri alaj barco ri qa chererem 
bꞌik che toꞌbꞌal qibꞌ. 17 Aretaq kꞌo chi ri alaj barco chupam ri nim barco, 
xkixim ri nim barco rukꞌ kolobꞌ chrij rech man käjaqꞌin taj. Käkixej kꞌu 
kibꞌ we ne kunim ribꞌ ri nim barco pa ri senyäbꞌ ri käbꞌix Sirte che, rumal 
kꞌu riꞌ xkiqasaj ri manta ri kꞌo puwiꞌ ri barco. c 18 Chukabꞌ qꞌij, rumal chi 
sibꞌalaj nim u chuqꞌabꞌ ri kiäqiqꞌ chupam ri qꞌeqal jäbꞌ, xkichap resaxik ri 
eqaꞌn pa ri barco, xkikꞌiäq bꞌi pa ri mar. 19 Churox qꞌij chik xeqakꞌiäq bꞌi ri 

d 27:29 Ri nimaq taq chꞌichꞌ ri käbꞌix anclas chke, e kꞌo kolobꞌ ri ximital chke. Ri ki patän ri 
chꞌichꞌ riꞌ are chi käkaꞌno chi ri barco kätakꞌi pa ri jaꞌ, man kꞌo tä keꞌ wi. 

chakubꞌal taq jastaq rech ri barco pa ri jaꞌ. 20 Kꞌia qꞌij chik man xqil tä chi 
u wäch ri qꞌij o ri chꞌimil, qa riqom kꞌu kꞌäx rumal ri nimalaj qꞌeqal jäbꞌ. 
Xqachomaj kꞌut chi kujkäm na, man kuꞌl tä chi qa kꞌux chi kujkꞌasiꞌk.

21 Xkeꞌ kꞌu kꞌia ri qꞌij man kꞌo tä qa wa xqatijo, rumal riꞌ ri tat Pablo 
xtakꞌi aqꞌan chqaxol, xubꞌij: Tataꞌibꞌ, sibꞌalaj utz na we ta xta alaq ri 
xinbꞌij, mat xujel loq pa Creta, rech mat xqariq waꞌ we kꞌäx riꞌ, we tzaqik 
riꞌ. 22 Kämik kꞌut chajij alaq animaꞌ, man kꞌo tä jun chech alaq ri käkäm 
na, xane xuwi ri barco käyojyobꞌ na, käsach kꞌu u wäch. 23 Mier kꞌut 
chaqꞌabꞌ xukꞌut ribꞌ jun ángel chnuwäch ri taqom loq rumal ri Dios ri in 
ajchaqꞌel, xuqujeꞌ ri kinqꞌijilan che. 24 Xubꞌij kꞌu ri ángel chwe: “Pablo, 
maxej awibꞌ, rajwaxik katopan na rukꞌ ri César ri nimalaj taqanel puwiꞌ ri 
Roma. Rumal kꞌu awech at ri Dios keutoꞌ na chuwäch ri kämikal konojel 
ri e bꞌenaq awukꞌ pa ri barco,” —xcha chwe. 25 Rumal riꞌ, tataꞌibꞌ, chajij 
alaq animaꞌ. Ri in nu kuꞌbꞌisam nu kꞌux chrij ri Dios, kinkoj kꞌu na chi qas 
tzij. Jeꞌ käbꞌantaj na jas ri xbꞌix chwe rumal ri ángel. 26 Käqatoꞌ kꞌu na qibꞌ 
pa jun chꞌäqap ulew ri kꞌo pa ri mar aretaq ri kiäqiqꞌ kujuya kan chilaꞌ, —
xcha chke.

27 Pa jun aqꞌabꞌ kꞌut, chukabꞌ semana re ri qa bꞌinem pa ri mar Adria, 
xujeꞌ je riꞌ, xujeꞌ je waꞌ rumal ri kiäqiqꞌ. Are nikꞌiaj aqꞌabꞌ riꞌ, aretaq ri 
achijabꞌ ri e kꞌamowinaq bꞌi ri barco xkilo chi kujnaqajin chik che ri ulew. 
28 Xketaj ru najal ru pam ri mar, xkilo chi are juwinaq waqlajuj metros 
qajinaq. Xujbꞌin chi apan jubꞌiqꞌ, te kꞌu riꞌ xketaj chi jumul, xkil kꞌut chi 
are juwinaq wuqubꞌ metros. 29 Käkixej kꞌu kibꞌ we ne käjeqi ri barco cho 
taq ri abꞌaj, rumal riꞌ xkiqasaj bꞌi kiejebꞌ nimaq taq chꞌichꞌ ri käbꞌix anclas 
chke chrij ri barco. d Konojel are käkaj chi käsaqir chanim, rumal chi 
sibꞌalaj käkixej kibꞌ. 30 Ri achijabꞌ ri e kꞌamowinaq bꞌi ri barco xkichomaj 
kebꞌel bꞌi pa ri barco chutoꞌik kibꞌ. Rumal riꞌ xkichap u qasaxik ri alaj 
barco pa ri mar, jeꞌ ta ne chi kekiqasaj ri nikꞌiaj anclas chik chuwäch ri 
nim barco. ¡Man jeꞌ tä kꞌu riꞌ ri tajin käkaꞌno! 31 Are kꞌu ri tat Pablo xubꞌij 
che ri tataꞌ ri kätaqan pa ki wiꞌ ri soldados, xuqujeꞌ chke ri soldados: We 
ri achijabꞌ ri e kꞌamowinaq bꞌi ri barco man kekanaj tä kan chupam ri 
barco, man käkowin tä alaq kätoꞌ ibꞌ alaq, —xcha chke.

32 Xepe kꞌu ri soldados, xekiqupij taq ri kolobꞌ ri ximibꞌem re ri alaj 
barco, xkitzoqopij kꞌu bꞌi pa ri mar.

33 Aretaq xsaqirik ri tat Pablo xubꞌij chke konojel chi utz we kꞌo jas 
käkitijo, xubꞌij kꞌu chke: Ya xkeꞌ kiebꞌ semanas waꞌ man warinaq tä alaq, 
man kꞌo tä jas tijom alaq. 34 Kintaꞌ toqꞌobꞌ chech alaq chi käwiꞌ alaq. Are 
rajwaxik waꞌ rech kꞌo chuqꞌabꞌ alaq chutoꞌik ibꞌ alaq. Man kꞌo tä kꞌu ne 
jun u wiꞌ jun chech alaq ri käsach na u wäch, —xcha chke.

35 Aretaq xbꞌitaj waꞌ rumal ri tat Pablo, xukꞌam ri wa, xumaltioxij waꞌ 
che ri Dios chkiwäch konojel, te kꞌu riꞌ xupiro, xuchaplej kꞌu wiꞌm. 36 Te 
kꞌu riꞌ konojel xkichajij animaꞌ, xewiꞌ kꞌut. 37 Ri uj, uj kiebꞌ cientos rukꞌ 
oxkꞌal waqlajuj chqonojel ri uj kꞌo pa ri barco. 38 Te kꞌu riꞌ, aretaq kelem 
chik, xkesaj ri triko pa ri barco, xkikꞌiäq kꞌu kan pa ri mar rech man al tä 
más ri barco.

Käqaj ri barco chuxeꞌ ri jaꞌ
39 Aretaq xsaqirik man xkichꞌobꞌ tä u bꞌiꞌ ri ulew ri xkil apanoq, xkil kꞌu 

apan jun u qꞌabꞌ mar ri okinaq bꞌi chupam ri ulew, senyäbꞌ u chiꞌ. Xkichomaj 
resaxik bꞌi ri barco jelaꞌ pa ri ulew we kekowinik. 40 Xkiqupij ri kolobꞌ ri 
ximibꞌem ke ri anclas, xkiya kan pa ri mar, xuqujeꞌ xekikir taq ri pala ri 
ketobꞌ chubꞌinisaxik ri barco. Xkiyak aqꞌan ri manta ri kꞌo chuwäch ri barco 
rech kuriq ri kiäqiqꞌ, xkiqebꞌsaj kꞌu ri barco chunaqaj ri senyäbꞌ chiꞌ ri mar. 
41 Are kꞌu ri barco xopan jelaꞌ jawijeꞌ e kꞌo wi kiebꞌ bꞌinel jaꞌ, xchꞌapi ri barco 
pa ri jutanaj senyäbꞌ. Ru tzaꞌm ri barco ko xunim ribꞌ pa ri senyäbꞌ, are kꞌu ri 
rij ri barco xuchap u bꞌanik chꞌäqataq rumal ru chuqꞌabꞌ ru wojaꞌ ri kubꞌan 
sibꞌalaj kꞌäx che. 42 Ri soldados xkichomaj ki kämisaxik ri ajpacheꞌ, rech man 
kꞌo tä jun kämuꞌxanik, kanimaj bꞌik. 43 Are kꞌu ri tataꞌ ri kätaqan pa ki wiꞌ ri 
soldados, are kraj kutoꞌ kan ri tat Pablo, rumal riꞌ man xraj taj chi jeꞌ xkaꞌno 
jas ri xkichomaj ri soldados. Xtaqan kꞌut chi konojel ri achijabꞌ ri kekowinik 
kemuꞌxanik, chkikꞌiäqa bꞌi kibꞌ nabꞌe pa ri mar rech kebꞌel bꞌi cho ri ulew. 
44 Xtaqanik chi ri nikꞌiaj chik kebꞌeꞌ chrij taq tzꞌalam, chrij u chꞌäqapil taq 
barco. Je riꞌ xkaꞌn konojel, xebꞌel bꞌi cho ri ulew, man xekäm taj.

Waral kätzijox wi ri xubꞌan ri tat Pablo pa Malta, 
jun chꞌäqap ulew ri kꞌo pa ri mar

28  1 Aretaq qonojel utz qa wäch uj kꞌo chi cho rulew, xqetamaj chi 
ri chꞌäqap ulew riꞌ ri kꞌo pa ri mar, are Malta u bꞌiꞌ. 2 Ri winaq 

ri e kꞌo chilaꞌ sibꞌalaj utz qa chꞌabꞌexik xkaꞌno. Xkaꞌn jun qꞌaqꞌ, te kꞌu riꞌ 
xujkisikꞌij qonojel rech käqamiqꞌ qibꞌ rumal chi nim ri tew kꞌolik, xuqujeꞌ 
tajin käqaj ri jäbꞌ. 3 Xpe ri tat Pablo, xukꞌam apan kiebꞌ oxibꞌ chaqiꞌj siꞌ, 
tajin kꞌu kuya pa ri qꞌaqꞌ aretaq xel loq chkixol ri siꞌ jun kumätz. Xanimaj 
loq cho ri qꞌaqꞌ, xtzuyiꞌ kꞌu che ru qꞌabꞌ ri tat Pablo. 4 Aretaq ri winaq 
ajchilaꞌ xkil ri kumätz tzayal che ru qꞌabꞌ ri tat Pablo, xkibꞌij chkibꞌil taq 
kibꞌ: Waꞌ we achi riꞌ are jun kämisanel, pune man xkäm tä kan pa ri mar, 
kämik kꞌut kutoj na ri etzelal u bꞌanom, käkäm kꞌu na, —xechaꞌ.

5 Are kꞌu ri tat Pablo xutotaꞌ ru qꞌabꞌ, xqaj kꞌu ri kumätz pa ri qꞌaqꞌ, 
are kꞌu ri areꞌ man kꞌo tä jas xubꞌano. 6 Konojel ri winaq keyeꞌm chi 
ri tat Pablo käsipojik, we ne xaq teꞌtalik kätzaqik, käkäm kꞌut. Naj riꞌ 
xaq xkeyej na jas kubꞌano. Aretaq kꞌut xkilo chi man kꞌo tä jas jun kꞌäx 
xuriqo, xkikꞌex ki chomanik, xkibꞌij chi ri tat Pablo are jun dios.

7 Chunaqaj ri kꞌolibꞌal riꞌ kꞌo ri rulew ri tataꞌ ri ki nimal ri winaq ri e 
kꞌo chilaꞌ pa ri tinimit riꞌ. Ri tataꞌ riꞌ, Publio u bꞌiꞌ. Are kꞌu waꞌ sibꞌalaj 
utz xubꞌan che qa kꞌulaxik pa rachoch, oxibꞌ qꞌij kꞌut xujrilij rukꞌ utzil. 
8 Yawabꞌ kꞌu ru tat ri tat Publio, kꞌo pa chꞌat. Kꞌo qꞌaqꞌ chrij, xuqujeꞌ 
sibꞌalaj kꞌo pamaj che. Xeꞌ kꞌu ri tat Pablo che rilik, xubꞌan orar rukꞌ. Te 
kꞌu riꞌ xuya ru qꞌabꞌ puwiꞌ, xukunaj kꞌu ri tataꞌ. 9 Rumal waꞌ we xbꞌantajik 
riꞌ, xepe konojel ri yawabꞌibꞌ ri e kꞌo chilaꞌ pa ri tinimit riꞌ, xekunataj 
kꞌut. 10 Konojel ri winaq sibꞌalaj nim xujkil wi, kꞌia ri xkisipaj chqe. Te kꞌu 
riꞌ, aretaq xujel bꞌi chilaꞌ pa jun barco chik, ri winaq xkiya bꞌi ronojel ri 
rajwaxik chqe che ri qa bꞌinem.

Ri tat Pablo kopan pa ri tinimit Roma
11 Oxibꞌ ikꞌ xujkꞌoji na chilaꞌ pa Malta, te kꞌu riꞌ xujok pa jun barco aj 

Alejandría ri xrokꞌowisaj ri qꞌalaj chilaꞌ. We barco riꞌ kꞌo retal kojom che, 
are kꞌu ri ki wächbꞌal ri ki dios Cástor, ri ki dios Pólux. 12 Xujopan kꞌu pa 
ri tinimit Siracusa ri kꞌo chiꞌ ri mar. Chilaꞌ xujkanaj wi na kan oxibꞌ qꞌij. 
13 Xujel chi bꞌi chilaꞌ, xqataqej kꞌu ri qa bꞌe pa ri mar chunaqaj ri taqꞌaj kꞌä 
xujopan na pa ri tinimit Regio. Che ri jun qꞌij chik xpe jun kiäqiqꞌ chqij 
pa ru mox ri relbꞌal qꞌij, chukabꞌ qꞌij kꞌut xujopan pa ri tinimit Puteoli. 
14 Chilaꞌ kꞌut pa Puteoli xeqariq wi jujun qachalal kojonelabꞌ. Xkibꞌij kꞌu 
chqe chi kujkanaj jun semana kukꞌ. Jeꞌ xqaꞌno, te kꞌu riꞌ xujeꞌ pa ri tinimit 
Roma. 15 Ri qachalal pa Roma ki tom chik chi kujopanik, xepe che qa 
kꞌulaxik pa bꞌe, xqariq kꞌu qibꞌ pa ri alaj tinimit Foro de Apio, xuqujeꞌ jun 
kꞌolibꞌal ri käbꞌix Tres Tabernas che. Aretaq ri tat Pablo xeril ri qachalal, 
xuya maltioxinik che ri Dios, sibꞌalaj xuchajij animaꞌ. 16 Aretaq xujopan 
pa ri tinimit Roma, ri tat Julio ri tataꞌ ri kätaqan pa ki wiꞌ ri soldados, 
xeujach ri ajpacheꞌ pu qꞌabꞌ ri tataꞌ ri ki nimal ri soldados ri e kꞌo chilaꞌ. 
Are kꞌu ri tat Pablo xyiꞌ che chi käkꞌoji pa jun ja u tukiel wi, xchajix kꞌu 
rumal jun soldado.

Ri tat Pablo kutzijoj ru Loqꞌ Pixabꞌ ri Dios pa ri tinimit Roma
17 Oxibꞌ qꞌij chik kꞌo ri tat Pablo pa Roma aretaq xtaqan che ki sikꞌixik 

ri ki nimaqil ri winaq aj Israel ri e kꞌo pa Roma. Aretaq kꞌut ki mulim 
chi kibꞌ, ri tat Pablo xubꞌij chke: Qachalal, ri in man kꞌo tä jas jun kꞌäx 
xinbꞌan chke ri qa winaqil aj Israel, man kꞌo tä kꞌu nu bꞌim chrij ri e 
naqꞌatal wi ri qa mam ojer. Pune je riꞌ xinokisax kꞌu pa cheꞌ pa ri tinimit 
Jerusalén, te kꞌu riꞌ xinjach loq pa ki qꞌabꞌ ri winaq aj Roma. 18 Aretaq 
xkikꞌot nu chiꞌ ri e areꞌ, are ta xkaj xinkitzoqopij rumal chi man kꞌo tä jas 
xkiriq chwij ri yaꞌtal ta wi kinkämisaxik. 19 Are kꞌu ri winaq aj Israel man 
xkaj taj chi xintzoqopixik. Rumal riꞌ rajwaxik wi xinbꞌij chi are ri César, 
ri nimalaj taqanel puwiꞌ ri Roma, käqꞌatow na tzij pa nu wiꞌ. Rumal waꞌ 
in kꞌo waral, man are tä chi kꞌo ki mak ri nu winaqil ri kinbꞌij chkij. 

20 Rumal kꞌu riꞌ xintaqan che sikꞌixik alaq, rech kinwil wäch alaq, xuqujeꞌ 
rech kintzijon ukꞌ alaq. Rumal kꞌu rech ri kuꞌlbꞌal qa kꞌux qonojel uj ri uj 
aj Israel, ri in, in ximital kukꞌ we ximibꞌal riꞌ re chꞌichꞌ, —xcha ri tat Pablo 
chke.

21 Ri e areꞌ kꞌut xkibꞌij: Man kꞌo tä jun wuj ri petinaq pa Judea qa 
kꞌamom ri kꞌo jas kubꞌij chij la. Xuqujeꞌ man kꞌo tä jun chke ri qachalal 
ri e petinaq jelaꞌ, ri e ulinaq waral, ri u bꞌim ta ri man utz taj chij la. 
22 Käqaj kꞌut käqato jas ri kächomaj la, rumal chi qetam chi pa ronojel 
tinimit kꞌäx kechꞌaw ri winaq chrij we kꞌakꞌ tijonik riꞌ, —xecha che ri tat 
Pablo.

23 Xkichaꞌ kꞌu jun qꞌij rech ketzelej rukꞌ ri tat Pablo. E kꞌia kꞌut xeopan 
rukꞌ pa ja jawijeꞌ ri jeqel wi. Ri areꞌ kꞌut xtzijon kukꞌ chrij ru taqanik ri 
Dios pa ki wiꞌ ri winaq. Xuwi xuchap aqꞌabꞌ, are chaqꞌabꞌ chik aretaq 
xtoꞌtajik. Xukoj u chuqꞌabꞌ chke ri winaq rech kekojon che ri Jesús. 
Xusikꞌij chkiwäch ri kubꞌij chrij ri Jesús pa taq ri wuj re ru Pixabꞌ ri 
Moisés, xuqujeꞌ ri kubꞌij chupam ri ki wuj ri qꞌalajisal taq re ru Loqꞌ 
Pixabꞌ ri Dios ojer. 24 Jujun xkikꞌamo jas ri xubꞌij ri tat Pablo, xkikojo, 
jujun chik kꞌut man xkikoj taj. 25 Man xjunamataj tä kꞌu ri ki chomanik 
konojel, xa je riꞌ nojim xkichaplej elem bꞌik. Are kꞌu ri tat Pablo xubꞌij 
chke: Qas tzij ri xubꞌij ri Loqꞌalaj Espíritu chke ri qa mam ojer chuchiꞌ ri 
qa mam Isaías ri qꞌalajisal re ru Loqꞌ Pixabꞌ ri Dios. Je waꞌ xubꞌij:
 26 Jat, jabꞌij chke we winaq riꞌ:

Ri ix, pune qas tzij kitatabꞌej,
man kichꞌobꞌ tä riꞌ ri kito.

Pune qas tzij kixkaꞌyik,
man kixkowin tä chuchꞌobꞌik ri kiwilo.

 27 Je riꞌ, rumal chi ri kanimaꞌ
we winaq riꞌ abꞌajarinaq chik.

Ki tzꞌapim ri ki xikin,
ki chꞌuqum kꞌu ri ki waqꞌäch
rech man kekaꞌy taj,
man kok tä tzij pa ki jolom,
man käkichꞌobꞌ tä kꞌut.
Je riꞌ rech man käkitzelej tä kibꞌ

wukꞌ, keutzirik, käsach ta kꞌu na
ri ki mak,

—kächaꞌ, —xcha ri tat Pablo.
28 Chetamaj bꞌaꞌ alaq chi ri Utzalaj Tzij re ri Evangelio ri keutoꞌ ri 

winaq, kätzijox na chke ri nikꞌiaj winaq chik ri man e aj Israel taj. Ri e 
areꞌ kꞌut käkitatabꞌej na, —xcha ri tat Pablo chke.

29 Aretaq xbꞌitaj waꞌ we tzij riꞌ rumal ri tat Pablo, konojel ri winaq aj 
Israel xebꞌel bꞌik, sibꞌalaj xkichomala kibꞌ chrij ri xubꞌij ri tat Pablo chke.

30 Kiebꞌ junabꞌ kꞌut xkꞌoji na ri tat Pablo pa Roma pa jun qajomal ja. Utz 
xubꞌan che ki kꞌulaxik konojel ri xeopan chuchꞌabꞌexik. 31 Aretaq xkꞌoji 
chilaꞌ man xuxej tä ribꞌ chutzijoxik ru taqanik ri Dios pa ki wiꞌ ri winaq, 
xuqujeꞌ xeutijoj ri winaq chrij ri Qajaw Jesucristo, man kꞌo tä kꞌu jun ri 
xyoꞌw latzꞌ che. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Roma

1  1 In waꞌ, ri Pablo, in patänil re ri Jesucristo. Ri Dios xinusikꞌij, 
xinuchaꞌ rech kinok che apóstol, jun chke ru taqoꞌn ri Areꞌ, rech 

kintzijoj ri Utzalaj Tzij re ri Evangelio.
2 Ojer kꞌut xubꞌij loq ri Dios waꞌ we Utzalaj Tzij riꞌ chupam ri Loqꞌalaj u 

Tzij ri Tzꞌibꞌtal kumal ri qꞌalajisal taq re ru Loqꞌ Pixabꞌ ri Areꞌ. 3 Are kꞌu waꞌ 
ri Utzalaj Tzij chrij ri Qajaw Jesucristo ru Kꞌojol ri Dios, ri xil u wäch waral 
cho we uwächulew. Ri u mam kꞌut, are ri nim taqanel David ojer. 4 Rukꞌ 
nimalaj chuqꞌabꞌ kꞌut, aretaq xkꞌastaj chkixol ri käminaqibꞌ, xqꞌalajisaxik chi 
are u Kꞌojol ri Dios rumal ri Loqꞌalaj Espíritu. 5 Rumal ri Jesucristo ri Dios 
xutoqꞌobꞌisaj qa wäch, xuya chqe chi kujok che apóstoles, a u taqoꞌn ri Areꞌ, 
rech e kꞌo winaq ri kekojon che ri Areꞌ, ri xuqujeꞌ keniman che pa konojel 
taq ri tinimit cho ruwächulew. 6 Ri ix kꞌut, ix jun chkixol ri winaq riꞌ ri 
kekojonik ri e sikꞌim rumal ri Dios rech kebꞌok che rechbꞌal ri Jesucristo.

7 Kintzꞌibꞌaj bꞌi waꞌ we wuj riꞌ chiwe ix, iwonojel ri ix kojonelabꞌ, ri ix 
kꞌo pa ri tinimit Roma. Sibꞌalaj ix loqꞌ chuwäch ri Dios. Ix u sikꞌim kꞌut 
rech käbꞌan chꞌajchꞌoj che ri iwanimaꞌ, kixqꞌax kꞌu pu qꞌabꞌ ri Areꞌ. Are ta 
bꞌaꞌ ri Dios qa Tat xuqujeꞌ ri Qajaw Jesucristo kutoqꞌobꞌisaj i wäch, kubꞌan 
kꞌut chi kuxlan ri iwanimaꞌ.

Ri apóstol Pablo kraj kopan kukꞌ ri kojonelabꞌ 
ri e kꞌo pa ri tinimit Roma

8 Nabꞌe kinya maltioxinik che ri nu Dios rumal iwech ix iwonojel pa 
ru bꞌiꞌ ri Jesucristo. Je riꞌ kinbꞌano rumal chi pa konojel taq ri tinimit 

RI CARTA RI XUTZꞌIBꞌAJ 
RI SAN PABLO CHKE RI 
KOJONELABꞌ AJ ROMA

 

 

a 1:5 “Apóstol”: Chawilaꞌ ri San Mateo 10:2, nota. 

kätzijox wi chi qas tzij ix kojoninaq. 9 Are kꞌu ri Dios ri tajin kinpatänij 
rukꞌ ronojel wanimaꞌ, tajin kꞌu kintzijoj ri Utzalaj Tzij re ri Evangelio chrij 
ri u Kꞌojol. Retam kꞌu ri Areꞌ chi qas tzij amaqꞌel känaꞌtaj chwe kinbꞌan 
orar pi wiꞌ. 10 Amaqꞌel kintaꞌ che ri Dios chi we are ru rayibꞌal kuya chwe 
chi kinopan na iwukꞌ pa jun qꞌij. 11 Are laꞌ chi sibꞌalaj kwaj kinwil i wäch, 
kwaj kꞌut kinya jun tobꞌanik chiwe che ri i kꞌaslemal rukꞌ ri Dios, rech qas 
käkꞌoji u chuqꞌabꞌ ri i kojonik. 12 Are kꞌu kwaj chi käqawalijisaj ri qanimaꞌ 
ri jun rukꞌ ri jun chik rukꞌ we kojonik riꞌ ri ix kojoninaq wi ix. Are kꞌu waꞌ 
ri nu kojonik in xuqujeꞌ.

13 Qachalal, kwaj chi kiwetamaj chi kꞌia mul nu rayim kinopan iwukꞌ, 
man xyiꞌ tä kꞌu chwe chi jeꞌ kinbꞌan waꞌ. Are kwaj kinbꞌano chi jujun 
chiwe qas käkijach na kibꞌ pu qꞌabꞌ ri Cristo, jeꞌ jas ri nu bꞌanom kukꞌ ri 
winaq ri man e aj Israel taj pa nikꞌiaj tinimit chik. 14 Kinnaꞌ in chi jeꞌ ta 
ne kꞌo nu kꞌas kukꞌ konojel ri winaq. Rajwaxik wi kintzijoj ri Utzalaj Tzij 
re ri Evangelio chke ri winaq ri yoꞌm tijonik chke, xuqujeꞌ ri man yoꞌm 
tä tijonik chke, chke ri kꞌo ketam, xuqujeꞌ chke ri man kꞌo tä ketam. 
15 Rumal riꞌ sibꞌalaj kwaj in kintzijoj ri Utzalaj Tzij re ri Evangelio chiwe 
ix xuqujeꞌ, ri ix kꞌo pa Roma.

Waral käqil wi chi kꞌo u chuqꞌabꞌ ri Utzalaj Tzij re ri Evangelio
16 Ri in man kinkꞌix tä chutzijoxik ri Utzalaj Tzij re ri Evangelio, rumal 

chi kꞌo ri nimalaj u chuqꞌabꞌ ri Dios rukꞌ che ki toꞌik konojel ri winaq ri 
kekojonik, ri winaq aj Israel nabꞌe, te kꞌu riꞌ ri winaq ri man e aj Israel 
taj. 17 Ri Utzalaj Tzij re ri Evangelio kuqꞌalajisaj chqawäch chi xaq xuwi 
rumal ri kojonik che ri Cristo kuyaꞌ käjikomataj ri qanimaꞌ cho ri Dios. 
Jeꞌ kubꞌij ru Loqꞌ Pixabꞌ ri Dios ri Tzꞌibꞌtalik: “Ri winaq ri jikom ri ranimaꞌ 
cho ri Dios, käkꞌasi na riꞌ rumal ri kojonik,” —kächaꞌ.

Waral käqil wi chi konojel ri winaq kꞌo ki mak
18 Qꞌalaj kꞌut chi ri nimalaj royowal ri Dios käpe ajchikaj pa ki wiꞌ ri 

winaq chukꞌäjisaxik ki wäch konojel ri käkaꞌn etzelal, ri man käkaꞌn tä 
ri jikomal. Rumal kꞌu ri etzelal ri käkaꞌno e kꞌia winaq ri man käketamaj 
tä ri Qas Tzij. 19 Ri e areꞌ qas kꞌo ketam chrij ri Dios rumal chi ri Areꞌ u 
qꞌalajisam waꞌ chkiwäch. 20 Pune ri Dios man kilitaj taj, etamtal kꞌut chi 
kꞌolik. Qꞌalaj waꞌ kumal konojel ri jastaq ri e u bꞌanom. Etamtal loq waꞌ 
tzaretaq xbꞌan ruwächulew chi are Dios, chi ri nimalaj u chuqꞌabꞌ man 
kꞌo tä u kꞌisik. Rumal riꞌ ri winaq man kuyaꞌ taj käkibꞌij chi man kꞌo tä 
ki mak. 21 Ri e areꞌ, pune ketam chi kꞌo ri Dios, man xkinimarisaj tä u 
qꞌij jas ri yaꞌtal che ri Dios, man xemaltioxin tä kꞌu che. Xane xa xkijach 
kibꞌ chuchomaxik ri man kꞌo tä u patän. Jun wi ri ki chomanik, jeꞌ ta 
ne chi e sachinaq pa ri qꞌequm. Man xkichꞌobꞌ tä chik jas tajin käkaꞌno. 
22 Pune ta ne käkibꞌij chi kꞌo ki noꞌj, xaq kꞌu e kon taq winaq waꞌ. 23 Man 

käkinimarisaj tä u qꞌij ri Dios ri man käkäm taj, xane are käkinimarisaj ki 
qꞌij ri ki wächbꞌal winaq ri xa kekämik, xuqujeꞌ ri ki wächbꞌal taq chikop 
ri kꞌo ki xikꞌ, ri ki wächbꞌal taq kumätz, xuqujeꞌ ri nikꞌiaj awaj chik.

24 Rumal riꞌ ri Dios xeujach chubꞌanik ronojel ri itzel taq ki rayinik ri 
bꞌenaq kanimaꞌ kukꞌ, ri äwas u bꞌanik cho ri Areꞌ xuqujeꞌ chkiwäch ri 
winaq. Xkaꞌn kꞌu ri sibꞌalaj kꞌixbꞌal u bꞌanik ri jun rukꞌ ri jun chik. 25 Je riꞌ, 
rumal chi xkikoj ri man qas tzij taj chukꞌexwäch ri qas tzij chrij ri Dios. 
Are xekiqꞌijilaj, xekipatänij ronojel ri bꞌanom rumal ri Dios. Man are tä 
xkiqꞌijilaj ri Dios ri xbꞌanow ronojel, ri xaq xuwi che ri Areꞌ yaꞌtal wi chi 
känimarisax u qꞌij. Amén.

26 Rumal riꞌ ri Dios xeujach chubꞌanik ri kꞌixbꞌal u bꞌanik ri bꞌenaq 
kanimaꞌ rukꞌ. Xuqujeꞌ ne ri ixoqibꞌ are käkaꞌn chi ri man taqal tä u bꞌanik 
chukꞌexwäch ri qas taqal u bꞌanik. 27 Xuqujeꞌ ri achijabꞌ man käkaꞌn tä 
chi ri taqal u bꞌanik kukꞌ ixoqibꞌ, xane xa käkaꞌn ri itzel taq ki rayinik ri 
jun rukꞌ ri jun chik. Käkaꞌn kꞌu ri kꞌixbꞌal u bꞌanik, achijabꞌ kukꞌ achijabꞌ. 
Tajin kꞌu käkꞌäjisax ki wäch, are kꞌu waꞌ ri tojbꞌal re ri etzelal ri käkaꞌno.

28 Rumal kꞌu rech chi man käkaj taj käkikoj ri Dios pa kuenta, ri Dios 
xeuya kanoq rech käkichomaj ri man utz taj, rech käkaꞌn ke ri man taqal 
tä u bꞌanik. 29 Ki yoꞌm kibꞌ chubꞌanik ronojel u wäch etzelal. Käkaꞌn ri 
man jikom taj, käkaꞌn kꞌu ke jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ. Käkirayij ri kech nikꞌiaj winaq chik, e bꞌanal taq etzelal. 
Kꞌäx käkinaꞌ chrij jun chik, kekämisanik, xaq chꞌoj käkaj, kekisubꞌ ri 
winaq, käkiyak kꞌu tzij chkij. Xa tzel u bꞌanik ri ki kꞌaslemal. 30 Käkibꞌij ri 
man utz taj chkij nikꞌiaj winaq chik. Käketzelaj u wäch ri Dios, man kꞌo 
tä kꞌu ki kꞌixbꞌal. Käkaꞌn nimal, käkinimarisaj kibꞌ, käkichomaj u bꞌanik ri 
man utz taj, man keniman tä kꞌu chke ri ki nan ki tat. 31 Man kok tä tzij 
pa ki jolom, man käkaꞌn taj jas ri käkibꞌij chi käkaꞌno, man käkitoqꞌobꞌisaj 
tä ki wäch nikꞌiaj chik, man kꞌo tä sachbꞌal mak kukꞌ, man kel tä kꞌu ki 
kꞌux chke ri winaq. 32 Ketam kꞌut ri kubꞌij ru Loqꞌ Pixabꞌ ri Dios, chi ri 
winaq ri kebꞌanow taq we mak riꞌ, are yaꞌtal chke chi kekämisaxik. Pune 
ta ne je riꞌ, man xuwi taj käkaꞌn ri mak, xane jeꞌl käkilo chi ri nikꞌiaj chik 
käkaꞌn ke.

Waral käqil wi chi ri Dios jikom ri ranimaꞌ 
chuqꞌatik tzij pa ki wiꞌ ri winaq

2  1 Rumal riꞌ man kuyaꞌ taj kabꞌij chi man kꞌo tä a mak, at riꞌ ri kaqꞌat 
tzij puwiꞌ jun winaq chik, apachin ta ne ri at. Je riꞌ, rumal chi 

aretaq kaqꞌat tzij puwiꞌ jun winaq chik, xa tajin kaqꞌat tzij pa wiꞌ chbꞌil 
awibꞌ chi käkꞌäjisax a wäch at. Kabꞌan kꞌu awe ri man utz taj ri tajin 
kubꞌan ri winaq ri kaqꞌat tzij puwiꞌ. 2 Qetam kꞌut chi ri Dios qas jikom 
kubꞌano aretaq kuqꞌat tzij pa ki wiꞌ chi käkꞌäjisax ki wäch ri winaq ri jeꞌ 
käkaꞌn waꞌ. 3 Ri at kꞌut ri kaqꞌat tzij pa ki wiꞌ nikꞌiaj winaq chik, te kꞌu 

riꞌ kabꞌan at jas ri käkaꞌn ri e areꞌ, ¿a kachomaj chi ri Dios man kuqꞌat tä 
tzij pa wiꞌ at chi käkꞌäjisax a wäch? ¡Man jeꞌ taj! 4 Xa kawetzelaj u wäch 
ri nimalaj rutzil ri Dios. Awetam kꞌut chi u chajim paciencia awukꞌ, u 
kochꞌom kꞌu u wäch chawe. ¿A mat kachꞌobꞌo chi ri Dios u bꞌanom utzil 
chawe rech ri at kakꞌex rawanimaꞌ xuqujeꞌ ra chomanik? 5 Ri at kꞌut 
abꞌajarinaq ri awanimaꞌ, man a kꞌexom tä waꞌ, man a kꞌexom tä kꞌu ra 
chomanik. Rumal riꞌ xa tajin kabꞌan más nim che ri kꞌäjisabꞌal a wäch 
ri käpe na chawij. Jeꞌ käkꞌulmataj waꞌ pa ri qꞌij ri kukꞌut ribꞌ ri Dios 
chukꞌäjisaxik ki wäch ri winaq, kuqꞌat kꞌu na tzij pa ki wiꞌ rukꞌ jikomal. 
6 Kuya kꞌu na ri tojbꞌal ke ri winaq chkijujunal jeꞌ jas ri taqal chke rumal 
ri kaꞌnom. 7 Ri winaq ri käkitzukuj ri u nimarisaxik ki qꞌij rumal ri Dios, 
xuqujeꞌ ri u yaꞌik ki qꞌij rumal, xuqujeꞌ ri jastaq ri man käsach tä ki wäch, 
amaqꞌel kꞌut käkaꞌn ri utzil. Chke ri e areꞌ ri Dios kuya na ri kꞌaslemal 
ri man kꞌo tä u kꞌisik. 8 Are kꞌu ri winaq ri xaq xuwi käkichomaj ri kech 
ri e areꞌ, ri man käkaj taj käkinimaj ri qas tzij, xane are käkitaqej ri 
etzelal, ri Dios kꞌut kukꞌäjisaj na ki wäch rukꞌ nimalaj oyowal. 9 Nimalaj 
bꞌis, kꞌäxkꞌol kepe na pa ki wiꞌ konojel ri winaq ri käkaꞌn etzelal. Kuchap 
na kukꞌ ri winaq aj Israel, te kꞌu riꞌ käpe na pa ki wiꞌ ri winaq ri man e 
aj Israel taj. 10 Are kꞌu ri winaq ri käkaꞌn ri utz, känimarisax na ki qꞌij 
konojel, käyiꞌ na ki qꞌij, käbꞌan na chi kuxlan ri kanimaꞌ rumal ri Dios. 
Kuchap na waꞌ kukꞌ ri winaq aj Israel, te kꞌu riꞌ kukꞌ ri winaq ri man e aj 
Israel taj.

11 Je riꞌ, rumal chi ri Dios junam keril wi konojel ri winaq. 12 Konojel 
ri kemakunik ri man kꞌo tä ke ri Pixabꞌ ri xutzꞌibꞌaj ri qa mam Moisés, 
käsach na ki wäch pune man kꞌo tä ri Pixabꞌ riꞌ kukꞌ. Konojel kꞌu ri 
kemakunik pune kꞌo ri Pixabꞌ kukꞌ ri xutzꞌibꞌaj ri qa mam Moisés, käqꞌat 
na tzij pa ki wiꞌ rumal we Pixabꞌ riꞌ. 13 Ri xuwi käkitatabꞌej ri Pixabꞌ, man 
e are tä riꞌ ri jikom ri kanimaꞌ cho ri Dios, xane ri käkaꞌno jas ri kubꞌij ri 
Pixabꞌ, e are riꞌ ri jikom ri kanimaꞌ cho ri Dios. 14 Aretaq ri winaq ri man 
e aj Israel taj käkaꞌn jas ri kubꞌij ri Pixabꞌ, pune man kꞌo ri Pixabꞌ kukꞌ, 
pa kanimaꞌ kꞌut käpe wi ri käkaꞌno. Ri e areꞌ kꞌut kebꞌanow ri ki pixabꞌ. 
15 Rumal ri käkaꞌno qꞌalaj chi tzꞌibꞌtal ri Pixabꞌ pa ri kanimaꞌ. Ri käkinaꞌ 
pa kanimaꞌ are käqꞌalajisanik chi qas tzij waꞌ. Ri ki chomanik chkijujunal 
are käqꞌalajisan na we utz o man utz taj ri tajin käkaꞌno. 16 Käqꞌalajin kꞌu 
na waꞌ pa ri qꞌij aretaq ri Dios kuqꞌat na tzij rumal ri Jesucristo puwiꞌ 
ronojel ri man etamtal taj ri kꞌo pa kanimaꞌ ri winaq, jeꞌ jas ri kubꞌij ri 
Utzalaj Tzij re ri Evangelio ri kintzijoj.

Waral käqil wi chi ri winaq aj Israel käkaꞌn ki nimal che ri Pixabꞌ
17 Ri at kꞌut kabꞌij chi at aj Israel, are katoꞌbꞌej awibꞌ ri Pixabꞌ ri 

xutzꞌibꞌaj ri qa mam Moisés, kabꞌan a nimal che ri a Dios. 18 Ri at awetam 
jachike ru rayibꞌal ri Dios, ri Pixabꞌ kꞌut kukꞌut chawäch jachike ri utz 

b 2:25 “Retal ri ojer trato”: Chawilaꞌ Hechos 7:8. 

na. 19 Kanaꞌ pa rawanimaꞌ chi qas awetam kakꞌam ki bꞌe ri moyabꞌ, chi 
katkowinik kꞌut kaya saqil chke ri e kꞌo pa qꞌequm. 20 Kachomaj chi 
katkowinik keatijoj ri man kꞌo tä ketam, xuqujeꞌ chi katkowinik kaya 
ki noꞌj ri man nimaq tä ki bꞌanik rumal chi pa ri Pixabꞌ kachomaj chi 
kariq wi ronojel u wäch etamanik xuqujeꞌ qas tzij. 21 We ri at keatijoj 
nikꞌiaj chik, ¿jas che man katijoj awibꞌ at? We ri at katzijoj ru Loqꞌ Pixabꞌ 
ri Dios chi man kuyaꞌ taj käbꞌan elaqꞌ, ¿jas che kabꞌan elaqꞌ at? 22 We ri 
at kabꞌij chi man kuyaꞌ taj kubꞌan jun ri mak ri sibꞌalaj äwas u bꞌanik 
rukꞌ ri rixoqil o ri rachajil jun winaq chik, ¿jas che jeꞌ kabꞌan at? We 
ri at kawetzelaj ki wäch ri tiox ri xa e bꞌanom kumal winaq, ¿jas che 
kawelaqꞌaj ri jastaq ri e kꞌo pa taq kachoch ri tiox riꞌ? 23 Pune ri at kabꞌan 
a nimal che ri Pixabꞌ, ri at kꞌut man nim tä kawil wi ri Dios aretaq man 
kanimaj tä ri kubꞌij ri Pixabꞌ. 24 Rumal riꞌ kubꞌij ru Loqꞌ Pixabꞌ ri Dios ri 
Tzꞌibꞌtalik: “Ri winaq ri man e aj Israel taj käkibꞌij ri sibꞌalaj äwas u bꞌixik 
chrij ri Dios xa rumal iwech ix ri aj Israel,” —kächa ri Tzꞌibꞌtal kanoq.

25 Ri retal ri ojer trato ri käbꞌix circuncisión che ri kojom che ra 
cuerpo, b qas tzij kꞌo u patän waꞌ chawe we kanimaj ri kubꞌij ri Pixabꞌ. 
We kꞌu man kanimaj ri kubꞌij ri Pixabꞌ, man kꞌo tä u patän riꞌ ri retal ri 
ojer trato ri kojom chawe. 26 We ri winaq ri man kojom tä ri retal ri ojer 
trato che, kunimaj ri kätaqan wi ri Pixabꞌ, ri winaq riꞌ jeꞌ ta ne kojom ri 
retal ri ojer trato che, pune man kojom taj. 27 Ri winaq ri man kojom tä 
ri retal ri ojer trato che, ri kunimaj ri kubꞌij ri Pixabꞌ, are riꞌ käqꞌatow na 
tzij pa wiꞌ at ri man kanimaj tä ri kubꞌij ri Pixabꞌ, pune kꞌo awe ri Pixabꞌ 
ri Tzꞌibꞌtalik, pune kojom ri retal ri ojer trato che ra cuerpo. 28 Ri qas 
winaq aj Israel man are tä riꞌ ri xa chrij kilitaj wi chi aj Israel. Ri kojom ri 
retal ri ojer trato che man are tä riꞌ ri xa käbꞌan chrij ru cuerpo. 29 Xane ri 
winaq ri qas aj Israel are riꞌ ri aj Israel wi pa ranimaꞌ. Ri qas retal ri ojer 
trato are riꞌ ri bꞌanom pa ranimaꞌ ri winaq, man rumal tä jun taqanik ri 
tzꞌibꞌtalik, xane rumal ri u bꞌanom ri Loqꞌalaj Espíritu. Ri winaq ri jeꞌ u 
bꞌanik waꞌ, man käyiꞌ tä u qꞌij kumal ri winaq, xane rumal ri Dios.

3  1 We je riꞌ, ¿jas ri utz na ri kuriq jun winaq we are winaq aj Israel? 
¿A nim lo u patän ri u kojik ri retal ri ojer trato che ru cuerpo jun 

winaq? 2 Qas tzij nim ki bꞌanik ri winaq aj Israel, kꞌia ri kuyaꞌ käqabꞌij 
chkij rumal chi chke ri e areꞌ xuya wi ri Dios ru Loqꞌ Pixabꞌ nabꞌe. 3 ¿Jas 
kꞌu käbꞌantaj na we kꞌo jujun chke ri winaq aj Israel ri man jikom tä chi ri 
kanimaꞌ chrij ri Dios? ¿A rumal lo riꞌ ri Dios man jikom tä chi ri ranimaꞌ 
ri Areꞌ? 4 ¡Man jeꞌ tä riꞌ! Xane ri Dios kubꞌan na ronojel rukꞌ qas tzij, pune 
konojel winaq e areꞌ bꞌanal taq tzij. Kubꞌij kꞌu ru Loqꞌ Pixabꞌ ri Dios ri 
Tzꞌibꞌtalik:

Rumal ri tzij la qꞌalaj wi chi jikom

ri animaꞌ la.
Aretaq käqꞌat tzij puwiꞌ la,

käqꞌalajin kꞌu na chi utz ri käbꞌan la,
—kächa ri Tzꞌibꞌtalik.

5 We ri qetzelal kukꞌutu chi ri Dios qas kubꞌan ri jikomal, ¿jas käqabꞌij? 
¿A xa lo man jikom tä ranimaꞌ ri Dios rumal chi kukꞌäjisaj qa wäch? (Jeꞌ 
kinchꞌawik jeꞌ jas ri kechꞌaw ri winaq.) 6 ¡Man jeꞌ tä riꞌ! We ta ri Dios man 
jikom tä ranimaꞌ, ¿jas lo kubꞌan ri Areꞌ chuqꞌatik tzij pa ki wiꞌ ri winaq 
cho ruwächulew? ¡Man kuyaꞌ taj!

7 We kꞌu ri bꞌanow tzij ri kinbꞌano kubꞌano chi känimarisax u qꞌij ru qas 
tzij ri Dios, ¿jas che käqꞌat tzij pa nu wiꞌ chi ri in, in ajmak? 8 We je riꞌ, 
¿jas che man are tä käqaꞌn ri man utz taj rech käpe ri utzil? Are kꞌu waꞌ 
ri käkibꞌij jujun rumal ri etzelal ri kꞌo pa kanimaꞌ chi are waꞌ ri keqatijoj 
ri winaq che. Taqal kꞌu waꞌ chke we winaq riꞌ käqꞌat tzij pa ki wiꞌ chi 
käkꞌäjisax ki wäch.

Waral käqil wi chi qonojel kꞌo qa mak
9 ¿Jas kꞌu kujkanaj wi? ¿A uj ri uj aj Israel uj utz na chkiwäch ri nikꞌiaj 

winaq chik? ¡Man jeꞌ tä riꞌ! Qa qꞌalajisam kꞌut chi ri winaq aj Israel 
xuqujeꞌ ri winaq ri man aj Israel taj, konojel e kꞌo pu qꞌabꞌ ri mak. 10 Ru 
Loqꞌ Pixabꞌ ri Dios ri Tzꞌibꞌtalik kubꞌij:

Man kꞌo tä jun winaq ri qas utz,
man kꞌo tä wi jun.

 11 Man kꞌo tä jun winaq
ri qas kraj kuchꞌobꞌ ri qas utz,

man kꞌo tä jun ri kutzukuj ri Dios.
 12 Konojel ki jalom ki bꞌe,

konojel bꞌenam ke
jawijeꞌ ri xa käsach wi ki wäch.

Man kꞌo tä jun ri kubꞌan ri qas utz,
man kꞌo tä wi jun.

 13 Ru pa ki qul jeꞌ ta ne ru jul käminaq
ri jaqtalik.

Rukꞌ ri ki tzij kekisubꞌ ri winaq.
Jeꞌ ta ne ri u tiabꞌal kumätz

kꞌo pa ki chiꞌ.
 14 Xaq xuwi ri yoqꞌonik käkaꞌno,

kꞌäx taq tzij kel pa ki chiꞌ.
 15 Käkitij anim chubꞌanik ri kämisanik.
 16 Ri käkaꞌn pa ri ki kꞌaslemal

kusach kan u wäch ronojel,
käkiya kan bꞌis pa kanimaꞌ ri winaq.

 17 Man ketam taj jas käkaꞌno
chuyaꞌik utzil chkixol ri winaq.

 18 Man ketamam tä kꞌut chi rajwaxik
käkixej kibꞌ cho ri Dios,

—kächa ri Tzꞌibꞌtalik.
19 Qetam kꞌut chi ronojel ri kubꞌij ri ojer Pixabꞌ, kubꞌij waꞌ chke ri e kꞌo 

pu qꞌabꞌ we Pixabꞌ riꞌ rech man kꞌo tä jun kꞌo jas kubꞌij, rech konojel ri 
winaq cho ruwächulew käqꞌat na tzij pa ki wiꞌ rumal ri Dios. 20 Man kꞌo 
tä kꞌu jun winaq ri käjikomataj ranimaꞌ cho ri Dios rumal ru nimaxik ri 
kubꞌij ri Pixabꞌ, rumal chi ri Pixabꞌ xuwi u patän waꞌ kukꞌut chqawäch chi 
ri uj, uj ajmakibꞌ.

Xuwi rumal ri kojonik käqariq ru tobꞌanik ri Dios
21 Kämik kꞌut ri Dios u qꞌalajisam chqawäch jas ri kubꞌan chujikomaxik 

ri qanimaꞌ chuwäch ri Areꞌ man rukꞌ tä ri Pixabꞌ. Qꞌalaj waꞌ chi qas 
tzij aretaq kusikꞌij jun ri wuj re ri Pixabꞌ ri xutzꞌibꞌaj ri qa mam Moisés 
xuqujeꞌ ri wuj ri xkitzꞌibꞌaj ri qꞌalajisal taq re ru Loqꞌ Pixabꞌ ri Dios. 
22 Käjikomataj kꞌu ri qanimaꞌ cho ri Dios rumal chi kujkojon che ri 
Jesucristo. Ri Dios kꞌut kubꞌan waꞌ chke konojel ri kekojonik, man jalan 
tä wi kubꞌan kukꞌ nikꞌiaj chik. 23 Konojel winaq e makuninaq, naj kꞌu e 
kꞌo wi che ri Dios ri kraj ketoꞌwik. 24 Xa kꞌu rumal ri nimalaj u toqꞌobꞌ 
kubꞌan jikom che ri kanimaꞌ ri winaq. Man kꞌo tä käkitoj che, rumal chi 
ri Cristo Jesús xeutoro. 25 Ri Dios xukoj ri Cristo che sachbꞌal ki mak 
konojel ri winaq rumal ru kämikal cho ri cruz. Käkiriq kꞌu ri sachbꞌal 
ki mak we kekojon che ri Cristo. Jeꞌ xbꞌantaj waꞌ rech qꞌalaj chi ri Dios 
are qas jikom ranimaꞌ. Xril ri ki mak ri winaq ri kaꞌnom kanoq, man kꞌo 
tä kꞌu jas xubꞌan chke rumal ri nimalaj u paciencia. 26 Jeꞌ xbꞌantaj waꞌ 
xuqujeꞌ chukꞌutik pa taq we qꞌij kämik chi ri Dios are qas jikom ranimaꞌ, 
kutaqej kꞌu u bꞌanik ri jikomal aretaq kubꞌan jikom che ri kanimaꞌ konojel 
ri kekojon che ri Jesús.

27 ¿Jas kꞌu rumal käkaꞌn wi nimal ri winaq? ¡Man kꞌo taj! ¿Jas che? 
Rumal chi we ta ri winaq kekowinik käkaꞌno jas ri kubꞌij ri Pixabꞌ, 
kuyaꞌ riꞌ käkinimarisaj kibꞌ. Are kꞌu ri winaq ri käkojonik man kuyaꞌ taj 
kunimarisaj ribꞌ. 28 Xqil bꞌaꞌ chi ri Dios kubꞌan jikom che ri ranimaꞌ ri 
winaq ri käkojonik, man are tä kärilo we u bꞌanom ri kubꞌij ri Pixabꞌ o 
man u bꞌanom taj.

29 E ri Dios, ¿a xuwi lo ki Dios ri winaq aj Israel? ¿A mat xuqujeꞌ are 
ki Dios ri winaq ri man e aj Israel taj? Qas tzij chi are xuqujeꞌ ki Dios ri 
winaq ri man e aj Israel taj. 30 Xa kꞌu jun ri Dios kꞌolik. Are kꞌut käbꞌanow 
jikom che ri kanimaꞌ ri winaq aj Israel xuqujeꞌ ri winaq ri man e aj Israel 
taj ri kekojonik. Man käril tä ri Areꞌ we kojom retal ri ojer trato che ri 
ki cuerpo o man kojom taj. 31 ¿A käqabꞌij lo chi man kꞌo tä chi u patän 

ri Pixabꞌ rumal chi xujkojonik? ¡Man jeꞌ tä riꞌ! Xane käqabꞌij chi kꞌo na u 
patän ri Pixabꞌ.

Ri xubꞌan ri qa mam Abraham are jun kꞌutbꞌal chqawäch

4  1 ¿Jas kꞌu käqabꞌij chi xuriq ri qa mam Abraham ojer? 2 Qas tzij we 
ta rumal ri utzil ri xubꞌan ri qa mam Abraham xjikomataj ri ranimaꞌ 

cho ri Dios, kuyaꞌ riꞌ kunimarisaj ribꞌ. Man kuyaꞌ tä kꞌut kunimarisaj ribꞌ 
cho ri Dios. 3 ¿Jas pu kubꞌij ru Loqꞌ Pixabꞌ ri Dios ri Tzꞌibꞌtalik? Kubꞌij kꞌut: 
“Ri Abraham xkojon che ri Dios, rumal kꞌu riꞌ xqꞌalajisax rumal ri Dios 
chi jikom ranimaꞌ,” —kächaꞌ. 4 ¡Qachomajmpeꞌ! Jun winaq ri kubꞌan jun 
chak, ri tojbꞌal re ri käyiꞌk man are tä sipanik riꞌ che, xane are kꞌasaj rukꞌ. 
5 Are kꞌu ri winaq ri man kꞌo tä jas kubꞌano, käkojon kꞌu che ri Dios ri 
kukꞌamowaj ri ajmak, ri winaq riꞌ rumal ru kojonik käqꞌalajisax rumal ri 
Dios chi qas jikom ranimaꞌ. 6 Tzare kꞌu ri qa mam David xubꞌij chi utz re 
ri winaq ri käqꞌalajisax rumal ri Dios chi jikom ranimaꞌ, man rumal tä kꞌu 
ri utzil ri xubꞌan ri winaq riꞌ. 7 Ri qa mam David je waꞌ xubꞌij:

Utz ke ri winaq ri sachtajinaq
rumal ri Dios ri etzelal ri kaꞌnom,
ri xril ri ki mak,
man kꞌo tä kꞌu kꞌäx xubꞌan chke.

 8 Utz re ri winaq ri man kꞌo tä mak
käyiꞌ chrij rumal ri Qajaw Dios,

—kächaꞌ.
9 ¿A xaq xuwi ta kꞌu lo utz ke ri winaq ri kojom retal ri ojer trato che ri 

ki cuerpo? ¡Man jeꞌ taj! Xuqujeꞌ utz ke ri man kojom taj. Qa bꞌim kꞌut chi 
ri qa mam Abraham xqꞌalajisax rumal ri Dios chi jikom ranimaꞌ rumal chi 
xkojonik. 10 ¿Jampaꞌ xqꞌalajisax rumal ri Dios chi jikom ranimaꞌ? ¿A xubꞌan 
waꞌ aretaq kojom chi ri retal ri ojer trato che o aretaq mäjaꞌ xkojik? Man 
kꞌä te tä xqꞌalajisax rumal ri Dios chi jikom ranimaꞌ aretaq kojom chi retal 
ri ojer trato che, xane aretaq mäjaꞌ käkojik. 11 Te kꞌu riꞌ ri qa mam Abraham 
xok ri retal ri ojer trato che ru cuerpo ri areꞌ. Are kꞌu waꞌ retal ri käkꞌutuwik 
chi qꞌalajisam chi rumal ri Dios chi jikom ranimaꞌ rumal chi xkojonik. Je 
riꞌ ri Abraham xok che ki tat konojel ri kojonelabꞌ ri man kojom tä ri retal 
ri ojer trato che ri ki cuerpo. Je wa riꞌ ri e areꞌ xuqujeꞌ keqꞌalajisax rumal ri 
Dios chi jikom kanimaꞌ. 12 Qas tzij ri qa mam Abraham are xok che ki tat ri 
kojom retal ri ojer trato che ri ki cuerpo, man xuwi tä kꞌu rumal waꞌ, xane 
xuqujeꞌ rumal chi xekojonik junam jas ri qa mam Abraham xkojonik aretaq 
mäjoq kok ri retal ri ojer trato che ru cuerpo.

Ri xuchiꞌj loq ri Dios käqechbꞌej na we kujkojonik
13 Ri Dios xuchiꞌj che ri qa mam Abraham xuqujeꞌ chke ri rachalaxik ri 

kil na ki wäch chi käkechbꞌej na ruwächulew, man rumal tä kꞌu rech chi 

c 4:13 Kꞌä mäjaꞌ kꞌo ri Pixabꞌ riꞌ aretaq ri mam Abraham xil u wäch. Je riꞌ, rumal chi ri mam 
Abraham are nabꞌeal chuwäch ri mam Moisés. 

xniman ri qa mam Abraham che ri Pixabꞌ ri xutzꞌibꞌaj ri qa mam Moisés, c 
xane rumal chi xkojonik, xqꞌalajisax kꞌu rumal ri Dios chi jikom ranimaꞌ. 
14 We ta xaq xuwi ri keniman che ri Pixabꞌ käkikꞌam na ke ri echbꞌal, 
man kꞌo tä bꞌaꞌ u patän riꞌ chi kujkojonik. Xuqujeꞌ ri xuchiꞌj loq ri Dios chi 
kuya na man kꞌo tä chi u patän riꞌ. 15 Je riꞌ, rumal chi ri Dios kukꞌäjisaj ki 
wäch ri man keniman tä che ri Pixabꞌ. Jawijeꞌ kꞌu ri man kꞌo tä wi pixabꞌ, 
man kꞌo tä mak riꞌ chrij ri pixabꞌ.

16 Rech ri xuchiꞌj ri Dios che ri qa mam Abraham qas käkechbꞌej na 
konojel ri rachalaxik ri kil na ki wäch, rajwaxik chi are jun sipanik 
ri kuya ri Dios chke ri kekojonik. Kel kubꞌij chi ri xuchiꞌj ri Dios man 
xuwi tä chke ri keniman che ri Pixabꞌ, xane xuqujeꞌ chke konojel ri 
kekojonik jas ri xubꞌan ri qa mam Abraham. Ri areꞌ kꞌut are xok che qa 
tat uj qonojel ri uj kojonelabꞌ chuwäch ri Dios, 17 ri xuqujeꞌ xkojon ri qa 
mam Abraham che. Jeꞌ jas ri tzꞌibꞌtal pa ru Loqꞌ Pixabꞌ ri Dios: “At nu 
kojom che ki tat kꞌia u wäch winaq”, —kächaꞌ. Ri Dios kꞌut are käyoꞌw ki 
kꞌaslemal ri käminaqibꞌ, xuqujeꞌ keubꞌan ri jastaq ri kꞌä mäjaꞌ kekꞌojiꞌk.

18 Ri qa mam Abraham, pune man käkowin tä chik käkꞌoji ralkꞌual, 
xukoj chi käkꞌoji na jun u kꞌojol. Xkuꞌbꞌi kꞌu u kꞌux chrij ri Dios, je riꞌ 
xok che “ki tat kꞌia u wäch winaq”, jas ri bꞌim che rumal ri Dios: “Are je 
waꞌ ki kꞌial ri awachalaxik ri kil na ki wäch,” —xuchixik. 19 Ri qa mam 
Abraham man xubꞌan tä kiebꞌ u kꞌux, pune xa jubꞌiqꞌ man kätzꞌaqat tä 
cien u junabꞌ. Retam chi ri areꞌ rachiꞌl ri Sara ri rixoqil xaq kämem chi 
ke, e nimaq taq winaq chik, man kekowin tä chik käkꞌoji kalkꞌual. 20 Man 
xubꞌan tä kiebꞌ u kꞌux chrij ri xbꞌix che rumal ri Dios, xane xa sibꞌalaj 
xkojonik, xkuꞌbꞌi u kꞌux, xuya kꞌu u qꞌij ri Dios. 21 Xujikibꞌa u kꞌux chi ri 
Dios käkowin chubꞌanik ronojel ri kubꞌij. 22 Rumal riꞌ xqꞌalajisax rumal ri 
Dios chi jikom ranimaꞌ, rumal chi xkojonik.

23 Man xaq xuwi tä ri qa mam Abraham xtzꞌibꞌax chrij chi xqꞌalajisax 
rumal ri Dios chi jikom ranimaꞌ. 24 Ri uj xuqujeꞌ xtzꞌibꞌax chqij chi ri Dios 
kuqꞌalajisaj chi jikom qanimaꞌ rumal chi kujkojonik, qonojel ri uj, uj 
kojoninaq che ri Dios ri xkꞌastajisan ri Qajaw Jesús chkixol ri käminaqibꞌ. 
25 Ri Qajaw Jesús xjach pa kämisaxik rumal rech ri qa mak, xkꞌastaj kꞌu 
chkixol ri käminaqibꞌ rech käjikomataj ri qanimaꞌ cho ri Dios.

Ri tewchibꞌal ri xqariqo aretaq xjikomataj ri qanimaꞌ cho ri Dios

5  1 Kämik kꞌut ri xjikomataj ri qanimaꞌ cho ri Dios rumal chi 
xujkojonik, kꞌo chi kꞌu utzil chqaxol rukꞌ Areꞌ rumal ri Qajaw 

Jesucristo. 2 Rumal kꞌu ri Cristo xtoqꞌobꞌisax qa wäch rumal ri Dios rumal 
chi xujkojonik. Ri toqꞌobꞌ ri xqariqo man kꞌo tä kesan chqe, rumal riꞌ 

kujkikotik, kuꞌl qa kꞌux chi käqariq na qe uj ri u nimarisaxik u qꞌij ri 
Dios. 3 Man xuwi tä waꞌ kujkikot wi, xane xuqujeꞌ kujkikot chupam ri 
kꞌäxkꞌol, rumal chi ri kꞌäxkꞌol kubꞌan chqe chi käqachajij paciencia. 4 Ri 
paciencia kubꞌan chqe chi utz kujel na cho ri Dios. Aretaq utz chik uj 
kꞌolik, käkuꞌbꞌi qa kꞌux chrij ri Dios. 5 Aretaq käkuꞌbꞌi qa kꞌux chrij ri Dios 
man kꞌo tä bꞌis käqariqo rumal chi ri rutzil ranimaꞌ ri Dios kꞌo pa qanimaꞌ 
rumal ri Loqꞌalaj Espíritu ri u yoꞌm chqe.

6 Ri uj, aretaq man xujkowin taj xqatoꞌ qibꞌ qa tukiel wi, qas pa ru qꞌijol 
xpe ri Cristo, xkäm kꞌu rumal qech uj ri uj ajmakibꞌ. 7 Man kꞌo tä jun 
winaq kuya u tzij käkämisax chukꞌexwäch jun winaq chik, pune are jun 
winaq ri qas jikom ranimaꞌ. Kraj kꞌu ne kꞌo jun ri kuya u tzij käkämisax 
chukꞌexwäch jun winaq ri sibꞌalaj utz. 8 Ri Dios kꞌut xukꞌut chqawäch chi 
sibꞌalaj kujraj aretaq ri Cristo xkäm rumal qech, pune kꞌu uj ajmakibꞌ. 
9 Kämik kꞌut ri ya jikom chi qanimaꞌ cho ri Dios rumal ru kämikal ri 
Cristo, qas kujutoꞌ na ri Cristo chuwäch ri kꞌäjisabꞌal wächaj ri käpe na 
chukꞌisbꞌal. 10 Ri uj nabꞌe kanoq aretaq qa kꞌulel na ri Dios, xujrutzirisaj 
rukꞌ Areꞌ rumal ru kämikal ru Kꞌojol, rumal riꞌ kämik ri ya uj utz chi rukꞌ 
ri Dios, qas käqariq wi na ru tobꞌanik ri Dios rumal ru kꞌaslemal ri Cristo. 
11 Man xuwi tä waꞌ, xane xuqujeꞌ kujkikot rukꞌ ri Areꞌ rumal ri Qajaw 
Jesucristo. Rumal kꞌu ri Cristo uj utz chi rukꞌ ri Dios.

Waral kätzijox wi ri Adán xuqujeꞌ ri Cristo
12 Je kꞌu riꞌ, ri mak xok cho we uwächulew xa rumal jun winaq. Rumal 

kꞌu ri mak xpe ri kämikal pa ki wiꞌ konojel ri winaq rumal chi konojel 
xemakunik. 13 Aretaq mäjoq käpe ri Pixabꞌ, ri mak ya kꞌo chik cho 
ruwächulew. Man käkoj tä kꞌu ri mak pa kuenta aretaq man kꞌo tä pixabꞌ. 
14 Pune je riꞌ, xtaqan kꞌu ri mak pa ki wiꞌ ri winaq ri xemakunik xchaptaj 
loq rukꞌ ri Adán kꞌä xopan ru qꞌij ri Moisés, pune man jeꞌ tä ki mak jas 
ru mak ri Adán ri man xunimaj tä ru Pixabꞌ ri Dios. Ri Adán kꞌut are jun 
kꞌutbꞌal chrij ri Cristo ri käpe na.

15 Man kuyaꞌ taj käjunamataj ri mak ri xubꞌan ri Adán rukꞌ ri sipanik ri 
kuya ri Dios. Rumal kꞌu ri mak ri xubꞌan xa jun winaq e kꞌia xekämik. Are 
kꞌu ri tobꞌanik ri kusipaj ri Dios chqe rumal ri nimalaj u toqꞌobꞌ pa qa wiꞌ, 
sibꞌalaj nim na u bꞌanik waꞌ. Xuya waꞌ chqe rumal xa jun winaq, ri Jesucristo, 
chubꞌanik utzil chke kꞌia winaq. 16 Ri mak ri xubꞌan xa jun winaq man kuyaꞌ 
taj käjunamataj waꞌ rukꞌ ri tobꞌanik ri kusipaj ri Dios. Je riꞌ, rumal chi ri mak 
ri xubꞌan xa jun winaq xubꞌano chi käqꞌat tzij pa ki wiꞌ ri winaq chi käkꞌäjisax 
ki wäch. Are kꞌu ru tobꞌanik ri Dios xpetik rech käjikomataj ri kanimaꞌ ri 
winaq cho ri Dios, pune sibꞌalaj kꞌia ri ki mak kaꞌnom. 17 We ri kämikal xkꞌoji 
u taqanik pa ki wiꞌ ri winaq rumal ri mak ri xubꞌan xa jun winaq, sibꞌalaj nim 
kꞌu na u bꞌanik waꞌ chi ri winaq ri käjikomataj kanimaꞌ cho ri Dios rumal ru 
toqꞌobꞌ ketaqan na pa ri kꞌakꞌ ki kꞌaslemal rumal xa jun winaq, ri Jesucristo.

18 Jeꞌ jas ru mak ri Adán xubꞌano chi käqꞌat tzij pa ki wiꞌ konojel ri 
winaq chi käkꞌäjisax ki wäch, je kꞌu riꞌ xuqujeꞌ ri jikomal ri xubꞌan ri 
Jesucristo kubꞌano chi konojel ri winaq käkiriq na ki kꞌaslemal, man 
käqꞌat tä kꞌu tzij pa ki wiꞌ chi käkꞌäjisax ki wäch. 19 Kel kubꞌij chi rumal ri 
jun winaq ri man xniman tä che ri Dios e kꞌia winaq xebꞌok che ajmakibꞌ, 
je riꞌ xuqujeꞌ, rumal ri Jun ri xniman che ri Dios e kꞌia winaq käjikomataj 
ri kanimaꞌ cho ri Dios.

20 Xpe kꞌu ri Pixabꞌ rech kel na ri mak chi saq. Aretaq kꞌut xnimar 
u wäch ri mak, ru toqꞌobꞌ ri Dios xuqujeꞌ xnimar na u wäch waꞌ. 21 Je 
kꞌu riꞌ jas ri mak xkowinik xukꞌam loq ri kämikal pa ki wiꞌ ri winaq, je 
riꞌ xuqujeꞌ aretaq ri uj käjikomataj ri qanimaꞌ cho ri Dios, ri nimalaj u 
toqꞌobꞌ ri Areꞌ käkowinik kuya qa kꞌaslemal ri man kꞌo tä u kꞌisik rumal ri 
Jesucristo ri Qajaw.

Waral käqil wi chi ri uj jeꞌ ta ne chi uj käminaq chuwäch 
ri mak. Uj kꞌasal chi kꞌut rumal ri Cristo

6  1 ¿Jas kꞌu ri käqabꞌij? ¿A käqataqej u bꞌanik ri mak rech ri Dios 
sibꞌalaj kukꞌut na ri nimalaj u toqꞌobꞌ? 2 ¡Man jeꞌ tä riꞌ! Ri uj, jeꞌ ta 

ne chi uj käminaq chuwäch ri mak. Man kꞌo tä chi u chuqꞌabꞌ ri mak pa 
qa wiꞌ. We je riꞌ, ¿a kuyaꞌ ta kꞌu lo käqataqej u bꞌanik ri mak? 3 ¿A mat 
iwetam chi ri uj ri bꞌanom qa qasnaꞌ rech xa uj jun chik rukꞌ ri Jesucristo, 
jeꞌ ta ne ri junam xujkäm rukꞌ ri Areꞌ? 4 Rumal ri qasnaꞌ jeꞌ ta ne junam 
xujmuq rukꞌ ri Cristo, jeꞌ ta ne xujkämik rech kujkꞌastajisaxik, käkꞌoji kꞌu 
jun kꞌakꞌ qa kꞌaslemal jeꞌ jas ru kꞌaslemal ri Cristo aretaq xkꞌastaj chkixol 
ri käminaqibꞌ rumal ri nimalaj u chuqꞌabꞌ ri qa Tat.

5 We kꞌu xqaꞌn jun rukꞌ ri Cristo rumal ri kämikal ri xuriqo, je riꞌ 
xuqujeꞌ käqaꞌn na jun rukꞌ Areꞌ rumal chi xkꞌastaj chkixol ri käminaqibꞌ. 
6 Qetam chi ri ojer qa kꞌaslemal xrip cho ri cruz junam rukꞌ ri Cristo, rech 
käsach u wäch ri u chuqꞌabꞌ ri qa rayibꞌal ajuwächulew ri man utz taj. Je 
riꞌ man uj kꞌo tä chi pu qꞌabꞌ ri mak, man kujpatänin tä chi che ri mak 
jeꞌ ta ne che jun patrón. 7 Je riꞌ, rumal chi ri winaq ri käminaq chik, man 
chaptal tä chi riꞌ rumal ri mak. 8 We ri uj, uj käminaq chik junam rukꞌ ri 
Cristo, käkuꞌbꞌi qa kꞌux chi kujekꞌasal na rukꞌ ri Areꞌ. 9 Je riꞌ, rumal chi 
qetam chi ri Cristo kꞌastajinaq chik chkixol ri käminaqibꞌ, man käkäm tä 
chi wi. Ri kämikal man kätaqan tä chi puwiꞌ. 10 Ri Cristo aretaq xkämik, 
xa jumul xkäm chusachik u wäch ri mak, man xaq tä tajin wi käkämik. 
Aretaq kꞌu xkꞌastajik, xkꞌasi chunimarisaxik u qꞌij ri Dios. 11 Je kꞌu riꞌ 
ri ix, chichomaj chi ix käminaq chik chuwäch ri mak. Man kꞌo tä chi u 
chuqꞌabꞌ ri mak pi wiꞌ. Ix kꞌasal kꞌu kämik chunimarisaxik u qꞌij ri Dios 
junam rukꞌ ri Cristo Jesús ri Qajaw.

12 Rumal riꞌ miya bꞌaꞌ chi ri mak kutaqej taqanik puwiꞌ ri i cuerpo ri xa 
käkämik, mixutaq kꞌu ne chunimaxik ri i rayibꞌal ri man utz taj. 13 Mijach 

bꞌaꞌ iwibꞌ pu qꞌabꞌ ri mak chubꞌanik ri man utz taj. Xane chijacha iwibꞌ 
pu qꞌabꞌ ri Dios, jeꞌ ta ne chi xixkäm na, ix kꞌastajinaq chi kꞌut. Chijacha 
iwibꞌ pu qꞌabꞌ ri Dios chubꞌanik ri utzil. 14 Je riꞌ, rumal chi ri mak man 
kätaqan tä chi pi wiꞌ. Man ix kꞌo tä chi kꞌu pu qꞌabꞌ ri Pixabꞌ, xane ix kꞌo 
pu qꞌabꞌ ri Dios rumal ru toqꞌobꞌ pa qa wiꞌ.

Uj patänil taq re ri Dios chubꞌanik ri utzil
15 ¿Jas kꞌu kujkanaj wi? ¿A kujmakunik rumal chi man uj kꞌo tä chi pu qꞌabꞌ 

ri Pixabꞌ, xane pu qꞌabꞌ ri Dios rumal ru toqꞌobꞌ pa qa wiꞌ? ¡Man jeꞌ tä riꞌ! 16 Ri 
ix qas iwetam chi we kijach iwibꞌ chupatänixik jun patrón rech kixniman che, 
kixok kꞌu che patänil taq re ri patrón riꞌ, tzrajwaxik kꞌu wi chi kixniman che. 
Are je riꞌ, we are kixpatänin che ri mak jeꞌ ta ne are jun i patrón ri kukꞌam 
loq kämikal pi wiꞌ, o are kixniman che ri Dios rech käjikomataj ri iwanimaꞌ 
chuwäch ri Areꞌ, kibꞌan kꞌu na ri utzil. 17 Maltiox kꞌu che ri Dios chi ri ix ri 
nabꞌe kanoq xipatänij na ri mak, kämik kꞌut pa iwanimaꞌ xpe wi ru nimaxik 
ri qas tzij re ri tijonik ri xijach iwibꞌ che retamaxik. 18 Aretaq xixel loq pu qꞌabꞌ 
ri mak ri ix chapowinaq, ri ix xijach iwibꞌ chupatänixik ri Dios rech kibꞌan ri 
jikom pa ri i kꞌaslemal. 19 Kinbꞌij waꞌ chiwe pa ki tzij winaq, rumal chi ri ix i 
tukiel wi man qas kixkowin tä chuchꞌobꞌik waꞌ we chomanik riꞌ. Man jeꞌ tä 
kibꞌano jas ri xibꞌan kan nabꞌe aretaq xijach iwibꞌ chupatänixik ri mak rech 
kibꞌan ri äwas u bꞌanik cho ri Dios xuqujeꞌ ri etzelal. Xane che we kämik, 
chijacha iwibꞌ pu qꞌabꞌ ri Dios chubꞌanik ri jikom pa ri i kꞌaslemal rech kixkꞌoji 
chuwäch ri Areꞌ chꞌajchꞌoj ri iwanimaꞌ.

20 Ri ix nabꞌe, aretaq tajin kipatänij na ri mak, man i yoꞌm tä iwibꞌ 
chubꞌanik ri jikom pa ri i kꞌaslemal. 21 ¿Jas kꞌu xichꞌak che ri xibꞌan kan 
nabꞌe ri kikꞌix chi che kämik? Xuwi kꞌu ri kämikal xiriqo. 22 Kämik kꞌu ri 
ix, ix elinaq chi pu qꞌabꞌ ri mak, ix okinaq chi che patänil taq re ri Dios. 
Kꞌo kꞌu xichꞌak waꞌ che. Ri xichꞌako are ru jachik iwibꞌ pu qꞌabꞌ ri Dios, 
chukꞌisbꞌal kꞌut kiriq na ri kꞌaslemal ri man kꞌo tä u kꞌisik. 23 Ri tojbꞌal ri 
kuya ri mak are xaq xuwi ri kämikal, are kꞌu ri Dios kusipaj ri kꞌaslemal 
ri man kꞌo tä u kꞌisik rumal ri Cristo Jesús, ri Qajaw.

Ri kꞌulanem are jun kꞌutbꞌal chrij ri kꞌaslemal rukꞌ ri Cristo

7  1 Qachalal, ri ix ri iwetam ri Pixabꞌ kichꞌobꞌo chi ri Pixabꞌ xuwi kꞌo 
chuqꞌabꞌ pu qꞌabꞌ puwiꞌ jun winaq aretaq kꞌasal na. 2 Kinkoj na jun 

kꞌutbꞌal chiwäch: Ri ixoq ri kꞌulanik rajwaxik chi känim riꞌ che ri pixabꞌ 
re ri kꞌulanem aretaq kꞌä kꞌasal na ri rachajil. We kꞌu käkäm ri rachajil, 
kꞌä te riꞌ man rajwaxik tä chik käniman che we pixabꞌ riꞌ. 3 Rumal riꞌ, we 
ri ixoq käkꞌuli rukꞌ jun achi chik aretaq kꞌasal na ri rachajil, kubꞌan ri 
nimalaj mak ri äwas u bꞌanik chrij ri rachajil. We kꞌu käkäm ri rachajil, 
man rajwaxik tä chik käniman che ri pixabꞌ re ru kꞌulanem. Pune käkꞌuli 
rukꞌ jun achi chik, man kubꞌan tä riꞌ ri nimalaj mak ri äwas u bꞌanik.

4 Je kꞌu riꞌ ri ix, qachalal, ri ix u tzꞌaqatil ru cuerpo ri Cristo, man 
kꞌo tä chik ri Pixabꞌ pi wiꞌ rumal chi ix jeꞌ ta ne ix kꞌulan chik rukꞌ ri 
Cristo. Ix rech chi ri Cristo ri xkꞌastaj chkixol ri käminaqibꞌ. Je riꞌ rech 
ri qa kꞌaslemal kok waꞌ chupatänixik ri Dios. 5 Nabꞌe kanoq, aretaq ri qa 
kꞌaslemal are ru bꞌanik xaq jas ri käqaj uj, ri itzel taq qa rayinik xekꞌastaj 
rumal ri Pixabꞌ. Ri riꞌ kꞌut xa xujukꞌam bꞌi pa ri kämikal. 6 Kämik kꞌut 
uj käminaq chik chuwäch ri Pixabꞌ ri xtaqan pa qa wiꞌ nabꞌe. Je riꞌ man 
kꞌo tä chi ri Pixabꞌ pa qa wiꞌ. Kämik käqapatänij ri Dios pa ri kꞌakꞌ qa 
kꞌaslemal ri kuya ri Loqꞌalaj Espíritu. Ri ojer Pixabꞌ ri tzꞌibꞌtalik man kꞌo 
tä chi pa qa wiꞌ.

Ri apóstol Pablo kächꞌaw chrij ri mak ri kꞌo pa ri qa kꞌaslemal
7 ¿Jas kꞌu ri käqabꞌij? ¿A käqabꞌij lo chi mak riꞌ ri Pixabꞌ? ¡Man jeꞌ taj! 

Rumal kꞌu ri kubꞌij ri Pixabꞌ xinwetamaj jas riꞌ ri mak. ¡Qachomajmpeꞌ! 
Mat xinwetamaj riꞌ chi ru rayixik ri jastaq ke nikꞌiaj winaq chik are 
mak, we ta mat xubꞌij ri Pixabꞌ: “Marayij u wäch ri jastaq ke nikꞌiaj 
winaq chik,” —kächaꞌ. 8 Ri mak kꞌut xnimar u wäch rumal ri taqanik, 
xukꞌasuj kꞌu pa ri wanimaꞌ ronojel u wäch itzel taq rayinik. Je riꞌ, rumal 
chi we ta mat kꞌo ri Pixabꞌ, man qꞌalaj tä riꞌ chi kꞌo ri mak. 9 Ri in nabꞌe 
kanoq aretaq mäjaꞌ kꞌo wetam chrij ri Pixabꞌ xinchomaj chi qas utz ri 
tajin kinbꞌan pa ri nu kꞌaslemal. Aretaq kꞌut xpe ri taqanik, xinchꞌobꞌ jas 
ri kubꞌij ri Pixabꞌ. Te riꞌ xkꞌastaj ri mak ri kꞌo pa wanimaꞌ, are kꞌu ri in 
xinwetamaj chi in käminaq chuwäch ri Dios. 10 Je riꞌ ri taqanik ri xpe 
chuyaꞌik kꞌaslemal, chwe in kꞌut xa xuya kämikal. 11 Rumal ri Pixabꞌ 
ri mak xukoj u chuqꞌabꞌ chwe, xinusubꞌ kꞌut. Xukoj ri taqanik che nu 
kämisaxik.

12 Qas tzij kꞌut, ri Pixabꞌ rukꞌ ri taqanik man kꞌo tä ki mak, xane jikom 
xuqujeꞌ utz ri käkibꞌij. 13 ¿A are ta kꞌu lo ri u bꞌanik utzil ri xbꞌanow 
chwe chi kinkämik? ¡Man are taj! Xane are ri mak ri kinkämisanik. Je 
riꞌ xubꞌano rech käqꞌalajinik jas riꞌ ri mak. Are kꞌu xukoj ri utz chubꞌanik 
waꞌ. Je riꞌ ri taqanik xuqꞌalajisaj chi ri mak are sibꞌalaj man utz taj.

14 Qetam chi ri Pixabꞌ rukꞌ ri Dios käpe wi, ri in kꞌut xaq in winaq. In 
kꞌo pu qꞌabꞌ ri mak. 15 Man kinchꞌobꞌ tä kꞌut jas ri tajin kinbꞌano. Man are 
tä kꞌu kinbꞌan ri kwaj, xane ri tzel kinwilo are waꞌ ri tajin kinbꞌano. 16 We 
kꞌu are kinbꞌan ri man kwaj taj kinbꞌano, je riꞌ kinchꞌobꞌo chi utz ri Pixabꞌ. 
17 Rumal kꞌu riꞌ man in tä chi riꞌ ri tajin kinbꞌanowik, xane are ri mak ri 
kꞌo pa ri wanimaꞌ ri tajin kubꞌan waꞌ. 18 Ri in wetam chi man kꞌo tä jubꞌiqꞌ 
ri utz pa ri wanimaꞌ rumal chi xaq in winaq ajuwächulew. Kꞌo nu rayinik 
chubꞌanik ri utz, xa kꞌu man kinkowin tä kinbꞌan waꞌ. 19 Man kinbꞌan tä 
ri utz ri kwaj kinbꞌano, xane are kintaqej u bꞌanik ri man utz taj ri man 
kwaj taj kinbꞌano. 20 We kꞌu are kinbꞌan ri man kwaj taj kinbꞌano, man in 
tä chi riꞌ kinbꞌanowik, xane are ri mak ri kꞌo pa wanimaꞌ.

21 Ri kinkꞌulmaj kꞌut are waꞌ: Aretaq kwaj kinbꞌan ri utz, xuwi ri etzelal 
kukꞌut ribꞌ chnuwäch. 22 Ri wanimaꞌ kꞌut käkikot rukꞌ ru Pixabꞌ ri Dios. 
23 Kinwil kꞌut chi pa ri nu cuerpo kꞌo jun pixabꞌ ri xa kukꞌulelaj u wäch ri 
pixabꞌ ri kꞌo pa ri nu chomabꞌal. Are kꞌu waꞌ ri pixabꞌ re ri mak ri kꞌo pa ri 
nu cuerpo, are waꞌ ri in chapowinaq.

24 ¡Kꞌäx waꞌ ri nu bꞌanik! ¿Jachin ta ri kinesan na pu qꞌabꞌ waꞌ we 
cuerpo riꞌ ri xa kinukꞌam bꞌi pa ri kämikal? 25 Xuwi ri Dios käkowin che 
nu toꞌik rumal ri Qajaw Jesucristo. ¡Maltiox bꞌaꞌ che ri Dios! Rumal riꞌ ri 
in kinchꞌobꞌo chi rajwaxik kinnimaj ru Pixabꞌ ri Dios, are kꞌu ri nu cuerpo 
kuya ribꞌ pu qꞌabꞌ ri mak.

Waral käqil wi ri kꞌaslemal ri kuya ri Loqꞌalaj Espíritu

8  1 Kämik kꞌut, ri winaq ri xa e jun chik rukꞌ ri Cristo Jesús, man 
käqꞌat tä na tzij pa ki wiꞌ chi käkꞌäjisax ki wäch. E are kꞌu taq 

waꞌ ri man käkaꞌn tä ri ki rayibꞌal ri man utz taj, xane are käkaꞌno jas 
ri kraj ri Loqꞌalaj Espíritu. 2 Ri pixabꞌ kꞌut ri rech ri Loqꞌalaj Espíritu ri 
kuya kꞌaslemal rumal ri Cristo Jesús, are xinesan pu qꞌabꞌ ri pixabꞌ re 
ri mak xuqujeꞌ re ri kämikal. 3 Ri Dios xubꞌano jachike ri man xkowin 
tä chubꞌanik ri Pixabꞌ ri xutzꞌibꞌaj ri qa mam Moisés. Ri Pixabꞌ riꞌ man 
kꞌo tä u chuqꞌabꞌ chukꞌexik ri ki kꞌaslemal ri winaq. Ri Dios kꞌut xutaq 
loq ru Kꞌojol ri ya winaq chik, xukoj kꞌu che sipanik chutojik ri qa mak. 
Xutaq loq jeꞌ ta ne are xa jun winaq ajmak. Je riꞌ ri Dios xukꞌäjisaj u 
wäch ri mak rumal ru kämikal ri Jesús. 4 Jeꞌ xubꞌan waꞌ ri Dios rech ri uj 
kujkowin chubꞌanik jas ri kätaqan wi ri Pixabꞌ, man käqaꞌn tä chi kꞌut xa 
jas ri käqaj uj, xane are käqaꞌno jas ri kraj ri Loqꞌalaj Espíritu.

5 Ri winaq kꞌut ri käkaꞌno xaq jas ri käkaj ri e areꞌ, are kebꞌok il 
chubꞌanik ri ki rayibꞌal ajuwächulew. Are kꞌu ri käkaꞌno jas ri kraj ri 
Loqꞌalaj Espíritu, are kebꞌok il chubꞌanik jas ri kraj ri Areꞌ. 6 Ri kok il jun 
chubꞌanik ri qa rayibꞌal ajuwächulew käkꞌaman bꞌi waꞌ pa ri kämikal. 
Are kꞌu ri kok il jun chubꞌanik jas ri kraj ri Loqꞌalaj Espíritu kubꞌan chi 
kuriq na kꞌaslemal, xuqujeꞌ kubꞌano chi kuxlan ri ranimaꞌ. 7 Ri winaq ri 
xa käkichomaj u bꞌanik ri ki rayibꞌal ajuwächulew käkaꞌn ki kꞌulel che ri 
Dios rumal chi man kekowin taj keniman che ru Pixabꞌ ri Dios, xuqujeꞌ 
man käkaj taj. 8 Rumal riꞌ ri winaq ri käkaꞌno xaq jas ri käkaj ri e areꞌ, 
man kuyaꞌ taj käqaj ri ki kꞌaslemal chuwäch ri Dios.

9 Ri ix kꞌut man bꞌenaq tä iwanimaꞌ chubꞌanik xaq jas ri kiwaj ix, xane 
are kibꞌano jas ri kraj ri Loqꞌalaj Espíritu, we qas kꞌo ri Espíritu rech ri 
Dios pa ri iwanimaꞌ. Jachin kꞌu ri man kꞌo tä ri Espíritu rech ri Cristo pa 
ranimaꞌ, man rech tä ri Cristo riꞌ. 10 We ri Cristo kꞌo pa iwanimaꞌ, pune 
bꞌaꞌ käkäm na ri i cuerpo rumal ri mak, käkꞌasi kꞌu ri iwespíritu rumal 
chi xjikomataj ri iwanimaꞌ cho ri Dios. 11 We pa ri iwanimaꞌ ix kꞌo wi ri 
Espíritu rech ri Dios ri xkꞌastajisan ri Jesús chkixol ri käminaqibꞌ, ri Dios 

are käyoꞌw na kꞌakꞌ u kꞌaslemal ri i cuerpo ri xa käkämik. Jeꞌ kubꞌan waꞌ 
rumal ri Loqꞌalaj Espíritu rech ri Areꞌ ri kꞌo pa iwanimaꞌ.

12 Je kꞌu riꞌ, qachalal, kꞌo ri rajwaxik käqaꞌno, man are tä kꞌu ru bꞌanik xaq 
jas ri käqaj uj. 13 We kꞌu ri ix kibꞌan xaq jas ri kiwaj ix, kixkäm na. We kꞌu 
rumal ri Loqꞌalaj Espíritu kikämisaj ri i rayibꞌal ri man utz taj, kixkꞌasi na.

14 Konojel kꞌu ri kꞌamom ki bꞌe rumal ri Espíritu rech ri Dios, e are waꞌ 
ralkꞌual ri Dios. 15 Ri Espíritu ri yoꞌm chiwe rumal ri Dios man are tä jun 
espíritu ri xaq ix u kojom che taq patäninelabꞌ ri xuqujeꞌ kubꞌan chiwe 
chi kixej iwibꞌ, xane are ri Loqꞌalaj Espíritu ri xubꞌano chi ix ralkꞌual ri 
Dios. Ri Espíritu riꞌ kuya chqe chi käqabꞌij: “¡Qa Tat!” che ri Dios. 16 Tzare 
kꞌu we Espíritu riꞌ kubꞌij pa ri qanimaꞌ chi uj ralkꞌual chi ri Dios. 17 Rumal 
chi uj ralkꞌual ri Dios, yaꞌtalik chi käyiꞌ qe ri echbꞌal ri xuchiꞌj ri Dios, 
käqakꞌam kꞌu na waꞌ junam rukꞌ ri Cristo. Je riꞌ we junam käqariq kꞌäx 
rukꞌ ri Cristo, rech junam rukꞌ ri Areꞌ känimarisax na qa qꞌij.

18 Ri in kꞌut kinchomaj chi ri kꞌäx ri tajin käqariq pa taq we qꞌij kämik, man 
käjunamataj tä waꞌ rukꞌ ri nimarisabꞌal qa qꞌij ri käyiꞌ na chqe pa taq ri qꞌij ri 
junabꞌ ri kepe na. 19 Ronojel kꞌu ri bꞌanom rumal ri Dios xaq reyeꞌm chi käpe 
ri qꞌij aretaq keqꞌalajisax na jachin taq ri e ralkꞌual ri Dios. 20 Je riꞌ, rumal chi 
ronojel ri bꞌanom rumal ri Dios, xqꞌat tzij puwiꞌ chi man kꞌo tä u patän. Man 
are tä kꞌu waꞌ ri u rayibꞌal, xane are ri Dios xbꞌanow che. Pune je riꞌ, kꞌo jas ri 
käreyej na. 21 Are laꞌ chi käpe na ri qꞌij aretaq ronojel ri bꞌanom rumal ri Dios 
kätzoqopitaj na, man käkanaj tä chi kan pu qꞌabꞌ ri kämikal, känimarisax 
kꞌu na u qꞌij junam kukꞌ ri e ralkꞌual ri Dios. 22 Kämik riꞌ, qetam chi ronojel ri 
bꞌanom rumal ri Dios kel chꞌuj, kꞌo pa qꞌoxom, jeꞌ jas ru qꞌoxom jun yawabꞌ 
ixoq. 23 Man xuwi tä kꞌu ri bꞌanom rumal ri Dios kel chꞌuj, xane ri uj xuqujeꞌ ri 
yoꞌm ri Loqꞌalaj Espíritu chqe, ri nabꞌe qechbꞌal ri xuya ri Dios. Ri uj xuqujeꞌ 
käqꞌoxow qanimaꞌ, qeyeꞌm kꞌut jampaꞌ kujqꞌalajisax chi uj qas ralkꞌual ri Dios, 
rech kel ri qa cuerpo pu qꞌabꞌ ri kämikal. 24 Xqariq ru tobꞌanik ri Dios rumal 
chi kꞌo ri xkuꞌbꞌi wi qa kꞌux. We käkuꞌbꞌi u kꞌux jun chrij ri tajin käril chik, 
man kuꞌlbꞌal kꞌux tä riꞌ. Ri tajin käril chik man rajwaxik tä riꞌ chi käreyej na. 
25 We kꞌu ri qeyeꞌm are ri mäjaꞌ käqilo, rajwaxik chi rukꞌ paciencia kujeyen na 
che.

26 Ri uj man kꞌo tä qa chuqꞌabꞌ. Tzare kꞌu ri Loqꞌalaj Espíritu kujtoꞌwik. Man 
qetam taj käqaꞌn orar, man käqachꞌobꞌ tä kꞌut jas ri rajwaxik käqataꞌ che ri 
Dios, tzare kꞌu ri Loqꞌalaj Espíritu käbꞌochiꞌn che ri Dios pa qa wiꞌ rukꞌ oqꞌej ri 
man kujkowin tä uj käqabꞌij rukꞌ ri qa tzij. 27 Are kꞌu ri Dios ri käkaꞌy pa taq 
qanimaꞌ, ri Areꞌ retam jas ri kraj kubꞌij ri Loqꞌalaj Espíritu, rumal chi ri Loqꞌalaj 
Espíritu kubꞌochiꞌj ri Dios jas ru rayibꞌal ri Areꞌ pa ki wiꞌ ri winaq ri e rech.

Waral käqil wi chi kujchꞌakan na puwiꞌ ronojel
28 Qetam kꞌut chi ri Dios kubꞌano chi utz kel na ronojel ri käpe pa ki 

wiꞌ ri winaq ri loqꞌ käkil wi ri Areꞌ. E are kꞌu taq waꞌ ri winaq ri e sikꞌim 

rumal ri Areꞌ jas ri u chomam loq. 29 Konojel kꞌu ri xetamax ki wäch 
rumal ri Dios ojer, e are taq waꞌ xeuchaꞌ rech kejunamataj na rukꞌ ru 
Kꞌojol. Je riꞌ xubꞌano rech ru Kꞌojol kok che nabꞌeal chkixol kꞌia winaq ri 
kachalal kibꞌ. 30 Ri xechaꞌtaj rumal ri Dios ojer e areꞌ taq waꞌ xeusikꞌij, ri 
xeusikꞌij e areꞌ taq waꞌ ri xujikomaj kanimaꞌ, ri xujikomaj kanimaꞌ kꞌut, e 
areꞌ taq waꞌ xunimarisaj ki qꞌij junam rukꞌ ri Areꞌ.

31 ¿Jas kꞌu ri käqabꞌij chrij waꞌ? Käqabꞌij kꞌut: We ri Dios are kꞌo pa qa 
wiꞌ, man kꞌo tä jun ri kuyaꞌ kuyak ribꞌ chqij. 32 Ri Dios man xuqꞌil tä ribꞌ 
chuyaꞌik ri u Kꞌojol, xane xujach pa ri kämikal rumal qech uj nimalaj 
qonojel. ¿A mat kꞌu kuya ri Areꞌ junam rukꞌ ri u Kꞌojol ronojel ri kajwataj 
chqe? ¡Jeꞌ, je riꞌ! 33 ¿Jachin ta ri käkowinik kumol qa mak uj, ri uj chaꞌtal 
rumal ri Dios? Ri Dios kꞌut u bꞌim chqij chi jikom qanimaꞌ. 34 ¿Jachin ta 
lo ri kuyaꞌ kuqꞌat tzij pa qa wiꞌ chi käkꞌäjisax qa wäch? Are kꞌu ri Cristo 
xkäm che qa kꞌexwäch. Man xuwi tä waꞌ, xane xuqujeꞌ xkꞌastaj chkixol 
ri käminaqibꞌ. Tꞌuyul ri Areꞌ kämik pa ru wikiäqꞌabꞌ ri Dios, tajin kꞌu 
käbꞌochiꞌn pa qa wiꞌ cho ri Dios. 35 ¿Jachin ta lo ri käkowinik kujtasow 
chrij ri rutzil ranimaꞌ ri Cristo? ¡Man kꞌo taj! Pune kꞌu käqariq ri kꞌäx, 
pune käpe ri bꞌis, pune kꞌo winaq ri käketzelaj qa wäch, pune käqariq 
numik, pune man kꞌo tä chi qatzꞌiaq ri käqajalbꞌej, pune xa jubꞌiqꞌ man 
kujkämik, pune kꞌu kujkämisaxik, man kꞌo tä ri käkowinik kujtasow chrij 
ri rutzil ranimaꞌ ri Cristo. 36 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Rumal ech la uj kꞌo cho ri kämikal
amaqꞌel ronojel qꞌij.

Jeꞌ käbꞌan chqe jas ri käbꞌan
chke ri chij ri kekꞌam bꞌi pa pilik,

—kächaꞌ. 37 Pa ronojel kꞌu taq waꞌ ri kꞌäx ri käqariqo, kujchꞌakan na, 
rumal ru tobꞌanik ri Jun ri kujraj. 38 Rumal riꞌ nu jikibꞌam nu kꞌux chi 
man kꞌo tä jas ri käkowinik kujtasow chrij ri rutzil ranimaꞌ ri Dios. Man 
are tä ri kämikal, man are tä ri kꞌaslemal, man are tä ri ángeles, man are 
tä kꞌu nikꞌiaj ri kꞌo taqanik pa ki qꞌabꞌ, xuqujeꞌ ri kꞌo ki chuqꞌabꞌ ri man 
keilitaj taj. Man are tä ri kꞌo pa taq ri qꞌij kämik, o ri käkꞌoji na pa taq ri 
qꞌij ri kepetik. 39 Man kꞌo tä jas ri kꞌo chikaj, man kꞌo tä jas ri kꞌo pulew, 
man kꞌo tä kꞌu jun jasach chik ri bꞌanom rumal ri Dios ri käkowinik 
kujutas chrij ri rutzil ranimaꞌ ri Dios ri u kꞌutum chqawäch rumal ri 
Cristo Jesús ri Qajaw.

Waral käqil wi chi ri winaq aj Israel e chaꞌtal rumal ri Dios

9  1 Tajin kinbꞌij ri qas tzij rumal chi in kojoninaq che ri Cristo. Man 
kinbꞌan tä kꞌu tzij. Kinnaꞌ pa wanimaꞌ chi qas tzij ri tajin kinbꞌij 

rumal ri Loqꞌalaj Espíritu ri kätaqan pa wanimaꞌ. 2 Sibꞌalaj kinbꞌisonik, 
amaqꞌel kꞌut käqꞌoxow ri wanimaꞌ rumal ri kꞌäx ri ki riqom ri nu winaqil. 
3 Kwaj ta ne in, pune bꞌaꞌ käpe kꞌäx pa nu wiꞌ rumal ri Dios chi kintastaj 

in chrij ri Cristo we rajwaxik che ki toꞌik ri nu winaqil. 4 Ri e areꞌ e aj 
Israel, ri Dios kꞌut xubꞌan ralkꞌual chke. Ri Dios ri sibꞌalaj nim u qꞌij 
xkꞌoji kukꞌ, xuqujeꞌ xeubꞌan taq tratos kukꞌ. Xuya ru Pixabꞌ chke rumal 
ri Moisés, xubꞌij kꞌu chke jas u bꞌanik ri qꞌijilanik pa ri nimalaj rachoch 
Dios. Kꞌo kꞌia ri xuchiꞌj chke. 5 Konojel waꞌ we winaq riꞌ e kalkꞌual kan ri 
qa mam aj Israel ojer, chkixol kꞌu ri e areꞌ xil wi u wäch ri Cristo ri xkꞌoji 
cho ruwächulew. Ri Areꞌ are Dios ri kätaqan puwiꞌ ronojel. ¡Amaqꞌel 
ronojel qꞌij kꞌut chyoꞌq u qꞌij! Amén.

6 Man xa tä kꞌu mat jeꞌ xel wi ri xuchiꞌj loq ri Dios chke ri winaq aj 
Israel, xane rumal chi man konojel tä ri kalkꞌual kan ri ojer qa mam aj 
Israel qas e rech ri Israel ru tinimit ri Dios. 7 Man konojel tä ri rachalaxik 
ri qa mam Abraham ri xil ki wäch qas e ralkꞌual ri Dios. Xubꞌij kꞌu ri 
Dios che: “Rumal ri Isaac kekꞌoji na uwiꞌ taq a mam,” —xuchixik. 8 Kel 
kubꞌij waꞌ chi man konojel taj e ralkꞌual ri Dios, pune käkibꞌij chi e areꞌ aj 
Israel. Xane jachin taq ri käkikoj pa kanimaꞌ ri xuchiꞌj loq ri Dios, e are 
waꞌ qas e ralkꞌual ri Dios rumal ri xubꞌij ri Dios che ri qa mam Abraham. 
9 Ri xuchiꞌj ri Dios che ri qa mam Abraham are waꞌ, xubꞌij kꞌu che: “Pa ri 
qꞌij riꞌ pa ri jun junabꞌ chik kintzelej na loq. Are chiꞌ kꞌut ri Sara käril na 
u wäch jun ral ala,” —xcha che.

10 Man xuwi tä kꞌu waꞌ. Ri kiebꞌ ral ala ri Rebeca xa jun ri ki tat, are 
ri Isaac ri qa mam ojer. 11-13 Aretaq mäjoq kil ki wäch we kiebꞌ akꞌalabꞌ 
riꞌ, mäjoq käkaꞌn jun utzil o jun etzelal, ri Dios xubꞌij che ri Rebeca: “Ri 
nabꞌeal kok na che patänil re ru chaqꞌ,” —xcha che. Junam waꞌ rukꞌ ri 
kubꞌij ru Loqꞌ Pixabꞌ ri Dios ri Tzꞌibꞌtalik: “Loqꞌ xinwil wi ri Jacob, are kꞌu 
xinwetzelaj u wäch ri Esaú,” —kächaꞌ. Je riꞌ xujikibꞌa u bꞌixik chi ri Dios 
kächomanik jachin ri kraj kuchaꞌ. Keusikꞌij jachin taq ri kraj, man rumal 
tä kꞌu ri kekowin chubꞌanik.

14 ¿Jas kꞌu ri käqabꞌij? ¿A käqabꞌij chi ri Dios man kubꞌan tä ri jikomal? 
¡Man jeꞌ taj! 15 Xubꞌij kꞌu ri Dios che ri qa mam Moisés: “Kel na nu kꞌux 
che jachin ri kwaj kel wi nu kꞌux, kintoqꞌobꞌisaj kꞌu na u wäch jachin ri 
kwaj kintoqꞌobꞌisaj u wäch,” —xcha che. 16 Rumal riꞌ man are tä kächaꞌ 
ri jun ri sibꞌalaj kraj kächaꞌik, o ri jun ri sibꞌalaj kukoj u chuqꞌabꞌ, xane 
ri Dios are kilowik jachin ri kraj kutoqꞌobꞌisaj u wäch. 17 Kubꞌij ru Loqꞌ 
Pixabꞌ ri Dios ri Tzꞌibꞌtalik chi ri Dios xubꞌij che ri tat Faraón ri nim 
taqanel puwiꞌ ri Egipto: “Xatinkoj che nim taqanel rech awumal at 
kinkꞌut ri nu chuqꞌabꞌ chkiwäch ri winaq, rech ketamax nu wäch cho 
ronojel ruwächulew,” —xchaꞌ. 18 Je riꞌ ri Dios kutoqꞌobꞌisaj u wäch jachin 
ri kraj kutoqꞌobꞌisaj u wäch, xuqujeꞌ kukowirisaj ri ranimaꞌ jachin ri kraj 
jeꞌ jas ri xubꞌan che ri tat Faraón.

19 Jun chiwe kubꞌij kꞌu chwe: “We je riꞌ, ¿jas che ri Dios kubꞌij chi are ki 
mak ri winaq? ¿Jachin ta kꞌu lo ri käkowinik kuqꞌatej u wäch ri Dios?” —
kächa na. 20 E ri at, ¿jachin lo ri at chi ri at kakꞌulelaj u wäch ri Dios? ¿A 

ROMANOS 9

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



346

kubꞌij lo ri bꞌoꞌj che ri xbꞌanowik: “¿Jas che jeꞌ xbꞌan la waꞌ chwe?” —¿a 
kächa lo che? ¡Man jeꞌ taj! 21 ¿A mat are käbꞌan re ri bꞌanal bꞌoꞌj jas ri kraj 
kubꞌan che ri ulew? We kraj kubꞌan jun laq ri käkoj pa taq nimaqꞌij, o we 
kraj kubꞌan jun laq ri käkoj ronojel qꞌij, are riꞌ käbꞌan re.

22 Ri Dios kꞌut xraj xuya jun kꞌutbꞌal chrij ri royowal xuqujeꞌ ru 
chuqꞌabꞌ. Rumal riꞌ xuchajij nimalaj paciencia kukꞌ ri winaq ri yaꞌtal chke 
chi käkꞌäjisax ki wäch, ri xa käsach na ki wäch. 23 Jeꞌ xubꞌan ri Dios waꞌ 
rech qumal uj kukꞌut chkiwäch konojel chi sibꞌalaj nim u qꞌij ri Areꞌ, 
qumal uj ri winaq ri xel u kꞌux chqe, ri uj ri chaꞌtal rumal ojer loq rech 
känimarisax qa qꞌij junam rukꞌ ri Areꞌ. 24 Ri Dios kꞌut xujusikꞌij, jujun 
chkixol ri winaq aj Israel, jujun chik chkixol ri winaq ri man e aj Israel 
taj. 25 Jeꞌ jas ri kubꞌij chupam ri wuj ri xutzꞌibꞌaj ri Oseas, jun qꞌalajisal re 
ru Loqꞌ Pixabꞌ ri Dios:

Ri winaq ri man aj nu tinimit taj,
kinbꞌij na “nu tinimit” chke.

Ri winaq ri nabꞌe man loqꞌ taj xeinwil
wi, kinbꞌij na chke:
“¡Ix riꞌ ix nu loqꞌ!”

—kincha na.
 26 Jawijeꞌ ri xubꞌij wi chke:

“Ri ix man ix nu tinimit taj”,
chilaꞌ käbꞌix wi na chke

chi e ralkꞌual ri kꞌaslik Dios,
—kächa na chke. 27 Ri Isaías kꞌut ri qꞌalajisal re ru Loqꞌ Pixabꞌ ri Dios 
xchꞌaw chkij ri winaq aj Israel, xubꞌij: “Pune ta ne ri ki kꞌial ri winaq aj 
Israel are junam rukꞌ ru kꞌial ri senyäbꞌ ri kꞌo chiꞌ ri mar, xaq kꞌu e kiebꞌ 
oxibꞌ chke ri käkiriq na ru tobꞌanik ri Dios. 28 Je riꞌ, rumal chi ri Dios 
kubꞌan na chanim jas ri xubꞌij, kubꞌan kꞌu na waꞌ pa ki wiꞌ konojel ri 
winaq ri e kꞌo cho ruwächulew,” —xchaꞌ. 29 Jeꞌ jas ri u bꞌim kanoq ri qa 
mam Isaías ojer:

We ta ri Nimalaj qa Dios ri kꞌo u taqanik
puwiꞌ ronojel mat xujutoꞌ rech e kꞌo kan qalkꞌual,

xsach ta qa wäch riꞌ jas ri tinimit Sodoma,
uj junam ta riꞌ rukꞌ ri tinimit Gomorra,

—xchaꞌ.

Waral käqil wi chi xuwi rumal ri kojonik 
käjikomataj ri qanimaꞌ cho ri Dios

30 ¿Jas kꞌu ri käqabꞌij chrij waꞌ? Käqabꞌij chi ri winaq ri man e aj 
Israel taj, ri man xkitzukuj taj chi xjikomataj ri kanimaꞌ cho ri Dios, 
e areꞌ xjikomataj ri kanimaꞌ cho ri Dios rumal ri kojonik. 31 Are kꞌu ri 
winaq aj Israel ri xkuꞌbꞌi ki kꞌux chrij jun pixabꞌ rech rumal ri pixabꞌ riꞌ 

d 9:33 Ri Jun riꞌ ri “jeꞌ jas jun abꞌaj” are ri Jesucristo. 

käjikomataj ri kanimaꞌ cho ri Dios, man e kowininaq tä kꞌut chubꞌanik 
ri kubꞌij ri pixabꞌ. 32 ¿Jas che? Rumal chi ri e areꞌ man xekojon taj. Xane 
xkichomaj chi rumal ru bꞌanik ri kubꞌij ri Pixabꞌ käjikomataj ri kanimaꞌ 
cho ri Dios. Rumal riꞌ xa xetzaq puwiꞌ ri “abꞌaj ri käkichaqꞌij kibꞌ ri winaq 
chrij.” 33 Are kꞌu waꞌ ri abꞌaj ri kubꞌij ru Loqꞌ Pixabꞌ ri Dios ri Tzꞌibꞌtalik:

Ri in kinya na pa ri nu tinimit Sión
Jun d ri jeꞌ jas jun abꞌaj ri käkichaqꞌij
kibꞌ ri winaq chrij, jun nimalaj abꞌaj waꞌ
ri xa ketzaq rumal,

—kächaꞌ.
Jachin ri käkojon che ri Areꞌ

man käqꞌoxow tä na ri ranimaꞌ,
—kächa riꞌ.

10  1 Qachalal, ri qas kinrayij pa wanimaꞌ aretaq kinbꞌan orar pa ki 
wiꞌ ri winaq aj Israel, are laꞌ chi ri e areꞌ käkiriq ta na ru tobꞌanik 

ri Dios. 2 Ri in kinbꞌij ri wilom chkij ri winaq aj Israel, chi ri e areꞌ sibꞌalaj 
käkaj kepatänin che ri Dios, xaq xuwi chi man qas tä käkichꞌobꞌo jas ri 
tajin käkaꞌno. 3 Man ketam tä kꞌut jas ri kubꞌan ri Dios rech käjikomataj 
ri kanimaꞌ ri winaq cho ri Areꞌ. Xane ki tzukum jas käkaꞌn ri e areꞌ pa 
ke wi chujikomaxik ri kanimaꞌ cho ri Dios. Man keniman tä kꞌu che 
ri taqaninaq wi ri Dios. 4 Rukꞌ ri Cristo kꞌut käkꞌis wi ronojel ri Pixabꞌ 
ri xutzꞌibꞌaj ri qa mam Moisés, rech konojel ri kekojon che ri Cristo 
käjikomataj ri kanimaꞌ cho ri Dios.

5 Ri qa mam Moisés xchꞌaw chrij ri u jikomaxik ri ranimaꞌ jun winaq 
cho ri Dios rumal ru bꞌanik ri kubꞌij ri Pixabꞌ. Je waꞌ xutzꞌibꞌaj: “Ri winaq 
ri kubꞌan ronojel ri kubꞌij ri Pixabꞌ, are u kꞌaslemal waꞌ,” —xchaꞌ. 6 Are kꞌu 
we rumal ri kojonik jun winaq käjikomataj ri ranimaꞌ cho ri Dios, je waꞌ 
kubꞌij: “Mabꞌij pa rawanimaꞌ: ¿Jachin käpaqi chikaj?” We jeꞌ kabꞌij waꞌ, kel 
kubꞌij chi kawaj kabꞌano chi ri Cristo käqaj loq cho ri ulew. 7 “Mabꞌij kꞌut: 
¿Jachin ri käqaj bꞌi pa ri nimalaj jul ri sibꞌalaj naj u pam?” We jeꞌ kabꞌij waꞌ, 
kel kubꞌij chi kawaj kabꞌano chi ri Cristo käpaqi loq chkixol ri käminaqibꞌ. 
8 ¿Jas kꞌu ri kubꞌij? “Ru Loqꞌ Pixabꞌ ri Dios naqaj kꞌo wi chawe, kꞌo pa ra 
chiꞌ, kꞌo pa awanimaꞌ.” We tzij riꞌ are waꞌ ru Loqꞌ Pixabꞌ ri Dios chrij ri 
kojonik che ri Cristo. Are kꞌu waꞌ ri käqatzijoj. 9 We kaqꞌalajisaj chi ri Jesús 
are Qajaw, xuqujeꞌ kakoj pa ri awanimaꞌ chi ri Dios xukꞌastajisaj ri Jesús 
chkixol ri käminaqibꞌ, kariq na ru tobꞌanik ri Dios. 10 Pa ri qanimaꞌ kujkojon 
wi rech käjikomataj ri qanimaꞌ cho ri Dios, rukꞌ kꞌu ri qa chiꞌ käqaqꞌalajisaj 
chi kujkojon che ri Jesucristo rech käqariq ru tobꞌanik ri Dios.

11 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik: “Apachin ri käkojon 
che ri Cristo man käqꞌoxow tä na ri ranimaꞌ,” —kächaꞌ. 12 Man kꞌo tä ki 

jalbꞌem kibꞌ ri winaq aj Israel kukꞌ ri winaq ri man aj Israel taj. Tzare kꞌu 
ri Qajaw Dios are Kajaw konojel. Ri Areꞌ kꞌut kuya nimalaj tewchibꞌal 
pa ki wiꞌ konojel ri käkitaꞌ toqꞌobꞌ che. 13 Jeꞌ jas ri kubꞌij ri Tzꞌibꞌtalik: 
“Konojel ri käkitaꞌ toqꞌobꞌ che ri Qajaw Jesús käkiriq na ru tobꞌanik ri 
Dios,” —kächaꞌ. 14 ¿A kuyaꞌ ta kꞌu riꞌ käkitaꞌ toqꞌobꞌ che ri Qajaw Jesús 
we mäjaꞌ kekojon che ri Areꞌ? ¿A kuyaꞌ ta kꞌu lo riꞌ kekojon che we man 
ki tom u tzijol ri Areꞌ? ¿A kuyaꞌ ta kꞌu riꞌ käkita u tzijol we man kꞌo tä 
jachin ri kätzijon chke? 15 ¿A kuyaꞌ ta kꞌu riꞌ kebꞌeꞌ chutzijoxik ru Loqꞌ 
Pixabꞌ ri Dios we ta mat e taqom bꞌik? Kubꞌij kꞌu ru Loqꞌ Pixabꞌ ri Dios 
ri Tzꞌibꞌtalik: “¡Sibꞌalaj jeꞌl ri kopanik ri keyoꞌw ru Loqꞌ Pixabꞌ ri Dios 
ri kuya uxlanem pa kanimaꞌ ri winaq, ri käkitzijoj ri Utzalaj Tzij re ri 
Evangelio!” —kächaꞌ.

16 Man konojel tä kꞌut käkitatabꞌej ri Utzalaj Tzij re ri Evangelio. Are 
kꞌu waꞌ ri kubꞌij ri qa mam Isaías: “Qajaw, ¿jachin ri kojoninaq che ru 
Loqꞌ Pixabꞌ ri Dios ri qa tzijom?” —kächaꞌ. 17 Je kꞌu riꞌ ri winaq käkojonik 
aretaq kuta ri tzij. Are kꞌu ri tzij ri kuto are ru Loqꞌ Pixabꞌ ri Dios chrij ri 
Cristo.

18 Kinbꞌij kꞌut: ¿A xa man xkita tä ru Loqꞌ Pixabꞌ ri Dios? Ki tom, kubꞌij 
yaꞌ ru Loqꞌ Pixabꞌ ri Dios ri Tzꞌibꞌtalik:

Ri ki chꞌabꞌal, elinaq u tzijol
cho ronojel ruwächulew,

ri ki tzij opaninaq kꞌä chukꞌisbꞌal
u tzaꞌm ruwächulew,

—kächaꞌ. 19 Kinbꞌij chi kꞌu jumul: ¿A xa man kꞌo tä ketam chrij waꞌ ri 
winaq aj Israel? ¡Ketam kꞌut! Nabꞌe kꞌut xubꞌij ri qa mam Moisés:

Kinyak na iwoyowal rech kubꞌan kꞌäx ri iwanimaꞌ
chkij ri winaq ri man are tä jun qas tinimit.

Kinbꞌan na chi käpe iwoyowal kumal ri winaq
re jun tinimit ri man käkaj taj käkichꞌobꞌo,

—xchaꞌ. 20 Ri qa mam Isaías qas chi saqil xubꞌij:
Xinriqtaj kumal ri winaq

ri man xinkitzukuj taj.
Xinkꞌut wibꞌ chkiwäch winaq

ri man in taj ri tajin kinkitzukuj,
—xchaꞌ. 21 Kubꞌij ri qa mam Isaías chkij ri winaq aj Israel: “Ronojel ri 
jun qꞌij xinlikꞌ ri nu qꞌabꞌ che ki sikꞌixik ri winaq re jun tinimit ri man 
keniman tä chwe, ri xa kinkikꞌulelaj,” —kächa ri Dios.

Waral käqil wi ri winaq aj Israel ri xkiriq ru tobꞌanik ri Dios

11  1 Kinbꞌij chi kꞌu che we chanim: Ri Dios kꞌut, ¿a xa retzelam ki 
wäch ri winaq rech ru tinimit Israel? ¡Man jeꞌ taj! Ri in kꞌut, in 

aj Israel. Are nu mam ri Abraham. In riꞌ, in re ri rachalaxik ri qa mam 

Benjamín ojer. 2 Ri Dios tzojer loq xekichaꞌ ri winaq rech ru tinimit Israel, 
man retzelam tä kꞌu ki wäch waꞌ kämik. ¿A mat känaꞌtaj chiwe jas kubꞌij 
ru Loqꞌ Pixabꞌ ri Dios ri Tzꞌibꞌtalik chrij ri qa mam Elías? Ri areꞌ aretaq 
xubꞌan orar, xchꞌaw chkij ri winaq aj Israel, xubꞌij: 3 “Qajaw Dios, ki 
kämisam ri qꞌalajisal taq re ri Loqꞌ Pixabꞌ la, ki wulim kꞌu taq ri taꞌbꞌal 
toqꞌobꞌ ri käqꞌijilax wi la. Xuwi ri in chik in kanajinaq kanoq, are kꞌu käkaj 
kinkikämisaj in xuqujeꞌ,” —xchaꞌ. 4 Ri Dios kꞌut xubꞌij che: “E nu tasom 
kan wuqubꞌ mil achijabꞌ ri man xexuki tä chuwäch ri tiox Baal,” —xcha ri 
Dios. 5 Je kꞌu waꞌ ri kämik, e kanajinaq kan kiebꞌ oxibꞌ chke ri aj Israel ri 
xeuchaꞌ kan ri Dios rumal ri u toqꞌobꞌ pa ki wiꞌ. 6 We xa rumal ru toqꞌobꞌ ri 
Dios xechaꞌtajik, man are tä rumal ri käkowinik ri winaq chubꞌanik. We ta 
rumal ri käkowin jun chubꞌanik, ru toqꞌobꞌ ri Dios man toqꞌobꞌ tä kꞌu riꞌ.

7 ¿Jas kꞌut? Ri xkitzukuj ri winaq aj Israel, man xkiriq taj. Are xeriqow 
ri winaq ri xechaꞌ rumal ri Dios. Are kꞌu ri nikꞌiaj winaq chik xa 
xkowirisax ri kanimaꞌ. 8 Jas ri kubꞌij ru Loqꞌ Pixabꞌ ri Dios ri Tzꞌibꞌtalik: 
“Ri Dios xubꞌan chke chi man käkinaꞌ tä chik. Pune kꞌo ki xikin, xubꞌan 
chke chi man käkita taj. Pune kꞌo ki waqꞌäch, xubꞌan chke chi man kekaꞌy 
taj. Je kꞌu waꞌ kaꞌnom pa taq we qꞌij kämik,” —kächaꞌ. 9 Ri qa mam David 
ojer xuqujeꞌ xubꞌij:

Ri nimaq taq wiꞌm ri käkaꞌno chubꞌan
ta na chke chi areꞌ chapäbꞌal,
chi areꞌ xuqujeꞌ kꞌambꞌal,

rech käkichaqꞌij kibꞌ, ketzaqik,
käkꞌäjisax kꞌu ki wäch,

—kächaꞌ.
 10 Chemoyir ta na ri e areꞌ

rech man kekaꞌy tä chik, xuqujeꞌ
chumej ta ribꞌ ri kij,

mat chjikomataj chik,
—kächaꞌ.

Waral käkil wi chi e kꞌo winaq ri man e aj Israel 
taj ri käkiriq na ru tobꞌanik ri Dios

11 Kinbꞌij kꞌut: ¿A tzij lo chi ri winaq aj Israel aretaq xkichaqꞌij kibꞌ, 
xetzaqik, man xewalij tä chik? ¿A xa xetzaq kanoq? ¡Man jeꞌ taj! Xane 
aretaq ri winaq aj Israel man xeniman taj, ri nikꞌiaj winaq chik, ri man e 
aj Israel taj, xkiriq ru tobꞌanik ri Dios, rech ri winaq aj Israel käkikoj ta 
ki chuqꞌabꞌ chubꞌanik ke jas ri xkaꞌn ri nikꞌiaj winaq chik. 12 Rumal kꞌu ri 
ki mak ri winaq aj Israel ri winaq cho ruwächulew xkiriq nimalaj utzil. 
Rumal ri ki tzaqik ri e areꞌ xkiriq utzil ri winaq ri man e aj Israel taj. E ta 
kꞌu lo aretaq ketzelej chi loq jumul ri winaq aj Israel, ¿a mat sibꞌalaj nim 
na ri utzil ri käriqtajik? ¡Jeꞌ, je riꞌ!

13 Kꞌo kꞌu ri kwaj kinbꞌij chiwe ix ri man ix aj Israel taj. Rumal chi in 
apóstol ri taqom bꞌi rumal ri Dios kukꞌ ri winaq ri man e aj Israel taj, 
nim na kinwil wi ri nu chak. 14 Kwaj chi jujun chke ri nu winaq in, ri e aj 
Israel, chkirayij ta u bꞌanik ke jas ri i bꞌanom ix, rech käkiriq ru tobꞌanik 
ri Dios. 15 We kꞌu aretaq xetzelax ki wäch ri winaq aj Israel rumal ri Dios, 
xkꞌoji utzil chkixol ri nikꞌiaj winaq chik rukꞌ ri Dios, ¿jas ri käkꞌulmataj 
na aretaq ri winaq aj Israel kekꞌamowax chi na jumul rumal ri Dios? Are 
jeꞌ ta ne jun käminaq waꞌ käkꞌastaj chkixol ri käminaqibꞌ. 16 We ri nabꞌe 
kaxlan wa ri käbꞌan che ri qꞌor are jachom cho ri Dios, ronojel ri qꞌor 
jachom riꞌ che ri Dios. We ru xeraꞌ ri cheꞌ jachom che ri Dios, xuqujeꞌ ru 
qꞌabꞌ taq ri cheꞌ e jachom riꞌ che ri Dios.

17 Jujun kꞌu chke ri winaq aj Israel e areꞌ jeꞌ ta ne ri qas u qꞌabꞌ ru cheꞌal 
olivo. Pune je riꞌ, xeesax kꞌu apanoq. Ri at kꞌut, at jeꞌ jas ru qꞌabꞌ ru cheꞌal 
olivo re juyubꞌ, xatkoj kꞌu che ki kꞌexwäch ri xeesaxik. Katkꞌasi kꞌu na 
rumal ru xeraꞌ ri qas cheꞌ, xuqujeꞌ rumal ru raxal. 18 Machomaj kꞌut chi 
nim na a bꞌanik at chkiwäch ri qas u qꞌabꞌ ri cheꞌ. We kachomaj chi nim 
na a bꞌanik, chnaꞌtaj chawe chi man at taj ri toqꞌaninaq ru xeraꞌ ri cheꞌ, 
xane ru xeraꞌ ri cheꞌ are at toqꞌaninaq at.

19 Kraj ne kabꞌij: “Xeesax kꞌu apan ru qꞌabꞌ ri cheꞌ rech kinnakꞌ koq in 
che ru cheꞌal olivo,” —katchaꞌ. 20 Qas tzij, xa kꞌu rumal chi man xekojon 
taj xeesax apanoq, are kꞌu ri at xa rumal chi xatkojonik xatnakꞌ koq. 
Manimarisaj bꞌaꞌ awibꞌ, xane xa chaxej awibꞌ cho ri Dios. 21 We ri Dios 
man xusach tä ki mak ri winaq aj Israel ri jeꞌ ta ne e qas u qꞌabꞌ ri cheꞌ, ri 
at xuqujeꞌ man käsach tä na a mak riꞌ. 22 Chawila bꞌaꞌ chi ri Dios sibꞌalaj 
utz na, xuqujeꞌ kꞌut sibꞌalaj kꞌaꞌn. Are kꞌaꞌn chke ri winaq ri xetzaqik, utz 
kꞌu chawe at. Rajwaxik kꞌut chi ri at kataqej ri rutzil ranimaꞌ, rech mäjiꞌ 
ri at xuqujeꞌ katresaj na apanoq. 23 Ri winaq aj Israel kꞌut, we kekojon na 
ri e areꞌ, ketzelej na rukꞌ ri Dios, kenakꞌ chi na koq jumul chik che ri cheꞌ 
rumal chi ri Dios käkowinik keunakꞌ chi na koq jumul chik. 24 Ri at kꞌut 
ri man at aj Israel taj, xa at jeꞌ ta ne u qꞌabꞌ olivo re juyubꞌ xatesax kꞌu 
apanoq. Te kꞌu riꞌ xatnakꞌ che ru cheꞌal ri qas olivo ri man are tä a cheꞌal 
at. We je riꞌ ri winaq aj Israel ri jeꞌ ta ne e u qꞌabꞌ ri qas olivo, man kꞌäx 
taj kenakꞌ koq che ri qas ki cheꞌal jumul chik.

Waral käqil wi chi ri winaq aj Israel käkiriq na ru tobꞌanik ri Dios
25 Qachalal, kwaj in chi kiwetamaj ru chomam loq ri Dios ojer ri man 

esam tä chi saq, rech man kichomaj taj chi ri ix nim na i bꞌanik. Are waꞌ: 
Ri winaq aj Israel xkowir jubꞌiqꞌ ri kanimaꞌ. Ri Dios kꞌut jeꞌ xubꞌan waꞌ 
chke rech käkꞌis na kokik konojel ri nikꞌiaj winaq chik ri man e aj Israel 
taj ru chomam loq ri Areꞌ ojer. 26 Aretaq käbꞌantaj waꞌ, konojel ri winaq 
aj Israel käkiriq na ru tobꞌanik ri Dios. Kubꞌij kꞌu ru Loqꞌ Pixabꞌ ri Dios ri 
Tzꞌibꞌtalik:

Pa ri tinimit Sión kel wi na loq
ri Torol Ke ri winaq,

käresaj kꞌu na ri etzelal chkij
ri ralkꞌual kan ri qa mam Jacob,

—kächaꞌ.
 27 Are waꞌ ri trato ri kinbꞌan na kukꞌ,

aretaq ri in kinwesaj ri ki mak,
—xchaꞌ.

28 Ri winaq aj Israel, rumal chi man xekojon tä che ri Utzalaj Tzij 
re ri Evangelio, ri Dios xubꞌan u kꞌulel chke. Je riꞌ xyaꞌtaj chiwe ix chi 
kixkojonik. Ri Dios kꞌut keraj na ri winaq aj Israel rumal chi xeuchaꞌ ri 
ki mam ojer. 29 Je riꞌ, rumal chi ri Dios man käresaj tä chik ri kusipaj. 
Aretaq kusikꞌij jun winaq, man kukꞌex tä ru chomanik chrij. 30 Ri ix nabꞌe 
kanoq man xixniman tä che ri Dios. Kämik riꞌ rumal chi man xeniman tä 
ri winaq aj Israel, ri Dios xutoqꞌobꞌisaj i wäch ix. 31 Jeꞌ xuqujeꞌ kämik ri 
winaq aj Israel man e nimaninaq taj, xaq kꞌu rech ri Dios kutoqꞌobꞌisaj ki 
wäch jas ri xubꞌan chiwe ix, ri ix man aj Israel taj. 32 Ri Dios kꞌut junam 
xubꞌan chke konojel winaq chi man keniman taj, rech xuqujeꞌ junam 
kutoqꞌobꞌisaj ki wäch nimalaj konojel.

33 ¡Sibꞌalaj kajmabꞌal waꞌ ru bꞌantajik ri qa Dios! ¡Sibꞌalaj nim na ru noꞌj, 
ri retambꞌal! Man kujkowin tä chuchꞌobꞌik ru chomanik, man kujkowin 
tä che retamaxik ri kuchomaj u bꞌanik. 34 Jeꞌ jas ri kubꞌij ru Loqꞌ Pixabꞌ 
ri Tzꞌibꞌtalik: “¿Jachin u chꞌobꞌom ru chomanik ri Dios? ¿Jachin lo ri 
yaꞌtal che chi kuya ru noꞌj ri Areꞌ? ¡Man kꞌo tä jun! 35 ¿Jachin ri kꞌo jas 
xuya che ri Dios rech käyiꞌ rajil u kꞌexel che? ¡Man kꞌo tä jun!” —kächa ri 
Tzꞌibꞌtalik. 36 Ronojel kꞌut ri kꞌolik käpe rukꞌ ri Dios. Ri Areꞌ kꞌut xebꞌanow 
konojel rech kꞌo kupatänij che. ¡Chnimarisax ta bꞌaꞌ u qꞌij ri Dios amaqꞌel 
pa taq ri qꞌij ri junabꞌ ri kepetik! Amén.

Waral käqil wi ri kꞌaslemal ri jachom pu qꞌabꞌ ri Dios

12  1 Je kꞌu riꞌ, qachalal, rumal chi ri Dios sibꞌalaj kel u kꞌux chqe, 
kixinbꞌochiꞌj chi kijach iwibꞌ che ri Dios, jeꞌ jas jun sipanik ri 

kꞌaslik, ri jachom cho ri Dios, ri utz käril wi ri Areꞌ. We sipanik riꞌ are 
waꞌ ri qas qꞌijilanik ri rajwaxik kibꞌan cho ri Dios. 2 Mibꞌan chi iwe ix jas 
ri käkaꞌn ri winaq cho ruwächulew. Xane chikꞌexa ri i chomabꞌal rech 
kubꞌan kꞌakꞌ ri i kꞌaslemal. Je riꞌ qas kiwetamaj na jas ru rayibꞌal ri Dios. 
Are kꞌu waꞌ ri qas utz, ri käqaj chuwäch, xuqujeꞌ ri jikom cho ri Dios.

3 Rumal ri xsipax chwe rumal ri Dios aretaq xutoqꞌobꞌisaj nu wäch, kꞌo 
ri kinbꞌij chiwe ix iwonojel: Kꞌo jun chiwe muchomaj chi nim u bꞌanik, 
xane rajwaxik kichomaj iwibꞌ chnojimal jas u bꞌeyal ri kojonik ri xuya 
ri Dios chiwe chijujunal. 4 Ri qa cuerpo e kꞌia ru tzꞌaqatil kꞌolik, man 
konojel tä kꞌut xa junam u wäch ri ki chak. 5 Je kꞌu riꞌ ri uj xuqujeꞌ. Pune 

uj kꞌia, xa uj jun cuerpo rumal ri Cristo. Qonojel qa nukꞌum qibꞌ jeꞌ jas ru 
tzꞌaqatil ri qa cuerpo.

6 Ri Dios u yoꞌm jalajoj taq kuinem chqe, xa jas ri xraj ri Areꞌ xuya 
chqe. Rajwaxik bꞌaꞌ utz ki kojik taq we kuinem riꞌ käqaꞌno. We yoꞌm chqe 
chi käkowinik käqaqꞌalajisaj tzij ri kuya ri Loqꞌalaj Espíritu, qaꞌna waꞌ 
rukꞌ ri qa kojonik ri kꞌolik. 7 We yoꞌm chqe chi kupatänin chke nikꞌiaj 
winaq chik, utz qaꞌna che ki patänixik. We yoꞌm che jun chi käkowinik 
keutijoj nikꞌiaj chik, chutzaqa u qꞌij chubꞌanik waꞌ. 8 We yoꞌm che jun chi 
käkowinik kuwalijisaj kanimaꞌ nikꞌiaj chik, chutzaq u qꞌij chubꞌanik waꞌ. 
We yoꞌm che jun chi käsipanik, muya xa rumal chi kꞌo ri kraj. We yoꞌm 
che jun chi kukꞌam ki bꞌe nikꞌiaj chik, chunaꞌ na jas ri kubꞌano. We kꞌu 
yoꞌm che jun chi keutoꞌ ri kꞌo ki rajwaxik, chubꞌana waꞌ rukꞌ kikotemal.

Waral käqil wi ri rajwaxik käkaꞌn ri qachalal 
kojonelabꞌ pa ri ki kꞌaslemal

9 Qas chiwaj iwibꞌ ri jun rukꞌ ri jun chik, man kubꞌan tä kꞌu kiebꞌ i kꞌux. 
Chiwetzelaj u wäch ri man utz taj, chitaqej kꞌu u bꞌanik ri utz. 10 Rajwaxik 
chi kiwaj iwibꞌ ri jun rukꞌ ri jun chik jeꞌ ta ne chi qas iwachalal iwibꞌ. Chiya 
i qꞌij chbꞌil taq iwibꞌ, nim kꞌut chiwila wi iwibꞌ, ri jun rukꞌ ri jun chik.

11 Chikojo i chuqꞌabꞌ pa ronojel, xaq mixsaqꞌorinik. Chipatänij ri Qajaw 
Jesús rukꞌ nimalaj kikotemal.

12 Chixkikot chrij ri kuꞌl wi i kꞌux. Chichajij paciencia pa taq ri kꞌäx ri 
kiriqo. Chibꞌana orar amaqꞌel ronojel qꞌij.

13 Cheitoꞌ ri qachalal kojonelabꞌ pa taq ri ki rajwaxik. Utz chibꞌana che 
ki kꞌulaxik ri keopan iwukꞌ.

14 Chibꞌochiꞌj ri Dios pa ki wiꞌ ri keyoqꞌon chiwe. Chitaꞌ toqꞌobꞌ pa ki 
wiꞌ, mitaꞌ kꞌu pa ki wiꞌ chi xa kꞌäx käkiriqo.

15 Chixkikot kukꞌ ri kekikotik. Chixoqꞌ kꞌut kukꞌ ri kebꞌoqꞌik.
16 Chixok il chbꞌil taq iwibꞌ ri jun che ri jun chik. Mibꞌan i nimal, xane 

chiwachilaj iwibꞌ kukꞌ ri man nimaq tä ki bꞌanik. Michomaj chi kꞌo na 
iwetambꞌal ix chkiwäch nikꞌiaj chik.

17 Miya rajil u kꞌexel ri kꞌäx ri käbꞌan chiwe. Chikojo i chuqꞌabꞌ 
chubꞌanik ri utz chkiwäch konojel ri winaq. 18 Chibꞌana ronojel ri 
kixkowin chubꞌanik rech käkꞌoji utzil chixol kukꞌ konojel ri winaq. 
19 Loqꞌalaj taq qachalal, miyak iwibꞌ ix chkij ri i kꞌulel, xane chiya kan 
che ri Dios chi kukꞌäjisaj ki wäch. Kubꞌij yaꞌ ru Loqꞌ Pixabꞌ ri Dios ri 
Tzꞌibꞌtalik: “In kinkꞌäjisan na ki wäch, kintoj na rajil u kꞌexel ri kꞌäx ri 
käbꞌan chiwe,” —kächa ri Qajaw Dios. 20 Xuqujeꞌ kubꞌij: “We känum ri a 
kꞌulel, chaya u wa. We kächaqiꞌj u chiꞌ, chaya bꞌaꞌ ri kutijo. We jeꞌ kabꞌan 
waꞌ, ri a kꞌulel sibꞌalaj käkꞌix na chawäch, kunaꞌ kꞌut chi kꞌäx ri xubꞌan 
chawe,” —kächaꞌ. 21 Maya che ri etzelal chi kächꞌakan pa wiꞌ, xane are 
chatchꞌakan at puwiꞌ ri etzelal rumal ri utzil ri kabꞌano.

e 13:9 San Mateo 19:18-19. 

13  1 Rajwaxik chi konojel käkiya kibꞌ pa taqik chke ri kꞌo ki taqanik 
pa ri qꞌatbꞌal tzij. Man e kꞌo tä kꞌu qꞌatal taq tzij we ta mat u 

yoꞌm ri Dios waꞌ chke. Konojel ri qꞌatal taq tzij ri e kꞌolik are ri Dios e 
kojowinaq. 2 Rumal riꞌ jachin ri kuyak ribꞌ chrij ri qꞌatbꞌal tzij kubꞌan u 
kꞌulel riꞌ che ri taqaninaq wi ri Dios. Ri jeꞌ käkaꞌn waꞌ xa käkitzukuj ki 
mak riꞌ, käkꞌäjisax kꞌu na ki wäch. 3 Je riꞌ, rumal chi ri qꞌatal taq tzij man 
e kojom taj rech ri winaq ri käkaꞌn utzil käkixej kibꞌ, xane rech käkixej 
kibꞌ ri winaq ri käkaꞌn etzelal. We kawaj chi man kaxej tä awibꞌ che ri 
qꞌatal tzij, chabꞌana bꞌaꞌ ri utz pa ri a kꞌaslemal. Ri qꞌatal tzij kꞌut kuya na 
a qꞌij at. 4 Je riꞌ, rumal chi ri areꞌ are patänil re ri Dios chubꞌanik ri utzil 
chawe. We kꞌu kabꞌan ri man utz taj, rajwaxik chi kaxej awibꞌ, rumal chi 
ri qꞌatal tzij yaꞌtal che chi kukꞌäjisaj a wäch. Kꞌo kꞌu ri areꞌ chupatänixik 
ri Dios rech käkꞌäjisax u wäch ri bꞌanal etzelal jas ri taqal che. 5 Rumal riꞌ 
rajwaxik chi kiya iwibꞌ pa taqik chke ri qꞌatal taq tzij, man xaq tä rumal 
chi kixej iwibꞌ chi käkꞌäjisax i wäch, xane rumal chi kinaꞌ pa iwanimaꞌ 
chi rajwaxik jeꞌ kibꞌano. 6 Xuqujeꞌ rumal waꞌ ri ix kitoj ri alkabꞌal, rumal 
chi ri qꞌatal taq tzij e kꞌo chupatänixik ri Dios, ki yoꞌm kꞌu kibꞌ chubꞌanik 
we chak riꞌ.

7 Chaya chke ri winaq chkijujunal ri yaꞌtal chke. Chatojo ri alkabꞌal 
che ri toqꞌil alkabꞌal, chatojo kꞌu ri a wuj che jachin ri rajwaxik kätoj wi. 
Nim chawila wi jachin ri rajwaxik nim kil wi, chaya kꞌu u qꞌij jachin ri 
rajwaxik käyiꞌ wi u qꞌij. 8 We kꞌo a kꞌas rukꞌ jun winaq, chatojo. Chkꞌoji 
kꞌu ri utzalaj qa kꞌas chi käqaj qibꞌ ri jun rukꞌ ri jun chik. Jachin kꞌu ri 
keraj ri rach taq winaq, u bꞌanom riꞌ jas ri kubꞌij ri Pixabꞌ. 9 Ri Pixabꞌ 
kꞌut kubꞌij: “Mabꞌana ri nimalaj mak ri äwas u bꞌanik rukꞌ ri rixoqil o ri 
rachajil jun winaq chik, matkämisanik, mabꞌana ri elaqꞌ, mabꞌana tzij 
chrij jachin jun, marayij u wäch ri jastaq re jun winaq chik,” —kächa riꞌ. 
We taqanik riꞌ xuqujeꞌ konojel ri nikꞌiaj taq taqanik chik pa we kiebꞌ oxibꞌ 
tzij riꞌ e kꞌo wi: “Chawaj ri awach winaq jas ri at kawaj awibꞌ,” e —kächaꞌ. 
10 Jachin ri keraj ri rach taq winaq man kubꞌan tä kꞌäx riꞌ chke. Ri keraj ri 
rach taq winaq, qas kubꞌan riꞌ jas ri kubꞌij ri Pixabꞌ.

11 Tajin kinbꞌij waꞌ rech qas kichomaj jas taq ri qꞌij ri uj kꞌo wi kämik. 
Chichꞌobꞌo bꞌaꞌ chi are taq qꞌij waꞌ ri rajwaxik kujkꞌastajik, rumal chi xa 
jubꞌiqꞌ kraj chi käpe ri qꞌij pa qa wiꞌ aretaq käqariq na ru tobꞌanik ri Dios. 
Man jeꞌ tä waꞌ nabꞌe aretaq kꞌä teꞌ xujkojon che ru Loqꞌ Pixabꞌ ri Dios. 
12 Ya xeꞌ waꞌ ri aqꞌabꞌ, naꞌtam chik, xa jubꞌiqꞌ kꞌu man käsaqirik. Maqaꞌn 
chi bꞌaꞌ ri man utz taj ri kebꞌan pa ri qꞌequm, xane qaꞌna ri utzil jeꞌ ta 
ne are toꞌbꞌal qibꞌ waꞌ jas ri käkikoj ri soldados, kechꞌojin kꞌu pa ri saqil. 
13 Utz qaꞌna pa ri qa kꞌaslemal jas ri taqal u bꞌanik paqꞌij. Mujqꞌabꞌarik, 
mäqaya u wiꞌ ri qa wiꞌm, mäqaꞌn qe jas ri käkaꞌn ri tzꞌiꞌ ri xaq käkiriq qibꞌ, 

man kꞌo tä ki pixabꞌ, mäqaꞌn xaq jas ri käqarayij ri xa kꞌixbꞌal u bꞌanik, 
mujchꞌojinik, mäqarayij kꞌu ri jastaq ri rech jun winaq chik. 14 Mäqaꞌn 
waꞌ, xane qakojo ri Qajaw Jesucristo, jeꞌ ta ne chi are toꞌbꞌal qibꞌ ri kukoj 
jun soldado pa ri chꞌoj. Michomaj kꞌu u bꞌanik ri i rayibꞌal ri man utz taj.

Cheitoꞌ ri qachalal, xaq miqꞌat tzij pa ki wiꞌ

14  1 We kꞌo jun qachalal ri mäjaꞌ kꞌo u chuqꞌabꞌ ru kojonik, chikꞌulaj. 
Xaq kꞌu mixchꞌojin rukꞌ we man junam ri u chomanik iwukꞌ. 

2 Kinbꞌij jun kꞌutbꞌal: Qabꞌij na chi e kꞌo jujun qachalal ri käkichomaj 
chi ronojel kuyaꞌ kätijik, e kꞌo kꞌu jujun chik ri mäjaꞌ kꞌo u chuqꞌabꞌ ri 
ki kojonik, ri xa ichaj käkitijo. 3 Ri jun ri ronojel u wäch kutijo, tzel bꞌaꞌ 
märil wi ri jun chik ri xaq qꞌalaj u wäch kutijo. Ri jun ri xaq qꞌalaj u wäch 
kutijo, muqꞌat tzij puwiꞌ ri jun ri ronojel u wäch kutijo. Je riꞌ, rumal chi 
ri Dios u kꞌamowam waꞌ we winaq riꞌ. 4 ¿Jachin lo ri at chi ri at kaqꞌat 
tzij puwiꞌ ri patänil re jun winaq chik? We utz kel na ri kubꞌano o man 
utz taj are ru patrón riꞌ kilowik. Utz kꞌu kel na ru chak rumal chi ri Dios 
käkowinik kubꞌano chi utz kelik.

5 Jun kꞌutbꞌal chik: E kꞌo jujun qachalal ri nim käkil wi jun qꞌij chuwäch 
ri jun chik. E kꞌo kꞌu jujun qachalal ri xaq e junam taq ri qꞌij chkiwäch. 
Chqajujunal kꞌut rajwaxik qetam jas ri qas qa chomanik. 6 Ri jun ri nim 
käril wi jun qꞌij, jeꞌ kubꞌan waꞌ chuyaꞌik u qꞌij ri Qajaw Dios. Ri jun ri 
man nim tä käril wi ri jun qꞌij, xuqujeꞌ kubꞌan waꞌ chuyaꞌik u qꞌij ri Qajaw 
Dios. Ri jun ri ronojel u wäch kutijo, kutij riꞌ chuyaꞌik u qꞌij ri Qajaw Dios 
rumal chi kumaltioxij waꞌ che ri Dios. Ri jun ri xaq qꞌalaj u wäch kutijo, 
kubꞌan riꞌ chuyaꞌik u qꞌij ri Qajaw Dios, xuqujeꞌ kämaltioxin riꞌ che ri 
Dios.

7 Man kꞌo tä jun chqe ri kꞌasal xaq chi je riꞌ, man kꞌo tä kꞌu jun chqe ri 
käkäm xaq chi je riꞌ. 8 We kujkꞌasiꞌk, kujkꞌasi riꞌ chupatänixik ri Qajaw 
Jesús, we kꞌu kujkämik kꞌo u patän waꞌ cho ri Qajaw Jesús. Je riꞌ, we 
kujkꞌasiꞌk o we kujkämik, uj rech ri Qajaw Jesús. 9 Rumal kꞌu riꞌ ri Cristo 
xkämik, xkꞌastaj kꞌu chkixol ri käminaqibꞌ rech kok che Kajaw ri e kꞌaslik 
xuqujeꞌ ri e käminaq chik.

10 Ri at kꞌut, ¿jachin lo ri at chi ri at kaqꞌat tzij puwiꞌ ri awachalal? ¿Jas 
che tzel kawil wi? ¡Qonojel kꞌut kujetakꞌal na chuwäch ri Cristo rech 
kuqꞌat tzij pa qa wiꞌ! 11 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Kubꞌij ri Qajwal Dios: Jeꞌ jas ri in
qas tzij chi in kꞌasal in, jeꞌ xuqujeꞌ
are qas tzij chi konojel ri winaq
kexuki na chnuwäch.

Konojel kꞌut käkiya nu qꞌij,
käkibꞌij chkiwäch konojel
chi xuwi ri in, in Dios,

—kächa na ri Qajaw Dios. 12 Je kꞌu riꞌ qonojel ri uj chqajujunal käqabꞌij na 
cho ri Dios jas ri qaꞌnom.

Kꞌo jas mabꞌano ri kubꞌano chi ri awachalal kätzaq pa mak
13 Rumal riꞌ, mäqaqꞌat bꞌaꞌ tzij chbꞌil taq qibꞌ ri jun rukꞌ ri jun chik. 

Xane chikojo i chuqꞌabꞌ rech man kꞌo tä jas kꞌo pa ri i kꞌaslemal ri kubꞌano 
chi kätzaq ri iwachalal o kaqaj ne pa mak. 14 Ri in wetam, rumal chi in 
kojoninaq che ri Qajaw Jesús, chi man kꞌo tä jun jasach ri äwas pa re wi. 
We kꞌu kꞌo jun kuchomaj chi äwas jun jasach, che ri are riꞌ tzäwas wi. 
15 We kꞌu rumal ri katijo kubꞌan kꞌäx ri ranimaꞌ ri awachalal, man loqꞌ 
tä kawil riꞌ ri awachalal. Mabꞌan bꞌaꞌ chi jun winaq chik käqaj pa mak 
xa rumal chi ri at kꞌo jas kawaj katijo. Musach chawe chi rumal rech ri 
areꞌ xuqujeꞌ xkäm ri Cristo. 16 Kꞌo bꞌaꞌ jas mibꞌano ri kuya chke ri winaq 
chi käkibꞌij ri man utz taj chrij ri utzil ri tajin kibꞌano. 17 Je riꞌ, rumal chi 
pa ru taqanik ri Dios man are tä nim u bꞌanik riꞌ ri kutij jun, xane are 
ru bꞌanik ri jikomal pa ri qa kꞌaslemal, chi kuxlan qanimaꞌ, chi kujkikot 
kꞌu rumal ri Loqꞌalaj Espíritu. 18 Jachin ri jeꞌ kubꞌan waꞌ chupatänixik ri 
Cristo, käqaj riꞌ chuwäch ri Dios xuqujeꞌ utz kil wi kumal ri winaq.

19 Qataqej bꞌaꞌ u bꞌanik ronojel ri kubꞌano chi kuxlan ri qanimaꞌ. Je riꞌ 
kujkowinik käqatoꞌla qibꞌ ri jun rukꞌ ri jun chik rech kꞌo u chuqꞌabꞌ ri qa 
kojonik. 20 Mäsach u wäch ru bꞌanom ri Dios pa ranimaꞌ jun qachalal xa 
rumal ri katijo. Qas tzij ronojel ri kꞌolik yaꞌtal u tijik, are kꞌu man utz taj 
aretaq kꞌo jas kutij jun ri kubꞌano chi nikꞌiaj chik keqaj pa mak. 21 Are 
utz na riꞌ man katij tä tiꞌj, man katij tä vino, man kꞌo tä kꞌu jas kabꞌano 
ri kubꞌano chi kätzaq ri awachalal o käqaj pa mak. Kꞌo bꞌaꞌ jas mabꞌano 
ri kubꞌano chi man kꞌo tä chi u chuqꞌabꞌ ru kojonik ri awachalal. 22 We 
kakojo chi utz ri tajin kabꞌan cho ri Dios, at wi riꞌ. Utz re ri winaq ri utz 
käril wi ri tajin kubꞌano, we man kunaꞌ tä kꞌäx pa ranimaꞌ. 23 Jachin kꞌu 
ri xaq kubꞌan kiebꞌ u kꞌux che ri kutijo, we äwas o man äwas taj ru tijik, 
kämakun riꞌ aretaq kutijo. Ronojel kꞌu ri kubꞌan jun, we kubꞌan kiebꞌ u 
kꞌux che, are mak riꞌ.

Chabꞌana ri käqaj chuwäch ri awachalal, 
man xuwi tä ri käqaj chawäch at

15  1 Ri uj, ri kꞌo chi u chuqꞌabꞌ ri qa kojonik, rajwaxik käqachajij 
paciencia kukꞌ ri qachalal ri mäjaꞌ kꞌo u chuqꞌabꞌ ri ki kojonik, 

keqatoꞌ kꞌut. Man are tä käqatzukuj xuwi ri utz käqil wi uj. 2 Xane 
chqajujunal rajwaxik käqaꞌn ri käqaj chkiwäch ri qachalal pa ronojel 
ri kubꞌan utzil chke. Je riꞌ käqaꞌno jachike ri kuya u chuqꞌabꞌ ri ki 
kojonik. 3 Are kꞌu ri Cristo man are tä xutzukuj ri utz käril wi ri Areꞌ. 
Xane jeꞌ xukꞌulmaj jas ri kubꞌij ru Loqꞌ Pixabꞌ ri Dios ri Tzꞌibꞌtalik: “Ri 
ki yoqꞌonik ri winaq ri keyoqꞌon che la, pa nu wiꞌ in xqaj wi,” —kächaꞌ. 

f 15:5 Hechos 2:1. 

4 Ronojel ri xtzꞌibꞌax kan ojer pa ru Loqꞌ Pixabꞌ ri Dios ri Tzꞌibꞌtalik 
xtzꞌibꞌax kanoq che qa tijoxik rech käkuꞌbꞌi qa kꞌux chrij ri Dios rumal 
ri paciencia, xuqujeꞌ rumal ri kuꞌlbꞌal qa kꞌux ri kukꞌut ru Loqꞌ Pixabꞌ ri 
Dios chqawäch. 5 Ri Dios kꞌut ri kuya qa chuqꞌabꞌ rech käqachꞌij ri kꞌäx, 
kukuꞌbꞌisaj kꞌu qa kꞌux, are ta kixtoꞌw ix iwonojel rech kinaꞌ pa iwanimaꞌ 
chi xa ix jun chik f jas ri xukꞌut kan ri Cristo Jesús chqawäch. 6 Je riꞌ rech 
iwonojel junam, jeꞌ ta ne chi xa jun i chꞌabꞌal, kinimarisaj ta u qꞌij ri Dios, 
ru Tat ri Qajaw Jesucristo.

Ri Utzalaj Tzij re ri Evangelio xtzijox chke ri winaq ri man e aj Israel taj
7 Chikꞌamowaj bꞌaꞌ iwibꞌ, ri jun rukꞌ ri jun chik chunimarisaxik u qꞌij ri 

Dios, jeꞌ jas ri xubꞌan ri Cristo xujukꞌamowaj uj. 8 Jeꞌ kinbꞌij chiwe rumal 
chi ri Cristo xpe che ki patänixik ri winaq aj Israel, rech jeꞌ kelik jas ri 
xubꞌij kan ri Dios chke ri qa mam ojer, xuqujeꞌ chukꞌutik chi qas jikom 
ranimaꞌ ri Dios chubꞌanik ri kubꞌij. 9 Xuqujeꞌ ri Cristo xpetik rech ri nikꞌiaj 
winaq chik ri man e aj Israel taj käkiya u qꞌij ri Dios rumal chi xel u kꞌux 
chke. Jeꞌ jas ri kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Rumal riꞌ kinnimarisaj na qꞌij la chkixol
ri nikꞌiaj winaq ri man e aj Israel taj,

xuqujeꞌ kinbꞌixoj na bꞌix chuyaꞌik qꞌij la,
—kächaꞌ. 10 Xuqujeꞌ kubꞌij ri Tzꞌibꞌtalik pa jun u xaq wuj chik:

Ix riꞌ ri xaq ix winaq
ri man aj Israel taj,
chixkikot na kukꞌ ri winaq
ri e chaꞌtal rumal ri Dios,

—kächaꞌ. 11 Pa jun u xaq wuj chik kubꞌij:
Ix riꞌ, iwonojel ix ri xaq ix winaq,

ri man aj Israel taj,
chiya u qꞌij ri Qajaw Dios.

Nimalaj iwonojel kꞌu ri ix,
ix winaq ajuwächulew,
chiya u qꞌij ri Dios,

—kächaꞌ. 12 Ri Isaías, ri qꞌalajisal re ru Loqꞌ Pixabꞌ ri Dios, xuqujeꞌ xubꞌij:
Käwalij na jun chkixol

ri rachalaxik kan ri qa mam Isaí,
ru tat ri qa mam David,

ri kok na che taqanel pa ki wiꞌ
konojel ki wäch winaq.

Konojel kꞌut käkuꞌbꞌi na
ki kꞌux chrij ri Areꞌ,

—xchaꞌ.
13 Are ta bꞌaꞌ ri Dios ri käkuꞌbꞌi na qa kꞌux chrij kuya ta nimalaj 

kikotemal chiwe, kubꞌano chi kuxlan ri iwanimaꞌ rumal chi ix kojoninaq 
che ri Cristo. Je riꞌ sibꞌalaj käkuꞌbꞌi na i kꞌux chrij ri Dios rumal ru 
chuqꞌabꞌ ri Loqꞌalaj Espíritu.

14 Qachalal, ri in wetam chi ri ix sibꞌalaj kꞌo utzil pa iwanimaꞌ, xuqujeꞌ 
sibꞌalaj kꞌo ronojel u wäch etambꞌal iwukꞌ. Je riꞌ chi iwetam kipixbꞌela 
iwibꞌ chbꞌil taq iwibꞌ. 15 Man kinxej tä kꞌu wibꞌ kintzꞌibꞌaj bꞌi we wuj riꞌ 
chiwe. Kwaj chi man käsach tä waꞌ pa i jolom. Je waꞌ kinbꞌano rumal 
chi ri Dios u toqꞌobꞌisam nu wäch, u yoꞌm kꞌu we chak riꞌ pa nu qꞌabꞌ. 
16 Are ru patänixik ri Jesucristo chkixol ri winaq ri man e aj Israel taj. Ri 
chak ri kinbꞌano are ru tzijoxik ri Utzalaj Tzij re ri Evangelio ri xuya ri 
Dios, rech keinya cho ri Dios ri winaq ri man e aj Israel taj, jun sipanik ri 
käkꞌamowax rumal ri Areꞌ, tastal kꞌu waꞌ rumal ri Loqꞌalaj Espíritu.

17 Rumal kꞌu rech in kojoninaq che ri Cristo Jesús, käkikot ri wanimaꞌ 
chi tajin kinpatänij ri Dios. 18 Man kinkochꞌ tä kꞌut kintzijoj ri u Tzij ri 
Dios we man are tä kintzijoj ru bꞌanom ri Cristo rumal wech in rech ri 
winaq ri man e aj Israel taj keniman che ri Dios. Ronojel waꞌ xbꞌantajik 
rumal ru Tzij ri Dios ri xintzijoj chke xuqujeꞌ rumal chi xkilo jas ri nu 
chak ri xinbꞌan chkixol. 19 Xbꞌantaj waꞌ kukꞌ taq etal xuqujeꞌ kajmabꞌal 
ri xebꞌantajik rumal ru chuqꞌabꞌ ri Loqꞌalaj Espíritu. Je riꞌ xintzꞌaqatisaj 
u tzijoxik ri Utzalaj Tzij re ri Evangelio chrij ri Cristo ri xinchap loq pa 
ri tinimit Jerusalén, xintaqej u tzijoxik pa taq ri nikꞌiaj tinimit chik, 
xinkꞌis kꞌu u tzijoxik pa Ilírico. 20 Je waꞌ nu bꞌanom, nu kojom nu chuqꞌabꞌ 
chutzijoxik ri Utzalaj Tzij re ri Evangelio jawijeꞌ ri man kꞌo tä jas ki tom 
chrij ri Cristo. Je riꞌ rech man kinbꞌan tä jun chak ri chaplem chi kan 
kumal nikꞌiaj chik. 21 Xane jeꞌ nu bꞌanom jas ri kubꞌij ru Loqꞌ Pixabꞌ ri 
Dios ri Tzꞌibꞌtalik:

Ri winaq ri man kꞌo tä jumul
ki tom u tzijol ri Cristo
käkita na.

Ri man kꞌo tä jumul kꞌo
jas ki tom chrij ri Areꞌ,
kꞌo ri käketamaj na,

—kächaꞌ.

Ri apóstol Pablo kuchomaj keꞌ che kilik ri 
qachalal kojonelabꞌ pa ri tinimit Roma

22 Xa rumal ri chak ri tajin kinbꞌano man in kowininaq taj kineꞌ che 
iwilik, pune kꞌia mul nu rayim ri bꞌenam iwukꞌ. 23 Are kꞌu ri kämik in 
toꞌtajinaq chik che ri nu chak pa taq we tinimit riꞌ, kuyaꞌ chik kineꞌ 
iwukꞌ. Je riꞌ, rumal chi kꞌia junabꞌ kꞌut xaq nu rayim kinopan iwukꞌ. 

24 Kinchomaj kinokꞌow iwukꞌ che iwilik aretaq kineꞌ pa España, kinkikot 
kꞌut che rilik i wäch. Kinweyej chi kinitoꞌ bꞌik rech kinkowinik kintaqej 
ri nu bꞌinem pa España. 25 Are kꞌu riꞌ kämik kineꞌ pa ri tinimit Jerusalén 
chukꞌamik bꞌi jun tobꞌanik chke ri qachalal jelaꞌ. 26 Je riꞌ, rumal chi ri 
qachalal aj Macedonia, xuqujeꞌ ri aj Acaya xpe pa kanimaꞌ xkimulij 
jun kuchuj chke ri qachalal mebꞌaꞌibꞌ ri e kꞌo pa ri tinimit Jerusalén. 
27 Xkichomaj chi taqal u bꞌanik waꞌ rumal chi käkinaꞌ pa kanimaꞌ chi 
kꞌo ki kꞌas kukꞌ ri qachalal aj Jerusalén. Je riꞌ, rumal chi ri kojonelabꞌ aj 
Israel ki yoꞌm ri tewchibꞌal re ru Tzij ri Dios chke ri man e aj Israel taj. 
Utz kꞌut we ri e areꞌ kekitoꞌ ri kojonelabꞌ aj Israel che ri ki rajwaxik rukꞌ 
jachike ri kꞌo kukꞌ. 28 Aretaq kꞌut bꞌantajinaq chik ri nu tajkil, yaꞌtajinaq 
chi kan ri kuchuj chke ri qachalal pa ri tinimit Jerusalén, kineꞌ na pa 
España, kinokꞌow kꞌu iwukꞌ che iwilik. 29 Qas wetam kꞌut chi aretaq 
kinopan iwukꞌ, käpe na ri nimalaj u tewchibꞌal ri Cristo pa qa wiꞌ junam 
iwukꞌ.

30 Qachalal, kixinbꞌochiꞌj chi kinitoꞌ chupam ri chak ri tajin kintij nu 
chuqꞌabꞌ chubꞌanik, chibꞌana orar pa nu wiꞌ cho ri Dios. Kinbꞌij waꞌ chiwe 
rumal rech ri Qajaw Jesucristo, xuqujeꞌ rumal chi ri Loqꞌalaj Espíritu 
kuya pa qanimaꞌ chi käqaj qibꞌ ri jun rukꞌ ri jun chik. 31 Chibꞌana bꞌaꞌ 
orar cho ri Dios chi kinutoꞌ pa ki qꞌabꞌ ri winaq ri e kꞌo pa Judea ri 
man kekojon tä che ri Areꞌ, xuqujeꞌ rech ri kuchuj ri kinkꞌam bꞌi chke ri 
qachalal pa ri tinimit Jerusalén käkikꞌam waꞌ rukꞌ kikotemal. 32 Chibꞌana 
bꞌaꞌ orar xuqujeꞌ rech kinopan iwukꞌ rukꞌ kikotemal we are u rayibꞌal ri 
Dios, kinuxlan kꞌu na kiebꞌ oxibꞌ qꞌij aretaq in kꞌo iwukꞌ. 33 Are ta bꞌaꞌ ri 
Dios, ri kubꞌano chi kuxlan ri qanimaꞌ käkꞌoji pi wiꞌ nimalaj iwonojel. 
Amén.

Ri apóstol Pablo kuya rutzil ki wäch ri kojonelabꞌ

16  1 Kwaj chi kiwetamaj u wäch ri qachalal Febe. Ri areꞌ are jun 
chichuꞌ diaconisa ri tajin kätobꞌan kukꞌ ri qachalal kojonelabꞌ ri e 

kꞌo pa Cencrea. 2 Kwaj kꞌut chi aretaq kopan iwukꞌ kikꞌulaj rukꞌ utzil pa ru 
bꞌiꞌ ri Qajaw Jesús. Jeꞌ u kꞌulaxik kibꞌano jas ri rajwaxik käbꞌan amaqꞌel 
che ki kꞌulaxik ri qachalal kojonelabꞌ. Chitoꞌ che ru rajwaxik, rumal chi ri 
areꞌ e kꞌia e u toꞌm, xuqujeꞌ ne ri in, in u toꞌm.

3 Chiya rutzil u wäch ri Priscila xuqujeꞌ ri Aquila, ri e wach taq ajchak 
chupatänixik ri Cristo Jesús. 4 Ri e areꞌ xa jubꞌiqꞌ man xekämik rumal ri nu 
toꞌik in. Rumal riꞌ kinmaltioxin chke, man xuwi tä ri in, xane xuqujeꞌ konojel 
ri qachalal kojonelabꞌ ri man e aj Israel taj. 5 Chiya rutzil ki wäch xuqujeꞌ 
ri qachalal kojonelabꞌ ri käkimulij kibꞌ pa kachoch ri Priscila, ri Aquila. 
Chiya rutzil u wäch ri Epeneto, ri loqꞌalaj wachiꞌl, ri nabꞌe kojonel che ri 
Cristo pa Acaya. 6 Chiya kꞌu rutzil u wäch ri María, ri sibꞌalaj chakuninaq 
che i toꞌik. 7 Chiya rutzil ki wäch ri wach taq aj Israel, ri Andrónico rukꞌ ri 

g 16:16 1 Tesalonicenses 5:26. h 16:22 Ri apóstol Pablo xukoj jun qachalal che tzꞌibꞌanel 
che ki tzꞌibꞌaxik ru wuj. 

Junias ri xuqujeꞌ e wach ajpacheꞌ. Ri e areꞌ sibꞌalaj etamtal ki wäch chkixol 
ri apóstoles, e are kꞌu nabꞌe xekojon che ri Cristo chnuwäch in.

8 Chiya rutzil u wäch ri Amplias, ri loqꞌalaj wachiꞌl rumal ri Qajaw Jesús. 
9 Chiya rutzil u wäch ri Urbano ri qachiꞌl pa ri chak chupatänixik ri Cristo 
Jesús. Chiya rutzil u wäch xuqujeꞌ ri Estaquis ri loqꞌalaj wachiꞌl. 10 Chiya 
rutzil u wäch ri Apeles ri kꞌia mul u qꞌalajisam chi qas tzij kojoninaq che 
ri Cristo. Xuqujeꞌ chiya rutzil ki wäch ri e kꞌo pa rachoch ri Aristóbulo. 
11 Chiya rutzil u wäch ri Herodión ri wach aj Israel. Chiya rutzil ki wäch 
ri e kꞌo pa rachoch ri Narciso, ri e kojoninaq che ri Qajaw Jesús. 12 Chiya 
rutzil ki wäch ri Trifena, xuqujeꞌ ri Trifosa. We kiebꞌ ixoqibꞌ riꞌ kepatänin 
che ri Qajaw Jesús. Xuqujeꞌ chiya rutzil u wäch ri loqꞌalaj qachalal chichuꞌ 
Pérsida, ri sibꞌalaj chakuninaq chupatänixik ri Qajaw Jesús. 13 Chiya rutzil 
u wäch ri Rufo, jun kojonel che ri Qajaw Jesús ri nim u bꞌanik chkiwäch ri 
qachalal kojonelabꞌ. Xuqujeꞌ ru nan chiya rutzil u wäch. We chichuꞌ riꞌ are 
jeꞌ ta ne nu nan in. 14 Chiya rutzil u wäch ri Asíncrito, ri Flegonte, ri Hermas, 
ri Patrobas, ri Hermes xuqujeꞌ konojel ri qachalal ri e kꞌo kukꞌ. 15 Chiya kꞌu 
rutzil u wäch ri Filólogo, ri Julia, ri Nereo rukꞌ ri ranabꞌ, xuqujeꞌ ri Olimpas, 
xuqujeꞌ konojel ri qachalal kojonelabꞌ ri e kꞌo kukꞌ.

16 Chiyalaꞌ rutzil i wäch chbꞌil taq iwibꞌ ri jun rukꞌ ri jun chik. Aretaq 
jeꞌ kibꞌan waꞌ, chitzꞌumaj iwibꞌ chuwäch ri Dios chukꞌutik chi qas kiwaj 
iwibꞌ. g Konojel ri qachalal kojonelabꞌ che ri Cristo käkiya rutzil i wäch.

17 Qachalal, kixinbꞌochiꞌj chi keiwil ri winaq ri xaq kekitasala taq 
ri kojonelabꞌ, ri käkaꞌno chi ketzaqik. Man jeꞌ tä kꞌu waꞌ ri tijonik 
xiwetamaj. Chitasa bꞌaꞌ iwibꞌ chkij ri e jeꞌ taq waꞌ. 18 We winaq riꞌ man are 
tä käkipatänij ri Qajaw Jesucristo, xane xaq käkaj käkaꞌn ri itzel taq ki 
rayinik. Kekisubꞌ kꞌu taq ri winaq ri man kꞌo tä ketam, käkikoj kꞌu ki kꞌux 
kukꞌ jeꞌl taq tzij. 19 Konojel kꞌut ketam chi ri ix sibꞌalaj kixnimanik, rumal 
kꞌu riꞌ kinkikotik. Kwaj kꞌut chi käkꞌoji na i noꞌj chubꞌanik ri utz, man 
are tä kꞌu kiwetamaj u bꞌanik ri man utz taj. 20 Ri Dios kꞌut ri kubꞌano 
chi kuxlan ri qanimaꞌ, kuxaqꞌlej na ri Satanás chanim xeꞌ ri iwaqan jas 
ri käbꞌan che jun kumätz ri kätioꞌnik. Are ta bꞌaꞌ ri Qajaw Jesucristo 
kätoqꞌobꞌisan i wäch nimalaj iwonojel.

21 Kuya rutzil i wäch ri Timoteo ri junam kächakun wukꞌ, xuqujeꞌ ri 
Lucio, ri Jasón, ri Sosípater ri wach taq aj Israel käkiya rutzil i wäch.

22 In waꞌ, ri Tercio, ri tajin kintzꞌibꞌaj bꞌi we wuj riꞌ, h kinya rutzil i wäch 
in xuqujeꞌ pa ru bꞌiꞌ ri Qajaw Jesús.

23 Kuya rutzil i wäch ri Gayo ri u yoꞌm nu kꞌolibꞌal pa rachoch, jawijeꞌ ri 
käkimulij wi kibꞌ ri qachalal kojonelabꞌ. Käkiya rutzil i wäch ri Erasto ri 
kꞌolol puaq re ri tinimit, xuqujeꞌ ri qachalal Cuarto kuya rutzil i wäch.

24 Are ta bꞌaꞌ ri Qajaw Jesucristo kätoqꞌobꞌisan i wäch nimalaj iwonojel. 
Amén.

Ri apóstol Pablo kuya u qꞌij ri Dios
25 Are kꞌu ri kämik, qaya bꞌaꞌ u qꞌij ri Dios. Ri Areꞌ käkowinik kubꞌano 

chi kꞌo na más u chuqꞌabꞌ ri i kojonik jas ri kubꞌij ri Utzalaj Tzij re ri 
Evangelio ri kintzijoj, xuqujeꞌ jas ri kubꞌij ri tijonik ri nu yoꞌm chrij ri 
Jesucristo. Je waꞌ jas ru qꞌalajisam loq ri Dios chrij ru chomam loq, ri 
man etamtal tä kan ojer tzaretaq mäjoq käbꞌan ruwächulew. 26 Kämik 
kꞌut esam chi saq ru chomanik pa ru Loqꞌ Pixabꞌ ri Dios ri xkitzꞌibꞌaj kan 
ri qꞌalajisal taq re ru Tzij ri Dios. Are kꞌu waꞌ ri xtaqan wi ri Dios ri man 
kꞌo tä u kꞌisik ru kꞌaslemal. Ri u chomam loq ri Dios ri man etamtal taj 
ojer esam waꞌ chi saq kämik chkiwäch konojel winaq cho ruwächulew 
rech kekojon ta na, xuqujeꞌ kenimanik.

27 ¡Ri Dios ri xuwi waꞌ Dios kꞌolik, ri xuqujeꞌ kꞌo u noꞌj che ronojel, 
chnimarisax bꞌaꞌ u qꞌij amaqꞌel pa taq ri qꞌij ri junabꞌ ri kepetik rumal ri u 
bꞌanom ri Jesucristo! Amén. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Corinto

1  1 In waꞌ, ri Pablo, in sikꞌim rumal ri Dios rech kinok che apóstol, 
jun chke ru taqoꞌn ri Jesucristo. Je waꞌ nu bꞌanik rumal chi are u 

rayibꞌal ri Dios. Ri in, wachiꞌl ri qachalal Sóstenes, 2 kintzꞌibꞌaj bꞌi waꞌ 
we wuj riꞌ chke ri qachalal kojonelabꞌ che ri Dios ri e kꞌo pa ri tinimit 
Corinto, ri e rech ri Dios rumal chi xa e jun rukꞌ ri Cristo Jesús. Ri Dios e 
u sikꞌim rech käbꞌan chꞌajchꞌoj che ri kanimaꞌ, keqꞌax kꞌu pu qꞌabꞌ ri Areꞌ 
junam kukꞌ konojel ri käkibꞌij chi e kojoninaq che ri Qajaw Jesucristo 
ri e kꞌo pa ronojel tinimit. Ri Jesús are Kajaw ri e areꞌ, xuqujeꞌ ri Qajaw 
uj. 3 Are ta bꞌaꞌ ri Dios qa Tat xuqujeꞌ ri Qajaw Jesucristo kutoqꞌobꞌisaj i 
wäch, kubꞌano chi kuxlan ri iwanimaꞌ.

Ri apóstol Pablo kumaltioxij che ri Dios chi u 
toqꞌobꞌisam ki wäch ri kojonelabꞌ aj Corinto

4 Ronojel qꞌij kinya maltioxinik che ri Dios rumal iwech, rumal chi 
sibꞌalaj nim ri toqꞌobꞌ u yoꞌm ri Areꞌ chiwe xa rumal ri Cristo Jesús. 
5 Rumal kꞌu rech chi xa ix jun rukꞌ ri Cristo, ri Dios u yoꞌm chiwe ronojel 
u wäch jeꞌlalaj taq tewchibꞌal ajchikaj. Ri Areꞌ xuya chiwe ronojel u wäch 
etamanik, xuqujeꞌ xuya chiwe chi kixkowinik kitzijoj waꞌ we etamanik 
riꞌ. 6 Rumal riꞌ, ri qa tzijom chiwe chrij ri Cristo, qas qꞌalaj waꞌ pa ri i 
kꞌaslemal kämik. 7 Je riꞌ man kꞌo tä jun u wäch tewchibꞌal ajchikaj ri mat 
yoꞌm chiwe rumal ri Dios, ix riꞌ, ri ix eyeninaq che ri qꞌij ri käpe na ri 
Qajaw Jesucristo, kukꞌut kꞌu ribꞌ chqawäch. 8 Ri Areꞌ kubꞌan na chi qas 
kijikibꞌa ri iwanimaꞌ pa ri i kojonik kꞌä käkꞌis na ronojel, rech man kꞌo 

RI NABꞌE CARTA RI 
XUTZꞌIBꞌAJ RI SAN PABLO 

CHKE RI KOJONELABꞌ 
AJ CORINTO

tä mak käriqtaj chiwij pa ri qꞌij ri käpe na ri Qajaw Jesucristo. 9 Ri Dios 
amaqꞌel ronojel qꞌij kubꞌan ri kuchiꞌj u bꞌanik. Are kꞌu ri Areꞌ xixsikꞌinik 
rech xa junam i wäch rukꞌ ri u Kꞌojol Jesucristo ri Qajaw.

Waral käqasikꞌij wi ri pixbꞌenik ri xuya ri apóstol 
Pablo chke ri kojonelabꞌ ri xaq käkitasala kibꞌ

10 Qachalal, kixinbꞌochiꞌj pa ru bꞌiꞌ ri Qajaw Jesucristo chi kibꞌan utzil 
chixol. Chijunamaj bꞌaꞌ i wäch, xa kꞌu mitasala iwibꞌ. Xane rajwaxik chi 
junam ix kꞌo wi, chi kijunamaj ri i chomanik, rech xa junam ri i rayibꞌal. 
11 Qachalal, kinbꞌij waꞌ chiwe rumal chi jujun chke ri rachalaxik ri nan 
Cloé ki bꞌim chwe chi kꞌo chꞌoj chixol. 12 Ri kwaj kinbꞌij chiwe, are laꞌ 
chi ri ix chijujunal jalan wi ri kibꞌij. Kꞌo jun ri kubꞌij: “Ri in, in kꞌo rukꞌ 
ri Pablo,” —kächa riꞌ. Jun chik kubꞌij: “E ri in, in kꞌo rukꞌ ri Apolos,” —
kächaꞌ. Jun chik kubꞌij: “In riꞌ, in kꞌo rukꞌ ri Pedro,” —kächa bꞌaꞌ ri jun. 
E kꞌu ri jun chik kubꞌij: “¡Ri in kꞌut, in kꞌo rukꞌ ri Cristo!” —kächa ri jun 
chik. 13 ¿A xa pu lo bꞌanom chꞌäqataq che ri Cristo? ¿A are lo ri in Pablo 
ri xinrip cho ri cruz, xinkäm kꞌu rumal iwech? ¡Man jeꞌ taj! ¿A xbꞌan ne 
lo i qasnaꞌ pa nu bꞌiꞌ in ri Pablo? ¡Man jeꞌ taj! 14 Xa maltiox che ri Dios 
chi man kꞌo tä jun chiwe nu bꞌanom u qasnaꞌ, xane xaq xuwi ri Crispo, 
xuqujeꞌ ri Gayo. 15 Xaq je riꞌ, man kuyaꞌ taj kubꞌij jun chi xbꞌan u qasnaꞌ pa 
nu bꞌiꞌ in. 16 Jeꞌ, ya känaꞌtaj chwe chi xinbꞌan ki qasnaꞌ ri e kꞌo pa rachoch 
ri Estéfanas, man känataj tä kꞌu chwe we kꞌo chi na jun ri xinbꞌan u 
qasnaꞌ. 17 Man in taqom tä kꞌu rumal ri Cristo chubꞌanik ki qasnaꞌ ri 
winaq, xane chutzijoxik ri Utzalaj Tzij re ri Evangelio chrij ri Jesucristo. 
Man xinkoj tä kꞌu jeꞌlalaj taq tzij re nimaq taq etambꞌal xa che ki chꞌakik 
ri winaq. Je riꞌ rech man kinbꞌan tä che ru kämikal ri Cristo chi mat kꞌo u 
patän.

Rukꞌ ri Cristo käriqtaj ri nimalaj u chuqꞌabꞌ ri Dios, xuqujeꞌ ru noꞌj
18 Ru Loqꞌ Pixabꞌ ri Dios ri kätzijox chrij ru kämikal ri Cristo, are jeꞌ 

ta ne tzij waꞌ ri man kꞌo tä ki patän chke ri winaq ri käsach na ki wäch. 
Chqe uj kꞌut ri qa riqom chi ru tobꞌanik ri Dios, waꞌ we Tzij riꞌ kꞌo ri 
nimalaj u chuqꞌabꞌ ri Dios rukꞌ che qa toꞌik. 19 Kubꞌij kꞌu ru Loqꞌ Pixabꞌ ri 
Dios ri Tzꞌibꞌtalik:

Kinsach na u wäch ri ki noꞌj
ri ajnoꞌjabꞌ,

kinwesaj kꞌu na apan ri ketambꞌal
ri winaq ri sibꞌalaj kꞌo ketam,

—kächa riꞌ.
20 ¿A nim lo u bꞌanik ri kꞌo u noꞌj kämik? E ri winaq ri xa e okinaq che 

retamaxik ronojel u wäch chomanik, ¿a kꞌo ne lo ki patän riꞌ? ¡Man kꞌo 
taj! E kꞌo xuqujeꞌ ri ketam u chomaxik kꞌia u wäch etambꞌal chrij ri kꞌo 

cho ruwächulew. ¡Man qas tä kꞌo u patän waꞌ! ¿A mat iwetam chi ri Dios 
u bꞌanom chi man kꞌo tä u patän ri etambꞌal ri xa ajuwächulew? ¡Jeꞌ, je 
riꞌ! 21 Are kꞌu ri Dios ri kꞌo u noꞌj retam jas ri tajin kubꞌano. Xubꞌano chi ri 
winaq ajuwächulew man kekowin taj qas käketamaj u wäch ri Areꞌ xaq 
rukꞌ ri ketambꞌal. Xuchomaj kꞌu ri Dios chi ketoꞌ na jachin taq ri kekojon 
che ri Areꞌ rumal ri Loqꞌalaj u Tzij ri kätzijox chke, pune kꞌu we tzij riꞌ jeꞌ 
ta ne u tzij jun winaq ri man kꞌo tä retam chke ri juleꞌ winaq chik.

22 Ri winaq aj Israel are käkaj käkil kajmabꞌal taq etal ri käbꞌan 
chkiwäch. Are kꞌu ri winaq aj Grecia xa käkitzukuj nimalaj etambꞌal. 23 Ri 
uj kꞌut are käqatzijoj ri Cristo ri xripik, xkämisax cho ri cruz. Ri winaq aj 
Israel xa tzel käkita waꞌ we tzij riꞌ. Ri nikꞌiaj winaq chik ri man e aj Israel 
taj käkibꞌij chi we tzij riꞌ are ru tzij jun ri man kꞌo tä retam. 24 Chkiwäch 
kꞌu konojel ri e sikꞌital rumal ri Dios, we aj Israel o man e aj Israel taj, 
rumal ri Cristo käqꞌalajin na ru chuqꞌabꞌ ri Dios, xuqujeꞌ ru noꞌj ri Dios. 
25 Kꞌo kꞌu ri kubꞌan ri Dios ri käkichomaj ri winaq chi xa man kꞌo tä u 
patän. Pune je riꞌ, ri kubꞌan ri Dios nim na u noꞌj waꞌ chuwäch ri ki noꞌj 
winaq. Xuqujeꞌ kꞌo ri kubꞌan ri Dios ri käkichomaj ri winaq chi are waꞌ 
käkꞌutuwik chi xa man kꞌo tä ri nimalaj u chuqꞌabꞌ ri Areꞌ. Pune jeꞌ ri ki 
chomanik ri winaq, ri kubꞌan ri Dios are nim na u chuqꞌabꞌ waꞌ chuwäch 
ri ki chuqꞌabꞌ winaq. 26 Qachalal, rajwaxik bꞌaꞌ kichꞌobꞌo chi ri Dios 
xixusikꞌij ix, pune man e kꞌia tä chiwe ri kꞌo iwetambꞌal jas ri ketambꞌal ri 
nikꞌiaj winaq ajuwächulew, man ix kꞌia taj ri kꞌo taqanik pa i qꞌabꞌ, man 
ix kꞌia tä kꞌut ri nimaq i bꞌanik. 27 Xane ri man kꞌo tä ketambꞌal chkiwäch 
ri winaq, e are kꞌu waꞌ ri xeuchaꞌ ri Dios che resaxik ki kꞌixbꞌal ri kꞌo ki 
noꞌj. Ri winaq ri keilitajik chi xaq toqꞌobꞌ ki wäch, e are waꞌ ri xeuchaꞌ 
ri Dios che resaxik ki kꞌixbꞌal ri kꞌo taqanik pa ki qꞌabꞌ. 28 Xuqujeꞌ ri man 
kꞌo tä ki patän chkiwäch ri winaq, ri etzelam ki wäch, ri man kꞌo tä ki 
bꞌanik, e are waꞌ xeuchaꞌ ri Dios chusachik ki wäch ri nimaq ki bꞌanik 
cho ruwächulew. 29 Je riꞌ rech man kꞌo tä jun kunimarisaj ribꞌ chuwäch ri 
Dios. 30 Tzare kꞌu ri Dios u bꞌanom chiwe chi xa ix jun chik rukꞌ ri Cristo 
Jesús. U bꞌanom chi rumal ri Cristo kꞌo chi ri qa noꞌj, xuqujeꞌ chi rumal ri 
Areꞌ käjikomataj ri qanimaꞌ chuwäch ri Dios, uj jachom pu qꞌabꞌ, qa riqom 
kꞌu ru tobꞌanik. 31 Je bꞌaꞌ riꞌ, rech qas jeꞌ kelik jas ri kubꞌij ru Loqꞌ Pixabꞌ 
ri Dios ri Tzꞌibꞌtalik: “We kꞌo jas ri kraj jun kuya u qꞌij, are chuya u qꞌij ri 
Qajaw Jesús,” —kächaꞌ.

Ri käqatzijoj are chrij ri Cristo ri xrip cho ri cruz, xkämisax chilaꞌ

2  1 Qachalal, aretaq xinopan iwukꞌ chuqꞌalajisaxik ru Loqꞌ Pixabꞌ ri 
Dios, man xinkoj tä tzij ri nimaq ki bꞌanik, man xinkoj tä kꞌu tzij re 

nimaq taq noꞌj. 2 Aretaq xinkꞌoji iwukꞌ, man kꞌo tä chi jas ri xinchomaj 
u tzijoxik chiwe, xane xaq xuwi xinchomaj ri Jesucristo ri xkämisax 
cho ri cruz. 3 Aretaq xinkꞌoji iwukꞌ man kꞌo tä nu chuqꞌabꞌ, xane sibꞌalaj 

xinxej wibꞌ, xinbꞌirbꞌitik. 4 Aretaq xixintzijobꞌej, xintzijoj ru Loqꞌ Pixabꞌ ri 
Dios chiwe, man xinkoj tä tzij ri xaq re ki noꞌj winaq che i chꞌakik, xane 
xixinchꞌak rukꞌ ru chuqꞌabꞌ ri Loqꞌalaj Espíritu. Are waꞌ ri xkꞌutuwik chi ri 
tzij ri xinbꞌij are rech ri Dios. 5 Je riꞌ xinbꞌano rech man käkuꞌbꞌi tä i kꞌux 
chrij ri ketambꞌal ri winaq, xane chrij ru chuqꞌabꞌ ri Dios.

Waral käqil wi chi rumal ri Loqꞌalaj Espíritu 
kꞌo ri qetambꞌal ri käpe rukꞌ ri Dios

6 Pune je riꞌ, käqaya tijonik rukꞌ nojibꞌal chke ri kojonelabꞌ ri kꞌo na 
más ketam. Are kꞌu we nojibꞌal riꞌ man ajuwächulew taj, man are tä kꞌu 
ki nojibꞌal winaq ri kꞌo ki taqanik puwiꞌ ruwächulew, ri xa tajin käsach ki 
wäch. 7 Are käqatzijoj ri nojibꞌal ri käpe rukꞌ ri Dios, ri kꞌuꞌtal chkiwäch ri 
winaq. Are waꞌ ru chomam loq ri Dios tzaretaq mäjaꞌ kubꞌan ruwächulew, 
rech ri uj käqariq ru tobꞌanik ri man kꞌo tä u kꞌisik. Man etamtal tä kꞌu 
waꞌ nabꞌe pa ri ojer taq qꞌij. 8 We etamanik riꞌ man kꞌo tä jun chke ri kꞌo 
ki taqanik cho ruwächulew ri xkichꞌobꞌo. We ta xkichꞌobꞌo, mat xkirip 
riꞌ cho ri cruz ri Qajaw Jesús ri sibꞌalaj nim u qꞌij. 9 Are jeꞌ ri kubꞌij pa ru 
Loqꞌ Pixabꞌ ri Dios ri Tzꞌibꞌtalik:

Ri Dios kꞌo ri u bꞌanom u bꞌanik
ri kꞌolotal rech käyiꞌ
chke ri loqꞌ käkil wi ri Areꞌ.

Man kꞌo tä jun ilowinaq waꞌ,
man kꞌo tä jun ri towinaq u tzijol,

man kꞌo tä kꞌu jun u chomam riꞌ,
—kächa riꞌ. 10 Ri Dios kꞌut xukꞌut waꞌ chqawäch uj rumal ri Loqꞌalaj 
Espíritu. Je riꞌ, rumal chi ri Loqꞌalaj Espíritu käkowinik käretamaj 
ronojel, xuqujeꞌ ne ri kꞌo pa ranimaꞌ ri Dios.

11 ¿A kꞌo pu lo jun chkixol ri winaq ri kuchꞌobꞌo jas ri kꞌo pa ranimaꞌ 
jun winaq chik? ¡Man kꞌo taj! Xane xuwi ri espíritu rech ri areꞌ retam 
ronojel waꞌ. Je kꞌu riꞌ, xaq xuwi ri Espíritu rech ri Dios retam ri kꞌo pa 
ranimaꞌ ri Dios. 12 Ri uj kꞌut man are tä qa kꞌamom ri espíritu kech ri 
winaq ajuwächulew, xane are qa kꞌamom ri Espíritu ri käpe rukꞌ ri Dios, 
rech käqetamaj ronojel ru yoꞌm ri Dios chqe rumal ri nimalaj u toqꞌobꞌ. 
13 Ru yoꞌm ri Dios chqe man käqatzijoj tä waꞌ rukꞌ ri noꞌj ajuwächulew 
ri xa qa tijom qibꞌ che rukꞌ ri ki tzij winaq, xane rukꞌ ri tzij ri kꞌutum 
chqawäch rumal ri Loqꞌalaj Espíritu. Je kꞌu riꞌ käqatzijoj ri qas tzij rech ri 
Dios chke ri kꞌo ri Loqꞌalaj Espíritu pa kanimaꞌ.

14 Ri winaq ri man kꞌo tä ri Loqꞌalaj Espíritu pa ranimaꞌ man 
kukꞌamowaj tä ru Loqꞌ Pixabꞌ ri Dios. Che ri areꞌ xa man kꞌo tä u bꞌeyal 
waꞌ rumal chi man käkowin taj kuchꞌobꞌo. Rajwaxik kꞌut chi kꞌo ri 
Loqꞌalaj Espíritu pa ranimaꞌ chuchꞌobꞌik waꞌ. 15 Are kꞌu ri winaq ri kꞌo ri 
Loqꞌalaj Espíritu pa ranimaꞌ käkowin chuchꞌobꞌik ronojel, jachike ri utz, 

jachike ri man utz taj. Ri areꞌ kꞌut man kꞌo tä jun käkowin chuchꞌobꞌik 
jas ri qas kꞌo pa ranimaꞌ ri areꞌ. 16 Kubꞌij kꞌu ru Loqꞌ Pixabꞌ ri Dios ri 
Tzꞌibꞌtalik: “¿Jachin lo etamaninaq ru chomanik ri Qajaw Dios? ¿Jachin 
ta kꞌu lo ri käkowinik kuya u noꞌj ri Areꞌ?” —kächaꞌ. Pune ta ne je riꞌ, ri 
uj kꞌo ru chomabꞌal ri Cristo qukꞌ.

Ri uj qonojel qachiꞌl qibꞌ käqapatänij ri Dios

3  1 Qachalal, ri in, aretaq xinkꞌoji iwukꞌ, man xinkowin taj 
xixintzijobꞌej jeꞌ jas ri winaq ri kꞌo ri Loqꞌalaj Espíritu pa kanimaꞌ, 

xane xixintzijobꞌej jeꞌ ta ne ix winaq ri mäjaꞌ kixkojonik, jeꞌ ta ne chi 
ix akꞌalabꞌ ri mäjaꞌ qas kichꞌobꞌ ri kojonik che ri Cristo. 2 Man xinya 
tä tijonik chiwe ri man kichꞌobꞌ taj, xane xixintijoj jeꞌ ta ne chi kꞌä ix 
akꞌalabꞌ ri käyiꞌ ri tuꞌ chiwe chukꞌexwäch ri qas wa, rumal chi jeꞌ ta ne 
ix akꞌalabꞌ ri man xixkowin tä chutijik ri qas wa. Mäjaꞌ kꞌu ne kixkowin 
che kämik. 3 Je riꞌ, rumal chi ri ix are kibꞌano xaq jas ri kiwaj jeꞌ ta ne 
ix winaq ri mäjaꞌ kixkojonik. We ri ix kꞌäx kinaꞌ aretaq kuriq utzil jun 
winaq, aretaq xaq chꞌoj kiwaj, kitasala taq iwibꞌ, ri ix jeꞌ ta ne ix winaq 
ri mäjaꞌ kixkojonik. Jeꞌ kibꞌano jas ri käkaꞌn konojel ri winaq ri man 
kekojon taj. 4 Aretaq jun kubꞌij: “Ri in, in kꞌo rukꞌ ri Pablo,” —kächaꞌ. Ri 
jun chik kubꞌij: “Ri in, in kꞌo rukꞌ ri Apolos,” —kächa riꞌ. Are jeꞌ ta ne ix 
winaq ri mäjaꞌ kekojonik.

5 ¿Jas pu lo u bꞌanik ri Pablo? ¿Jas u bꞌanik ri Apolos? Ri uj xaq uj 
patänil taq re ri Dios, rumal kꞌu ri qa tzij ri ix xixkojonik. Chqajujunal ri 
uj xqaꞌno jas ri xuya ri Dios pa qa qꞌabꞌ. 6 Ri in xintik ri ijaꞌ pa ri iwanimaꞌ, 
ri Apolos xujaꞌj, are kꞌu ri Dios xkꞌiyisanik. 7 Ri xtikowik rachiꞌl ri xjaꞌnik 
man are tä nim ki bꞌanik chuwäch ri Dios ri xkꞌiyisanik. 8 Ri kätikow ri 
ijaꞌ xuqujeꞌ ri käjaꞌnik xaq e junam chuwäch ri Dios. Chkijujunal kꞌut käyiꞌ 
na chke rumal ri Dios ri tojbꞌal re ri kaꞌnom rukꞌ ri xjach pa ki qꞌabꞌ. 9 Je 
riꞌ, rumal chi ri uj, uj qachiꞌl qibꞌ chupam ri chak chupatänixik ri Dios. 
Are kꞌu ri ix, ix jeꞌ ta ne ulew ri kätik u wäch rumal ri Dios.

Xuqujeꞌ ri ix, ix junam rukꞌ jun ja ri tajin kuyak ri Dios. 10 Ri in, in jeꞌ 
jas jun yakal ja ri qas retam ru chak. Ri Dios xuya pa nu qꞌabꞌ ri u kojik 
ru takꞌalibꞌal ri ja. Kꞌo kꞌu jun chik ri kulem ri xan puwiꞌ. Chkijujunal kꞌu 
ri nikꞌiaj chik rajwaxik chi qas käkil na jas u lemik käkaꞌno. 11 Man kꞌo tä 
chi jun ri kuyaꞌ kukoj jun takꞌalibꞌal chik, rumal chi ri ya kojom rumal 
ri Dios, tzare ri Jesucristo. 12 E kꞌo kꞌu winaq ri utz käkaꞌn na chulemik 
puwiꞌ we takꞌalibꞌal riꞌ, jeꞌ ta ne chi käkikoj qꞌän puaq, saq puaq, xuqujeꞌ 
jeꞌlalaj taq abꞌaj. E kꞌo chi nikꞌiaj chik ri jeꞌ ta ne cheꞌ, kꞌim, xuqujeꞌ 
patzꞌän ri käkikojo. 13 Kuriqa kꞌu na jun qꞌij aretaq kuqꞌat tzij ri Cristo, 
käqꞌalajin kꞌu na jas u wäch riꞌ ri xkilemo chkijujunal rumal chi ri qꞌij 
riꞌ käpe na rukꞌ qꞌaqꞌ. We qꞌaqꞌ riꞌ are käqꞌalajisan na jas u wäch ri xkaꞌn 
chkijujunal. 14 We ru chak ri winaq ri xuyak puwiꞌ ri takꞌalibꞌal man 

käsach tä u wäch rumal ri qꞌaqꞌ, käyiꞌ na ri tojbꞌal re. 15 We kꞌu ru chak ri 
winaq käsach u wäch rumal ri qꞌaqꞌ, kutzaq na riꞌ ronojel ri xubꞌano. Ri 
areꞌ kꞌut kutoꞌ na ribꞌ jas jun winaq ri xa jubꞌiqꞌ man xkꞌatik, xkowin kꞌut 
xresaj ribꞌ pa ri qꞌaqꞌ.

16 ¿A mat iwetam chi ri ix, ix rachoch ri Dios, xuqujeꞌ chi ri Espíritu 
rech ri Dios kꞌo pa ri iwanimaꞌ? 17 We kꞌo jun kusach u wäch ri rachoch 
ri Dios, xuqujeꞌ ri Dios kusach na u wäch ri winaq riꞌ. Je riꞌ, rumal chi 
ri rachoch ri Dios tastal waꞌ chrij ronojel u wäch etzelal, ix kꞌu riꞌ we 
rachoch ri Dios riꞌ.

18 Kꞌo bꞌaꞌ jun musubꞌ ribꞌ. We kꞌo jachin jun ri kuchomaj chi retam 
ronojel ri etamanik ri ketam ri winaq ajuwächulew, chubꞌana che ribꞌ chi 
man kꞌo tä retam, rech je riꞌ qas käkꞌoji na retambꞌal. 19 Ri etambꞌal ri xaq 
ajuwächulew, man kꞌo tä u patän waꞌ cho ri Dios, kubꞌij kꞌu ru Loqꞌ Pixabꞌ 
ri Dios ri Tzꞌibꞌtalik: “Ri Dios keuchap na ri kꞌo ketambꞌal, keuqasaj na 
chupam ri kꞌäx pune kꞌo ri ki noꞌj,” —kächaꞌ. 20 Xuqujeꞌ kubꞌij: “Ri Dios 
retam chi man kꞌo tä u patän ri ki chomanik ri kꞌo ketambꞌal,” —kächa riꞌ. 
21 Rumal riꞌ kꞌo bꞌaꞌ jun munimarisaj ribꞌ xa rumal rech jun winaq. Ronojel 
kꞌu ri kꞌolik are iwech ix: 22 Ri Pablo, ri Apolos, ri Pedro, ruwächulew, ri 
kꞌaslemal, ri kämikal, ri qꞌij kämik, ri qꞌij ri kepe na, ronojel waꞌ are iwech 
ix. 23 Ri ix kꞌut, ix rech ri Cristo. Ri Cristo kꞌut Are rech ri Dios.

Ri apóstol Pablo kutzijoj ri chak ri käkaꞌn ri apóstoles

4  1 Chichꞌobꞌo bꞌaꞌ chi ri uj, xaq uj patänil taq re ri Cristo. Yoꞌm kꞌu 
chqe ru qꞌalajisaxik ru chomam loq ri Dios ri man etamtal tä kan 

nabꞌe. 2 Rajwaxik kꞌut chi jachin ri yoꞌm jun eqleꞌn pu qꞌabꞌ, chukꞌutu chi 
jikom ranimaꞌ. 3 Are kꞌu ri in man qas tä kinok il we utz ri kibꞌij chwij 
o man utz taj. Pune kinkꞌam bꞌi pa qꞌatbꞌal tzij, käqꞌat tzij pa nu wiꞌ, 
man kinok tä il chbꞌil wibꞌ. 4 Pune kꞌu kinnaꞌ pa ri wanimaꞌ chi man kꞌo 
tä etzelal nu bꞌanom, man rukꞌ tä riꞌ kinbꞌij chi man kꞌo tä nu mak. Ri 
Qajaw Jesús kꞌut are käqꞌatow na tzij pa nu wiꞌ. 5 Miqꞌat bꞌaꞌ tzij ix puwiꞌ 
jachin jun kꞌä mäjaꞌ kꞌu kuriq ri qꞌij. Chiweyej na chi käpe ri Qajaw Jesús, 
käresaj kꞌu na chi saq ri kꞌuꞌtal pa qꞌequm. Kuqꞌalajisaj na ri man etamtal 
taj ri kꞌo pa taq ri kanimaꞌ ri winaq. Chkijujunal kꞌut käyiꞌ na chke ru 
nimarisaxik ki qꞌij rumal ri Dios xa jas ri taqal chke.

6 Qachalal, kinbꞌij waꞌ we tzij riꞌ chiwe rech kiriq utzil. Xinkoj kꞌu wibꞌ 
in, xuqujeꞌ ri Apolos che jun kꞌutbꞌal chiwäch. Kinbꞌij waꞌ chiwe rech 
kiwetamaj iwe qukꞌ uj chi man kuyaꞌ taj kiya u wiꞌ ri i chomanik chrij ru 
Loqꞌ Pixabꞌ ri Dios ri Tzꞌibꞌtalik, rech man kꞌo tä jun kunimarisaj ribꞌ che 
jun chqe uj, käretzelaj kꞌu u wäch ri jun chik. 7 ¿Jachin pu ri käbꞌanow 
utz chawe chkiwäch nikꞌiaj winaq chik? ¿Jas ri kꞌo awukꞌ ri mat yoꞌm 
chawe rumal ri Dios? We kꞌu are ri Dios ru yoꞌm waꞌ chawe, ¿jas che 
kanimarisaj awibꞌ jeꞌ ta ne ri xaq a tukiel a riqom waꞌ ri kꞌo awukꞌ?

8 Ri ix kichomaj chi ronojel chik kꞌo iwukꞌ, jeꞌ ta ne chi ya ix qꞌinomabꞌ 
chik. Kinaꞌ iwibꞌ chi ix nimaq taq taqanelabꞌ chik. Are kꞌu ri uj xaq uj 
yoꞌm kan jelaꞌ iwumal. Kwaj ta kꞌut chi qas tzij ix nimaq taq taqanelabꞌ 
rech ri uj xuqujeꞌ kujtaqan junam iwukꞌ. 9 Ri in kinchomaj chi ri uj, ri uj 
apóstoles, ri Dios uj u yoꞌm kan kꞌisbꞌal chke konojel ri winaq. Jeꞌ ta ne 
uj winaq ri qꞌatom tzij pa qa wiꞌ chi kujkämisaxik. Uj yoꞌm chi saq che 
kaꞌyibꞌal rech konojel ri winaq ri e kꞌo cho ruwächulew, xuqujeꞌ ri ángeles 
kujkilo. 10 Ri uj, chkiwäch ri winaq, man kꞌo tä qa patän xa rumal ru 
patänixik ri Cristo. Are kꞌu ri ix kinaꞌ chi kꞌo na i noꞌj chqawäch uj, kꞌo 
kꞌu ri qas iwetam chrij ri Cristo. Ri uj man kꞌo tä qa chuqꞌabꞌ, are kꞌu ri ix 
kibꞌano chi kꞌo na i chuqꞌabꞌ chqawäch uj. Ri uj ketzelax qa wäch kumal 
ri winaq, are kꞌu ri ix nim kixil wi. 11 Kämik riꞌ xaq are tajin käqariq 
numik, kächaqiꞌj qa chiꞌ, sibꞌalaj rajwaxik qatzꞌiaq. Kujyoqꞌ kꞌu kumal ri 
winaq, xaq kujbꞌinikatik jeꞌ ta ne man kꞌo tä qachoch. 12 Sibꞌalaj käqakos 
qibꞌ che ri chak ri rajwaxik käqaꞌno. Kujkiyoqꞌ ri winaq, are kꞌu ri uj man 
käqatzelej tä u kꞌexel ri ki tzij rukꞌ yoqꞌonik, xane rukꞌ taq tzij re utzil. 
Aretaq käkaꞌn kꞌäx chqe xaq käqakuyu. 13 Kꞌäx kechꞌaw ri winaq chqij. 
Are kꞌu ri uj rukꞌ utzalaj taq tzij käqaqasaj u wäch ri koyowal. Kämik xaq 
are kaꞌnom chqe chi ri uj jeꞌ ta ne uj mes, jeꞌ ta ne chi ri uj, uj winaq ri 
sibꞌalaj kꞌäx kujbꞌantajik, man kꞌo tä qa patän.

14 Man kintzꞌibꞌaj tä waꞌ we tzij riꞌ chiwe che resaxik i kꞌixbꞌal, xane che 
i pixbꞌexik, jeꞌ ta ne chi ri ix, ix loqꞌalaj taq walkꞌual. 15 Pune e kꞌo lajuj 
mil winaq ri kixkitijoj chrij ri Cristo, xa jun ri i tat kꞌolik. In kꞌut jeꞌ ta ne 
ri i tat, rumal chi xixkojon che ri Qajaw Jesús aretaq xintzijoj ri Utzalaj 
Tzij re ri Evangelio chiwe. 16 Rumal riꞌ kixinbꞌochiꞌj chi kibꞌan iwe jas ri 
kinbꞌan in.

17 Rumal waꞌ tajin kintaq bꞌi ri Timoteo iwukꞌ. Ri areꞌ, rumal ri Qajaw 
Jesús, jeꞌ ta ne loqꞌalaj nu kꞌojol waꞌ ri jikom ranimaꞌ. Kunaꞌtaj kꞌu na chiwe 
jas ri nu bꞌanom pa ri nu kꞌaslemal, in kojoninaq che ri Cristo. Kukꞌut na 
chiwäch jas ri kinkꞌutu jawijeꞌ taq kineꞌ wi chkixol ri qachalal kojonelabꞌ. 
18 E kꞌo kꞌu jujun chiwe ri ki nimarisam kibꞌ, käkichomaj kꞌut chi man kꞌo 
tä jumul kinopan iwukꞌ. 19 Kinweyej chi kinopan na iwukꞌ chanim, we je riꞌ 
kraj ri Qajaw Jesús. Kinwil kꞌu na jas ri qas kekowin chubꞌanik we bꞌanal 
taq nimal riꞌ, man xuwi tä kꞌu kinta ri käkibꞌij. 20 Je riꞌ, rumal chi ru taqanik 
ri Dios man xaq tä rukꞌ tzij käqꞌalajinik, xane rukꞌ ru chuqꞌabꞌ ri Dios. 
21 ¿Jas kꞌu kiwaj? ¿A kiwaj chi yajanik kinbꞌanaꞌ aretaq kinopanik? ¿O a 
kiwaj chi aretaq kinopanik loqꞌ kixinwil wi, rukꞌ utzil kꞌut kixinchꞌabꞌej?

Waral käqil wi jas käbꞌan chuqꞌatik tzij 
puwiꞌ jun kojonel ri käqaj pa mak

5  1 Elinaq u tzijol chi kꞌo jun chiwe ri u bꞌanom rixoqil che ru 
nanabꞌal. Waꞌ we xbꞌanik riꞌ, are jeꞌ jas ri käkaꞌn ri tzꞌiꞌ ri xaq käkiriq 

a 5:7 “Pascua”: Chawilaꞌ ri San Mateo 26:2, nota. 

kibꞌ, man kꞌo tä ki pixabꞌ. ¡Sibꞌalaj äwas u bꞌanik waꞌ! Man käkaꞌn tä ne 
riꞌ chkixol ri nikꞌiaj winaq chik ri man qas ketam tä u wäch ri Dios. 2 ¿Jas 
lo waꞌ chi ri ix kinimarisaj iwibꞌ? ¿A mat rajwaxik chi xa kixbꞌisonik? 
¡Jeꞌ, je riꞌ! Rajwaxik bꞌaꞌ chi kiwesaj bꞌi chixol ri achi ri xbꞌanow we mak 
riꞌ. 3 Pune man in kꞌo tä iwukꞌ chwinaqil, kꞌo kꞌu ri wanimaꞌ iwukꞌ. Nu 
qꞌatom chi tzij puwiꞌ ri xbꞌanow ri mak jeꞌ ta ne ri in kꞌo iwukꞌ chwinaqil. 
4 Aretaq kimulij iwibꞌ pa ru bꞌiꞌ ri Qajaw Jesús, pune ta ne man in kꞌo 
tä iwukꞌ chwinaqil, käkꞌoji kꞌu na ri wanimaꞌ iwukꞌ, xuqujeꞌ käkꞌoji ru 
chuqꞌabꞌ ri Qajaw Jesucristo. 5 Ri achi riꞌ rajwaxik käjach pu qꞌabꞌ ri 
Satanás rech käsach u wäch ru cuerpo. Je riꞌ rech ri ranimaꞌ kuriq ru 
tobꞌanik ri Dios pa ri qꞌij ri käpe ri Qajaw Jesús.

6 Man utz taj chi kinimarisaj iwibꞌ che ri tajin kibꞌano. ¿A mat iwetam 
ri tzij ri käbꞌixik: “Ri jubꞌiqꞌ chꞌäm kubꞌan chꞌäm che ronojel ri qꞌor?” —
kächaꞌ. 7 Chiwesaj bꞌaꞌ apan ri ojer chꞌäm ri käretzelaj i wäch, rech ix jeꞌ jas 
ri kaxlan wa ri man käyiꞌ tä chꞌäm rukꞌ, ri bꞌanom rukꞌ kꞌakꞌ qꞌor, ri kätijow 
pa ri nimaqꞌij Pascua a u bꞌiꞌ. Qas tzij kꞌut jeꞌ i bꞌanik waꞌ. Je riꞌ, rumal chi ri 
Cristo are xkämisax che sipanik cho ri Dios rumal qech, jeꞌ jas ri alaj chij 
ri käkämisax pa ri nimaqꞌij re ri Pascua. 8 Qaꞌna bꞌaꞌ ri nimaqꞌij re ri Pascua 
rukꞌ ri qas tzij, xuqujeꞌ rukꞌ jun qanimaꞌ chꞌajchꞌoj, jas ri kaxlan wa ri man 
käyiꞌ tä chꞌäm rukꞌ. Mäqaꞌn ri qa nimaqꞌij rukꞌ ru bꞌanik ronojel u wäch 
mak, rukꞌ ru bꞌanik etzelal. Junam kꞌu waꞌ rukꞌ ri ojer chꞌäm.

9 Pa ri jun wuj chik ri xintzꞌibꞌaj bꞌi chiwe xinbꞌij chi mixeꞌ chi kukꞌ ri 
nikꞌiaj winaq ri jeꞌ käkaꞌno jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ. 10 Man kinbꞌij taj chi mat kixchꞌaw chi chke ri winaq ri jeꞌ 
käkaꞌn waꞌ ri e kꞌo cho ruwächulew, ri käkitzukuj xaq xuwi ri kech ri e areꞌ, 
ri elaqꞌomabꞌ, o ri kekiqꞌijilaj taq tiox. We ta je riꞌ, rajwaxik riꞌ chi kixel bꞌi 
cho ruwächulew. 11 Xane xintzꞌibꞌaj bꞌi waꞌ chiwe rech man kiwachiꞌlaj tä 
chi ri winaq ri käkibꞌij chi e areꞌ qachalal, käkaꞌn kꞌu ke jas ri käkaꞌn ri tzꞌiꞌ 
ri xaq käkiriq kibꞌ, man kꞌo tä ki pixabꞌ, o käkirayij kꞌia u wäch jastaq, o 
kekiqꞌijilaj taq tiox, o käkiyak tzijtal, o keqꞌabꞌarik, o käkaꞌn ri elaqꞌ. Jun 
ri jeꞌ u bꞌanik waꞌ man kuyaꞌ taj kiwachiꞌlaj, man kixwiꞌ tä kꞌu rukꞌ jun ri 
kubꞌij chi are qachalal, kubꞌan kꞌu we mak riꞌ. 12 Ri in man kuyaꞌ taj kinqꞌat 
tzij pa ki wiꞌ ri winaq ajuwächulew. Are ri Dios ri käqꞌatow na tzij pa ki wiꞌ. 
13 Are kꞌu ri ix, rajwaxik kiqꞌat tzij pa ki wiꞌ ri qachalal kojonelabꞌ. Rumal riꞌ 
rajwaxik kiwesaj bꞌi ri jun bꞌanal etzelal riꞌ ri kꞌo iwukꞌ.

Waral käqil wi chi man yaꞌtal tä chqe chi kujeꞌ chkiwäch ri qꞌatal 
taq tzij ri man e kojonelabꞌ taj aretaq kꞌo qa chꞌoj rukꞌ jun qachalal

6  1 Ri ix, aretaq jun chiwe kꞌo u chꞌoj rukꞌ jun qachalal chik, ¿jas 
che kikꞌam bꞌi waꞌ chkiwäch ri qꞌatal taq tzij ri man e kojonelabꞌ 

taj? ¿Jas che man kikꞌam tä bꞌi waꞌ chkiwäch ri winaq ri e rech ri Dios? 
2 ¿A mat iwetam chi ri winaq ri e rech ri Dios käkiqꞌat na tzij pa ki wiꞌ 
ri winaq ajuwächulew? We kꞌu ri ix kiqꞌat na tzij pa ki wiꞌ ri winaq riꞌ, 
¿a mat taqal chiwe kiqꞌat tzij pa taq ri chꞌoj riꞌ ri man nim tä ki bꞌanik? 
3 ¿A mat iwetam chi käqaqꞌat na tzij uj pa ki wiꞌ ri ángeles? We je riꞌ, 
¿a mat kꞌu lo kujkowinik käqaqꞌat tzij puwiꞌ ri käkꞌulmataj pa ri qa 
kꞌaslemal waral cho ruwächulew? ¡Jeꞌ, qas tzij! 4 We kꞌo i chꞌoj xa chrij 
ri käkꞌulmataj waral pa ri i kꞌaslemal, ¿jas che kixeꞌ chkiwäch ri qꞌatal 
taq tzij ri man e jun tä kukꞌ ri qachalal kojonelabꞌ? 5 Kinbꞌij waꞌ chiwe 
rech kixkꞌixik. ¿A xa man kꞌo tä jun chiwe ri kꞌo u noꞌj chuqꞌatik tzij 
pa jun chꞌoj chkixol ri qachalal? 6 We ri qachalal kꞌo u chꞌoj rukꞌ jun 
qachalal chik, ¿a rajwaxik lo riꞌ kebꞌeꞌ chkiwäch ri qꞌatal taq tzij ri man e 
kojonelabꞌ taj?

7 Qas tzij kinbꞌij chiwe chi are jun nimalaj tzaqik waꞌ chi kꞌo u chꞌoj ri 
jun rukꞌ ri jun chik. ¿A mat are utz na we xaq kikuyu ri kꞌäx ri käbꞌan 
chiwe? ¿A mat are utz na we xaq kikuyu we kelaqꞌax ri jastaq iwe? 8 Ri ix 
kꞌut man jeꞌ tä waꞌ kibꞌano. Man kibꞌan tä ri jikomal, xane xa kiwelaqꞌaj ri 
jastaq kech taq ri qas iwachalal, ri kojonelabꞌ.

9 ¿A mat iwetam chi ri winaq ri man jikom tä kanimaꞌ man kꞌo tä ke ri 
e areꞌ kukꞌ ri winaq ri kätaqan ri Dios pa ki wiꞌ? ¡Misubꞌ iwibꞌ! Ri winaq 
ri jeꞌ käkaꞌno jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
ri winaq ri kekiqꞌijilaj taq tiox, ri winaq ri käkaꞌn ri nimalaj mak ri äwas 
u bꞌanik rukꞌ ri rixoqil o rachajil jun winaq chik, ri achijabꞌ ri käkaꞌn 
ixoq che jun kach achi, 10 xuqujeꞌ ri elaqꞌomabꞌ, ri winaq ri käkirayij kꞌia 
u wäch jastaq, ri keqꞌabꞌarik, ri keyoqꞌonik, ri käkaꞌn taq kꞌäx chubꞌanik 
elaqꞌ, man kꞌo tä ke ri e areꞌ kukꞌ ri winaq ri kätaqan ri Dios pa ki wiꞌ. 
11 Jujun chiwe jeꞌ i bꞌanik waꞌ nabꞌe, kämik kꞌut chꞌajchꞌoj chi ri iwanimaꞌ, 
i jachom chi iwibꞌ pu qꞌabꞌ ri Dios, bꞌanom chi jikom che ri iwanimaꞌ cho 
ri Dios rumal ri Qajaw Jesús, xuqujeꞌ rumal ri Espíritu rech ri qa Dios.

Waral käqil wi chi ri ajchaqꞌel ri qa cuerpo are ri Dios
12 Kraj ne kubꞌij jun: “Jachike ri kwaj kinbꞌano, kuyaꞌ kinbꞌan waꞌ,” —

kächa ne lo. Pune qas tzij, man ronojel tä kꞌut kuriq utzil jun rumal. Jun 
winaq kuyaꞌ kubꞌano jachike ri kraj, man yaꞌtal tä kꞌut chi jun winaq kok 
che patänil re ri kubꞌano. 13 Qas tzij ri käbꞌixik chi ri wa are waꞌ che ri qa 
pam, ri qa pam kꞌut are che ri wa. Käsach kꞌu na ki wäch waꞌ we kiebꞌ riꞌ 
rumal ri Dios. Are kꞌu ri qa cuerpo man are tä u patän ri u bꞌanik jas ri 
käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, xane ri u patän ri 
qa cuerpo are u patänixik ri Qajaw Jesús. Ri Qajaw Jesús kꞌut rajwaxik 
ri Areꞌ chutoꞌik ri qa cuerpo. 14 Jas ri xubꞌan ri Dios xukꞌastajisaj ri Qajaw 
Jesús chkixol ri käminaqibꞌ, jeꞌ kubꞌan na chqe uj, kujukꞌastajisaj na uj 
rukꞌ ru chuqꞌabꞌ.

15 ¿A mat iwetam chi ri i cuerpo ketobꞌan chubꞌanik tzꞌaqat che ru 
cuerpo ri Cristo? ¿A kikꞌam lo chꞌäqap che ru cuerpo ri Cristo chukojik 
waꞌ che u tzꞌaqatil ru cuerpo jun ixoq ri keuchꞌabꞌej achijabꞌ? ¡Man kuyaꞌ 
tä riꞌ! 16 ¿A xa man kichꞌobꞌ taj chi jachin ri kuriq ribꞌ rukꞌ jun ixoq ri 
keuchꞌabꞌej taq achijabꞌ, are jun chi riꞌ rukꞌ ri ixoq? Kubꞌij kꞌu ru Loqꞌ 
Pixabꞌ ri Dios ri Tzꞌibꞌtalik: “Ri kiebꞌ xa e jun chik,” —kächaꞌ. 17 Jachin kꞌu 
ri kubꞌan xa jun rukꞌ ri Qajaw Jesús, xa jun chi ri espíritu riꞌ rukꞌ.

18 Chitasa bꞌaꞌ iwibꞌ chrij ri mak ri jeꞌ u bꞌanik jas ri käkaꞌn ri tzꞌiꞌ ri 
xaq käkiriq kibꞌ, man kꞌo tä ki pixabꞌ. Apachike jun mak chik ri kubꞌan 
ri winaq man kubꞌan tä kꞌäx riꞌ che ru cuerpo. Are kꞌu ri winaq ri kubꞌan 
ri mak jeꞌ jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
kubꞌan ri äwas riꞌ chrij ru cuerpo. 19 ¿A mat kichꞌobꞌo chi ri i cuerpo are 
rachoch ri Loqꞌalaj Espíritu ri kꞌo pa ri iwanimaꞌ, ri yoꞌm chiwe rumal ri 
Dios, chi ri ix man iwech tä iwibꞌ? 20 Paqal kꞌu ru loqꞌobꞌem iwe rumal 
ri Dios. Rumal riꞌ rajwaxik chi kiya u qꞌij ri Dios rukꞌ ri i cuerpo xuqujeꞌ 
rukꞌ ri espíritu iwech rumal chi e rech ri Dios waꞌ.

Ri apóstol Pablo keupixbꞌaj ri kojonelabꞌ chrij ri kꞌulanem

7  1 Are kꞌu che we chanim, kinbꞌij bꞌi chiwe ri xitaꞌ loq chwe chupam 
ri wuj ri xitzꞌibꞌaj loq. Qas tzij are utz we ri achi man käkꞌuli taj. 

2 Rech kꞌut man kixtzaq tä pa ri mak ri jeꞌ u bꞌanik jas ri käkaꞌn ri tzꞌiꞌ ri 
xaq käkiriq kibꞌ, man kꞌo tä ki pixabꞌ, rajwaxik chi chkijujunal ri achijabꞌ 
kꞌo ri kixoqil, xuqujeꞌ chkijujunal ri ixoqibꞌ kꞌo ri kachajil. 3 Rajwaxik kꞌut 
chi ri achi kubꞌan rukꞌ ri rixoqil jas ri rajwaxik u bꞌanik, xuqujeꞌ ri ixoq 
kubꞌan rukꞌ ri rachajil jas ri rajwaxik u bꞌanik. 4 Man yaꞌtal tä che ri ixoq 
ru bꞌanik xa jas ri kraj ri areꞌ rukꞌ ru cuerpo, xane rajwaxik kuchomaj riꞌ 
ri yaꞌtal che ri rachajil. Xuqujeꞌ ri achi man yaꞌtal tä che ri areꞌ ru bꞌanik 
xa jas ri kraj rukꞌ ru cuerpo, xane rajwaxik kuchomaj riꞌ ri yaꞌtal che ri 
rixoqil. 5 Miqꞌatej bꞌaꞌ i rayibꞌal chbꞌil iwibꞌ. Xuwi we junam kichomaj chi 
man kiriq tä na iwibꞌ kiebꞌ oxibꞌ qꞌij rumal ru jachik iwibꞌ chubꞌanik orar. 
Te kꞌu riꞌ are utz we kiriq chi iwibꞌ, mubꞌan ne ri Satanás chiwe chi kixqaj 
pa mak rumal chi man kichꞌij tä chik ri mat kibꞌano xa jas ri kiwaj ix.

6 Kinbꞌij we tzij riꞌ chiwe xa rumal chi yaꞌtalik kinbꞌij waꞌ. Man are tä 
kꞌu jun taqanik ri kinya chiwe. 7 Kwaj ta ne in chi konojel jeꞌ käkaꞌno jas 
ri in. Chkijujunal kꞌut kꞌo wi ri sipam chke rumal ru toqꞌobꞌ ri Dios. Ri 
jun, jun wi ri sipam che, ri jun chik jun chi wi ri sipam che ri areꞌ.

8 Kinbꞌij chke ri achijabꞌ ri man e kꞌulan taj, xuqujeꞌ chke ri malkaꞌnibꞌ 
ixoqibꞌ chi utz we ta mat kixkꞌuliꞌk jeꞌ jas ri in. 9 We kꞌu man kichꞌij tä 
chik ri mat kibꞌano xa jas ri kiwaj ix, are utz na kixkꞌuliꞌk chuwäch ri xa 
kikꞌis iwibꞌ rumal ri i rayibꞌal.

10 Are kꞌu ri e kꞌulan chik, kinya we taqanik riꞌ chke, man xaq tä kꞌu 
in ri kinbꞌinik, xane are ri Qajaw Jesús. Are chi ri ixoq mujach kan ri 

b 7:18 “Circuncisión”: Chawilaꞌ Hechos 7:8, nota. 

rachajil. 11 We kꞌu ri ixoq kujach kan ri rachajil, mäkꞌuli chik. We ta mat 
je riꞌ, are utz na we xa kutzir rukꞌ ri rachajil. Je riꞌ xuqujeꞌ ri achi mujach 
kan ri rixoqil.

12 Kwaj kꞌut kinbꞌij jun nu chomanik in chke ri nikꞌiaj chik, man are tä 
kꞌu u taqanik ri Qajaw Jesús. We kꞌo jun qachalal ri kꞌo rixoqil ri man 
kojonel taj, kraj kꞌu ri ixoq käkꞌoji rukꞌ, ri achi riꞌ man utz tä riꞌ we kujach 
kan ri rixoqil. 13 We kꞌo jun ixoq kojonel ri kꞌo rachajil ri man kojonel 
taj, kraj kꞌu ri achi käkꞌoji rukꞌ, ri ixoq riꞌ man utz tä riꞌ we kujach kan 
ri rachajil. 14 Je riꞌ, rumal chi ri achi ri man kojonel taj jachom chi riꞌ 
pu qꞌabꞌ ri Dios rumal chi kꞌulan rukꞌ ri rixoqil kojonel, xuqujeꞌ ri ixoq 
ri man kojonel taj jachom chi riꞌ pu qꞌabꞌ ri Dios rumal chi kꞌulan rukꞌ 
ri rachajil kojonel. We ta mat je riꞌ ri iwalkꞌual e jeꞌ ta riꞌ jas ri kalkꞌual 
ri man e kojonelabꞌ taj. Rumal kꞌu riꞌ ri iwalkꞌual e jachom riꞌ pu qꞌabꞌ 
ri Dios. 15 We kꞌu ri achi ri man kojonel taj kraj kujach kan ri rixoqil, 
o ri ixoq ri man kojonel taj kraj kujach kan ri rachajil, chkijacha bꞌaꞌ 
kibꞌ. Ri qachalal achi o ri qachalal ixoq kuyaꞌ kubꞌano jachike ri kraj. Ri 
Dios kꞌut xujusikꞌij rech kꞌo utzil chqaxol. 16 Ri at, ixoq, ri at kꞌulanik, 
¿a mat awetam at chi awumal at ri awachajil kuyaꞌ kuriq ru tobꞌanik ri 
Dios? Xuqujeꞌ ri at, achi, ri at kꞌulanik, ¿a mat awetam chi awumal at ri 
awixoqil kuyaꞌ kuriq ru tobꞌanik ri Dios? ¡Jeꞌ, je riꞌ!

17 Chijujunal kꞌut jeꞌ chibꞌana pa ri i kꞌaslemal jas ri sipam chiwe rumal 
ri Dios, xuqujeꞌ jas ri i bꞌanik aretaq xixsikꞌix rumal ri Dios. Are waꞌ ri 
taqanik ri kinya chke konojel ri qachalal kojonelabꞌ. 18 We kꞌo jun chiwe 
ix ri käsikꞌix rumal ri Dios, ri kojom retal ri ojer trato che, b jeꞌ chkanajoq. 
We kꞌo jun ri käsikꞌix rumal ri Dios ri man kojom tä retal ri ojer trato 
che, mäkoj waꞌ che. 19 We kojom retal ri ojer trato che ri qa cuerpo o man 
kojom taj, man are tä riꞌ ri nim u bꞌanik, xane are laꞌ chi kujniman chke 
taq ru taqanik ri Dios. 20 Chijujunal jas ri i bꞌanik aretaq xixusikꞌij ri Dios, 
jeꞌ chixkanajoq. 21 We at kꞌo pu qꞌabꞌ jun patrón aretaq xatsikꞌixik, matok 
il rumal. We kꞌu käyiꞌ chawe chi kawesaj awibꞌ pu qꞌabꞌ ri a patrón, 
chabꞌana waꞌ. 22 Je riꞌ, rumal chi ri winaq ri kꞌo pu qꞌabꞌ jun patrón 
aretaq xsikꞌix rumal ri Dios rech käkojon che, kämik are jun winaq ri qas 
tzoqopital chik, kꞌo chi pu qꞌabꞌ ri Qajaw Jesús. Xuqujeꞌ ri winaq ri man 
kꞌo tä pu qꞌabꞌ jun u patrón aretaq xsikꞌixik, kämik chik kꞌo chi pu qꞌabꞌ 
jun patrón, are kꞌu ri Cristo. 23 Paqal xloqꞌbꞌex iwe rumal ri Dios. Miya 
bꞌaꞌ iwibꞌ chi kixqaj pa ki qꞌabꞌ nikꞌiaj winaq chik rech ketaqan ri e areꞌ pi 
wiꞌ chukꞌexwäch ri Cristo. 24 Je riꞌ, qachalal, chijujunal bꞌaꞌ jas ri i bꞌanik 
aretaq xixusikꞌij ri Dios, jeꞌ chixkanaj waꞌ chuwäch ri Areꞌ.

25 Are kꞌu ri mäjaꞌ kekꞌuliꞌk, man kꞌo tä jun taqanik chke ri yoꞌm chwe rumal 
ri Qajaw Jesús. Kwaj kꞌut kinbꞌij ri kinchomaj in, in riꞌ jun winaq ri käkuꞌbꞌi 

1 CORINTIOS 7

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



372

ki kꞌux ri nikꞌiaj winaq chwij rumal chi ri Qajaw Jesús xel u kꞌux chwe. 26 In 
kinchomaj chi utz na chi ri achi xaq jeꞌ chkanaj riꞌ jas ri u bꞌanik rumal rech ri 
kꞌäx taq qꞌij ri tajin käqil kämik. 27 We kꞌo awixoqil, matzukuj u jachik kanoq. 
We ta mat kꞌo awixoqil, matzukuj chi kꞌut. 28 We kꞌu katkꞌuliꞌk, man mak tä waꞌ. 
We jun qꞌapoj ali käkꞌuliꞌk, man mak tä kꞌu riꞌ ri kubꞌano. Are kꞌu ri kekꞌuliꞌk 
käkiriq na kꞌäx pa ri ki kꞌaslemal cho ruwächulew. Ri in kꞌut kwaj kixintoꞌ rech 
man kiriq tä waꞌ we kꞌäx riꞌ.

29 Qachalal, ri kwaj kinbꞌij chiwe are waꞌ: Ri qꞌij ri kꞌo chqawäch xaq qꞌatatal qꞌij 
chik. Rumal riꞌ ri achijabꞌ ri e kꞌulan chik rajwaxik käkaꞌno chi jeꞌ ta ne man kꞌo tä 
kixoqil rech kekowinik kepatänin che ri Dios. 30 Ri kebꞌisonik, rajwaxik käkaꞌno 
chi jeꞌ ta ne kekikotik. Ri kekikotik rajwaxik käkaꞌno chi jeꞌ ta ne kebꞌisonik. 
Ri keloqꞌomik rajwaxik käkaꞌno chi jeꞌ ta ne man qas kech taj ri ki loqꞌom. 31 Ri 
kechakun kukꞌ ri jastaq rech ruwächulew, rajwaxik chi man xuwi tä käkichomaj 
waꞌ we jastaq riꞌ. Je riꞌ, rumal chi ruwächulew ri käqilo xa tajin käkꞌis u wäch waꞌ.

32 Kwaj kꞌu in chi man kꞌo tä jas ri kixok wi il. Ri achi ri man kꞌulan taj are kok 
na il riꞌ che ru patänixik ri Qajaw Dios chubꞌanik jachike ri utz käril wi ri Areꞌ. 
33 Are kꞌu ri achi ri kꞌulan chik, are kok na il chke ri jastaq rech ruwächulew 
chubꞌanik jachike ri käqaj chuwäch ri rixoqil. 34 Xuqujeꞌ ri ixoq ri kꞌulan chik 
rukꞌ ri man kꞌulan taj, man junam tä ri ki kꞌaslemal. Ri man kꞌulan taj are kok il 
chupatänixik ri Qajaw Dios, rumal chi u jachom ribꞌ pu qꞌabꞌ ri Dios, ru cuerpo 
xuqujeꞌ ri espíritu rech ri areꞌ. Are kꞌu ri ixoq ri kꞌulanik are kok il che ri jastaq 
rech ruwächulew, chubꞌanik jachike ri käqaj chuwäch ri rachajil.

35 Ronojel waꞌ kinbꞌij chiwe rech utz kixelik. Man xa tä kinkoj qꞌatebꞌal 
iwe, xane rech kibꞌan ri taqal u bꞌanik pa ri i kꞌaslemal, qas kijach kꞌu 
iwibꞌ chupatänixik ri Qajaw Dios.

36 We kꞌo jun kuchomaj chi man utz taj xaq kärijobꞌ ri qꞌapoj u miaꞌl, xane 
chi utz we käkꞌuliꞌk, chubꞌanaꞌ jachike ri taqal u bꞌanik. Man kämakun tä riꞌ we 
käkꞌuliꞌk. 37 We kꞌo jun chik ri man kunaꞌ tä pa ranimaꞌ chi rajwaxik käkꞌuli ri u 
miaꞌl, kuyaꞌ kubꞌano jachike ri kraj. We kuchomaj chi qas utz chi ri qꞌapoj u miaꞌl 
man kuya tä kꞌu che kꞌulanem, utz riꞌ ri kubꞌano. 38 Je kꞌu riꞌ jachin ri kuya ri u 
miaꞌl che kꞌulanem, are utz riꞌ. Jachin kꞌu ri man kuya tä ri u miaꞌl che kꞌulanem, 
are utz na ri kubꞌano.

39 Ri ixoq ri kꞌulanik kꞌo riꞌ pu qꞌabꞌ ri rachajil rumal ri pixabꞌ we kꞌasal 
na ri areꞌ. We kꞌu käkäm ri rachajil, kꞌä te riꞌ kuyaꞌ käkꞌuli rukꞌ jachin 
ri kraj ri areꞌ, xaq xuwi kꞌut we kojonel riꞌ che ri Qajaw Jesús. 40 Sibꞌalaj 
utz kꞌu na re ri ixoq riꞌ we man käkꞌuli tä chik. Are waꞌ ri kinchomaj in, 
xuqujeꞌ chi are ri Espíritu rech ri Dios käyoꞌw waꞌ pa wanimaꞌ.

Ri apóstol Pablo kätzijon chrij ri wa ri yoꞌm 
chkiwäch ri tiox ri xa e bꞌanom kumal winaq

8  1 Che we chanim are kintzijon chi chrij ri wa ri yoꞌm chkiwäch ri 
tiox ri xa e bꞌanom kumal winaq. Are qas tzij kꞌut chi qonojel kꞌo ri 

qetam chrij waꞌ. Are kꞌu ri qetambꞌal kubꞌano chi xa käqanimarisaj qibꞌ, 
are kꞌu we käqaj qibꞌ käkꞌoji na u chuqꞌabꞌ ri qa kojonik. 2 We kꞌo jun winaq 
kuchomaj chi kꞌo ri retam, xa mäjaꞌ käretamaj riꞌ ri rajwaxik käretamaj. 
3 Jachin kꞌu ri loqꞌ käril wi ri Dios, etamtal u wäch riꞌ rumal ri Dios.

4 Are kꞌu ri u tijik ri wa ri yoꞌm chkiwäch ri tiox ri xa e bꞌanom 
kumal winaq, kinbꞌij chiwe chi jun tiox man qas kꞌo tä u bꞌanik waꞌ cho 
ruwächulew. Qetam kꞌut chi xa jun qas Dios kꞌolik. 5 Pune ta ne e kꞌo 
jujun ri käbꞌix dios chke pa ri kaj xuqujeꞌ cho ruwächulew, pune ta kꞌu e 
kꞌia ri dios riꞌ e kꞌolik, xuqujeꞌ e kꞌia ri kꞌo taqanik pa ki qꞌabꞌ. 6 Chqe uj xa 
jun Dios kꞌolik, are kꞌu ri qa Tat. Ri Areꞌ, are xbꞌanow konojel ri jastaq. Ri 
uj kꞌut, uj kꞌolik xa chupatänixik ri Areꞌ. Xuqujeꞌ xa jun qas Qajaw kꞌolik, 
ri Jesucristo. Rumal kꞌu ri Areꞌ e kꞌo konojel ri jastaq, xuqujeꞌ ne ri uj.

7 Man konojel tä kꞌut ketam waꞌ. E kꞌo jujun kojonelabꞌ ri nabꞌe kanoq 
e naqꞌatalik kekiqꞌijilaj taq tiox. Kꞌä käkitij kꞌu ri rikil ri yoꞌm chkiwäch 
taq tiox. Ri riꞌ kubꞌano chi käkinaꞌ pa kanimaꞌ chi kꞌo äwas ri kaꞌnom 
rumal chi mäjaꞌ kꞌo u chuqꞌabꞌ ri ki kojonik. 8 Qas tzij kꞌut chi ri käqatijo 
man are tä riꞌ ri käbꞌanow chqe chi utz kujilitaj rumal ri Dios. We kujwiꞌk 
man kubꞌan tä chqe chi uj utz na. We man kujwiꞌ taj, man kubꞌan tä riꞌ 
chqe chi man uj utz taj. 9 Qas chiwilaꞌ chi mäqaj ne jun qachalal pa mak 
ri mäjaꞌ kꞌo u chuqꞌabꞌ ru kojonik xa rumal chi kuyaꞌ kibꞌano jachike ri 
kiwaj. 10 We ne ri at ri awetam ronojel waꞌ ri xinbꞌij, kattꞌuyi chiꞌ ri mesa 
pa rachoch jun tiox, käpe kꞌu jun qachalal ri mäjaꞌ kꞌo u chuqꞌabꞌ ru 
kojonik, katril chilaꞌ, kuyaꞌ kunaꞌ ri areꞌ pa ranimaꞌ chi utz laꞌ we kutij 
re ri wa ri yoꞌm chkiwäch ri tiox ri xa e bꞌanom kumal winaq. 11 Je riꞌ ri 
at ri awetam ronojel waꞌ we riꞌ kabꞌano chi kätzaq ri qachalal ri man kꞌo 
tä u chuqꞌabꞌ ru kojonik ri xuqujeꞌ rumal ri areꞌ xkäm ri Cristo. 12 Je riꞌ, 
aretaq ri ix kibꞌano chi käkiriq kꞌäx ri qachalal ri man kꞌo tä u chuqꞌabꞌ 
ri ki kojonik, pune käkinaꞌ pa kanimaꞌ chi tajin käbꞌan ri äwas u bꞌanik, 
käkaꞌn kꞌu ke ri e areꞌ, are chrij ri Cristo tajin kixmakun wi. 13 Rumal riꞌ, 
we ri kintijo kubꞌano chi käqaj ri wachalal pa mak, are utz na we man kꞌo 
tä jumul kintij tiꞌj, rech man kinbꞌan taj chi kätzaq ri wachalal pa mak.

Waral käqil wi jas ri yaꞌtal che jun apóstol

9  1 Ri in, yaꞌtal chwe ri kuyaꞌ kubꞌan apachike kojonel, xuqujeꞌ pa 
nu qꞌabꞌ kꞌo wi ri taqal u bꞌanik rumal jun apóstol. Ri in wilom u 

wäch ri Qajaw Jesús. Ix kꞌut ix kojonelabꞌ chik rumal ri chak ri xinbꞌan 
chupatänixik ri Qajaw Jesús. 2 Kraj ne nikꞌiaj winaq chik man käkikoj 
taj chi in apóstol, jun chke ru taqoꞌn ri Cristo. Are kꞌu ri ix rajwaxik 
kichꞌobꞌo chi in apóstol, rumal chi ix, ix kꞌutbꞌal re ri nu chak. Rumal kꞌu 
wech in xixkojon che ri Qajaw Jesús.

3 Are waꞌ ri kinbꞌij chkiwäch ri winaq ri tajin käkiqꞌat tzij pa nu wiꞌ: 
4 Ri in qas yaꞌtal chwe chi kintijo jachike ri käyiꞌ chnuwäch. 5 Yaꞌtal kꞌu 

chwe in chi kinkꞌam jun qachalal ixoq che wixoqil jas ri käkaꞌn ri nikꞌiaj 
apóstoles chik, xuqujeꞌ taq ru chaqꞌ ri Qajaw Jesús, xuqujeꞌ ri Pedro. 6 ¿A 
kichomaj ix chi xaq xuwi ri in xuqujeꞌ ri Bernabé man yaꞌtal taj käqaya 
kan ri qa chak chutzijoxik ri Evangelio? 7 ¿A kꞌo lo jun soldado ri tzare ri 
areꞌ kätojowik ri kutijo? ¿A kꞌo lo jun winaq kutik uva ri mat kutij re ri ki 
wäch? ¿A kꞌo lo jun ajyuqꞌ ri mat kutij re ri ki leche ru chij? ¡Man kꞌo taj! 
8 Michomaj kꞌut chi xaq ki chomanik winaq ri tajin kinbꞌij. Xane are jeꞌ 
kubꞌij ru Pixabꞌ ri Moisés. 9 Tzꞌibꞌtal kꞌu pa ri Pixabꞌ ri xutzꞌibꞌaj ri qa mam 
Moisés, kubꞌij: “Makoj chim chutzaꞌm ri wakäx ri tajin kuyaqꞌ ri triko,” 
—kächaꞌ. ¿A xa lo e loqꞌ ri wakäx cho ri Dios chi jeꞌ xubꞌij waꞌ? ¡Man are 
taj! 10 Xane xa jun kꞌutbꞌal waꞌ chqawäch uj. Rumal kꞌu qech uj xtzꞌibꞌax 
ri Pixabꞌ riꞌ, rumal chi ri winaq ri kutajij ri ulew, xuqujeꞌ ri käyaqꞌow ri 
triko, yaꞌtal chke chi kuꞌl ki kꞌux chi käyiꞌ ke ri qꞌatoj. 11 We ri uj xqatik 
ru Loqꞌ Pixabꞌ ri Dios ri käpe chikaj pa taq ri iwanimaꞌ, ¿a nim ta kꞌu lo u 
bꞌanik we käqakꞌam uj chiwe ri kajwataj chqe? 12 We e kꞌo nikꞌiaj chik ri 
käkikꞌam ri tzuqubꞌal ke chiwe, ¿a mat yaꞌtal na chqe uj chi jeꞌ käqaꞌno? 
¡Jeꞌ, je riꞌ!

Pune kꞌu yaꞌtal waꞌ chqe, man jeꞌ tä qaꞌnom waꞌ, xane xa qa chꞌijom 
ronojel. Je riꞌ rech man käqaqꞌatej tä u wäch ru tzijoxik ru Loqꞌ Pixabꞌ ri 
Dios chrij ri Cristo. 13 Ri ix iwetam chi ri kepatänin pa ri nimalaj rachoch 
Dios käkitij ke ri wa ri kꞌo chilaꞌ. Are laꞌ chi ri kepatänin cho ri taꞌbꞌal 
toqꞌobꞌ jawijeꞌ ri käyiꞌ wi ri sipanik käkikꞌam ke ri käyiꞌ che sipanik cho 
ri Dios. 14 Je kꞌu waꞌ ri taqanik ru yoꞌm ri Qajaw Jesús, chi ri käkitzijoj ri 
Utzalaj Tzij re ri Evangelio, che waꞌ we chak riꞌ käkesaj wi ri tzuqubꞌal 
kibꞌ. 15 Ri in kꞌut pune yaꞌtal chwe, man kꞌo tä jas nu toꞌm chiwe, man nu 
tzꞌibꞌam tä we wuj riꞌ chiwe rech kichap u yaꞌik chwe ri rajwaxik, xane 
are utz chwe in kinkämik chuwäch ri kesax chwe ri kikotem ri kinnaꞌ pa 
ri wanimaꞌ rumal chi je waꞌ nu bꞌanom.

16 Man yaꞌtal tä chwe in kinbꞌan nimal rumal chi kintzijoj ri Utzalaj Tzij 
re ri Evangelio rumal chi in taqom chutzijoxik waꞌ. ¡Kꞌäx kꞌu we in we 
man kintzijoj tä riꞌ! 17 Rumal riꞌ, we pa wanimaꞌ käpe wi chi jeꞌ kinbꞌano, 
käyiꞌ na riꞌ ri tojbꞌal we. We kꞌu xa in taqom chubꞌanik waꞌ, jun eqleꞌn kꞌu 
riꞌ ri yoꞌm pa nu qꞌabꞌ rumal ri Dios. 18 Ri tojbꞌal we are laꞌ ri kikotemal 
ri kinnaꞌ pa ri wanimaꞌ chi aretaq kintzijoj ri Utzalaj Tzij re ri Evangelio, 
man kꞌo tä kꞌu rajil kintaꞌ che jachin jun. Are laꞌ chi man kintoqꞌij tä ri 
yaꞌtal chwe rumal ru tzijoxik ri Evangelio.

19 Je kꞌu riꞌ, pune man kꞌo jun patrón ri kätaqan pa nu wiꞌ, nu kojom 
kꞌu wibꞌ che ki patänixik konojel, rech e kꞌia ri keinchꞌak na rech kekojon 
na che ri Cristo. 20 Kinbꞌan che wibꞌ chi in aj Israel aretaq in kꞌo chkixol 
ri winaq aj Israel che ki chꞌakik ri e areꞌ. Pune man in kꞌo pu qꞌabꞌ ri 
Pixabꞌ ri xutzꞌibꞌaj ri qa mam Moisés, kinbꞌan kꞌut chi in kꞌo pu qꞌabꞌ rech 
keinchꞌak ri e kꞌo pu qꞌabꞌ ri Pixabꞌ. 21 Xuqujeꞌ kinbꞌano chi man in kꞌo tä 

pu qꞌabꞌ ru Pixabꞌ ri qa mam Moisés che ki chꞌakik ri winaq ri man e kꞌo 
tä pu qꞌabꞌ we Pixabꞌ riꞌ. Pune qas tzij in kꞌo pu qꞌabꞌ ru Pixabꞌ ri Dios, 
kinniman kꞌu che ru Pixabꞌ ri Cristo. 22 Aretaq in kꞌo chkixol ri man kꞌo 
tä u chuqꞌabꞌ ri ki kojonik, kinbꞌan che wibꞌ chi man kꞌo tä u chuqꞌabꞌ ri 
nu kojonik in che ki chꞌakik ri e areꞌ xuqujeꞌ. Je riꞌ kinbꞌano chi in junam 
kukꞌ chkijujunal ri winaq, rech kinkowinik kinbꞌano chi jujun chke 
käkiriq ru tobꞌanik ri Dios. 23 Ronojel waꞌ kinbꞌano rumal ru tzijoxik ri 
Utzalaj Tzij re ri Evangelio, rech kinriq we ri utzil ri kukꞌam loq ri Utzalaj 
Tzij riꞌ.

24 Ri ix iwetam chi pa jun etzꞌenem re tikow anim, konojel käkitik 
anim, xa kꞌu jun ri kächꞌakanik, kukꞌam ri tojbꞌal. Chitika bꞌaꞌ anim ix 
rech kixchꞌakanik, kiriq ri tojbꞌal. 25 Ronojel ajdeporte käresaj ronojel 
ri kuya latzꞌ che, man kubꞌan tä kꞌu xa jas ri kraj ri areꞌ. Ri e areꞌ kꞌut 
käkaꞌn waꞌ chuchꞌakik jun tojbꞌal ri xa jun corona ri bꞌanom rukꞌ u xaq 
cheꞌ ri xa käsach u wäch. Are kꞌu ri uj käqakoj qa chuqꞌabꞌ chuchꞌakik jun 
tojbꞌal ri man käsach tä u wäch. 26 Je kꞌu riꞌ, ri in man in jeꞌ taj jas jun 
ajdeporte ri xaq kiebꞌ u kꞌux kutik anim. Man in jeꞌ taj jas jun ajdeporte 
ri man retam taj kächꞌojinik, ri man maꞌn tä ri u qꞌabꞌ. 27 Xane kinya chi 
käbꞌan kꞌäx che ri nu cuerpo, kinchꞌij kꞌut. Xuqujeꞌ kintaqan puwiꞌ ri nu 
cuerpo rech ri in ri nu kꞌamom ki bꞌe kꞌia winaq, man kꞌä te tä kilitajik 
chi man kꞌo tä chi nu bꞌanik, kinesax kꞌu apanoq.

Ri apóstol Pablo keupixbꞌaj ri kojonelabꞌ chi mekiqꞌijilaj taq ri tiox

10  1 Qachalal, kwaj in chi känaꞌtaj chiwe chi konojel ri qa mam ojer 
xekꞌoji pa ri u muꞌjal ri sutzꞌ ri xuya ri Dios, konojel kꞌut xeqꞌax 

pa ri “Kiäq Mar”. 2 Je riꞌ konojel xbꞌan ki qasnaꞌ pa ri sutzꞌ xuqujeꞌ pa 
ri mar chukꞌutik chi e jun chik rukꞌ ri qa mam Moisés. 3 Konojel junam 
xkitij ke ri wa ri xyiꞌ rumal ri Dios. 4 Xuqujeꞌ konojel xkitij ke ri joron ri 
xuya ri Dios ri xel loq pa ri abꞌaj ri xyiꞌ pa ri ki bꞌe rumal ri Dios. Ri abꞌaj 
riꞌ are u kꞌexwäch ri Cristo ri xeachiꞌlan pa ri ki bꞌinem. 5 Pune je riꞌ, e 
kꞌia chke ri winaq riꞌ ri man utz tä xeilitaj wi rumal ri Dios, rumal kꞌu riꞌ 
xekäm kan pa ri juyubꞌ ri kätzꞌinowik.

6 Ronojel waꞌ xkꞌulmatajik che jun kꞌutbꞌal chqawäch uj, rech man 
käqarayij tä ri man utz taj jas ri xkaꞌn ri e areꞌ. 7 Rumal riꞌ meiqꞌijilaj taq 
tiox jas ri xkaꞌn jujun chke ri e areꞌ, ri tzꞌibꞌtal pa ru Loqꞌ Pixabꞌ ri Dios ri 
kubꞌij: “Xekuꞌbꞌi ri winaq, xeqaj che wiꞌm. Aretaq kꞌut xetoꞌtaj che ri wiꞌm, 
xewalijik, xkichaplej kꞌu u bꞌanik nimaqꞌij,” —kächaꞌ. 8 Mäqaꞌn kꞌu qe jas 
ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ. Je kꞌu waꞌ xkaꞌn 
jujun chke ri e areꞌ. Xa pa jun qꞌij kꞌut xekäm juwinaq oxibꞌ mil winaq. 
9 Mäqayak ne royowal ri Dios jas ri xkaꞌn jujun chke ri e areꞌ, xekäm kꞌut 
rumal chi xetiaꞌ kumal ri kumätz. 10 Mibꞌij kꞌäx taq tzij chrij ri Dios jas ri 
xkaꞌn jujun chke ri e areꞌ, xekämisax kꞌu rumal ri ángel re ri kämikal.

11 Ronojel waꞌ xkikꞌulmaj ri qa mam ojer. Xtzꞌibꞌax kꞌu kan waꞌ pa ru 
Loqꞌ Pixabꞌ ri Dios che jun kꞌutbꞌal chqawäch che qa pixbꞌexik uj ri uj kꞌo 
kämik pa ri kꞌisbꞌal taq qꞌij. 12 Rumal riꞌ, jachin ri kunaꞌ pa ranimaꞌ chi 
qas utz u bꞌanom pa ru kꞌaslemal, chrilaꞌ bꞌaꞌ chi mätzaq pa ri mak. 13 Ri 
kꞌäxkꞌol ri tajin kiriq ix, xa junam waꞌ rukꞌ ri tajin käkiriq konojel. Kuyaꞌ 
kꞌut käkuꞌbꞌi i kꞌux chrij ri Dios chi ri Areꞌ man kuya tä chiwe chi kiriq 
na jun kꞌäx ri mat kixkowin chuchꞌijik. Xane aretaq käpe ri kꞌäx chiwij, ri 
Dios kixutoꞌ na rech kixel chupam. Xa je riꞌ kixkowin chuchꞌijik waꞌ.

14 Rumal kꞌu riꞌ, loqꞌalaj taq qachalal, chitasa iwibꞌ chrij ru qꞌijilaxik 
taq tiox ri xa e bꞌanom kumal winaq. 15 Kintzijon iwukꞌ ix, ix winaq 
kꞌut ri käkichꞌobꞌo. Ri ix kixkowinik kichomaj we utz o man utz taj ri 
tajin kinbꞌij. 16 Aretaq käqatij qe ri kꞌo chupam ri vaso ri tewchitalik 
ri käqayabꞌej maltioxinik che ri Dios, are jeꞌ ta ne ru kikꞌel ri Cristo ri 
junam qa wäch tajin käqatijo. Aretaq käqapir ri kaxlan wa, käqatij kꞌu qe, 
are jeꞌ ta ne ru cuerpo ri Cristo ri junam qa wäch tajin käqatijo. 17 Rumal 
chi xa jun u bꞌanik ri kaxlan wa ri kꞌolik, qonojel ri uj, pune uj kꞌia, xa uj 
jun cuerpo rumal chi käqatij qe ri jun u wäch kaxlan wa.

18 Chichomajmpeꞌ ri käkaꞌn ri winaq aj Israel: Ri käkitij ke ri sipanik ri 
yoꞌm cho ri Dios, konojel riꞌ junam ki wäch käkitij ke ri sipanik ri yoꞌm 
cho ri Dios. 19 Man kinbꞌij tä chi ri tiox ri xa e bꞌanom kumal winaq kꞌo 
ki bꞌanik, o ri tiꞌj ri käyiꞌ chkiwäch ri tiox kꞌo ta na u bꞌanik chuwäch 
apachike u wäch tiꞌj. 20 Ri kinbꞌij are laꞌ chi aretaq ri winaq ri man ketam 
tä u wäch ri Dios käkiya ri ki sipanik chuwäch jun tiox, chkiwäch ri itzel 
taq espíritus käkiya wi waꞌ, man chuwäch tä kꞌu ri Dios. Ri in kꞌut man 
kwaj taj chi ri ix, ix jun kukꞌ ri itzel taq espíritus. 21 Man kuyaꞌ taj kitij 
iwe ri kꞌo chupam ri vaso ri kubꞌan xa jun chqe rukꞌ ri Qajaw Jesús, te kꞌu 
riꞌ kitij iwe ri kꞌo chupam ri ki vaso ri itzel taq espíritus. Man kuyaꞌ taj 
kitij iwe ri wa ri kubꞌan xa jun chqe rukꞌ ri Qajaw Jesús, te kꞌu riꞌ kitij iwe 
ri ki wa ri itzel taq espíritus. 22 ¿A are lo xa kiwaj kiyak royowal ri Qajaw 
Dios rumal ru qꞌijilaxik jun tiox? ¿A kꞌo lo i chuqꞌabꞌ ix chuwäch ri Areꞌ? 
¡Man kꞌo taj!

Waral käqil wi jachike ri yaꞌtalik kubꞌan ri kojonel
23 Qas tzij ri käbꞌixik: “Jachike ri kwaj kinbꞌano, kuyaꞌ kinbꞌano,” —

kecha ri winaq. Man ronojel tä kꞌut kuriq utzil rumal. Jun winaq kuyaꞌ 
kubꞌano jachike ri kraj, man ronojel tä kꞌut kuya u chuqꞌabꞌ ri qa kojonik. 
24 Rajwaxik are käqatzukuj ri u bꞌanik utzil chke nikꞌiaj chik, man xuwi 
tä ru bꞌanik utzil chqe uj chbꞌil qibꞌ.

25 Ronojel ri käkꞌiyix pa ri kꞌayibꞌal kuyaꞌ kitijo, mitaꞌ kꞌu che jachin jun 
we yoꞌm chkiwäch ri tiox rech man kꞌo tä jun chiwe kunaꞌ pa ranimaꞌ chi 
mak riꞌ ri tajin kubꞌano. 26 Je riꞌ, rumal chi ronojel ruwächulew, xuqujeꞌ 
ronojel ri kꞌo chuwäch rech ri Qajaw Dios waꞌ.

27 We kꞌu ne kꞌo jun ri man kojonel taj kubꞌij chiwe chi kixwiꞌ rukꞌ, 
kiwaj kꞌut kixeꞌk. Chitija ronojel ri kuya chiwäch, mitaꞌ kꞌu che we yoꞌm 
chkiwäch ri tiox rech man kꞌo tä jun chiwe kunaꞌ pa ri ranimaꞌ chi mak 
riꞌ ri tajin kubꞌano. 28 We kꞌu kꞌo jachin jun kubꞌij chiwe: “Ri tiꞌj riꞌ yoꞌm 
waꞌ chkiwäch ri tiox,” —kächaꞌ, mitijo, rech man kibꞌan tä kꞌäx che ri jun 
ri xbꞌinik, xuqujeꞌ rech man kꞌo tä jun chiwe kunaꞌ pa ri ranimaꞌ chi mak 
riꞌ ri tajin kubꞌano. 29 Are tajin kinbꞌij ri kunaꞌ jun winaq chik pa ranimaꞌ, 
man are tä kꞌu ri kanaꞌ at pa ri awanimaꞌ.

Kraj kꞌu ne kꞌo jun kubꞌij: “¿Jas che kubꞌij jun winaq chik chi kꞌo ri 
man kuyaꞌ taj kinbꞌano xa rumal rech ri kunaꞌ ri areꞌ pa ranimaꞌ? 30 We 
kinmaltioxij na che ri Dios jachike ri kintijo, ¿jas che käbꞌixik chi tajin 
kinbꞌan kꞌäx rumal rech ri kintijo?” —kächa ne lo. 31 Je bꞌaꞌ riꞌ jachike ri 
kibꞌano, we kixwiꞌk, we kꞌo jas kitijo, chibꞌana ronojel waꞌ chunimarisaxik 
u qꞌij ri Dios. 32 Mibꞌano chi ketzaq nikꞌiaj chik, we ne e areꞌ ri winaq aj 
Israel, we ne e areꞌ nikꞌiaj winaq chik ri man e aj Israel taj, o e areꞌ ri 
qachalal kojonelabꞌ che ri Dios. 33 Ri in kꞌut, kintij nu chuqꞌabꞌ rech utz 
kinilitaj kumal konojel pa ronojel ri kinbꞌano. Man xaq xuwi tä kintzukuj 
chi käbꞌan utzil chwe in, xane ri u bꞌanik utzil chke konojel rech e kꞌia 
chke käkiriq na ru tobꞌanik ri Dios.

11  1 Chibꞌana bꞌaꞌ iwe ri kinbꞌan in pa ri nu kꞌaslemal, jeꞌ jas ri in 
kinbꞌan we ri kubꞌan ri Cristo.

Ri apóstol Pablo keupixbꞌaj ri ixoqibꞌ chrij ri qꞌijilanik
2 Sibꞌalaj kinkikot iwukꞌ, qachalal, rumal chi amaqꞌel ronojel qꞌij 

kinnaꞌtaj chiwe, kitaqej kꞌu ri tijonik ri nu kꞌutum kan chiwäch. 3 Kwaj 
kꞌut kichꞌobꞌo chi ri Cristo are kꞌamal u bꞌe ri achi jeꞌ jas ri kubꞌan ri qa 
jolom kꞌo puwiꞌ ri qa cuerpo. Ri achi kꞌut are kꞌamal u bꞌe ri ixoq, jeꞌ jas 
ri Dios are kꞌamal u bꞌe ri Cristo. 4 We ri achi kuchꞌuq ru jolom aretaq 
kubꞌan orar, o aretaq kuqꞌalajisaj ri tzij ri yoꞌm che rumal ri Dios, xa 
kꞌixbꞌal riꞌ che ri Cristo ri achi riꞌ. 5 Are kꞌu we ri ixoq man kuchꞌuq tä ru 
jolom aretaq kubꞌan orar o aretaq kuqꞌalajisaj ri tzij ri yoꞌm che rumal ri 
Dios, xa kꞌixbꞌal riꞌ ri ixoq riꞌ che ri jun ri kätaqan puwiꞌ. Xaq junam riꞌ 
we ta kusokaj ru wiꞌ. 6 We ri ixoq man kuchꞌuq tä ru jolom, are utz na riꞌ 
kuqupij ru wiꞌ. We kꞌu kꞌixbꞌal riꞌ chi ri ixoq kuqupij ru wiꞌ o kusokaj, are 
utz na kuchꞌuq ru jolom. 7 Are kꞌu ri achi man utz tä riꞌ we kuchꞌuq ru 
jolom, rumal chi are u wächbꞌal ri Dios xuqujeꞌ rumal ri areꞌ käqꞌalajinik 
chi nim u qꞌij ri Dios. Are kꞌu rumal ri ixoq käqꞌalajinik chi nim u qꞌij ri 
achi. 8 Aretaq kꞌut ri Dios xubꞌan ri achi, man xresaj tä ri areꞌ che ri ixoq, 
xane are ri ixoq xesax che ri achi. 9 Ri ixoq xbꞌanik che rachiꞌl ri achi, 
man are tä kꞌu ri achi xbꞌanik che rachiꞌl ri ixoq. 10 Rumal kꞌu kech ri 
ángeles, ri ixoq rajwaxik käkꞌoji jun chꞌuqbꞌal u jolom. Etal kꞌu waꞌ chi kꞌo 
jun ri kätaqan puwiꞌ. 11 Pa ri qa kꞌaslemal uj, ri uj kojonelabꞌ che ri Cristo, 

ri achi man kꞌo tä u bꞌanik we man kꞌo tä ri ixoq, xuqujeꞌ ri ixoq man kꞌo 
tä u bꞌanik we man kꞌo tä ri achi. 12 Pune qas tzij chi ri ixoq xesax che ri 
achi, xuqujeꞌ are qas tzij chi ri achi kil u wäch rumal ri ixoq. Ronojel kꞌut 
petinaq waꞌ rukꞌ ri Dios.

13 Chichomaj bꞌaꞌ ix we taqal che ri ixoq chi man kuchꞌuq tä ru jolom 
aretaq kubꞌan orar cho ri Dios. 14 Qetam kꞌu waꞌ pa qe wi chi kꞌixbꞌal che 
ri achi we nimaq ru wiꞌ. 15 Are kꞌu ri ixoq sibꞌalaj käyiꞌ u qꞌij we nimaq 
ru wiꞌ, yoꞌm kꞌu ri nimaq u wiꞌ che ri areꞌ rumal ri Dios che chꞌuqbꞌal re 
ru jolom. 16 We kꞌu kꞌo jachin jun kraj kächꞌojin chrij waꞌ we tijonik riꞌ, 
chretamaj chi ri uj, xuqujeꞌ ri qachalal kojonelabꞌ che ri Dios, man kꞌo tä 
chi jun tijonik chik ri uj naqꞌatal wi.

Ri apóstol Pablo kubꞌij chke ri kojonelabꞌ jachike ri man utz 
tä u bꞌanik chupam ri wiꞌm ri xukꞌut kan ri Qajaw Jesús

17 Pa we wuj riꞌ ri kintzꞌibꞌaj chi bꞌi chiwe, man kinbꞌij taj chi sibꞌalaj 
utz i bꞌanom. Aretaq kꞌut kimulij iwibꞌ man are tä chubꞌanik utzil chbꞌil 
taq iwibꞌ, xane xa kꞌäx kiriqo. 18 Ri nabꞌe are waꞌ: Xbꞌix chwe chi aretaq 
kimulij iwibꞌ che taq ri i qꞌijilanik, xa kitasala taq iwibꞌ. Ri in kꞌut kinkoj 
ne lo jubꞌiqꞌ chi qas tzij je waꞌ kibꞌano. 19 Qas kꞌu tzij ne lo chi rajwaxik 
kitasala taq iwibꞌ pa taq mulaj rech keqꞌalajinik jachin taq ri qas tzij 
e kojonelabꞌ. 20 Ri käbꞌantajik rumal ri tasow ibꞌ ri kibꞌano, are laꞌ chi 
aretaq kimulij iwibꞌ che ri i wiꞌm, man are tä chik ri wiꞌm kibꞌano 
ri xukꞌut kan ri Qajaw Jesús. 21 Rumal chi aretaq kixwiꞌk, chijujunal 
kixnabꞌej chutijik ri i wa. Nikꞌiaj kekanaj kan pa numik. Are kꞌu ri 
nikꞌiaj chik käkiya u wiꞌ kꞌä keqꞌabꞌar na pa ri wiꞌm. 22 ¿A xa lo man kꞌo 
tä iwachoch ri kixwiꞌ wi? Aretaq jeꞌ kibꞌan waꞌ, kiwetzelaj ki wäch ri 
qachalal kojonelabꞌ che ri Dios. Xa kꞌu kiwesaj ki kꞌixbꞌal ri man kꞌo tä ki 
wa. ¿Jas ta kꞌu lo kichomaj chi kinbꞌij na chiwe? ¿A utz lo riꞌ xa kinya i 
qꞌij rumal ri kibꞌano? ¡Man utz taj!

Ri apóstol Pablo kächꞌaw chrij ri wiꞌm ri xukꞌut kan ri Qajaw Jesús
23 Tzare kꞌu ri Qajaw Jesús xyoꞌw waꞌ we tijonik chwe ri xinya in chiwe: 

Chi pa ri aqꞌabꞌ riꞌ ri xjach kan ri Qajaw Jesús, xukꞌam ri kaxlan wa. 
24 Aretaq xmaltioxitaj rumal, xupiro, xuya kꞌu chkiwäch. Te kꞌu riꞌ xubꞌij: 
“Chikꞌama iwe, chitijaꞌ. Jeꞌ ta ne are nu cuerpo waꞌ ri käbꞌan na kꞌäx 
che rech kiriq utzil rumal. Amaqꞌel kꞌut aretaq kitijo chibꞌana waꞌ che 
naꞌtabꞌal we,” —xchaꞌ. 25 Xuqujeꞌ aretaq xkelej xukꞌam ri vaso, xubꞌij: “We 
vaso riꞌ are kꞌutbꞌal re ri kꞌakꞌ trato ri käjikibꞌax na rumal ri nu kikꞌel. 
Ronojel mul ri kitij ri kꞌo chupam ri vaso, chibꞌana waꞌ che naꞌtabꞌal we,” 
—xcha ri Areꞌ. 26 Je kꞌu riꞌ, ronojel mul ri kitij we kaxlan wa riꞌ, xuqujeꞌ 
ronojel mul ri kitij ri kꞌo pa ri vaso, are ru kämikal ri Qajaw Jesús tajin 
kitzijoj apanoq kꞌä käpe na ri Areꞌ jumul chik. 

Ri apóstol Pablo kubꞌij ri rajwaxik u bꞌanik aretaq 
käbꞌan ri wiꞌm ri xukꞌut kan ri Qajaw Jesús

27 Je kꞌu riꞌ, apachin ri kutij ri kaxlan wa, xuqujeꞌ kutij ri kꞌo pa ri 
vaso, we man chꞌajchꞌoj tä ri ranimaꞌ cho ri Dios, kubꞌan ri äwas riꞌ chrij 
ru cuerpo ri Qajaw Jesús, xuqujeꞌ chrij ru kikꞌel. 28 Rumal riꞌ chijujunal 
rajwaxik chiwila iwibꞌ jas i bꞌanom pa ri i kꞌaslemal, xuqujeꞌ jas ri kꞌo pa 
ri iwanimaꞌ. Te kꞌu riꞌ kuyaꞌ kitij ri kaxlan wa, xuqujeꞌ ri kꞌo pa ri vaso. 
29 We kꞌo jun kutij ri kaxlan wa xuqujeꞌ ri kꞌo pa ri vaso, man kuchomaj tä 
kꞌu na chi are jeꞌ ta ne ru cuerpo ri Qajaw Jesús ri kutijo, xuqujeꞌ jeꞌ ta ne 
are u kikꞌel kutijo, xa kutzukuj riꞌ chi käqꞌat na tzij puwiꞌ chi käkꞌäjisax 
na u wäch. 30 Rumal riꞌ e kꞌia ri yawabꞌibꞌ chixol, e kꞌia kꞌu ri man kꞌo tä 
ki chuqꞌabꞌ, xuqujeꞌ e kꞌo jujun ri ya xekämik. 31 We ta kꞌu qas käqachomaj 
na jas ri tajin käqaꞌno, mat käqꞌat na tzij riꞌ pa qa wiꞌ rumal ri Qajaw 
Dios. 32 Aretaq kꞌut käqꞌat tzij pa qa wiꞌ rumal ri Qajaw Dios, kukꞌäjisaj qa 
wäch riꞌ rech man käqꞌat tä tzij pa qa wiꞌ chi käsachisax qa wäch junam 
kukꞌ ri winaq ajuwächulew.

33 Rumal riꞌ, qachalal, aretaq kimulij iwibꞌ che ri wiꞌm, chiweyej na 
iwibꞌ rech junam kixwiꞌk. 34 We kꞌo jun känumik, utz käwiꞌ loq cho 
rachoch, rech man käkꞌäjisax tä i wäch rumal ri Dios rumal chi man utz 
tä ri kibꞌano aretaq kimulij iwibꞌ. Ri nikꞌiaj chik ri kwaj chi käbꞌanik, kꞌä 
teꞌ kinbꞌan u bꞌanik waꞌ aretaq kinopan iwukꞌ.

Waral käqil wi jas riꞌ ri kusipaj ri Loqꞌalaj Espíritu chqe chqajujunal

12  1 Qachalal, kꞌo ri kwaj chi kiwetamaj chrij taq ri kuinem ri 
kusipaj ri Loqꞌalaj Espíritu chqe chqajujunal.

2 Ri ix qas iwetam chi aretaq mäjaꞌ kixkojonik xaq utz chiwe kixkꞌam 
bꞌi je waꞌ je riꞌ kumal taq ri tiox ri man kechꞌaw taj ri xa e bꞌanom kumal 
winaq. 3 Rumal riꞌ kwaj chi kiwetamaj chi man kꞌo tä jun ri kuyaꞌ kubꞌij ri 
äwas u bꞌixik chrij ri Jesús rumal ru chuqꞌabꞌ ri Loqꞌalaj Espíritu rech ri 
Dios. Xuqujeꞌ man kꞌo tä jun ri kuyaꞌ kubꞌij chi ri Jesús are ri Qajaw we ta 
mat rumal ru chuqꞌabꞌ ri Loqꞌalaj Espíritu.

4 Kꞌo jalajoj taq kuinem ri kusipaj ri Loqꞌalaj Espíritu che jun winaq, 
xa kꞌu jun ri Espíritu ri käyoꞌwik. 5 Kꞌo jalajoj taq u wäch patäninik, 
xa kꞌu jun ri Qajaw Jesús ri käqapatänij. 6 Xuqujeꞌ kꞌo jalajoj u wäch ki 
bꞌanik taq ri chak, xa kꞌu jun ri Dios kꞌolik. Tzare kꞌu waꞌ ri käyoꞌw ki 
noꞌj ri winaq chkijujunal chubꞌanik waꞌ we chak riꞌ. 7 Ri Dios kuya chke 
ri kojonelabꞌ chkijujunal jas ri käkꞌutuwik chi kꞌo ri Loqꞌalaj Espíritu pa 
kanimaꞌ. Yoꞌm kꞌu waꞌ chke rech konojel käkiriq utzil. 8 Rumal ri Loqꞌalaj 
Espíritu jujun kojonelabꞌ sipam chke chi kechꞌaw rukꞌ noꞌj, jujun chi kꞌut 
sipam chke rumal ri Espíritu riꞌ chi kechꞌaw rukꞌ nimalaj etambꞌal. 9 Jujun 
chik sipam chke rumal ri Loqꞌalaj Espíritu chi sibꞌalaj kekojon na, jujun 

chi kꞌut sipam chke chi kekowinik che ki kunaxik ri yawabꞌibꞌ. 10 Jujun 
chik sipam chke chi kekowinik käkaꞌn taq kajmabꞌal, jujun chik sipam 
chke chi käkiqꞌalajisaj tzij ri yoꞌm chke rumal ri Dios. Jujun chi kꞌut 
sipam chke chi kekowinik käkichꞌobꞌo jachike ri Espíritu ri qas rech ri 
Dios, jachike kꞌut ri man e areꞌ taj. Nikꞌiaj chik sipam chke chi kekowinik 
kechꞌaw pa jalajoj taq chꞌabꞌal, nikꞌiaj chi kꞌut sipam chke chi kekowinik 
käkiqꞌalajisaj ri käbꞌix pa ri juleꞌ taq chꞌabꞌal riꞌ. 11 Ronojel kꞌu waꞌ xa Jun 
käbꞌanowik, tzare ri Loqꞌalaj Espíritu. Are kꞌu ri Areꞌ ri käsipan chke ri 
kojonelabꞌ chkijujunal ri jalajoj taq kuinem xa jas ri kraj kuya chke.

Waral käqil wi chi qonojel ri uj kojonelabꞌ käqanukꞌ ru cuerpo ri Cristo
12 Ri Cristo are jeꞌ jas jun cuerpo ri kꞌia ru tzꞌaqatil kꞌolik. Pune kꞌu kꞌia 

ru tzꞌaqatil kꞌolik, käkinukꞌ xa jun cuerpo. 13 Qonojel ri uj, we aj Israel, 
we man aj Israel taj, we kꞌo qa patrón, we man kꞌo tä qa patrón, aretaq 
xbꞌan qa qasnaꞌ xqanukꞌ xa jun cuerpo rumal ri jun Espíritu. Qonojel kꞌut 
qa kꞌamom qe che ri jun Espíritu riꞌ.

14 Ri qa cuerpo man xa tä jun u wäch, xane kꞌia ru tzꞌaqatil kꞌolik. 15 We 
ta käkowinik kächꞌaw ri qaqan kubꞌij: “Ri in man in rech tä ri cuerpo 
rumal chi man in qꞌabꞌaj taj,” —kächa ta ne. Man rukꞌ tä riꞌ mat rech ri 
cuerpo. 16 We ta käkowinik kächꞌaw ri qa xikin kubꞌij: “Ri in man in rech 
tä ri cuerpo rumal chi man in waqꞌächaj taj,” —kächa ta ne. Man rukꞌ tä 
riꞌ mat rech ri cuerpo. 17 We ta ronojel ri qa cuerpo are waqꞌächaj, ¿jas 
ta käqaꞌn riꞌ rech kujtatabꞌenik? We ta ronojel ri qa cuerpo are xikinaj, 
¿jas ta käqaꞌn riꞌ rech kujsiqonik? 18 Ri Dios kꞌut u kojom ru tzꞌaqatil ri qa 
cuerpo jawijeꞌ chiꞌ ri xraj xukoj wi. 19 We ta ronojel ri qa cuerpo xa jun u 
wäch, ¿jas ta lo ri qa bꞌanik riꞌ? 20 Man xa tä kꞌu jun u wäch ronojel ri qa 
cuerpo, xane kꞌia u tzꞌaqatil kꞌolik. Pune je riꞌ, xa kꞌu jun ri qa cuerpo.

21 We ta käkowinik kächꞌaw ri qa waqꞌäch, man kuyaꞌ taj kubꞌij che 
ri qa qꞌabꞌ: “Man at rajwaxik tä chwe,” —kächa ne. Xuqujeꞌ ri qa jolom, 
we ta käkowinik kächꞌawik, man kuyaꞌ taj kubꞌij che ri qaqan: “Man ix 
rajwaxik tä chwe,” —kächa ta ne. 22 Xane ru tzꞌaqatil ri qa cuerpo ri jeꞌ 
ta ne chi sibꞌalaj man kꞌo tä ki chuqꞌabꞌ, e are waꞌ ri sibꞌalaj rajwaxik na 
chqe. 23 Ru tzꞌaqatil ri qa cuerpo ri man qas tä nim keqil wi, are sibꞌalaj 
utz käqaꞌn na che ki chajixik. Ru tzꞌaqatil ri qa cuerpo ri käqilo chi man 
qas tä e jeꞌlik, are sibꞌalaj loqꞌ na keqil wi pune kechꞌuqik. 24 Are kꞌu ru 
tzꞌaqatil ri qa cuerpo ri e jeꞌlik, man rajwaxik taj kechꞌuqik. Ri Dios kꞌut 
je waꞌ xubꞌan che ri qa cuerpo, rech ru tzꞌaqatil ri qa cuerpo ri man qas tä 
nim keqil wi, are nim na ki bꞌanik waꞌ. 25 Je riꞌ xubꞌan ri Dios chqe rech 
man kutas tä ribꞌ ri qa cuerpo, xane ru tzꞌaqatil ri qa cuerpo kechakun 
junam che ki toꞌik kibꞌ ri jun rukꞌ ri jun chik. 26 We jun u tzꞌaqatil ri qa 
cuerpo kuriq kꞌäx, konojel käkiriq kꞌäx junam rukꞌ. We jun u tzꞌaqatil ri 
qa cuerpo nim kil wi, are jeꞌ ta ne chi konojel kekikot rukꞌ.

27 Ix kꞌu riꞌ i nukꞌum ru cuerpo ri Cristo waral cho ruwächulew. 
Chijujunal ix, ix u tzꞌaqatil ru cuerpo ri Areꞌ. 28 Ri Dios kꞌut u yoꞌm 
keqleꞌn jujun chke ri qachalal kojonelabꞌ. Ri nabꞌe e areꞌ ri apóstoles, ri u 
kabꞌ kꞌut e areꞌ ri käkiqꞌalajisaj tzij ri yoꞌm chke rumal ri Dios. Ri u rox e 
areꞌ ri käkiya tijonik, te kꞌu riꞌ ri winaq ri käkaꞌn taq kajmabꞌal, te kꞌu riꞌ 
ri kekikunaj yawabꞌibꞌ, xuqujeꞌ ri qas ketobꞌan chke nikꞌiaj chik, ri kꞌamal 
taq bꞌe, xuqujeꞌ ri sipam chke chi kekowinik kechꞌaw pa juleꞌ taq chꞌabꞌal 
chik. 29 ¿A konojel kꞌut e apóstoles? ¿A konojel käkiqꞌalajisaj tzij ri yoꞌm 
chke rumal ri Dios? ¿A konojel käkiya tijonik? ¿A konojel käkaꞌn taq 
kajmabꞌal? 30 ¿A konojel sipam chke ri kuinem chi kekunanik? ¿A konojel 
kechꞌaw pa juleꞌ taq chꞌabꞌal? ¿A konojel kekowin chuqꞌalajisaxik ru bꞌim 
pa juleꞌ taq chꞌabꞌal? ¡Man jeꞌ tä riꞌ! 31 Chikojo bꞌaꞌ i chuqꞌabꞌ che ki riqik 
ri kuinem ri keusipaj ri Dios ri qas e utz na. Kꞌo kꞌu ri kinkꞌut in chiwäch 
ri nim na u bꞌanik chuwäch ronojel.

Waral käqil wi chi we käqaj qibꞌ are qas nim u bꞌanik waꞌ cho ri Dios

13  1 We ta ri in kinkowinik kinchꞌaw pa ri jalajoj taq ki chꞌabꞌal ri 
winaq cho ruwächulew, xuqujeꞌ pa ri ki chꞌabꞌal ri ángeles, te 

kꞌu riꞌ man keinwaj tä ri winaq, in jeꞌ jas jun tambor ri kätanlajik. In jeꞌ 
jas jun campana ri xa kächꞌarnajik. 2 We ta kinqꞌalajisaj tzij ri yoꞌm chwe 
rumal ri Dios, we ta wetam ronojel ri man etamtal tä kumal ri nikꞌiaj 
winaq chik, xuqujeꞌ wetam ronojel u wäch noꞌj, we ta kꞌo nimalaj nu 
kojonik chi kinkowinik keinslabꞌisaj taq ri juyubꞌ, te kꞌu riꞌ man keinwaj 
tä ri winaq, man qas kꞌo tä nu bꞌanik riꞌ. 3 We ta kinjach konojel ri jastaq 
we chke ri mebꞌaꞌibꞌ, we ta xuqujeꞌ kinjach ri nu cuerpo rech käporoxik xa 
rumal ri nu kojonik che ri Cristo, te kꞌu riꞌ man keinwaj tä ri winaq, man 
qas kꞌo tä u patän riꞌ chwe.

4 Ri winaq ri keraj nikꞌiaj winaq chik, kuchajij paciencia, kächꞌawik, man 
kꞌäx tä kunaꞌ chrij jun winaq chik xa rumal ri jastaq re, man kunaꞌ tä ribꞌ chi 
nim u bꞌanik, man kubꞌan tä kꞌu nimal. 5 Man kubꞌan tä riꞌ ri man taqal tä u 
bꞌanik, ri xa kuya kꞌäx chke nikꞌiaj chik. Man kutzukuj tä xuwi ri utz che ri 
areꞌ, man xaq tä rukꞌ jubꞌiqꞌ käyaktaj royowal, man kukꞌol tä kꞌu pa ranimaꞌ 
ri kꞌäx ri käbꞌan che. 6 Man käkikot tä riꞌ aretaq käril ri etzelal käbꞌanik, 
xane are käkikot riꞌ rukꞌ ru bꞌanik ri qas tzij. 7 Ronojel u wäch kꞌäx kuchꞌijo, 
käkojon che ri Dios, kuꞌl u kꞌux chrij, kuchajij kꞌu paciencia pa ronojel.

8 Ri rutzil qanimaꞌ chbꞌil taq qibꞌ man käkꞌis tä u wäch. Käpe kꞌu na 
ri qꞌij aretaq man kꞌo tä chi jun kuqꞌalajisaj tzij ri käyiꞌ che rumal ri 
Dios, man kꞌo tä chi jun kächꞌaw pa juleꞌ taq chꞌabꞌal chik, xuqujeꞌ ri 
etamanik xa käkꞌis na u wäch waꞌ. 9 Ri qetam uj xa jubꞌiqꞌ waꞌ, xuqujeꞌ 
we käqaqꞌalajisaj tzij ri käyiꞌ chqe rumal ri Dios, xa jubꞌiqꞌ waꞌ kujkowin 
chuqꞌalajisaxik. 10 Aretaq kꞌut käpe ri qꞌij ri käqetamaj na ronojel, ri 
jubꞌiqꞌ ri qetam uj käsach na u wäch waꞌ.

11 Ri in aretaq in akꞌal na, jeꞌ xinchꞌawik jas jun akꞌal, jeꞌ ri nu 
chomanik jas jun akꞌal, jeꞌ xuqujeꞌ nu noꞌj are noꞌj rech akꞌal. Aretaq kꞌut 
in achi chik, xinya kan riꞌ ri kubꞌan jun akꞌal. 12 Je kꞌu riꞌ kämik riꞌ jeꞌ ta 
ne ri xaq pa jun espejo tajin kujkaꞌy wi, xaq jubꞌiqꞌ qꞌalaj, man qꞌalaj tä 
ronojel chqawäch. Käpe kꞌu na ri qꞌij aretaq qas käqil na ronojel chi saq. 
Kämik riꞌ xaq jubꞌiqꞌ wetam, käpe kꞌu na ri qꞌij aretaq qas kinwetamaj 
na ronojel jeꞌ jas ri Dios retamam nu wäch in. 13 Je bꞌaꞌ riꞌ ri qa kojonik, 
ri kuꞌlbꞌal qa kꞌux, xuqujeꞌ ri rutzil qanimaꞌ chbꞌil taq qibꞌ man kꞌo tä 
ki kꞌisik waꞌ. Are kꞌu ri nim na u bꞌanik chke we oxibꞌ riꞌ, are ri rutzil 
qanimaꞌ chbꞌil taq qibꞌ.

Waral käqil wi jas riꞌ ri chꞌawem pa juleꞌ taq chꞌabꞌal chik

14  1 Chikojo bꞌaꞌ i chuqꞌabꞌ rech kiwaj iwibꞌ, xuqujeꞌ chirayij chi ri 
Dios keuya na ri kuinem chiwe ri keusipaj ri Loqꞌalaj Espíritu. 

Are kꞌu sibꞌalaj utz na chi käyaꞌtaj chiwe chi kiqꞌalajisaj tzij ri yoꞌm rumal 
ri Dios. 2 Ri winaq ri kächꞌaw pa juleꞌ taq chꞌabꞌal chik, are rukꞌ ri Dios ri 
kächꞌaw wi, man kukꞌ tä ri winaq, rumal chi man kꞌo tä jun kächꞌobꞌow 
ri kubꞌij. Are kꞌu ri Loqꞌalaj Espíritu riꞌ käyoꞌw ri tzij ri kubꞌij, ri man 
etamtal tä kumal ri winaq. 3 Are kꞌu ri jun ri kuqꞌalajisaj tzij ri yoꞌm che 
rumal ri Dios, kukꞌ ri winaq riꞌ kächꞌaw wi. Ri areꞌ kuya u chuqꞌabꞌ ri 
ki kojonik, kuwalijisaj ri kanimaꞌ, kukuꞌbꞌisaj kꞌu ki kꞌux. 4 Ri winaq ri 
kächꞌaw pa juleꞌ taq chꞌabꞌal, xaq u tukiel riꞌ kutoꞌ ribꞌ pa ru kojonik. Are 
kꞌu ri jun ri kuqꞌalajisaj tzij ri käyiꞌ che rumal ri Dios, are kuya u chuqꞌabꞌ 
ri ki kojonik ri qachalal kojonelabꞌ.

5 Kwaj ta ne in chi iwonojel sipam chiwe chi kixkowinik kixchꞌaw pa 
juleꞌ taq chꞌabꞌal. Are kꞌu sibꞌalaj kwaj chi iwonojel kixkowinik kiqꞌalajisaj 
tzij ri käyiꞌ chiwe rumal ri Dios. Je riꞌ, rumal chi are nim na u bꞌanik waꞌ 
chuwäch ri kächꞌaw jun pa juleꞌ taq chꞌabꞌal. Are utz kꞌu na riꞌ we kꞌo jun 
käqꞌalajisan pa qa chꞌabꞌal ri kubꞌij pa juleꞌ chꞌabꞌal rech kuya u chuqꞌabꞌ 
ri ki kojonik ri qachalal kojonelabꞌ. 6 Rumal riꞌ, qachalal, we kinopan 
in iwukꞌ, te kꞌu riꞌ kixinchꞌabꞌej pa juleꞌ taq chꞌabꞌal, ¿a kꞌo lo kupatänij 
riꞌ chiwe ri kinbꞌij? Man kꞌo tä riꞌ we man kinbꞌij tä chiwe ri kubꞌij ri 
Dios, we man kinbꞌij tä jun tzij chiwe ri rajwaxik kiwetamaj. We man 
kinqꞌalajisaj tä chiwäch ri tzij ri yoꞌm chwe rumal ri Dios, we man kinya 
jun tijonik chiwe, man kꞌo tä kupatänij waꞌ chiwe.

7 Qesajmpeꞌ qa noꞌj chkij taq ri qꞌojom ri man e kꞌasal taj, we ne are ri 
suꞌ, we ne are jun arpa. We man kꞌo u bꞌeyal ri qꞌojom ri kesax chupam, 
¿a kächꞌobꞌtaj lo riꞌ jas u wäch bꞌix? ¡Man kächꞌobꞌtaj tä riꞌ! 8 Aretaq 
koqꞌsax ri trompeta che ki sikꞌixik ri winaq che ri chꞌoj, we man kꞌo u 
bꞌeyal käbꞌan che, ¿a kꞌo lo jun winaq riꞌ kuyak ribꞌ che ri chꞌoj? ¡Man 
kꞌo taj! 9 Jeꞌ kꞌu käkꞌulmataj waꞌ iwukꞌ ix. We man kikoj ri iwaqꞌ che ki 
bꞌixik tzij ri kechꞌobꞌtajik, ¿a kächꞌobꞌtaj lo riꞌ ri kibꞌij? ¡Man kächꞌobꞌtaj 

taj! Xane xaq pa ri kiäqiqꞌ riꞌ käsach wi ri i tzij. 10 Cho ruwächulew, 
qas tzij kꞌia u wäch ri kechꞌaw wi ri winaq, chkijujunal kꞌut kꞌo ri kel 
kubꞌij ri ki tzij. 11 We kꞌu ri in man kinchꞌobꞌ tä ru chꞌabꞌal jachin ri tajin 
kätzijon wukꞌ, man junam tä ri qa tinimit riꞌ rukꞌ. Jun wi riꞌ ru tinimit 
ri areꞌ, xuqujeꞌ jun wi riꞌ ri nu tinimit in. 12 Je kꞌu riꞌ we ri ix sibꞌalaj kel 
i kꞌux che taq ri kuinem ri keusipaj ri Loqꞌalaj Espíritu, chikojo bꞌaꞌ i 
chuqꞌabꞌ rech käyaꞌtaj chiwe ri kuinem ri käkiya u chuqꞌabꞌ ri ki kojonik 
ri qachalal kojonelabꞌ.

13 Rumal riꞌ jachin ri kächꞌaw pa juleꞌ taq chꞌabꞌal chutaꞌ che ri Dios 
chi käyiꞌ ri kuinem che ri areꞌ chuqꞌalajisaxik ri kel kubꞌij ri tzij. 14 We 
ri in kinbꞌan orar pa juleꞌ chꞌabꞌal, are ri wanimaꞌ riꞌ kächꞌaw rukꞌ ri 
Dios. Are kꞌu ri tzij ri tajin kinbꞌij man kuchꞌobꞌ tä nu jolom. 15 ¿Jas kꞌu ri 
rajwaxik kinbꞌano? Rajwaxik kinbꞌan orar rukꞌ ri wanimaꞌ xuqujeꞌ kinbꞌan 
orar rukꞌ ri nu chomabꞌal. Rajwaxik kinbꞌixon rukꞌ ri wanimaꞌ xuqujeꞌ 
kinbꞌixon rukꞌ ri nu chomabꞌal. 16 We ri at tajin kaya u qꞌij ri Dios xaq 
rukꞌ ri awanimaꞌ, ri jun chik ri man kꞌo tä retam ri tajin kutatabꞌej man 
käkowin tä riꞌ kuya maltioxinik junam awukꞌ rumal chi man kuchꞌobꞌ tä 
ri kabꞌij. 17 Pune ta ne qas utz tajin kabꞌan chuyaꞌik ri maltioxinik, are ru 
kojonik ri jun chik man kuriq tä chuqꞌabꞌ. 18 Kinmaltioxij che ri Dios chi 
kinkowin na kinchꞌaw pa juleꞌ taq chꞌabꞌal chiwäch ix iwonojel. 19 Are kꞌu 
chkiwäch ri qachalal kojonelabꞌ, are utz na chwe kinbꞌij kiebꞌ oxibꞌ tzij ri 
kächꞌobꞌtajik rech ki tijoxik nikꞌiaj chik, chuwäch ri kinbꞌij lajuj mil tzij 
pa jun chꞌabꞌal ri man kächꞌobꞌtaj taj.

20 Qachalal, mixchomanik jeꞌ jas ri kechoman ri akꞌalabꞌ ri man kꞌo 
tä ketam. Are kꞌu chibꞌana iwe jas ri käkaꞌn ri akꞌalabꞌ ri man ketam taj 
käkaꞌn ri etzelal. Chixchoman kꞌut jas ri riꞌjabꞌ chubꞌanik ri utzil. 21 Kubꞌij 
kꞌu pa ru Loqꞌ Pixabꞌ ri Tzꞌibꞌtalik: “Pa juleꞌ taq chꞌabꞌal keinchꞌabꞌej na 
we winaq riꞌ, keinkoj kꞌu na winaq ri man ki winaqil taj che ki tzijobꞌexik. 
Pune kꞌu je riꞌ man käkita tä wi ri kinbꞌij, kubꞌij ri Qajaw Dios,” —kächaꞌ. 
22 Je kꞌu riꞌ ri chꞌawem pa juleꞌ taq chꞌabꞌal are jun kꞌutbꞌal chke ri man 
e kojonelabꞌ taj, man are tä riꞌ chke ri kojonelabꞌ. Are kꞌu ru qꞌalajisaxik 
tzij ri yoꞌm rumal ri Dios are jun kꞌutbꞌal waꞌ chke ri kojonelabꞌ, man 
are tä riꞌ chke ri man e kojonelabꞌ taj. 23 Aretaq ki mulim kibꞌ konojel ri 
qachalal kojonelabꞌ, we kꞌu konojel tajin kechꞌaw pa juleꞌ taq chꞌabꞌal, 
kebꞌok kꞌu bꞌi jujun ri man kꞌo tä ketam, we ne jujun ri man e kojonelabꞌ 
taj, ¿a mat käkibꞌij na ri e areꞌ chi xa ix chꞌujarinaq chik? ¡Jeꞌ, je riꞌ! 24 We 
kꞌu konojel tajin käkiqꞌalajisaj tzij ri yoꞌm chke rumal ri Dios, aretaq kok 
bꞌi jun ri man kojonel taj, we ne jun ri man kꞌo tä retam, kuchꞌobꞌ ribꞌ riꞌ 
chi ajmak, kunaꞌ riꞌ pa ranimaꞌ ri mak ru bꞌanom aretaq kutatabꞌej ri tajin 
käkibꞌij konojel. 25 Je riꞌ ri kꞌo pa ranimaꞌ ri man ketam tä nikꞌiaj winaq 
chik kel na waꞌ chi saq. Käxuki kꞌu na, käqꞌijilan na che ri Dios, kubꞌij kꞌu 
na chi qas tzij kꞌo ri Dios iwukꞌ.

Ronojel ri kibꞌano, chibꞌana pa cholajil, utz kꞌu u bꞌanik waꞌ kibꞌano
26 Je kꞌu riꞌ, qachalal, ri u bꞌeyal are je waꞌ: Aretaq kimulij iwibꞌ e kꞌo 

jujun chiwe ri käkibꞌixoj salmos, nikꞌiaj chik käkiya tijonik, e kꞌo kꞌu jujun 
käkiqꞌalajisaj tzij ri yoꞌm chke rumal ri Dios. Jujun chik käkiya tzijonem 
pa juleꞌ chꞌabꞌal, jujun chi kꞌut käkiqꞌalajisaj ri bꞌim pa ri juleꞌ chꞌabꞌal 
riꞌ. Ronojel bꞌaꞌ ri kibꞌano, chibꞌana waꞌ chuyaꞌik u chuqꞌabꞌ ri ki kojonik 
ri qachalal kojonelabꞌ. 27 Aretaq kixchꞌaw pa juleꞌ taq chꞌabꞌal, rukꞌ kiebꞌ 
kechꞌawik, we ne oxibꞌ, xaq xuwi riꞌ. Rajwaxik kꞌut chijujunal kixchꞌawik, te 
kꞌu riꞌ rajwaxik chi jun chik kuqꞌalajisaj ri kibꞌij. 28 We kꞌu man kꞌo tä jun ri 
käkowin chuqꞌalajisaxik ri tzij ri kibꞌij pa juleꞌ taq chꞌabꞌal, kꞌo jas mibꞌij pa 
juleꞌ taq chꞌabꞌal chkixol ri ki mulim kibꞌ, xane chijujunal chitzijobꞌej iwibꞌ, 
xuqujeꞌ chixchꞌaw rukꞌ ri Dios. 29 Je riꞌ xuqujeꞌ ri käkiqꞌalajisaj tzij ri yoꞌm 
chke rumal ri Dios, xa kiebꞌ, we ne oxibꞌ kechꞌawik, are kꞌu ri nikꞌiaj chik 
kitatabꞌej we utz ri käbꞌixik. 30 We kꞌu kꞌo jas ri kuqꞌalajisaj ri Dios chuwäch 
jun chik ri tꞌuyulik, ri jun ri tajin kächꞌawik rajwaxik riꞌ kutänabꞌa chꞌawem. 
31 Je riꞌ iwonojel ix ri kiqꞌalajisaj tzij ri yoꞌm chiwe rumal ri Dios, kixkowinik 
kixchꞌaw chijujunal rech konojel kꞌo käketamaj xuqujeꞌ käwalijisax ri 
kanimaꞌ. 32 Ri käkiqꞌalajisaj tzij ri yoꞌm chke rumal ri Dios rajwaxik chi 
kenimanik, man käkaꞌn tä kꞌu xa jas ri käkaj ri e areꞌ. 33 Je riꞌ, rumal chi ri 
Dios are kubꞌan ronojel pa ru cholajil, man xa tä kubꞌan jechꞌ che.

Chitaqej u bꞌanik jas ri käkaꞌn ri qachalal kojonelabꞌ pa konojel taq ri 
tinimit. 34 Ri ixoqibꞌ, mechꞌaw riꞌ pa ri qꞌijilanik aretaq käkimulij kibꞌ ri 
qachalal kojonelabꞌ rumal chi man yaꞌtal tä chke. Rajwaxik kenimanik 
jas ri kätaqan wi ru Pixabꞌ ri Dios. 35 Ri ixoq we kꞌo jas kraj käretamaj, 
chutaꞌ waꞌ che ri rachajil cho ja, rumal chi kꞌixbꞌal waꞌ chi kächꞌaw jun 
ixoq pa ri qꞌijilanik.

36 Rajwaxik kichꞌobꞌo chi ru Loqꞌ Pixabꞌ ri Dios man iwukꞌ ix taj 
xchaptaj wi u tzijoxik, xuqujeꞌ man xaq xuwi tä ri ix ri i kꞌamom waꞌ. 
37 We kꞌo jun kuchomaj chi käkowinik kuqꞌalajisaj tzij ri yoꞌm che rumal 
ri Dios, o kuchomaj chi are ri Loqꞌalaj Espíritu ri kächꞌaw rukꞌ pa ranimaꞌ, 
rajwaxik kuchꞌobꞌo chi ri tajin kintzꞌibꞌaj bꞌik chiwe are u taqanik ri 
Qajaw Jesús. 38 We kꞌu man kuchꞌobꞌ tä riꞌ chi are u taqanik ri Qajaw 
Jesús, utz laꞌ we man kätatabꞌex tä ri kubꞌij ri areꞌ.

39 Je kꞌu riꞌ, qachalal, chikojo i chuqꞌabꞌ chuqꞌalajisaxik tzij ri yoꞌm 
chiwe rumal ri Dios, meiqꞌatej kꞌu ri kechꞌaw pa juleꞌ taq chꞌabꞌal chik. 
40 Ronojel kꞌu ri kibꞌano, chibꞌana waꞌ pa cholajil, utz kꞌu u bꞌanik kibꞌano.

Ri apóstol Pablo kujikibꞌa u bꞌixik chi ri Cristo 
qas tzij xkꞌastaj chkixol ri käminaqibꞌ

15  1 Qachalal, che we chanim are kwaj chi känaꞌtaj chiwe ri Utzalaj 
Tzij re ri Evangelio ri nu tzijom chiwe. Are kꞌu waꞌ ri tzij ri i 

kꞌamom pa ri iwanimaꞌ, ri qas i taqem u bꞌanik. 2 Xuqujeꞌ rumal we Tzij 
riꞌ ri ix i riqom ru tobꞌanik ri Dios, we kitaqej u bꞌanik ri nu tzijom chiwe, 
we man xaq tä loqꞌ ix kojoninaq che rumal chi man qas tä xichꞌobꞌo.

3 Ri nu yoꞌm chiwe are ri tijonik ri nim na u bꞌanik ri yoꞌm chwe in. 
Xinkꞌut chiwäch chi ri Cristo xkämisax cho ri cruz rumal rech ri qa mak, 
jas ri kubꞌij ru Loqꞌ Pixabꞌ ri Dios ri Tzꞌibꞌtalik. 4 Xinbꞌij chi xmuqtajik, te 
kꞌu riꞌ xkꞌastaj churox qꞌij chkixol ri käminaqibꞌ, jas ri xuqujeꞌ kubꞌij ru 
Loqꞌ Pixabꞌ ri Dios ri Tzꞌibꞌtalik. 5 Xukꞌut kꞌu ribꞌ chuwäch ri Pedro, te kꞌu 
riꞌ chkiwäch konojel ri kabꞌlajuj apóstoles. 6 Te kꞌu riꞌ xukꞌut ribꞌ chkiwäch 
más na chkiwäch jobꞌ cientos qachalal ri ki mulim kibꞌ. E kꞌia kꞌu chke 
waꞌ e kꞌasal na kämik, pune nikꞌiaj chi kꞌut e käminaq chik. 7 Te kꞌu riꞌ 
xukꞌut ribꞌ chuwäch ri Jacobo, te kꞌu riꞌ chkiwäch konojel ri apóstoles.

8 Kꞌisbꞌal re, aretaq u kꞌutum chi ribꞌ chkiwäch konojel ri nikꞌiaj chik, 
xukꞌut ribꞌ chnuwäch in jeꞌ ta ne in jun akꞌal ri jun chi wi rilik nu wäch 
xbꞌanik. 9 Je riꞌ, rumal chi ri in man nim tä nu bꞌanik chkixol ri apóstoles, 
man taqal tä kꞌut käbꞌix apóstol chwe rumal chi xinbꞌan kꞌäx chke ri 
qachalal kojonelabꞌ rech ri Dios. 10 Xa kꞌu rumal ru toqꞌobꞌ ri Dios pa nu 
wiꞌ je waꞌ nu bꞌanik. Man xaq tä kꞌu loqꞌ u toqꞌobꞌisam nu wäch ri Dios, 
xane utz xelik rumal chi sibꞌalaj in chakuninaq na chkiwäch konojel. 
Man in tä kꞌut nu tukiel wi xinbꞌanow ronojel waꞌ, xane are ri Dios ru 
toqꞌobꞌisam nu wäch are kꞌolinaq wukꞌ. 11 Man kꞌo tä kꞌu we in che, we 
rumal ri nu tzij in ix kojoninaq, we kꞌu ne rumal ri ki tzij ri nikꞌiaj chik. 
Are waꞌ ru Loqꞌ Pixabꞌ ri Dios ri käqatzijoj, are kꞌu waꞌ ri ix kojoninaq che.

Waral käqil wi chi kekꞌastaj na ri käminaqibꞌ
12 We kꞌu ri käqatzijoj are laꞌ chi ri Cristo xkꞌastaj chkixol ri käminaqibꞌ, 

¿jas che e kꞌo jujun chiwe käkibꞌij chi man kekꞌastaj tä chi ri käminaqibꞌ? 
13 We kꞌu man kekꞌastaj ri käminaqibꞌ, mat bꞌaꞌ xkꞌastaj riꞌ ri Cristo 
chkixol ri käminaqibꞌ. 14 We ta kꞌu mat xkꞌastaj ri Cristo chkixol ri 
käminaqibꞌ, mat bꞌaꞌ kꞌo u patän riꞌ ru Loqꞌ Pixabꞌ ri Dios ri käqatzijoj, 
xuqujeꞌ mat kꞌo u patän riꞌ chi ix kojoninaq che ri Cristo. 15 We ta qas 
tzij je riꞌ, qꞌalaj riꞌ chi xaq uj bꞌanal taq tzij chrij ri Dios, rumal chi qa 
bꞌim chi ri Dios xukꞌastajisaj ri Cristo chkixol ri käminaqibꞌ. We man 
qas tzij chi kekꞌastaj na ri käminaqibꞌ, man qas tzij tä riꞌ chi ri Dios 
xukꞌastajisaj ri Cristo chkixol ri käminaqibꞌ. 16 We kꞌu man kekꞌastaj tä chi 
ri käminaqibꞌ, mat kꞌu xkꞌastaj riꞌ ri Cristo chkixol ri käminaqibꞌ. 17 We ta 
kꞌu mat xkꞌastaj ri Cristo chkixol ri käminaqibꞌ, man kꞌo tä u patän riꞌ chi 
ix kojoninaq. Kꞌä ix sachinaq riꞌ rumal ri i mak. 18 We ta kꞌu je riꞌ, xuqujeꞌ 
kel kubꞌij chi ri kojonelabꞌ che ri Cristo ri e käminaq chik, xuqujeꞌ xsach 
ta ki wäch riꞌ. 19 We ta xaq xuwi pa ri qa kꞌaslemal cho ruwächulew kꞌo 
u patän chi käkuꞌbꞌi qa kꞌux chrij ri Cristo, uj ta riꞌ ri sibꞌalaj bꞌisobꞌal qa 
wäch chkiwäch konojel ri winaq.

20 Kämik kꞌut qetam chi qas tzij xkꞌastaj ri Cristo chkixol ri käminaqibꞌ. 
Are kꞌutbꞌal re waꞌ chi qas tzij kekꞌastaj na ri käminaqibꞌ. 21 Xa kꞌu rumal 
jun winaq xpe ri kämikal pa ki wiꞌ konojel ri winaq, je riꞌ xuqujeꞌ rumal 
jun winaq kekꞌastaj na konojel ri käminaqibꞌ. 22 Rumal kꞌu ri Adán konojel 
ri winaq kekämik, je riꞌ xuqujeꞌ konojel ri e rech ri Cristo käkiriq na ri 
qas kꞌaslemal ri man kꞌo tä u kꞌisik. 23 Ronojel kꞌu waꞌ käkꞌulmataj na pa 
ru cholajil: Nabꞌe xkꞌastaj ri Cristo chkixol ri käminaqibꞌ. Te kꞌu riꞌ ri e 
rech ri Cristo kekꞌastaj na aretaq käpetik. 24 Aretaq bꞌantajinaq chi waꞌ, 
käpe na ru kꞌisbꞌal ronojel. Are chiꞌ ri Cristo kusach na ki wäch ri kꞌo ki 
taqanik, ri qꞌatal taq tzij, xuqujeꞌ ri nikꞌiaj taqanelabꞌ ajchikaj. Kujach kꞌu 
na ronojel u wäch taqanik pu qꞌabꞌ ri Dios qa Tat. 25 Tzrajwaxik kꞌut chi 
kätaqan na ri Cristo, kꞌä käyiꞌ na che rumal ri Dios chi kächꞌakanik, qas 
kꞌu kätaqan pa ki wiꞌ konojel ri käkaꞌn ki kꞌulel che. 26 Ri kꞌisbꞌal kꞌulel 
ri käsach na u wäch, are ri kämikal. 27 Ronojel kꞌut u jachom ri Dios pu 
qꞌabꞌ ri Cristo rech kätaqan puwiꞌ. Aretaq kubꞌij ru Loqꞌ Pixabꞌ ri Dios ri 
Tzꞌibꞌtalik chi ronojel jachom pu qꞌabꞌ ri Cristo, qꞌalaj chi man kok tä ri 
Dios pa kuenta rumal chi are ri Areꞌ ri xjachow ronojel pu qꞌabꞌ. 28 Aretaq 
ronojel jachom chi pu qꞌabꞌ ri Cristo rech kätaqan puwiꞌ, te kꞌu riꞌ ri Areꞌ 
kꞌut, ri u Kꞌojol ri Dios, kujach na ribꞌ pu qꞌabꞌ ru Tat ri xjachow ronojel 
pu qꞌabꞌ ri Areꞌ. Je riꞌ ri Dios are ri Areꞌ ri kätaqan na puwiꞌ ronojel ri 
kꞌolik.

29 We ta mat kꞌo ri kꞌastajibꞌal chkixol ri käminaqibꞌ, ¿jas che e kꞌo jujun 
ri käbꞌan ki qasnaꞌ che ki kꞌexwäch ri ya e käminaq chik? ¿Jas che jeꞌ 
käkaꞌn waꞌ? We man kekꞌastaj tä chi ri käminaqibꞌ, ¿jas u patän waꞌ chi 
käbꞌan ki qasnaꞌ che ki kꞌexwäch ri käminaqibꞌ? ¡Man kꞌo taj!

30 ¿Jas kꞌu che ri uj ronojel qꞌij xa uj kꞌo cho ronojel u wäch kꞌäx? 31 Ri 
in ronojel qꞌij xaq in kꞌo cho ri kämikal. Are qas tzij ri kinbꞌij, qachalal, 
pune je riꞌ nim kꞌu ri kikotemal ri kinnaꞌ pa ri wanimaꞌ iwumal ix rumal 
chi ix kojoninaq chik che ri Qajaw Jesucristo. 32 Ri in je waꞌ ri kinbꞌij 
chi xintij nu chuqꞌabꞌ kukꞌ ri winaq aj Éfeso. Jeꞌ ta ne kukꞌ awaj aj pa 
taq juyubꞌ xinchꞌojin wi. ¿Jas kꞌu xinchꞌak che waꞌ? We qas tzij chi man 
kekꞌastaj tä chi ri käminaqibꞌ, qas tzij ta riꞌ ri käkibꞌij ri winaq: “Chujwoq, 
qatijaꞌ kꞌu jachike ri käqaj rumal chi chuweq kujkämik,” —kecha riꞌ.

33 Kꞌo jachin jun winaq mixsubꞌuwik. Jeꞌ jas ri kubꞌij ri tzij: “Ri jun ri 
kerachiꞌlaj ri itzel taq winaq, ketzeletaj na ri utzalaj u noꞌj kumal,” —
kächaꞌ. 34 Chikꞌexa ri i chomanik, chibꞌana kꞌu ri jikom pa ri i kꞌaslemal, 
mixmakunik. E kꞌo kꞌu jujun chiwe ri man qas ketam tä u wäch ri Dios. 
Kinbꞌij waꞌ chiwe rech kixkꞌixik.

Waral käqil wi jas ki bꞌanik ri käminaqibꞌ aretaq kekꞌastajik
35 We kꞌu ne kꞌo jun kutaꞌ chqe, kubꞌij: “¿Jas käbꞌantaj na rech ri 

käminaqibꞌ kekꞌastajik? ¿Jas lo u bꞌanik riꞌ ri ki cuerpo?” —kächa riꞌ. 

1 CORINTIOS 15

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



387

36 Jachin ri jeꞌ kutaꞌ waꞌ xa kon riꞌ. Rumal chi aretaq jun ijaꞌ kätikik, ri 
ijaꞌ riꞌ rajwaxik käqꞌay ri rij rech kätuxik, käkꞌiy kꞌu ri tikoꞌn. 37 Ri kämuq 
kan pa rulew man are tä ri tikoꞌn ri kꞌiyinaq chi loq, xane xa are ri ijaꞌ, 
we are triko, o we ne are jun u wäch ijaꞌ chik jas ri ixim. 38 Ri Dios kꞌut 
kubꞌan na che ri ijaꞌ riꞌ jas ru bꞌanik ri kraj, chkijujunal kꞌut keukꞌiyisaj 
jas ri kraj kubꞌan chke. 39 Man konojel tä ri cuerpos xaq junam ki wäch. 
Xane jun wi ri ki cuerpo ri winaq, jun wi ri ke ri awaj, jun wi ri ke ri kär, 
xuqujeꞌ jun chi wi ri ke ri chikop ajuwokaj. 40 Je riꞌ xuqujeꞌ e kꞌo cuerpos 
ajchikaj, e kꞌo kꞌu cuerpos ajuwächulew. Jun chi wi ri ki jeꞌlal ri cuerpos 
ajchikaj, jun chi wi kꞌut ri ki jeꞌlal ri cuerpos ajuwächulew. 41 Ru juluwem 
ri qꞌij man junam tä rukꞌ ru juluwem ri ikꞌ, xuqujeꞌ man junam tä rukꞌ 
ri ki juluwem ri chꞌimil. Chkixol ri chꞌimil kꞌut jalajoj wi ri ki juluwem 
ri jun rukꞌ ri jun chik. 42 Are kꞌu je waꞌ käkꞌulmataj na aretaq kekꞌastaj 
ri käminaqibꞌ. Kämuq kan jun cuerpo ri käqꞌayik, käkꞌastaj kꞌu na jun 
cuerpo ri man käqꞌay tä chik, ri man käkäm taj. 43 Kämuq kan jun cuerpo 
ri tzel kilitajik, käkꞌastaj kꞌu na jun cuerpo ri jeꞌlik, ri nim na u qꞌij. 
Kämuq jun cuerpo ri man qas kꞌo u chuqꞌabꞌ, käkꞌastaj kꞌu na jun cuerpo 
ri qas kꞌo u chuqꞌabꞌ. 44 Kämuq kan jun cuerpo ajuwächulew, käkꞌastaj kꞌu 
na jun cuerpo ajchikaj. We kꞌo riꞌ ri cuerpo ajuwächulew, xuqujeꞌ kꞌo riꞌ ri 
cuerpo ajchikaj.

45 Jeꞌ jas ri kubꞌij ru Loqꞌ Pixabꞌ ri Dios ri Tzꞌibꞌtalik: “Ri nabꞌe achi, ri 
Adán, xbꞌan che chi are jun winaq ri kꞌo u kꞌaslemal,” —kächaꞌ. Are kꞌu 
ri kꞌisbꞌal Adán are ri Espíritu ri kuya kꞌaslemal. 46 Man are tä kꞌu xpe 
ri ajchikaj nabꞌe, xane are nabꞌe xpe ri ajuwächulew. Te kꞌu riꞌ xpe chi 
ri ajchikaj. 47 Ri nabꞌe achi ri xbꞌan rukꞌ ulew are jun ajuwächulew. Ri 
ukabꞌ achi, ri Qajaw Jesús, pa ri kaj xpe wi. 48 Ri cuerpos ajuwächulew, 
e are jeꞌ jas ru cuerpo ri nabꞌe winaq ri xbꞌan rukꞌ ulew. Are kꞌu ri 
cuerpos ajchikaj e are jeꞌ jas ru cuerpo ri Jun ri xpe chikaj. 49 Ri qa bꞌanik 
kämik are jeꞌ jas ri achi ri xbꞌan rukꞌ ulew, kopan kꞌu na ri qꞌij aretaq jeꞌ 
kujbꞌantaj na jas ri Jun ri ajchikaj.

50 Ri kel kubꞌij ri tajin kinbꞌij chiwe, qachalal, are laꞌ chi uj rukꞌ ri qa 
cuerpo riꞌ ri xa re tiꞌj, re bꞌaq man kuyaꞌ taj kujopan chilaꞌ chikaj jawijeꞌ 
ri kätaqan wi ri Dios pa qa wiꞌ. Ri xa käqꞌayik man kuyaꞌ taj chi mat kꞌo 
u kꞌisik. 51 Kwaj kꞌut chi kiwetamaj ri man etamtal taj. Man qonojel tä ri 
uj kujkäm na, qonojel kꞌut käkꞌextaj na ri qa bꞌanik. 52 Xa kꞌu pa jun rat 
käkꞌulmataj waꞌ, jeꞌ jas ri kubꞌan jun winaq kuyubꞌaꞌ u waqꞌäch, aretaq 
käbꞌan ri kꞌisbꞌal trompeta. Kätataj kꞌu na chi koqꞌsax ri trompeta. Te 
kꞌu riꞌ kekꞌastaj na ri käminaqibꞌ rech man kekäm tä chik. Are kꞌu ri uj, 
qonojel käkꞌextaj na ri qa bꞌanik. 53 Rajwaxik kꞌut chi we qa kꞌaslemal 
riꞌ ri xa käkꞌis u wäch, are käkꞌextaj waꞌ, käkꞌoji kꞌu na ri qa kꞌaslemal ri 
man kꞌo tä u kꞌisik. We qa cuerpo riꞌ ri xa käkämik käkꞌextaj na waꞌ rech 
käkꞌoji na jun qa cuerpo ri man käkäm taj. 54 Aretaq we qa kꞌaslemal 

c 16:8 “Pentecostés”: Chawilaꞌ Hechos 2:1, nota. 

riꞌ ri xa käkꞌis u wäch are kꞌextajinaq chik, käkꞌoji kꞌu ri qa kꞌaslemal ri 
man kꞌo tä u kꞌisik. Aretaq we cuerpo riꞌ ri xa käkämik kꞌextajinaq chik 
rech käkꞌoji na jun cuerpo ri man käkäm taj, jeꞌ kel na waꞌ jas ri kubꞌij 
ru Loqꞌ Pixabꞌ ri Dios ri Tzꞌibꞌtalik: “¡Sachinaq u wäch ri kämikal, tzꞌaqat 
kꞌu ri chꞌakanik!” —kächaꞌ. 55 “Ri at, kämikal, ¡man yaꞌtal tä chik chawe 
ru bꞌanik kꞌäx chqe! Kämikal, kabꞌij chi katkowinik katchꞌakan pa qa 
wiꞌ, man katchꞌakan tä kꞌu na,” —kächa riꞌ. 56 Ri käyoꞌw u chuqꞌabꞌ ri 
kämikal chubꞌanik kꞌäx chqe, tzare ri mak. Are kꞌu ri käyoꞌw u chuqꞌabꞌ 
ri mak tzare ri ojer Pixabꞌ. 57 Maltiox kꞌu che ri Dios chi kuya chqe chi 
kujchꞌakan na rumal ri Qajaw Jesucristo.

58 Rumal kꞌu riꞌ, loqꞌalaj taq qachalal, chibꞌana jikom che ri iwanimaꞌ, 
chijikibꞌa kꞌu i kꞌux rech kitaqej na u patänixik ri Qajaw Jesús 
amaqꞌel ronojel qꞌij. Je riꞌ, rumal chi ri ix iwetam chi ri chak ri kibꞌan 
chupatänixik ri Qajaw Jesús, man xaq tä loqꞌ kibꞌan waꞌ.

Waral käqil wi jas käbꞌan chumulixik ri puaq 
che ki toꞌik ri qachalal kojonelabꞌ

16  1 Aretaq kimulij ri puaq che ki toꞌik ri qachalal kojonelabꞌ, 
chibꞌana ix jas ri xinbꞌij chke ri qachalal kojonelabꞌ ri e kꞌo pa taq 

ri tinimit re Galacia. 2 Pa taq ri nabꞌe qꞌij rech ronojel semana chijujunal 
rajwaxik kitas kan jubꞌiqꞌ che ri xichꞌako. Jampaꞌ ri kixutoꞌ wi ri Dios 
chutasik are riꞌ kikꞌol kanoq, rech aretaq kinopan in iwukꞌ man rajwaxik 
taj chi kꞌo puaq kämulik. 3 Aretaq in kꞌo chi iwukꞌ, keintaq na bꞌi pa 
Jerusalén jachin taq ri e chaꞌtal chi iwumal. E are waꞌ kekꞌamow na bꞌi ri 
puaq ri i mulim rukꞌ ri wuj ri kinya bꞌi pa ki qꞌabꞌ. 4 We kꞌu käqachomaj 
chi rajwaxik kineꞌ in, kebꞌeꞌ na junam wukꞌ.

Ri apóstol Pablo kuchomaj jas kubꞌano 
aretaq kopan pa ri tinimit Corinto

5 Aretaq kinopan iwukꞌ chilaꞌ pa Corinto, rajwaxik chi nabꞌe kinokꞌow 
pa Macedonia. Te kꞌu riꞌ kinopan iwukꞌ ix. 6 We ne kinkꞌoji na kiebꞌ oxibꞌ 
ikꞌ iwukꞌ, we kꞌu ne kinkꞌoji na chilaꞌ ronojel ri saqꞌij. We je riꞌ kinbꞌano, ri 
ix kixkowinik kinitoꞌ che ri nu bꞌinem jawijeꞌ ri rajwaxik kineꞌ chi wi na. 
7 Man kwaj tä kꞌut chi xaq jun rat kinwil i wäch, xane are kwaj kinkꞌoji 
na kiebꞌ oxibꞌ ikꞌ iwukꞌ, we are waꞌ kraj ri Dios. 8 Kinkanaj kꞌu na pa ri 
tinimit Éfeso kꞌä kuriqa na ri nimaqꞌij re Pentecostés. c 9 Je riꞌ kinbꞌan na 
rumal chi kinwilo chi yoꞌm chwe chi kuyaꞌ kintzijoj ru Loqꞌ Pixabꞌ ri Dios 
rech kꞌia kekojon na, pune kꞌu e kꞌia xuqujeꞌ ri käkaꞌn ki kꞌulel chwe.

10 We kopan ri Timoteo iwukꞌ, chitoꞌ pa ronojel rech käkikot na 
iwukꞌ, man kꞌo tä kꞌu jas kubꞌisoj. Jeꞌ chibꞌana waꞌ che rumal chi ri areꞌ 

kächakun chutzijoxik ru Loqꞌ Pixabꞌ ri Dios jeꞌ jas ri kinbꞌan in. 11 Kꞌo jun 
chiwe märetzelaj u wäch. Xane chitoꞌ rech käkowinik kutaqej ru bꞌe rukꞌ 
utzil, rech kätzelej chi na loq wukꞌ rumal chi ri in weyeꞌm ri areꞌ junam 
kukꞌ ri nikꞌiaj qachalal chik.

12 Ri in sibꞌalaj xinbꞌochiꞌj ri qachalal Apolos chi keꞌ ri areꞌ junam kukꞌ 
ri nikꞌiaj qachalal che rilik jas i bꞌanom. Ri areꞌ kꞌut man xraj taj xeꞌ 
kämik. Keꞌ kꞌu na ri areꞌ aretaq käkowinik.

Ri apóstol Pablo kuya apan rutzil ki wäch ri kojonelabꞌ
13 Chkꞌastaj bꞌaꞌ ri i chomanik, chijikibꞌa ri iwanimaꞌ rech kitaqej ri 

kojonik chrij ri Cristo. Mixej kꞌu iwibꞌ, xane chiwilaꞌ chi kꞌo i chuqꞌabꞌ. 
14 Ronojel ri kibꞌano, chibꞌana waꞌ rumal chi keiwaj konojel.

15 Qachalal, ri ix iwetam chi ri rachalaxik ri Estéfanas, e areꞌ ri 
nabꞌe chke ri winaq chilaꞌ pa Acaya ri xekojon che ri Utzalaj Tzij re 
ri Evangelio. Ri e areꞌ kꞌut ki jachom kibꞌ che ki patänixik ri qachalal 
kojonelabꞌ. 16 Kwaj kꞌut chi ri ix keinimaj ri winaq ri jeꞌ käkaꞌno jas ri e 
areꞌ, xuqujeꞌ chi keinimaj konojel ri ketobꞌanik, ri kechakunik jas ri e areꞌ. 
17 Kinkikotik rumal chi xepe ri Estéfanas, ri Fortunato, xuqujeꞌ ri Acaico. 
Ri e areꞌ xkaꞌno jachike ri man xixkowin tä ix chubꞌanik rumal chi man 
ix kꞌo tä waral. 18 Ri e areꞌ xkiwalijisaj ri wanimaꞌ in xuqujeꞌ ri iwanimaꞌ 
ix. Nim bꞌaꞌ cheiwila wi ri winaq ri e jeꞌ jas ri e areꞌ.

19 Ri qachalal kojonelabꞌ ri e kꞌo pa taq ri tinimit re Asia käkiya bꞌi 
rutzil i wäch. Ri Aquila rukꞌ ri Priscila, xuqujeꞌ ri kojonelabꞌ ri käkimulij 
kibꞌ cho kachoch, käkiya bꞌi nimalaj rutzil i wäch pa ru bꞌiꞌ ri Qajaw 
Jesús. 20 Konojel ri qachalal käkiya bꞌi rutzil i wäch. Chiya bꞌaꞌ rutzil i 
wäch ix chbꞌil taq iwibꞌ. Chitzꞌumaj iwibꞌ chuwäch ri Dios. Retal kꞌu waꞌ 
chi qas kiwaj iwibꞌ.

21 In waꞌ, ri Pablo, kintzꞌibꞌaj bꞌi waꞌ we rutzil i wäch riꞌ rukꞌ ri nu qꞌabꞌ 
in.

22 Jachin ri man loqꞌ tä käril wi ri Qajaw Jesucristo, chpe ta na kꞌäx 
puwiꞌ rumal ri Dios. ¡Chpeta na la, Qajaw Jesús!

23 Are ta bꞌaꞌ ri Qajaw Jesucristo kätoqꞌobꞌisan i wäch. 24 Pa ru bꞌiꞌ ri 
Qajaw Jesús, kintaq bꞌi u bꞌixik chiwe chi kixwaj ix nimalaj iwonojel. 
Amén. 

Ri apóstol Pablo kuchap u tzꞌibꞌaxik jun carta chik 
chke ri qachalal kojonelabꞌ aj Corinto

1  1 In waꞌ, ri Pablo, in apóstol. In jun chke ru taqoꞌn ri Jesucristo. 
Je waꞌ nu bꞌanik rumal chi are u rayibꞌal ri Dios. Ri in, wachiꞌl ri 

qachalal Timoteo, kintzꞌibꞌaj bꞌi waꞌ we wuj riꞌ chke ri qachalal kojonelabꞌ 
che ri Dios ri e kꞌo pa ri tinimit Corinto, xuqujeꞌ chke konojel ri e rech ri 
Dios ri e kꞌo pa taq ri tinimit re Acaya. 2 Are ta bꞌaꞌ ri Dios qa Tat xuqujeꞌ 
ri Qajaw Jesucristo kutoqꞌobꞌisaj i wäch, kubꞌano chi kuxlan ri iwanimaꞌ.

Ri apóstol Pablo kukuꞌbꞌi u kꞌux chrij ri Dios chupam ri kꞌäxkꞌol
3 Qaya bꞌaꞌ u qꞌij ri Dios ru Tat ri Qajaw Jesucristo. Ri Areꞌ are qa Tat 

ri kel u kꞌux chqe, are ri qa Dios ri amaqꞌel kukuꞌbꞌisaj qa kꞌux. 4 Ri Dios 
kukuꞌbꞌisaj qa kꞌux chupam ronojel ri kꞌäx ri käqariqo rech ri uj xuqujeꞌ 
kujkowinik käqakuꞌbꞌisaj ki kꞌux ri tajin käkiriq kꞌäx. Jas ru kuꞌbꞌisaxik qa 
kꞌux uj u bꞌanom ri Dios, jeꞌ käqaꞌn uj chukuꞌbꞌisaxik ki kꞌux ri e areꞌ. 5 Jeꞌ jas 
ri uj sibꞌalaj tajin käqariq qe ri kꞌäx ri xuriq ri Cristo, are kꞌu rumal ri Cristo 
xuqujeꞌ sibꞌalaj käkuꞌbꞌisax na qa kꞌux uj. 6 Rumal riꞌ we ri uj käqariq kꞌäx, 
käqariq waꞌ rech ri ix käkuꞌbꞌisax i kꞌux, xuqujeꞌ kiriq ru tobꞌanik ri Dios. We 
kꞌu käkuꞌbꞌisax qa kꞌux rumal ri Dios, je kꞌu riꞌ käbꞌan chqe rech ri ix xuqujeꞌ 
käkuꞌbꞌisax i kꞌux, kiriq kꞌu na ru tobꞌanik ri Dios. Je riꞌ kixkowinik kichꞌij ri 
kꞌäxkꞌol rukꞌ paciencia junam jas ri kꞌäxkꞌol ri tajin käqariq uj. 7 Sibꞌalaj kuꞌl 
qa kꞌux chiwij rumal chi qetam chi jas ri ix tajin kiriq iwe ri kꞌäxkꞌol, je riꞌ 
xuqujeꞌ kiriq na iwe ri kuꞌlbꞌal kꞌux ri kuya ri Dios.

8 Qachalal, käqaj chi kiwetamaj chi sibꞌalaj nim ri kꞌäx ri xqariq pa 
Asia. Sibꞌalaj nim kꞌut ri kꞌäx ri xqariqo chi man kꞌo tä chi qa chuqꞌabꞌ 

RI UKABꞌ CARTA RI 
XUTZꞌIBꞌAJ RI SAN PABLO 

CHKE RI KOJONELABꞌ 
AJ CORINTO

chuchꞌijik waꞌ. Ri uj man kuꞌl tä chi qa kꞌux chi kujkꞌasiꞌk, xane 
xqachomaj chi kujkäm wi na. 9 Xqanaꞌ chi jeꞌ ta ne qꞌatom tzij chqij chi 
kujkämisaxik. Xqakꞌulmaj kꞌu waꞌ we kꞌäx riꞌ rech käqetamaj käkuꞌbꞌi qa 
kꞌux chrij ri Dios ri keukꞌastajisaj ri käminaqibꞌ. Man käkuꞌbꞌi tä kꞌu qa 
kꞌux chbꞌil qibꞌ uj. 10 Ri Dios xujutoꞌ chuwäch ri kꞌäxalaj kämikal, xuqujeꞌ 
kujutoꞌ na. Qa kuꞌbꞌam qa kꞌux chrij ri Areꞌ chi kutaqej na qa toꞌik. 11 Je 
waꞌ kubꞌan na chqe we ri ix kujitoꞌ rukꞌ ri oración ri kibꞌan pa qa wiꞌ. We 
e kꞌia ri käkaꞌn orar pa qa wiꞌ, e kꞌia riꞌ xuqujeꞌ ri kemaltioxin na che ri 
Dios rumal ri nimaq taq u tewchibꞌal pa qa wiꞌ.

Ri apóstol Pablo kubꞌij jas che man xeꞌ tä chik pa ri tinimit Corinto
12 Kꞌo ri sibꞌalaj kuya kikotemal chqe. Are laꞌ chi käqanaꞌ pa qanimaꞌ 

chi chꞌajchꞌoj ri qa kꞌaslemal xuqujeꞌ chi qas utz ri qa chomanik waral 
cho we uwächulew. Más kꞌu na jeꞌ ri qa bꞌanik waꞌ chixol ix xuqujeꞌ. Man 
xaq tä kꞌu rukꞌ ri qa noꞌj uj jeꞌ qaꞌnom waꞌ, xane are ri Dios uj u toꞌm 
rukꞌ ri nimalaj u toqꞌobꞌ. 13 Ri qa tzꞌibꞌam bꞌi chiwe chupam taq ri qa wuj 
are xaq xuwi ri kixkowinik kisikꞌij, ri kixkowinik kichꞌobꞌo. Kuꞌl kꞌu nu 
kꞌux chi qas kixkowinik kichꞌobꞌ na ronojel ri qa tzꞌibꞌam bꞌik, 14 jeꞌ jas 
ri i chꞌobꞌom jubꞌiqꞌ kämik, rech pa ri qꞌij ri käpe ri Qajaw Jesús, ri ix 
kixkowinik kixkikot na qumal uj, jeꞌ jas ri uj kujkikot na iwumal ix.

15 Xkuꞌbꞌi kꞌu nu kꞌux chrij ronojel waꞌ, je riꞌ chi ri in nabꞌe kanoq 
xinchomaj kinopan iwukꞌ ix, rech je riꞌ qas kixkikotik rumal chi kamul 
kinopan iwukꞌ. 16 Xinchomaj chi kinopan iwukꞌ aretaq kineꞌ pa Macedonia. 
Xinchomaj kꞌut chi aretaq kintzelej loq pa Macedonia kinopan chi na iwukꞌ 
jumul chik. Je riꞌ ri ix xixkowin ta xinutoꞌ rech kintaqej chi ri nu bꞌe, kineꞌ 
pa Judea. 17 ¿A xa lo man qas utz tä u chomaxik xinbꞌano aretaq xinchomaj 
u bꞌanik waꞌ? ¿A kichomaj ix chi xaq kinbꞌan ri nu chomanik jas ri kubꞌan 
jun winaq ajuwächulew ri kubꞌij: “Je riꞌ kinbꞌano,” te kꞌu riꞌ kubꞌij chik: 
“Man jeꞌ taj”? —kächa riꞌ. 18 Ri Dios kꞌut kilowik chi ri uj man käqabꞌij 
tä chiwe: “Je riꞌ käqaꞌno,” te kꞌu riꞌ käqabꞌij chik: “Man jeꞌ taj,” —mujcha 
ne lo. 19 Je riꞌ, rumal rech ri Cristo Jesús ru Kꞌojol ri Dios ri käqatzijoj uj 
chiwe, ri in, ri Silvano xuqujeꞌ ri Timoteo. Ri Areꞌ kꞌut man kꞌo tä jumul ri 
kubꞌij: “Jeꞌ,” te kꞌu riꞌ kubꞌij chik: “Man jeꞌ taj,” —man kächa tä riꞌ. Ru Loqꞌ 
Pixabꞌ ri Dios rumal ri Cristo amaqꞌel ronojel qꞌij are ri qas tzij. 20 Ronojel 
kꞌu ri u bꞌim ri Dios, jeꞌ kel na rumal ri Cristo. Rumal riꞌ aretaq käqaya 
u qꞌij ri Dios käqabꞌij: “¡Amén!” —kujchaꞌ, rumal ri Cristo Jesús. 21 Tzare 
kꞌu ri Dios ri xbꞌanow chqe chi ri ix xuqujeꞌ ri uj qa jikibꞌam ri qanimaꞌ 
chrij ri Cristo, xuqujeꞌ xujutaso rech käqajach qibꞌ pu qꞌabꞌ ri Areꞌ. 22 Xukoj 
qetal chi ri uj rech ri Areꞌ. Ri Loqꞌalaj Espíritu kꞌut ri xuya pa qanimaꞌ, are 
kꞌutbꞌal waꞌ chi qas tzij kuya na ronojel ri xuchiꞌj chqe.

23 Kꞌä mäjaꞌ kꞌu kinopan iwukꞌ pa Corinto jas ri xinchomaj nabꞌe. Are ri 
Dios ri kilowik, retam kꞌu ri Areꞌ ri qas kꞌo pa wanimaꞌ, chi xa rumal chi 

kintoqꞌobꞌisaj i wäch man xinopan taj. 24 Man xa tä kꞌu käqaj kujtaqan pi 
wiꞌ rech kikojo jachike ri käqaj uj. Qilom kꞌut chi i jikibꞌam iwanimaꞌ, qas 
ix kojoninaq. Xane ri uj xa käqaj kujtobꞌan iwukꞌ rech qas kixkikotik.

2  1 Rumal riꞌ xinchomaj in chi man kinopan tä iwukꞌ jumul chik ri xa 
ta bꞌis kinya chiwe aretaq kinopanik. 2 We kꞌu ri in kinya bꞌis chiwe, 

¿jachin ta chik ri kuya kikotemal chwe in? Xaq xuwi ri ix riꞌ ri xa nu yoꞌm 
bꞌis chiwe kixkowin chubꞌanik waꞌ. 3 Rumal riꞌ xintzꞌibꞌaj bꞌi ri jun wuj 
chik chiwe. Are laꞌ chi man kwaj taj kineꞌk rech xa kinriqa bꞌis iwumal, 
xane rajwaxik kibꞌano chi käkikot wanimaꞌ. Kuꞌl kꞌu nu kꞌux chi aretaq 
kinkikot na in, ri ix xuqujeꞌ kixkikot na wukꞌ. 4 Aretaq kꞌut xintzꞌibꞌaj bꞌi 
ri jun wuj chik chiwe, sibꞌalaj in okinaq il, sibꞌalaj xinbꞌisonik, tajin kꞌu 
kinoqꞌik. Man xintzꞌibꞌaj tä kꞌu bꞌik rech xa kixbꞌisonik, xane are kwaj chi 
kiwetamaj chi sibꞌalaj kixwaj nimalaj iwonojel.

Ri apóstol Pablo kusach u mak ri jun ri 
bꞌanowinaq kꞌäx chkixol ri kojonelabꞌ

5 We kꞌo jun chiwe u yoꞌm bꞌis chwe, man xuwi tä chwe in riꞌ u yoꞌm wi, 
xane u yoꞌm jubꞌiqꞌ riꞌ chiwe ix iwonojel. “Jubꞌiqꞌ,” —kinchaꞌ. Jeꞌ kinbꞌij 
waꞌ rech man kinbꞌan tä sibꞌalaj nim ri kꞌäx che ri ajmak. 6 Ri kꞌäjisabꞌal u 
wäch ri achi riꞌ ri xiya che aretaq ximulij iwibꞌ, xaq rukꞌ bꞌaꞌ laꞌ. 7 Kämik 
kꞌut, xa chisacha u mak, chikuꞌbꞌisaj kꞌu u kꞌux. We ne man kuchꞌij tä 
chik, kuya kꞌu kan ronojel rumal ri nimalaj u bꞌis. 8 Rumal riꞌ kixinbꞌochiꞌj 
chi kikꞌut chi jumul ri utzil iwanimaꞌ che ri areꞌ jas ri i bꞌanom petinaq 
loq. 9 Xa kꞌu rumal waꞌ xintzꞌibꞌaj bꞌi ri nabꞌe wuj chiwe chrij waꞌ. Je riꞌ 
xinbꞌano che rilik, xuqujeꞌ che retamaxik we ri ix qas tzij kinimaj ronojel 
ri kinbꞌij chiwe. 10 Jachin kꞌu ri kisach u mak ix, che apachike mak ru 
bꞌanom, ri in xuqujeꞌ kinsach u mak. We kꞌo jun nu sachom u mak, nu 
sachom u mak riꞌ chuwäch ri Cristo rumal chi kintoqꞌobꞌisaj i wäch ix, we 
qas tzij kꞌo mak ri rajwaxik kinsacho. 11 Jeꞌ qaꞌna waꞌ rech ri Satanás man 
kujuchꞌak taj. Qas qetam kꞌut jas ri tajin kuchomaj u bꞌanik ri areꞌ.

Ri apóstol Pablo xbꞌisonik aretaq xopan pa ri tinimit 
Troas rumal chi man xuriq tä ri Tito

12 Aretaq xinopan pa ri tinimit Troas chutzijoxik ri Utzalaj Tzij re ri 
Evangelio chrij ri Cristo, xyiꞌ chwe chi kuyaꞌ kintzijoj na ru Loqꞌ Pixabꞌ 
ri Dios chilaꞌ. 13 Pune je riꞌ, sibꞌalaj xinok il rumal chi man xinriq tä ri 
qachalal Tito. Rumal riꞌ xinel bꞌi kukꞌ ri qachalal kojonelabꞌ chilaꞌ, xineꞌ 
kꞌu pa Macedonia.

Waral käqil wi chi kujchꞌakan na rumal ri Cristo
14 Maltiox bꞌaꞌ che ri Dios ri kuya chqe chi amaqꞌel ronojel qꞌij 

kujchꞌakan na rumal ri Cristo Jesús. Rumal kꞌu qech uj kel u tzijol ru Loqꞌ 

2 CORINTIOS 1 ,  2

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



393

Pixabꞌ ri Areꞌ jeꞌ jas jun kꞌokꞌalaj kunabꞌal ri käjabꞌun ri ruxlabꞌ. 15 Je riꞌ, 
rumal chi ri uj jeꞌ qa bꞌanik jas u kꞌokꞌal ri incienso ri käyiꞌ che sipanik 
cho ri Dios rumal ri Cristo. Käjabꞌun kꞌu ri ruxlabꞌ chkixol ri winaq ri 
käkiriq ru tobꞌanik ri Dios, xuqujeꞌ chkixol ri winaq ri xa käsach na ki 
wäch. 16 Chke ri winaq ri xa käsach na ki wäch we incienso riꞌ are jeꞌ 
jas ri ruxlabꞌ jun kunabꞌal ri käkämisanik. Chke kꞌu ri winaq ri käkiriq 
ru tobꞌanik ri Dios are jeꞌ jas ri ruxlabꞌ jun kꞌokꞌalaj kunabꞌal ri kuya 
kꞌaslemal. ¿Jachin ta kꞌu lo ri qas käkowin chubꞌanik waꞌ we chak riꞌ 
chutzijoxik ru Loqꞌ Pixabꞌ ri Dios? 17 Ri uj man xa tä chꞌakoj tajin käqaꞌn 
chrij ru Loqꞌ Pixabꞌ ri Dios, jas ri käkaꞌn kꞌia winaq, käkiyuj kꞌut rukꞌ 
ri man qas tzij taj. Xane rukꞌ ri jikomal qanimaꞌ käqatzijoj ri qas tzij 
chuwäch ri Dios rumal chi uj u taqoꞌn ri Areꞌ, uj patänil taq re ri Cristo.

Ri uj are käqatzijoj ri kꞌakꞌ trato ri xubꞌan ri Dios qukꞌ uj

3  1 Aretaq jeꞌ käqabꞌij waꞌ, ¿a kichomaj ix chi xa tajin käqachaplej chi 
jumul u yaꞌik qa qꞌij chbꞌil qibꞌ? ¿A rajwaxik ne lo käqaya jujun taq 

wuj chiwe ri kubꞌij wi chi uj utz? ¿A rajwaxik chi käqataꞌ bꞌi jujun taq qa 
wuj chiwe ri kubꞌij wi chi uj utz, junam jas ri käkaꞌn jujun winaq chik? 
2 Man jeꞌ tä riꞌ, rumal chi xaq xuwi ix riꞌ ri ix ri wuj ri kajwataj chqe. 
Ix jeꞌ ta ne jun wuj ri tzꞌibꞌtal pa taq ri qanimaꞌ. Konojel kꞌu ri winaq 
kekowinik käketamaj waꞌ, käkisikꞌij kꞌu u wäch. 3 Ri ix, ix jeꞌ jas jun wuj 
ri tzꞌibꞌam rumal ri Cristo ri jachom qumal uj. We wuj riꞌ man tzꞌibꞌam 
tä u wäch rukꞌ tinta, xane rukꞌ ri Loqꞌalaj Espíritu rech ri kꞌaslik Dios. 
Man e are tä tzꞌibꞌ ri xa cho tzꞌalam taq abꞌaj e tzꞌibꞌam wi, xane pa taq ri 
kanimaꞌ winaq.

4 Kuꞌl kꞌu qa kꞌux chrij ri Dios rumal ri Cristo chi qas tzij waꞌ ri 
käqabꞌij. 5 Man xaq tä kꞌu uj pa qe wi kujkowin chubꞌanik ri käqaꞌno, xane 
ronojel ri kujkowin chubꞌanik, are ri Dios ri käyoꞌw chqe chi kujkowinik 
chubꞌanik waꞌ. 6 Tzare kꞌu ri Dios xyoꞌw chqe chi kujkowinik kujpatänin 
che ri Areꞌ rukꞌ jun kꞌakꞌ trato. Man are tä ru nimaxik jun taqanik ri 
xa tzꞌibꞌtalik, xane jun kꞌaslemal waꞌ ri kuya ri Loqꞌalaj Espíritu chqe. 
Ri Pixabꞌ ri Tzꞌibꞌtalik kuqꞌat tzij puwiꞌ jun chi käkämisaxik. Are kꞌu ri 
Loqꞌalaj Espíritu kuya kꞌaslemal.

7 We Pixabꞌ riꞌ ri xutzꞌibꞌaj ri qa mam Moisés, xtzꞌibꞌax waꞌ cho tzꞌalam 
taq abꞌaj. Xpe kꞌu rukꞌ ri jeꞌlalaj u juluwem ri Dios ri sibꞌalaj kꞌo u 
chuqꞌabꞌ, je riꞌ chi ri winaq aj Israel man xekowin tä chik xekaꞌy chupalaj 
ri qa mam Moisés, rumal chi sibꞌalaj käjuluw ru palaj. Pune je riꞌ, nojim 
kꞌut xtäni waꞌ we juluwem riꞌ. We ri Pixabꞌ riꞌ ri kuqꞌat tzij puwiꞌ jun chi 
käkämisaxik, sibꞌalaj nim u qꞌij waꞌ xpetik, 8 ¿a mat kꞌu sibꞌalaj nim chi 
na u qꞌij waꞌ ru Loqꞌ Pixabꞌ ri Dios ri kuya ri Loqꞌalaj Espíritu chqe? ¡Jeꞌ, 
je riꞌ! 9 Kel kubꞌij waꞌ: We ri Pixabꞌ ri xa xukꞌam loq kämikal pa qa wiꞌ 
sibꞌalaj xnimar u qꞌij, ¿a mat sibꞌalaj nim chi na u qꞌij waꞌ ru Loqꞌ Pixabꞌ 

a 4:4 “Ri dios re we uwächulew riꞌ” kel kubꞌij ri Itzel, ri Satanás. 

ri Dios ri kubꞌij chi kuyaꞌ käjikomataj ri qanimaꞌ cho ri Dios? 10 Je riꞌ, 
rumal chi ri Pixabꞌ ri sibꞌalaj xnimar u qꞌij nabꞌe, kämik man nim tä chi 
u qꞌij waꞌ. Are sibꞌalaj nim chi na u qꞌij we jun chik riꞌ chuwäch ri jun 
ri kꞌo nabꞌe. 11 We kꞌu sibꞌalaj xnimar u qꞌij ri ojer trato ri xa kiebꞌ oxibꞌ 
qꞌij xubꞌan u patän, sibꞌalaj nim chi bꞌaꞌ na u qꞌij waꞌ ri kꞌakꞌ trato ri man 
käkꞌis tä na u wäch.

12 Rumal kꞌu rech chi chrij waꞌ kuꞌl wi qa kꞌux, xa je riꞌ man käqaxej 
tä qibꞌ kujchꞌawik. 13 Man jeꞌ taj käqaꞌno jas ri xubꞌan ri qa mam Moisés 
ri xukoj jun chꞌuqbꞌal u palaj rech ri winaq aj Israel man käkil taj aretaq 
kätäni ri juluwem ri sibꞌalaj kätunun chupalaj, ri juluwem ri xa tajin 
käsach u wäch. 14 Are kꞌu ri winaq aj Israel man xkichꞌobꞌ taj. Mäjaꞌ kꞌu 
käkichꞌobꞌ waꞌ kämik. Rumal riꞌ aretaq käkisikꞌij ri ojer trato, ri chꞌuqbꞌal 
ri xukoj ri qa mam Moisés are bꞌanowinaq chke chi man käkichꞌobꞌ taj, 
man esam tä kꞌu ri chꞌuqbꞌal riꞌ chkiwäch. Xuwi kꞌu rumal ri Cristo are 
kesax na waꞌ. 15 Kꞌä pa we qꞌij kämik riꞌ, aretaq käkisikꞌij taq ri wuj ri 
xutzꞌibꞌaj ri qa mam Moisés, jeꞌ ta ne kꞌo jun chꞌuqbꞌal ri kubꞌan jechꞌ che 
ri ki chomanik. 16 Aretaq kꞌut jun winaq kätzelej rukꞌ ri Qajaw Jesús, are 
jeꞌ ta ne kesax ri chꞌuqbꞌal riꞌ, kul kꞌu ru chomanik pa saq. 17 Ri Qajaw 
Jesús kꞌut, are ri Espíritu. Jachin kꞌu ri kꞌo ri Loqꞌalaj Espíritu rech ri 
Qajaw Jesús pa ranimaꞌ man kꞌo tä chi riꞌ pu qꞌabꞌ ri ojer Pixabꞌ. 18 Rumal 
kꞌu riꞌ qonojel ri uj man chꞌuqtal tä chi ri qa palaj, xane uj jeꞌ jas jun 
espejo ri käqꞌalajin wi ri jeꞌlalaj u juluwem ri Qajaw Jesús. Je riꞌ ri uj 
nojim jeꞌ tajin kujel na jas ri Cristo, rumal chi ronojel qꞌij käqꞌalajin na 
jubꞌiqꞌ chik che ri jeꞌlalaj u juluwem pa ri qa kꞌaslemal. Are waꞌ ri kubꞌan 
ri Loqꞌalaj Espíritu re ri Qajaw Dios.

4  1 Man käkꞌistaj tä bꞌaꞌ qa kꞌux rumal chi ri Dios u yoꞌm pa qa qꞌabꞌ 
chi käqatzijoj ru Loqꞌ Pixabꞌ ri Areꞌ chrij ri kꞌakꞌ trato rumal chi 

xel u kꞌux chqe. 2 Qetzelam u wäch ri kꞌixbꞌal u bꞌanik xuqujeꞌ ri xa 
käbꞌan chi kꞌuyal. Man keqasubꞌ tä ri winaq, man käqakꞌex tä ru Loqꞌ 
Pixabꞌ ri Dios, xane xuwi käqabꞌij ri qas tzij. Je riꞌ käqaꞌno rech konojel 
ri winaq kuyaꞌ käkinaꞌ na pa kanimaꞌ chi utz ri käqaꞌn cho ri Dios. 3 We 
kꞌu ri Utzalaj Tzij re ri Evangelio ri käqatzijoj are chꞌuqtalik, xaq xuwi 
chkiwäch ri winaq ri xa käsach na ki wäch are chꞌuqtal wi. 4 Rumal chi 
man kekojon taj, ri dios re we uwächulew riꞌ a are bꞌanowinaq chke chi 
sachinaq ri ki chomabꞌal, jeꞌ ta ne chi man kekowin taj kekaꞌyik. Je riꞌ u 
bꞌanom chke rech man käkil tä ri saqil re ri Utzalaj Tzij re ri Evangelio 
chrij ri Cristo ri sibꞌalaj nim u qꞌij. Are kꞌu ri Cristo, are ri qas u wächbꞌal 
ri Dios. 5 Aretaq käqatzijoj ru Tzij ri Dios, man uj taj käqatzijoj qibꞌ, xane 
are käqatzijoj ri Jesucristo chi are Qajaw. Are kꞌu ri uj xuwi käqaqꞌalajisaj 
qibꞌ chi uj patänil taq iwe rumal chi loqꞌ käqil wi ri Jesús. 6 Ri Dios kꞌut 

ri xtaqanik chi kätunun ri saqil pa ri qꞌequm, are kꞌu waꞌ ri xubꞌano chi 
kätunun ru saqil ri Areꞌ pa taq ri qanimaꞌ rech rukꞌ we saqil riꞌ käqetamaj 
chi sibꞌalaj känimarisax u qꞌij ri Dios. Qꞌalaj waꞌ chupalaj ri Jesucristo.

Chujkojon che ri Dios pa ronojel
7 We qꞌinomal riꞌ ajchikaj kꞌo pa ri qa cuerpo ri jeꞌ ta ne e bꞌoꞌj bꞌanom 

rukꞌ ulew. Je riꞌ rech qꞌalaj chi we nimalaj chuqꞌabꞌ riꞌ ri kꞌo qukꞌ, rukꞌ ri 
Dios käpe wi, man qech tä kꞌu uj. 8 Pune käqariq kꞌäx je waꞌ je riꞌ, amaqꞌel 
kujel chupam. Pune sibꞌalaj kujok il, man käkꞌistaj tä kan qa kꞌux. 9 Pune 
käbꞌan kꞌäx chqe kumal ri winaq, man uj wonobꞌam tä kanoq. Pune 
kujqasax cho rulew, kujsoktaj kꞌut, man käsach tä qa wäch. 10 Apawijeꞌ 
ta ne ri kujeꞌ wi kꞌo ri retal ru kämikal ri Jesús che ri qa cuerpo, are waꞌ 
ri kꞌäx ri tajin käqariqo. Je riꞌ rech xuqujeꞌ qꞌalaj ru kꞌaslemal ri Jesús pa 
taq ri qa kꞌaslemal uj. 11 Ri uj ri kꞌä uj kꞌasal na, ronojel qꞌij uj kꞌo cho ri 
kämikal rumal rech ri Jesús, rech ru kꞌaslemal ri Jesús käqꞌalajin pa taq 
ri qa cuerpo uj ri xa käsach ki wäch. 12 Ri uj, rumal ru tzijoxik ru Loqꞌ 
Pixabꞌ ri Dios, xa jubꞌiqꞌ man käpe ri kämikal pa qa wiꞌ. Are kꞌu ri ix xa 
tajin kiriq na ri kꞌaslemal.

13 Ru Loqꞌ Pixabꞌ ri Dios ri Tzꞌibꞌtalik kubꞌij: “Xinkojon che ri 
Dios. Rumal kꞌu riꞌ xintzijonik,” —kächaꞌ. Ri uj xuqujeꞌ jeꞌ käqaꞌno. 
Kujkojon che ri Dios, rumal kꞌu riꞌ kujtzijonik. 14 Qetam kꞌut chi ri 
Dios ri xukꞌastajisaj ri Qajaw Jesús chkixol ri käminaqibꞌ, ri uj xuqujeꞌ 
kujukꞌastajisaj na chkixol ri käminaqibꞌ junam rukꞌ ri Jesús. Kujukꞌam kꞌu 
na bꞌi chuwäch ri Areꞌ junam iwukꞌ ix. 15 Ronojel waꞌ xbꞌantajik chubꞌanik 
utzil chiwe. Je riꞌ rech we e kꞌia ri käkiriq ri nimalaj u toqꞌobꞌ ri Dios, e 
kꞌia xuqujeꞌ ri käkiya na maltioxinik che ri Areꞌ rech känimarisax kꞌu na 
u qꞌij ri Dios.

16 Rumal riꞌ man käkꞌistaj tä qa kꞌux. Pune we qa cuerpo riꞌ xa tajin 
kärijobꞌik, ri qanimaꞌ kꞌut tajin kubꞌan na kꞌakꞌ ronojel qꞌij. 17 Ri kꞌäxkꞌol 
ri käqariq pa we kꞌaslemal riꞌ man nim tä waꞌ, xane xa re kiebꞌ oxibꞌ qꞌij. 
Kuya kꞌu chqe chi käqariq na qe ri nimarisabꞌal u qꞌij ri Dios ri man kꞌo 
tä u kꞌisik, ri sibꞌalaj nim na chuwäch ri kꞌäxkꞌol. 18 Mäkuꞌbꞌi bꞌaꞌ qa kꞌux 
chkij ri jastaq ri keilitajik, xane are kuꞌl qa kꞌux chkij ri man keilitaj taj, 
rumal chi ri jastaq ri keilitajik xa käsach ki wäch, are kꞌu ri man keilitaj 
taj man kꞌo tä ki kꞌisik.

5  1 Qetam kꞌut chi we käsach u wäch ri qa cuerpo ri jeꞌ jas jun ja ri 
man naj taj kuchꞌijo, kꞌo chi na jun qachoch ri u bꞌanom u bꞌanik ri 

Dios pa ri kaj ri man käsach tä u wäch. Are jun ja ri man xa tä bꞌanom 
kumal winaq. 2 Qas tzij ri uj, ri kꞌä uj kꞌo na pa ri qa cuerpo riꞌ, kujel chꞌuj 
rumal chi are sibꞌalaj käqaj kujqꞌax pa ri qachoch ri kꞌo chilaꞌ chikaj. 3 Ri 
qachoch jelaꞌ are jun kꞌakꞌ cuerpo waꞌ ri jeꞌ ta ne jun atzꞌiaq ri kujuchꞌuq 
na rech man kujchꞌani tä kanoq. 4 Ri uj, ri kꞌä uj kꞌasal na pa we qa 

cuerpo ri jeꞌ ta ne jun ja, kujel chꞌuj, käqanaꞌ kꞌu kꞌäx pa qanimaꞌ. Man 
are tä chi käqaj chi käsach u wäch ri qa cuerpo ajuwächulew, xane are 
käqaj jun qa cuerpo chik ri kujuchꞌuqu jeꞌ jas jun kꞌakꞌ atzꞌiaq rech ri qa 
cuerpo ri xa käsach u wäch käkꞌextaj na waꞌ rumal ri jun kꞌaslemal chik 
ri man kꞌo tä u kꞌisik. 5 Are kꞌu ri Dios xbꞌanow chqe chi jeꞌ qa bꞌanik waꞌ. 
U yoꞌm kꞌu ri Loqꞌalaj Espíritu pa qanimaꞌ. Are kꞌutbꞌal waꞌ chi qas tzij 
kuya na ronojel ri xuchiꞌj chqe.

6 Rumal riꞌ amaqꞌel ronojel qꞌij käkuꞌbꞌi qa kꞌux chrij ri Dios. Qetam chi 
ri uj, ri kꞌä uj kꞌo pa we cuerpo riꞌ, jeꞌ ta ne man uj kꞌo tä cho qachoch 
rumal chi mäjaꞌ uj kꞌo rukꞌ ri Qajaw Jesús. 7 Ri käqaꞌn ronojel qꞌij, käqaꞌn 
waꞌ rukꞌ kojonik. Man are tä käkuꞌbꞌi qa kꞌux chrij ri käqilo. 8 Sibꞌalaj 
käkuꞌbꞌi kꞌu qa kꞌux chrij ri Dios. Käqaj ta ne chi mat uj kꞌo chi waral pa 
we qa cuerpo riꞌ rech kuyaꞌ kujekꞌol cho ja rukꞌ ri Qajaw Jesús. 9 Rumal 
riꞌ are käqaj käqaꞌn ronojel qꞌij jachike ri utz käril wi ri Qajaw Jesús, 
we uj kꞌo waral pa ri qa cuerpo o man uj kꞌo tä chi waral. 10 Qonojel 
kꞌut rajwaxik kujetakꞌal na chuwäch ri Cristo rech kuqꞌat tzij pa qa wiꞌ. 
Chqajujunal kꞌut käqakꞌam na ri tojbꞌal re ri xqaꞌn pa ri qa kꞌaslemal 
waral cho we uwächulew, we are utz o man utz tä riꞌ ri xqaꞌno.

Waral käqil wi chi ru Loqꞌ Pixabꞌ ri Dios ri käqatzijoj 
kuya utzil chkixol ri winaq rukꞌ ri Dios

11 Rumal kꞌu riꞌ ri uj ri qetam chi rajwaxik käqaxej qibꞌ cho ri Dios, 
käqakoj qa chuqꞌabꞌ rech käkikoj ri winaq chi qas tzij ri käqabꞌij. Ri Dios 
kꞌut retam jas ri qa bꞌanik. Kwaj ta na chi ri ix xuqujeꞌ kinaꞌ pa iwanimaꞌ chi 
utz qa bꞌanik. 12 Man xa tä tajin käqaya qa qꞌij chbꞌil qibꞌ jumul chik, xane 
tajin käqaya chiwe ix chi kꞌo jas che kuyaꞌ käkuꞌbꞌi i kꞌux chqij pa ronojel. 
Je riꞌ rech kꞌo ri kibꞌij chutoꞌik iwibꞌ chkiwäch ri käkaꞌn nimal xa rumal 
ri ki bꞌanik ri winaq, man rumal tä ri kꞌo pa ri kanimaꞌ. 13 We kichomaj ix 
chi xa kujel chꞌuj chupam ri käqaꞌno, are chuyaꞌik u qꞌij ri Dios riꞌ. We kꞌu 
kichomaj chi man kujel tä chꞌuj, utz ri qa chomanik, are chubꞌanik utzil riꞌ 
chiwe ix. 14 Are kꞌu ri rutzil ranimaꞌ ri Cristo kätaqan pa qanimaꞌ. Qetam 
kꞌut chi xa jun ri xkäm che qa kꞌexwäch qonojel. Rumal riꞌ are jeꞌ ta ne chi 
ri uj qonojel xujkämik aretaq xkäm ri Areꞌ rumal qech. 15 Ri Cristo xkäm 
rumal kech konojel ri winaq, rech ri e kꞌaslik man käkaꞌn tä chik xa jas ri 
käkaj ri e areꞌ, xane are käkaꞌno jas ri kraj ri Cristo ri xkämik, ri xuqujeꞌ 
xkꞌastaj chkixol ri käminaqibꞌ rumal kech. 16 Rumal riꞌ ri qa chomanik 
uj kämik chkij ri winaq man junam tä chi rukꞌ ri ki chomanik ri winaq 
ajuwächulew. Pune nabꞌe kanoq jeꞌ qa chomanik waꞌ chrij ri Cristo jas ri ki 
chomanik ri winaq ajuwächulew, man jeꞌ tä chi kꞌu qa chomanik waꞌ chrij 
ri Areꞌ kämik. 17 Je kꞌu riꞌ ri winaq ri xa jun chik rukꞌ ri Cristo, jeꞌ ta ne chi 
xil na u wäch jumul chik. Jun chi wi ru kꞌaslemal. Ri ojer u kꞌaslemal xsach 
u wäch, kämik kꞌut ronojel are kꞌakꞌ chik.

18 Ronojel waꞌ are ri Dios käbꞌanowik, ri xuya utzil chqaxol rukꞌ Areꞌ 
rumal ri Cristo. Xuya kꞌu pa qa qꞌabꞌ ru tzijoxik chi kuyaꞌ keutzir ri winaq 
rukꞌ ri Areꞌ. 19 Kel kubꞌij chi rumal ri Cristo ri Dios tajin kerutzirisaj 
konojel ri winaq rukꞌ ri Areꞌ rech man kukoj tä chi pa kuenta ri ki mak. 
Xuya kꞌu pa qa qꞌabꞌ uj ru tzijoxik ru Loqꞌ Pixabꞌ chke ri winaq rech 
keutzir rukꞌ ri Dios. 20 Rumal riꞌ uj petinaq, uj u taqoꞌn ri Cristo, jeꞌ ta ne 
chi are ri Dios tajin käbꞌochiꞌn chiwe rumal qech uj. Kixqabꞌochiꞌj bꞌaꞌ 
rumal ri Cristo: ¡Chixutzir rukꞌ ri Dios! —kujchaꞌ. 21 Ri Cristo man kꞌo tä 
jun mak xubꞌano. Xa kꞌu rumal qech uj xbꞌan che rumal ri Dios chi jeꞌ ta 
ne ajmak, rech ri uj rumal chi xa uj jun chik rukꞌ ri Cristo käjikomataj na 
ri qanimaꞌ cho ri Dios.

6  1 Je kꞌu riꞌ ri ix ri junam kixchakun qukꞌ chupatänixik ri Dios, 
kixqabꞌochiꞌj chi nim chiwila wi ri toqꞌobꞌ ri xubꞌan ri Dios chiwe, 

miwetzelaj kꞌu u wäch waꞌ. 2 Kubꞌij kꞌu ri Areꞌ pa ru Loqꞌ Pixabꞌ ri 
Tzꞌibꞌtalik:

Xinto aretaq xabꞌan orar pa jun qꞌij
ri qas utz chubꞌanik waꞌ.

Pa ri qꞌij ri xakꞌam ri nu tobꞌanik
xinto ri xabꞌij, xatintoꞌ kꞌut,

—kächaꞌ. Kämik kꞌut are waꞌ ri utzalaj qꞌij riꞌ, kämik kꞌu riꞌ ri qꞌij ri 
kixkowinik kiriq ru tobꞌanik ri Dios.

3 Kꞌo bꞌaꞌ jas mäqaꞌno ri xa kubꞌano chi jun chik kätzaqik, rech man 
käbꞌix tä ri man utz taj chrij ri käqaꞌno chupatänixik ri Dios. 4 Xane käqaj 
käqaqꞌalajisaj qibꞌ pa ronojel chi uj patänil taq re ri Dios. Qꞌalaj waꞌ aretaq 
sibꞌalaj käqachajij paciencia chuchꞌijik ri kꞌäx, ri mebꞌaꞌil, xuqujeꞌ kꞌia u 
wäch kꞌäxkꞌol. 5 Uj chꞌayom, xuqujeꞌ uj kojom pa cheꞌ. Ki walijisam kibꞌ 
ri winaq chqij, xuqujeꞌ qaꞌnom kꞌäx taq chak. Kꞌia mul elinaq qa waram, 
xuqujeꞌ qa riqom numik. 6 Xuqujeꞌ qa qꞌalajisam chi uj patänil re ri Dios 
rumal chi chꞌajchꞌoj ri qa kꞌaslemal, rumal chi qetam ri qas tzij, kꞌo qa 
paciencia, käqaꞌn utzil, xuqujeꞌ rumal chi kꞌo ri Loqꞌalaj Espíritu pa 
qanimaꞌ, qas kꞌu keqaj nimalaj konojel. 7 Xuqujeꞌ qꞌalaj waꞌ aretaq käqatzijoj 
ri qas tzij, kꞌo kꞌu ru chuqꞌabꞌ ri Dios pa qanimaꞌ. Ri qanimaꞌ ri jikom ru 
yoꞌm ri Dios chqe are waꞌ käqakoj pa ri chꞌoj rukꞌ ri Itzel, xuqujeꞌ che qa 
toꞌik qibꞌ. 8 Kꞌo jutaq mul ri käyiꞌ qa qꞌij, kꞌo kꞌu jutaq mul ri xa tzel kujil wi. 
Kꞌo jutaq mul ri utz qa tzijoxik käbꞌanik, kꞌo kꞌu jutaq mul ri xa kujyoqꞌik. 
Xuqujeꞌ kꞌo jutaq mul ri käbꞌix chqe chi xa uj bꞌanal taq tzij, kꞌo kꞌu jutaq 
mul ri käbꞌix chqe chi käqabꞌij ri qas tzij. 9 Kꞌo jutaq mul ri käbꞌix chqe chi 
man etamtal tä qa wäch, pune qas tzij etamtal qa wäch. Kꞌo jutaq mul ri 
kujopan cho ri kämikal, xaq kꞌu are uj kꞌasal na. Pune käkꞌäjisax qa wäch, 
man uj kämisam tä kꞌut. 10 Pune kꞌo ri kuya bꞌis chqe, kujkikot amaqꞌel 
ronojel qꞌij. Pune uj mebꞌaꞌ, e kꞌia kꞌut ri e qꞌinomarinaq qumal. Pune are jeꞌ 
ta ne chi man kꞌo tä ri jastaq qe, ronojel kꞌut tzꞌaqat u wäch kꞌo qukꞌ.

11 Qachalal aj Corinto, qa bꞌim ronojel chiwe chi saqil. Qas qa 
qꞌalajisam chiwäch ix ronojel ri kꞌo pa qanimaꞌ. 12 Ri uj man kꞌo tä chi 
jas ri mat qa bꞌim chiwe ri kꞌo pa qanimaꞌ. Ix kꞌu riꞌ kꞌo na jas ri man i 
bꞌim tä chqe ri kꞌo pa iwanimaꞌ. 13 Kixinbꞌochiꞌj, jeꞌ jas ri kubꞌan jun tataꞌ 
chke ri ralkꞌual. Chiqꞌalajisaj chnuwäch ri qas kꞌo pa ri iwanimaꞌ jeꞌ jas ri 
xinbꞌan in iwukꞌ ix.

Ri apóstol Pablo kubꞌij chi uj riꞌ ri nimalaj rachoch ri Dios
14 Mibꞌan iwachiꞌl chke winaq ri man e kojonelabꞌ taj, mixkꞌuli kꞌu kukꞌ. 

We je riꞌ kibꞌano, man junam tä i wäch riꞌ kixkꞌojiꞌk. ¿A kärachiꞌlaj lo 
ribꞌ ri jikomal rukꞌ ri etzelal? ¿A rachiꞌl lo ribꞌ ri saqil rukꞌ ri qꞌequmal? 
¡Man jeꞌ tä riꞌ! 15 ¿A käjunamataj lo u wäch ri Cristo rukꞌ ri Satanás? ¿A 
käjunamataj lo u wäch ri kojonel rukꞌ ri man kojonel taj? ¡Man jeꞌ taj! 
16 ¿A kuyaꞌ lo kukꞌulaj ribꞌ ri nimalaj rachoch Dios kukꞌ ri tiox ri xa e 
bꞌanom kumal winaq? ¡Man kuyaꞌ taj! Ix kꞌu riꞌ ri ix nimalaj rachoch ri 
kꞌaslik Dios, jeꞌ jas ri xubꞌij ri Areꞌ:

Kinkꞌoji na kukꞌ, kinwakat kꞌu na chkixol.
Kinok na che ri ki Dios,
ri e areꞌ kꞌut kebꞌok na che ri nu winaq in,

—kächaꞌ.
17 Rumal riꞌ xuqujeꞌ kubꞌij ri Qajaw Dios:

Chixel kukꞌ we winaq riꞌ,
chitasa kꞌu iwibꞌ chkij.

Kꞌo jas michapo ri äwas u chapik chiwe,
kixinkꞌulaj kꞌu na.

 18 Kinok kꞌu na che ri i Tat,
ri ix kꞌut kixok na che taq

ri nu kꞌojol, nu miaꞌl,
—kächa ri Qajaw Dios ri kꞌo ronojel u wäch chuqꞌabꞌ rukꞌ.

7  1 Je kꞌu riꞌ, loqꞌalaj taq qachalal, are waꞌ ri kuchiꞌj ri Dios chqe. 
Rumal riꞌ rajwaxik käqatas qibꞌ chrij ronojel äwas ri kutzꞌiloj ri qa 

cuerpo, xuqujeꞌ ri qanimaꞌ. Qas qajacha ri qa kꞌaslemal pu qꞌabꞌ ri Dios, 
nim qila wi ri Areꞌ, qaxej kꞌu qibꞌ chuwäch.

Ri apóstol Pablo käkikot kumal ri kojonelabꞌ aj Corinto
2 ¡Qas chujkꞌol bꞌaꞌ pa iwanimaꞌ! Man kꞌo tä yaꞌ jun ri qaꞌnom kꞌäx che, 

man kꞌo tä jun ri mat qaꞌnom ri utz rukꞌ, man kꞌo tä kꞌu jun ri qa subꞌum. 
3 Man kinbꞌij tä waꞌ chiwe chubꞌixik chi kꞌo i mak. Nu bꞌim kꞌu chiwe 
nabꞌe kanoq chi ix kꞌäx pa wanimaꞌ. We kujkꞌasiꞌk, junam kujkꞌasiꞌk, we 
kꞌu kujkämik, junam kujkämik. 4 Käkuꞌbꞌi nu kꞌux chiwij. Sibꞌalaj kinkikot 
iwumal. Chupam ronojel ri kꞌäx ri käqariqo xa sibꞌalaj käwalijisax ri 
wanimaꞌ, nim kꞌu ri kikotemal kinnaꞌ iwumal.

5 Tzaretaq xujopan pa Macedonia man kꞌo tä jubꞌiqꞌ uxlanem qa riqom, 
xane qa riqom kꞌäx pa ronojel. Kꞌäxkꞌol je riꞌ, kꞌäxkꞌol je waꞌ, xuqujeꞌ 
xpe chꞌoj kukꞌ nikꞌiaj chik. Xaq kꞌu qa xeꞌm qibꞌ. 6 Are kꞌu ri qa Dios 
ri kuwalijisaj kanimaꞌ ri kebꞌisonik, xuwalijisaj ri qanimaꞌ uj rumal ri 
ropanik ri Tito. 7 Man xuwi tä kꞌu rumal ri ropanik ri areꞌ, xane xuqujeꞌ 
rumal chi ri ix iwalijisam ri ranimaꞌ ri areꞌ. Ri areꞌ xutzijoj chqe chi 
sibꞌalaj kiwaj kiwil qa wäch. Xuqujeꞌ xubꞌij chqe chi sibꞌalaj kixbꞌisonik, 
chi sibꞌalaj kixok il wumal in. Rumal kꞌu riꞌ sibꞌalaj xinkikot na.

8 Pune kꞌu ri wuj ri xintzꞌibꞌaj bꞌik xuya bꞌis chiwe, man kinbꞌison tä kꞌu 
in kämik chi xintzꞌibꞌaj waꞌ chiwe. We kꞌu xinbꞌison jubꞌiqꞌ, man naj tä 
riꞌ, rumal chi xinwilo chi man naj taj xixbꞌison ix rumal ri wuj. 9 Kämik 
kꞌut kinkikotik, man rumal tä rech chi xinya bꞌis chiwe, xane rumal chi 
ri bꞌis ri xinaꞌ xubꞌano chi xikꞌex ri i chomanik, xikꞌex kꞌu ri iwanimaꞌ. 
Ri ix xichꞌij ri bꞌis, je riꞌ chi utz xilitaj waꞌ cho ri Dios. Je riꞌ man xa tä 
are jun kꞌäx ri xqaꞌn uj chiwe. 10 Ri bꞌis ri kuchꞌij jun ri utz kilitaj cho 
ri Dios kubꞌano chi jun winaq kukꞌex ru chomanik, kukꞌex ri ranimaꞌ, 
kuriq kꞌu ru tobꞌanik ri Dios. Man kuyaꞌ tä kꞌu käqabꞌisoj waꞌ. Are kꞌu ri 
bꞌis ri kuya ruwächulew xa kukꞌam loq ri kämikal. 11 Ri ix xichꞌij ri bꞌis 
je riꞌ chi utz xilitaj waꞌ cho ri Dios. ¡Chiwilampe kꞌut ri xukꞌam loq waꞌ 
pa ri i kꞌaslemal! Xubꞌano chi xichomaj rij ri xbꞌanik, xiqꞌalajisaj kꞌut jas 
ri i bꞌanom. Xubꞌano chi xpe iwoyowal che ri ajmak, xuqujeꞌ xixej iwibꞌ. 
Xubꞌano chi kiwaj kiwil nu wäch. Xiya kꞌu i tzij chukꞌäjisaxik u wäch ri 
xbꞌanow ri mak. Pa ronojel waꞌ xiqꞌalajisaj chi man kꞌo tä i mak ix che 
ronojel ri xbꞌantajik. 12 Je kꞌu riꞌ, aretaq xintzꞌibꞌaj bꞌi ri wuj chiwe, man 
qas tä are tajin kinchomaj ri winaq ri xmakunik, man are tä kꞌu ri xuriq 
kꞌäx rumal, xane are kwaj chi qas kiwetamaj chuwäch ri Dios chi sibꞌalaj 
kixok il chqe. 13 Rumal riꞌ kuꞌl qa kꞌux kämik.

Man xuwi tä waꞌ ri kuꞌl wi qa kꞌux, xane sibꞌalaj kujkikot na aretaq 
käqilo chi nim ri kikotemal ri kꞌo pa ranimaꞌ ri Tito. Ri ix iwonojel 
sibꞌalaj xitoꞌ rech man kꞌo tä bꞌis xunaꞌ aretaq xkꞌoji iwukꞌ. 14 Man xaq tä 
kꞌu loqꞌ ri xinbꞌij che ri Tito chi sibꞌalaj kinkikot iwumal. Xane ronojel 
ri qa bꞌim chiwe ix are qas tzij, jeꞌ kꞌut xuqujeꞌ ri xqabꞌij chiwij che ri 
Tito are qas tzij. Are laꞌ chi sibꞌalaj kujkikot iwumal. 15 Más ix loqꞌ kꞌu na 
chuwäch ri Tito aretaq känaꞌtaj che chi iwonojel ix xibꞌano jas ri xixutaq 
wi, xuqujeꞌ chi nim xiwil wi aretaq xopan iwukꞌ, xikꞌulaj, man xibꞌan tä 
kꞌu nimal chuwäch. 16 Sibꞌalaj kinkikot na rumal chi kuyaꞌ qas käkuꞌbꞌi nu 
kꞌux chiwij.

Chiya ri kajwataj chke ri qachalal mebꞌaꞌibꞌ

8  1 Kämik kꞌut, qachalal, käqaj käqabꞌij chiwe jas u bꞌanom ri nimalaj 
u toqꞌobꞌ ri Dios pa ki wiꞌ ri qachalal kojonelabꞌ pa taq ri tinimit re 

Macedonia. 2 Ri e areꞌ, pune sibꞌalaj ki riqom kꞌäx, sibꞌalaj kꞌut xebꞌok il 

rumal, nim ri kikotemal kꞌo pa kanimaꞌ. Pune sibꞌalaj e mebꞌaꞌ, ki yoꞌm 
kꞌia sipanik ri xpe pa kanimaꞌ jeꞌ ta ne e qꞌinomabꞌ. 3 Kinbꞌij ri xinwilo, 
chi ronojel ri xekowin chuyaꞌik, are pa kanimaꞌ xpe wi. Man xuwi tä kꞌu 
xkiya jampaꞌ ri xekowin che, xane xkikoj ki chuqꞌabꞌ chuyaꞌik jubꞌiqꞌ chik. 
4 Sibꞌalaj xujkibꞌochiꞌj chi käqaya chke chi ri e areꞌ xuqujeꞌ ketobꞌ chke 
ri qachalal ri kꞌo ki rajwaxik. 5 ¡Nim na ri xkaꞌno chuwäch ri xqachomaj 
uj chi kekowin che! Nabꞌe xkijach kibꞌ pu qꞌabꞌ ri Qajaw Dios, te kꞌu riꞌ 
xkijach kibꞌ chqe uj chunimaxik ri xqabꞌij chke junam jas ru rayibꞌal ri 
Dios. 6 Rumal riꞌ xqataꞌ toqꞌobꞌ che ri Tito chi kutaqej u bꞌanik ru chaplem 
loq, are ru mulixik chixol ri tobꞌanik ri käpe pa iwanimaꞌ. 7 Ri ix kꞌut nim 
ri i bꞌanom pa ronojel: sibꞌalaj kixkojonik, sibꞌalaj kixnaꞌwik keitijoj ri 
winaq, sibꞌalaj kꞌo iwetambꞌal, sibꞌalaj kixok il che ronojel, xuqujeꞌ sibꞌalaj 
kujiwaj. Rumal riꞌ rajwaxik bꞌaꞌ xuqujeꞌ chi nim chibꞌana che ki toꞌik ri 
qachalal ri kꞌo ki rajwaxik. 

8 Man are tä jun taqanik waꞌ ri tajin kinya chiwe. Xuwi kwaj chi 
kiwetamaj ri tajin käkaꞌn nikꞌiaj kojonelabꞌ chik ri sibꞌalaj käkaj 
ketobꞌanik rech käqꞌalajinik we qas tzij keiwaj ix ri qachalal. 9 Iwetam 
chi kꞌu ix ri nimalaj toqꞌobꞌ ri xubꞌan ri Qajaw Jesucristo chiwe. Ri Areꞌ 
qꞌinom, xubꞌan kꞌu mebꞌaꞌ che ribꞌ chubꞌanik utzil chiwe, rech rumal ru 
mebꞌaꞌil ri Areꞌ ri ix kixqꞌinomarik.

10 Chubꞌanik utzil chiwe kinya ri nu chomanik chrij ronojel waꞌ. Ri 
ix junabꞌir utz xibꞌano xichap loq u bꞌanik we utzil riꞌ. Man xaq tä kꞌu 
xichap u bꞌanik waꞌ, xane rukꞌ nimalaj kikotemal xibꞌan waꞌ. 11 Kämik kꞌut 
chitaqej u bꞌanik waꞌ kꞌä kikꞌis na u wäch rukꞌ nimalaj kikotemal jas ri i 
bꞌanom petinaq loq. Chiya bꞌaꞌ jas ri kixkowin che, jas ri kꞌo iwukꞌ. 12 We 
jun winaq qas kꞌo ru rayibꞌal chuyaꞌik ri tobꞌanik, ri Dios kukꞌamowaj riꞌ 
ri sipanik joropaꞌ ri kꞌo rukꞌ. Ri Areꞌ man kutaꞌ tä ri man kꞌo tä rukꞌ jun.

13 Man are tä kwaj chi xa ix kixkanaj kan pa mebꞌaꞌil rumal ri ki toꞌik 
nikꞌiaj chik. 14 Ri kwaj in are laꞌ chi junam ri jastaq iwe kꞌolik. Kämik ri ix 
kꞌo ri jastaq iwe che ki toꞌik nikꞌiaj chik chupam ri ki rajwaxik. Käpe kꞌu 
na ri qꞌij aretaq kꞌo na ri i rajwaxik ix. Ri e areꞌ kꞌut kixkitoꞌ na ix aretaq 
kꞌo i rajwaxik. Je riꞌ junam ri tewchibꞌal kiriqo. 15 Are je waꞌ jas ri kubꞌij 
ru Loqꞌ Pixabꞌ ri Dios ri Tzꞌibꞌtalik: “Ri jun ri kꞌia xuriqo, man xokꞌow tä 
u wiꞌ ri xkanaj rukꞌ. E kꞌu ri jun ri man kꞌia taj xuriqo, xaq are xubꞌana 
che,” —kächaꞌ.

Waral käqil wi jachin taq ri xetaq bꞌi che rachiꞌl ri Tito
16 Maltiox che ri Dios rumal chi xuya pa ranimaꞌ ri Tito chi sibꞌalaj kok 

il chiwe jas ri kinbꞌan in. 17 Ri are kꞌut xunimaj jas ri xintaq wi. Rumal 
chi ri areꞌ xuqujeꞌ sibꞌalaj kok il chiwe, are kraj käril chi na i wäch. 
Rumal riꞌ kämik pa ranimaꞌ käpe wi ri keꞌk, kopan na iwukꞌ.

18 Junam rukꞌ ri Tito tajin käqataq bꞌi jun qachalal chik. Ri qachalal riꞌ 
sibꞌalaj utz kechꞌaw konojel ri qachalal kojonelabꞌ chrij rumal chi sibꞌalaj 
utz u bꞌanom chutzijoxik ri Utzalaj Tzij re ri Evangelio. 19 Man xuwi tä 
waꞌ, xane xuqujeꞌ are ri areꞌ ri xkichaꞌ ri qachalal kojonelabꞌ che qachiꞌl 
pa ri qa bꞌinem che qa toꞌik pa we chak riꞌ ri tajin käqaꞌno chunimarisaxik 
u qꞌij ri Dios xuqujeꞌ chukꞌutik chi sibꞌalaj kixkikot chubꞌanik ri utzil. 
Waꞌ we chak riꞌ are ru yaꞌik ri käpe pa ranimaꞌ jun che ki toꞌik ri kꞌo ki 
rajwaxik. 20 Je riꞌ tajin käqaꞌno rech man kꞌo tä jun kubꞌij tzij chqij rumal 
rech we nimalaj sipanik riꞌ ri tajin käqamulij. 21 Tajin käqakoj qa chuqꞌabꞌ 
chubꞌanik ri qas taqal u bꞌanik, man xuwi tä chuwäch ri Dios, xane 
xuqujeꞌ chkiwäch ri winaq.

22 Kukꞌ ri e areꞌ tajin käqataq bꞌi jun qachalal chik ri qilom chi sibꞌalaj 
kok il chubꞌanik ronojel. Kämik kꞌut sibꞌalaj käkikotik rumal chi qas 
käkuꞌbꞌi u kꞌux chiwij. 23 We kꞌo jachin jun kꞌo jas kutaꞌ chrij ri Tito, 
chibꞌij che chi are wachiꞌl ri junam kächakun wukꞌ che i patänixik ix. 
We kꞌo jun kꞌo jas kutaꞌ chkij taq ri nikꞌiaj qachalal chik, chibꞌij che chi 
ri e areꞌ e taqowinaq bꞌi ri qachalal kojonelabꞌ, xuqujeꞌ chi käkinimarisaj 
u qꞌij ri Cristo. 24 Rumal riꞌ, chikꞌutu bꞌaꞌ chi qas tzij keiwaj ri e areꞌ. Je 
riꞌ rech käketamaj konojel ri qachalal kojonelabꞌ. Xuqujeꞌ rech ketam chi 
man xaq tä loqꞌ käqabꞌij chi kujkikot uj iwukꞌ.

Ri kojonelabꞌ aj Corinto ketobꞌ chke ri qachalal ri kꞌo ki rajwaxik

9  1 Chrij kꞌu ri puaq ri kämulix che ki toꞌik ri qachalal kojonelabꞌ, qas 
tzij chi man rajwaxik tä chi kꞌo na ri kintzꞌibꞌaj bꞌi chiwe. 2 Je riꞌ, 

rumal chi wetam chik chi kꞌo ri utzalaj i rayinik che ki toꞌik. Amaqꞌel 
kꞌut kinkikot chubꞌixik waꞌ chke ri kojonelabꞌ aj Macedonia chi ri ix, ri ix 
aj Acaya, sibꞌalaj kiwaj kixtobꞌanik. Junabꞌir kꞌut i chaplem loq u bꞌanik 
waꞌ. E kꞌia kꞌut chke ri aj Macedonia ri sibꞌalaj xyaktaj kanimaꞌ rumal ri 
nimalaj kikotemal ri kꞌo pa iwanimaꞌ ix. 3 Pune je riꞌ, e nu taqom kꞌu bꞌi 
ri qachalal riꞌ iwukꞌ rech qas jeꞌ kelik jas ri utz ri nu bꞌim chiwij chrij 
we tobꞌanik riꞌ. Kel kubꞌij chi qas tzij kibꞌan u bꞌanik iwibꞌ che ki toꞌik 
ri qachalal jas ri nu bꞌim kanoq. 4 We ne e kꞌo jujun aj Macedonia kebꞌeꞌ 
wukꞌ in, te kꞌu riꞌ aretaq kujopanik mäjaꞌ kimulij we tobꞌanik riꞌ. We je riꞌ, 
xa kel na qa kꞌixbꞌal uj riꞌ rumal chi sibꞌalaj qa kuꞌbꞌam qa kꞌux chiwij. E 
ta kꞌu lo ri ix, ¿a mat kel na i kꞌixbꞌal riꞌ? 5 Rumal riꞌ tzrajwaxik wi xintaꞌ 
toqꞌobꞌ chke ri qachalal chi keopan iwukꞌ nabꞌe rech kixkitoꞌ chumulixik 
apan ri sipanik ri i bꞌim chi kiya petinaq loq. Je riꞌ ri sipanik ri kimulij 
kꞌo chik aretaq kujopanik, qꞌalaj kꞌut chi xpe pa ri iwanimaꞌ, man xa tä 
käqatoqꞌij na chiwe.

6 Chnaꞌtaj waꞌ chiwe: Jachin ri man nim taj kutiko, man nim tä riꞌ ri 
kuyako. Jachin kꞌu ri nim kutiko, nim na riꞌ ri kuyako. 7 Chijujunal bꞌaꞌ 
chiya jampaꞌ ri käpe pa iwanimaꞌ, man rukꞌ tä bꞌis, man xa tä kätoqꞌix 

chiwe, rumal chi ri Dios loqꞌ käril wi jachin ri kuya rukꞌ kikotemal. 8 Ri 
Dios käkowinik kuya ronojel u wäch nimaq taq tewchibꞌal chiwe rech je 
riꞌ amaqꞌel kꞌo ronojel ri kajwataj chiwe, xuqujeꞌ rech sibꞌalaj kꞌo na iwe 
ronojel ri rajwaxik chubꞌanik ronojel u wäch utzil. 9 Ru Loqꞌ Pixabꞌ ri Dios 
ri Tzꞌibꞌtalik kubꞌij:

U yoꞌm kꞌia u wäch tobꞌanik
chke ri mebꞌaꞌibꞌ.

Ri utzil ri kubꞌano man kꞌo tä u kꞌisik,
—kächaꞌ. 10 Ri Dios ri kuya ri ijaꞌ ri kätikik, ri kuya ronojel u wäch ri 
kätijik, kuya na ronojel ri kajwataj chiwe che taq ri i tikoꞌn, xuqujeꞌ 
keukꞌiyisaj na rech sibꞌalaj kewächinik. Je riꞌ rech kixkowinik kibꞌan 
ronojel u wäch utzil. 11 Je riꞌ ri ix kꞌo na ronojel u wäch qꞌinomal iwukꞌ 
rech kixkowinik kisipaj ri käpe pa iwanimaꞌ. Rumal kꞌu qech uj ri 
kujkꞌamow bꞌi ri puaq, ri qachalal ri käkikꞌam na ri sipanik ri kitaq 
bꞌik sibꞌalaj käkiya na maltioxinik che ri Dios. 12 Je riꞌ, rumal chi aretaq 
käqaya we tobꞌanik riꞌ chke ri qachalal man xuwi taj käqaya ri rajwaxik 
chke, xane rumal waꞌ tajin käqaꞌno chi ri e areꞌ sibꞌalaj käkiya na 
maltioxinik che ri Dios. 13 Ri e areꞌ käkiya na u qꞌij ri Dios. We tobꞌanik 
riꞌ kukꞌut chkiwäch ri e areꞌ chi ri ix sibꞌalaj kixniman che ri Utzalaj Tzij 
re ri Evangelio ri kätzijox chrij ri Cristo. Xuqujeꞌ käkinimarisaj na u qꞌij 
ri Dios rumal ri tobꞌanik ri xpe pa iwanimaꞌ chke ri e areꞌ, xuqujeꞌ chke 
konojel. 14 Käkaꞌn kꞌu na orar pi wiꞌ, sibꞌalaj loqꞌ kꞌut kixkil na rumal chi 
qꞌalaj ri nimalaj u toqꞌobꞌ ri Dios ri i riqom. 15 Qamaltioxij bꞌaꞌ che ri Dios 
ri u sipam chqe, ri sibꞌalaj loqꞌ, ri man kꞌo tä jeꞌ wi, ri man käqariq tä tzij 
chumaltioxixik.

Ri apóstol Pablo kubꞌij chi yoꞌm taqanik pu qꞌabꞌ rumal ri Qajaw Dios

10  1 In waꞌ, ri Pablo, kixinbꞌochiꞌj rumal ri nimalaj u toqꞌobꞌ ri 
Cristo, xuqujeꞌ rumal ri nimalaj rutzil ranimaꞌ. Käbꞌixik chi 

aretaq in kꞌo iwukꞌ sibꞌalaj man kinbꞌan tä nimal. Käbꞌix kꞌut chi aretaq 
man in kꞌo tä iwukꞌ ko kixinchꞌabꞌej bꞌi pa taq ri nu wuj ri kintzꞌibꞌaj 
bꞌi chiwe. 2 Kixinbꞌochiꞌj bꞌaꞌ chi aretaq kinopan iwukꞌ, mikoj i chuqꞌabꞌ 
chwe rech kꞌäx kinchꞌaw chke jujun chiwe ix ri käkibꞌij chi man utz tä 
ri käqaꞌn pa ri qa kꞌaslemal. Käkibꞌij chi xa are käqaꞌno jas ri käkaꞌn ri 
winaq ajuwächulew. Kinya kꞌu nu tzij in chi kintakꞌabꞌa wibꞌ chkiwäch 
waꞌ we winaq riꞌ. 3 Qas tzij chi ri uj xaq uj winaq. Man kujchꞌojin tä kꞌut 
jas ri winaq ajuwächulew. 4 Je riꞌ, rumal chi aretaq kujchꞌojinik man jeꞌ 
tä kujchꞌojinik jas ri kechꞌojin ri winaq, xane are käqakoj ri chuqꞌabꞌ ri u 
yoꞌm ri Dios chqe chusachik u wäch apachike ri käkikoj ri winaq che ki 
toꞌik kibꞌ. 5 Je riꞌ kujkowinik käqasach u wäch apachike tzijtal ri käkiyak 
ri winaq chqij, xuqujeꞌ apachike u wäch qꞌatebꞌal ri rukꞌ nimal käkikojo 
rech ri winaq man qas tä käketamaj u wäch ri Dios. Käqachap na ronojel 

ri ki chomanik ri winaq, käqaya kꞌu pu qꞌabꞌ ri Cristo rech keniman che 
ri Areꞌ. 6 Aretaq kꞌut ri ix iwetam chik jas riꞌ ri qas kojonik, käqaya qa tzij 
chukꞌäjisaxik ki wäch ri man keniman taj.

7 Ri ix are keiwil ri winaq jas ri ki bꞌantajik. We kꞌo jun kunaꞌ pa 
ranimaꞌ chi qas rech ri Cristo, qas kuchomaj bꞌaꞌ chi jas ri areꞌ rech ri 
Cristo ri uj xuqujeꞌ uj rech ri Cristo. 8 Pune bꞌaꞌ kinya jubꞌiqꞌ u wiꞌ ri 
taqanik ri kꞌo pa qa qꞌabꞌ, man kinkꞌix taj. Yoꞌm kꞌu we taqanik riꞌ pa qa 
qꞌabꞌ rumal ri Qajaw Dios rech käkꞌoji u chuqꞌabꞌ ri i kojonik. Man are 
tä kꞌu chusachik i wäch. 9 Man kwaj taj chi kichomaj chi xa kixinxibꞌij 
kumal taq ri nu wuj. 10 Käbꞌixik chi sibꞌalaj kꞌäx kinchꞌaw chiwe pa taq 
ri nu wuj, chi sibꞌalaj kꞌäx kätaq ri tzij ri kꞌo chupam. Käbꞌix kꞌut chi 
aretaq in kꞌo iwukꞌ man kꞌo tä nu chuqꞌabꞌ, xuqujeꞌ ri nu tzij xa tzel 
kätatajik. 11 Jachin kꞌu ri käbꞌin waꞌ we tzij riꞌ rajwaxik käretamaj chi jas 
ri kujchꞌaw pa taq ri qa wuj ri qa taqom bꞌi chiwe aretaq naj uj kꞌo wi, je 
riꞌ xuqujeꞌ kujchꞌaw na aretaq uj kꞌo iwukꞌ chwinaqil.

12 Man kukochꞌ tä qanimaꞌ käqajunamaj qibꞌ kukꞌ jujun ri xa käkiya 
ki qꞌij chbꞌil kibꞌ o käqaꞌn qe jas ri käkaꞌn ri e areꞌ. We winaq riꞌ xa ki 
konil käkaꞌno aretaq xaq e areꞌ kebꞌinik chi utz ri tajin käkaꞌno, aretaq 
käkijunamaj kibꞌ ri jun rukꞌ ri jun chik. 13 Ri uj man käqaꞌn tä nimal che 
jachike ri man yaꞌtal tä chqe. Ri Dios are käkꞌutuw na chqawäch jawijeꞌ 
rajwaxik kujtäni wi chutzijoxik ru Loqꞌ Pixabꞌ ri Areꞌ. Are kꞌu yoꞌwinaq 
chqe chi kujopan iwukꞌ ix pa Corinto. 14 Rumal riꞌ man xujel tä chrij ri 
yaꞌtal chqe. Are ta je riꞌ, we ta mat uj riꞌ ri uj kꞌolinaq chik iwukꞌ. Are 
kꞌu ri uj ri xujopan iwukꞌ nabꞌe chutzijoxik ri Utzalaj Tzij re ri Evangelio 
chrij ri Cristo. 15 Man käqaꞌn tä nimal che ri chak ri kaꞌnom nikꞌiaj chik, 
ri jeꞌ ta ne ri uj, uj bꞌanowinaq waꞌ. Xane käqayej chi ri ix kixkojon na 
más. Rumal chi we je riꞌ kibꞌano, kujkowinik kujchakun na más chixol. 
Man kujel tä kꞌu chrij ri yaꞌtal wi chqe. 16 Te kꞌu riꞌ käqachomaj kujel chi 
na apan rech käqatzijoj na ri Utzalaj Tzij re ri Evangelio pa taq ri nikꞌiaj 
tinimit chik ri e kꞌo apan jelaꞌ chiwe ix. Man käqaꞌn tä kꞌu nimal che ri 
chak ri u bꞌanom jun chik.

17 Jachin ri qas kraj kunimarisaj ribꞌ, are chunimarisaj ribꞌ rumal ri u 
bꞌanom ri Qajaw Dios. 18 Je riꞌ, rumal chi ri winaq ri utz kilitaj wi man 
are tä riꞌ ri utz kächꞌaw chrij chbꞌil ribꞌ, xane are ri käyiꞌ u qꞌij rumal ri 
Dios.

Ri apóstol Pablo kächꞌaw chkij ri juleꞌ winaq 
ri käkaꞌn che kibꞌ chi e apóstoles

11  1 ¡Kwaj ta ne in chi kinikuy na jubꞌiqꞌ, pune bꞌaꞌ jeꞌ kinchꞌawik jas 
jun konalaj winaq! Chibꞌana bꞌaꞌ toqꞌobꞌ, chinikuyu bꞌaꞌ. 2 Sibꞌalaj 

kinnaꞌ kꞌäx pa wanimaꞌ chiwe. Are kꞌu ri Dios yoꞌwinaq waꞌ we kꞌäx riꞌ 
pa wanimaꞌ. Je riꞌ, rumal chi ri ix, ix nu yoꞌm chi che kꞌulanem rukꞌ ri 

Cristo. Are kꞌu kwaj kixintakꞌabꞌa chuwäch ri Areꞌ jeꞌ jas jun qꞌapoj ali ri 
xuwi rukꞌ Areꞌ käkꞌuli wi. 3 Kinxej kꞌu wibꞌ we ne jeꞌ kibꞌano jas ri xubꞌan 
ri Eva ri xsubꞌ rumal ri kumätz rukꞌ ri itzel u noꞌj. We ne rukꞌ jubꞌiqꞌ 
kiya iwibꞌ pa subꞌik, man rukꞌ tä kꞌu ri i chomanik, man rukꞌ tä ronojel 
iwanimaꞌ kixpatänin che ri Cristo. 4 Ri ix kꞌut sibꞌalaj utz kibꞌan che ki 
kꞌulaxik ri winaq ri käkitzijoj jun Jesús chik ri man junam tä rukꞌ ri 
käqatzijoj uj chiwe. Xuqujeꞌ sibꞌalaj utz u kꞌamik jun espíritu chik kibꞌano 
ri man junam tä rukꞌ ri i kꞌamowam chik. Xuqujeꞌ kixkojon che jun 
evangelio chik ri man junam tä rukꞌ ri Utzalaj Tzij re ri Evangelio chrij ru 
tobꞌanik ri Dios ri qa tzijom uj chiwe. 5 Kinchomaj kꞌut chi man are tä nim 
na ki bꞌanik chnuwäch in we juleꞌ apóstoles riꞌ ri man qas e apóstoles, 
ri ix teren chkij. 6 Pune bꞌaꞌ ri in man qas tä rukꞌ utzil kinchꞌawik, ri 
wetamanik kꞌut man jeꞌ tä riꞌ. Qa kꞌutum kꞌu waꞌ chiwäch ix amaqꞌel pa 
ronojel ri qaꞌnom.

7 ¿A xa ta kꞌu lo man utz tä xinbꞌano aretaq xintzijoj ri Utzalaj Tzij re 
ri Evangelio chiwe, man kꞌo tä jas xintoqꞌij chiwe? ¡Man jeꞌ taj! Xinqasaj 
kꞌu nu qꞌij in chbꞌil wibꞌ chubꞌanik utzil chiwe, rech känimar i qꞌij ix. 
8 Xinkꞌam puaq chke nikꞌiaj qachalal kojonelabꞌ chik aretaq xintoj kumal 
rech kinkoj waꞌ che i patänixik ix. 9 Aretaq xinkꞌoji iwukꞌ, man kꞌo tä latzꞌ 
xinya che jachin jun chiwe aretaq kꞌo nu rajwaxik. Ri xajwataj chwe are 
kꞌu xeyoꞌw ri qachalal ri xepe pa Macedonia. Je riꞌ xinchajij wibꞌ rech 
man kꞌo tä latzꞌ xinya chiwe. Jeꞌ kꞌu kintaqej na u bꞌanik waꞌ. 10 Qas jikil 
ri wanimaꞌ, jeꞌ jas ri qas tzij chrij Cristo ri wetamam, chi pa taq ri tinimit 
re ri Acaya man kꞌo tä jun ri käkowinik kesan na chwe ri kikotemal riꞌ ri 
kinnaꞌ pa ri wanimaꞌ. 11 ¿Jas che jeꞌ kinbꞌij waꞌ? ¿A xa lo man kixwaj taj? 
¡Man jeꞌ tä riꞌ! Ri Dios retam chi sibꞌalaj kixwaj.

12 Ri tajin kinbꞌano, kintaqej kꞌu na u bꞌanik waꞌ, rech man kinya tä 
chke ri nikꞌiaj winaq chik ri teꞌ xinbꞌij chiwe chi käkaꞌn ke jas ri käqaꞌn 
uj. Je riꞌ rech man kꞌo tä käkaꞌn wi nimal, rech man kekikot tä na jas ri 
kujkikot wi uj. 13 E areꞌ kꞌu taq waꞌ ri xaq käkibꞌij chi e apóstoles, winaq 
ri xaq kekisubꞌ nikꞌiaj chik, ri käkaꞌn che kibꞌ chi e apóstoles, chi e areꞌ u 
taqoꞌn ri Cristo. 14 Man kajmabꞌal tä kꞌu waꞌ, rumal chi ri Satanás kubꞌan 
che ribꞌ chi are jun ángel re saqil. 15 Rumal riꞌ man kajmabꞌal tä riꞌ chi 
ri patänil taq re ri Satanás xuqujeꞌ käkaꞌn che kibꞌ chi e bꞌanal taq utzil. 
Aretaq kꞌut käpe ri kꞌisbꞌal re ri ki kꞌaslemal we winaq riꞌ, ri tojbꞌal re ri 
käkaꞌno are kok na chkij.

Ri apóstol Pablo kutzijoj ri kꞌäx ri u riqom rumal ru patänixik ri Dios
16 Jumul chik kinbꞌij chiwe: Kꞌo jun muchomaj chi xa in elinaq chꞌuj. We kꞌu 

je waꞌ kichomaj, chiya bꞌaꞌ chwe chi kinchꞌaw iwukꞌ jeꞌ jas jun chꞌuj achi, rech 
ri in kuyaꞌ kinnimarisaj jubꞌiqꞌ wibꞌ. 17 Ri tajin kinbꞌij chanim riꞌ man are tä ri 
Dios in taqowinaq chubꞌixik, xane rukꞌ nu chꞌujlal tajin kinbꞌij waꞌ, jeꞌ ta ne chi 

qas tzij xa tajin kinnimarisaj wibꞌ. 18 Rumal chi e kꞌia ri käkinimarisaj kibꞌ che 
ri jastaq rech ruwächulew, ri in xuqujeꞌ kinnimarisaj na wibꞌ. 19 Rumal chi ri 
ix sibꞌalaj kꞌo ri i noꞌj, utz kꞌu kibꞌan che ki kꞌulaxik ri winaq ri xa e chꞌuj. 20 Ri 
ix sibꞌalaj utz kibꞌan che ki kꞌulaxik ri winaq ri kixkitaq che ki patänixik, ri 
xaq käkichꞌak puaq chiwij, ri kesubꞌun chiwe rukꞌ nimal rech käkaꞌn ke chiwe, 
ri tzel kixkil wi, ri xuqujeꞌ kixkichꞌay chipalaj. 21 Pune bꞌaꞌ kinkꞌixik, kinbꞌij chi 
ri uj man kꞌo tä ri qa kꞌaꞌnal chubꞌanik waꞌ.

Apachike kꞌu ri man käkixej tä wi kibꞌ ri e areꞌ che, ri in xuqujeꞌ man 
kinxej tä wibꞌ che. Xa bꞌaꞌ kinchꞌaw jas jun chꞌuj. 22 ¿A hebreos ri e areꞌ? Ri 
in xuqujeꞌ in hebreo. ¿A e winaq aj Israel ri e areꞌ? Ri in xuqujeꞌ in aj Israel. 
¿A are ri Abraham ki mam ri e areꞌ? Ri in xuqujeꞌ are nu mam ri Abraham. 
23 ¿A e patänil taq re ri Cristo ri e areꞌ? Ri in sibꞌalaj kinpatänij na ri Cristo 
chkiwäch ri e areꞌ, pune bꞌaꞌ jeꞌ kinchꞌaw jas jun chꞌuj aretaq jeꞌ kinbꞌij waꞌ. 
Nim na ri chak nu bꞌanom chkiwäch ri e areꞌ, kꞌia mul kꞌut nu riqom chꞌayik 
chkiwäch ri e areꞌ, kꞌia mul in kojom pa cheꞌ chkiwäch ri e areꞌ, kꞌia mul kꞌut 
tzukum nu kämisaxik kumal ri winaq. 24 Jobꞌ mul xintij ri juwinaq bꞌelejlajuj 
chꞌayik kumal ri winaq aj Israel. 25 Oxmul in chꞌayom rukꞌ cheꞌ kumal ri 
romanos, jumul kꞌut xinbꞌan chabꞌaj. Oxmul xqaj ri barco ri in bꞌenaq wi 
chuxeꞌ ri jaꞌ. Jumul riꞌ xinkꞌoji jun qꞌij rukꞌ jun aqꞌabꞌ puwiꞌ ri nimalaj uwojaꞌ 
re ri mar. 26 Kꞌia mul nu bꞌanom bꞌinem. Xa jubꞌiqꞌ kꞌut man in käminaq pa 
taq nimaq taq jaꞌ, xa jubꞌiqꞌ man in käminaq kumal taq elaqꞌomabꞌ, kumal ri 
nu winaqil in o kumal estranjerabꞌ. Xa jubꞌiqꞌ man in käminaq pa taq tinimit, 
pa taq juyubꞌ, pa ri mar, xuqujeꞌ kumal ri winaq ri xaq käkibꞌij chi e qachalal. 
27 Sibꞌalaj nu riqom kꞌäx pa taq chak ri kuya nimalaj kosik, kꞌia mul kꞌut elinaq 
nu waram. Nu riqom numik, xuqujeꞌ chaqiꞌj chiꞌ. Kꞌia mul man kꞌo tä nu wa. 
Nu riqom kꞌäx rumal ri tew, man xubꞌan tä kꞌu ri watzꞌiaq.

28 Man xuwi tä kꞌu waꞌ ri kꞌäx ri nu riqom, xane ronojel qꞌij sibꞌalaj kinok 
il chke taq konojel ri qachalal kojonelabꞌ. 29 We kꞌo jachin jun ri man kꞌo tä 
u chuqꞌabꞌ, kinnaꞌ waꞌ pa wanimaꞌ chi jeꞌ ta ne in riꞌ man kꞌo tä nu chuqꞌabꞌ. 
We kꞌo jachin jun ri xbꞌan che chi kätzaqik xa rumal ri kubꞌan jun chik, 
ri in kinkꞌixik, xuqujeꞌ käpe woyowal. 30 We rajwaxik kinnimarisaj wibꞌ, 
kinnimarisaj na wibꞌ rumal ri käkꞌutuwik chi man kꞌo tä nu chuqꞌabꞌ. 31 Ri Dios, 
ru Tat ri Qajaw Jesucristo, ri taqal che chi käyiꞌ u qꞌij amaqꞌel ronojel qꞌij pa taq 
ri qꞌij ri junabꞌ ri kepetik, ri Areꞌ retam chi qas tzij ri kinbꞌij. 32 Aretaq xinkꞌoji 
pa ri tinimit Damasco, ri qꞌatal tzij ri käpatänin che ri tat Aretas ri nim taqanel 
xeukoj chajinelabꞌ chiꞌ ri u chiꞌ taq bꞌe re ri tinimit Damasco che nu kꞌamik bꞌi 
pa cheꞌ. 33 Xinqasax kꞌu bꞌi pa jun chikäch rukꞌ jun kolobꞌ pa jun ventana ri kꞌo 
pa ri tapya ri kꞌo chrij ri tinimit. Xa je riꞌ man xinqaj tä pa ki qꞌabꞌ.

Ri apóstol Pablo kutzijoj ri kꞌutum chuwäch rumal ri Dios

12  1 Man kꞌo tä kuchꞌak jun we kunimarisaj ribꞌ. Pune je riꞌ, 
rajwaxik wi chi kintzijon chrij ri xukꞌut ri Qajaw Jesús 

b 12:2 Ri achi riꞌ are ri Pablo mismo. 

chnuwäch, ri xqꞌalajisax rumal. 2 Wetam u wäch jun achi b ri kojonel che 
ri Cristo, xkeꞌ kajlajuj junabꞌ waꞌ xkꞌam bꞌi kꞌä pa ri urox kaj. Man wetam 
tä kꞌut we xkꞌam bꞌi chwinaqil o man chwinaqil taj. Xuwi ri Dios retam. 
3 Wetam kꞌut chi ri achi riꞌ xkꞌam bꞌi chikaj. We chwinaqil xkꞌam bꞌik o 
man chwinaqil taj, man wetam tä waꞌ. Xuwi ri Dios retam. 4 Xkꞌam kꞌu 
bꞌi we achi riꞌ pa ri jeꞌlalaj kꞌolibꞌal “paraíso” u bꞌiꞌ, jawijeꞌ xeuta wi tzij ri 
man etamtal taj, ri man yaꞌtal tä che jun winaq kubꞌij. 5 Ri in kinkowinik 
kinnimarisaj wibꞌ che jun achi jas ri achi riꞌ, ri in kꞌut man kinnimarisaj 
tä wibꞌ, xane xaq xuwi kinnimarisaj wibꞌ che ronojel ri käkꞌutuwik chi 
man kꞌo tä nu chuqꞌabꞌ. 6 Pune ta kꞌu ri in kwaj kinnimarisaj wibꞌ, man 
xa tä kꞌu jun konil riꞌ rumal chi xuwi are tajin kinbꞌij ri qas tzij. Man 
kinbꞌan tä kꞌut rech man kꞌo tä jun kuchomaj chi sibꞌalaj nim na nu bꞌanik 
chuwäch ri kärilo kinbꞌano o ri kuto chi kinbꞌij.

7 Rech man kinnimarisaj tä wibꞌ che ri xuqꞌalajisaj ri Dios chnuwäch, 
ri sibꞌalaj e kajmabꞌal waꞌ, xyaꞌtaj jun kꞌäxalaj yabꞌil chwe ri jeꞌ ta ne jun 
kꞌix ri chꞌikil che ri nu cuerpo. Jun yabꞌil waꞌ, ru taqom loq ri Satanás 
chubꞌanik kꞌäx chwe. 8 Oxmul nu bꞌochiꞌm ri Dios. Xintaꞌ che chi käresaj 
waꞌ we kꞌäx riꞌ pa ri nu cuerpo. 9 U bꞌim kꞌu ri Dios chwe: “Ri nu toqꞌobꞌ 
ri kꞌo pa wiꞌ xuwi waꞌ ri rajwaxik chawe. Qas qꞌalaj kꞌu na ri nu chuqꞌabꞌ 
aretaq ri winaq man kꞌo tä u chuqꞌabꞌ ri areꞌ,” —xcha chwe. Rumal riꞌ 
kinkikotik chi man kꞌo tä nu chuqꞌabꞌ, rech käqꞌalajin ru chuqꞌabꞌ ri Cristo 
pa ri nu kꞌaslemal. 10 Rumal riꞌ kinkikotik chi man kꞌo tä nu chuqꞌabꞌ, 
kinkikotik pune kinyoqꞌik, pune man kꞌo ri kajwataj chwe, pune käbꞌan 
kꞌäx chwe kumal ri winaq, pune kinriq kꞌäxkꞌol rumal ru patänixik ri 
Cristo. Je riꞌ, rumal chi aretaq man kꞌo tä nu chuqꞌabꞌ are chiꞌ kinnaꞌ chi 
qas kꞌo nu chuqꞌabꞌ.

Ri apóstol Pablo sibꞌalaj kok il chke ri qachalal kojonelabꞌ aj Corinto
11 Jeꞌ xinbꞌantaj jun chꞌuj aretaq xinnimarisaj wibꞌ chbꞌil wibꞌ. Ix kꞌut 

xinitaqchiꞌj chi jeꞌ kinbꞌano. Are kꞌu ix riꞌ ri rajwaxik kinimarisaj nu qꞌij. 
Man are tä kꞌu nim na ki bꞌanik chnuwäch in ri juleꞌ taq apóstoles riꞌ ri 
i terenem ix, pune bꞌaꞌ man nim tä nu bꞌanik in chiwäch ix. 12 Ri chak 
ri xinbꞌan iwukꞌ rukꞌ nimalaj paciencia, are xbꞌantaj waꞌ kukꞌ nimaq 
taq kꞌutbꞌal, etal, xuqujeꞌ kajmabꞌal ri xkꞌutuwik chi qas tzij in apóstol. 
13 Man are tä kꞌu nim na xeinwil wi ri nikꞌiaj taq qachalal kojonelabꞌ 
chik chiwäch ix. ¿A xa kꞌäx kinaꞌ ix chwe rumal chi man xintaꞌ tä ri nu 
rajwaxik chiwe? We kꞌu are je riꞌ, xa bꞌaꞌ chisacha nu mak che ri kꞌäx ri 
xinbꞌan chiwe.

14 Kämik kꞌut nu bꞌanom chi u bꞌanik wibꞌ rech kinopan iwukꞌ 
churoxmul. Man kinya tä kꞌu latzꞌ chiwe. Man are tä kꞌu kintzukuj ri kꞌo 

iwukꞌ, xane ix riꞌ ri kintzukuj. Are kꞌu ri nan tat ri rajwaxik käkichꞌak puaq 
che ki tzuqik ri kalkꞌual, man are tä ri alkꞌualaxelabꞌ ri rajwaxik käkichꞌak 
puaq che ri ki nan ki tat. 15 Ri in rukꞌ kikotemal kinsach na ri kꞌo wukꞌ. 
Kinya kꞌu nu tzij, kinriq na in apachike u wäch kꞌäx chubꞌanik utzil chiwe. 
Pune bꞌaꞌ kinwilo chi aretaq sibꞌalaj kixwaj na, ri ix man qas tä kiniwaj in.

16 E kꞌo kꞌu jujun ri pune käkichꞌobꞌo chi man xinya tä latzꞌ chiwe, 
käkibꞌij chi xa xixinsubꞌu rech kixqaj pa nu qꞌabꞌ. 17 ¿A xa ta kꞌu xixinsubꞌ 
rumal jun chke ri xeintaq bꞌi iwukꞌ? ¡Man jeꞌ taj! 18 Xintaꞌ toqꞌobꞌ che ri 
Tito chi kopan na iwukꞌ, xuqujeꞌ xintaq bꞌi ri jun qachalal chik rukꞌ. ¿A 
xa ta kꞌu xixusubꞌ ri Tito? ¿A mat qas tzij chi junam qa noꞌj ri uj kiebꞌ, 
xuqujeꞌ junam ri qanimaꞌ? ¡Jeꞌ, je riꞌ!

19 We ne ri ix kichomaj chi xa tajin käqatoꞌ qibꞌ chiwäch. ¡Man jeꞌ tä kꞌu 
riꞌ! Xane chuwäch ri Dios tajin kujtzijon wi pa ru bꞌiꞌ ri Cristo. Loqꞌalaj 
taq qachalal, ronojel kꞌu waꞌ ri käqaꞌno, käqaꞌn waꞌ rech ri ix käkꞌoji u 
chuqꞌabꞌ ri i kojonik. 20 Kinok il chiwe chi aretaq kinopan iwukꞌ kinriqo 
chi man jeꞌ tä i bꞌanom jas ri kwaj in, xuqujeꞌ chi ri in man jeꞌ tä nu 
bꞌanik in jas ri kiwaj ix. Kinok il chiwe chi kinriq ne chi kꞌo chꞌoj chixol, 
chi kꞌäx kinaꞌ chbꞌil taq iwibꞌ, chi kꞌo iwoyowal, chi kinriq ne chi xuwi 
kitzukuj ri utz chiwe ix, man kitzukuj tä kꞌu ri utz chke nikꞌiaj chik, chi 
kiyak tzijtal, chi kibꞌij tzij chbꞌil taq iwibꞌ, chi kibꞌan i nimal, chi i tukim 
kꞌu iwibꞌ. 21 Kinok il chiwe chi aretaq kinopan chi jumul iwukꞌ, ri nu Dios 
käresaj nu kꞌixbꞌal rumal iwech, kinoqꞌ kꞌu riꞌ rumal chi e kꞌia chiwe ri 
tzojer loq e makuninaq, man ki yoꞌm tä kꞌu kan u bꞌanik ronojel u wäch 
mak ri äwas u bꞌanik cho ri Dios xuqujeꞌ chkiwäch ri winaq, xane xaq 
are käkaꞌn na jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
käkaꞌn kꞌu ke ronojel u wäch etzelal jachike ri utz käkil wi.

Ri apóstol Pablo keupixbꞌaj ri kojonelabꞌ, kuya kꞌu bꞌi rutzil ki wäch

13  1 Are bꞌaꞌ urox mul waꞌ ri kinopan iwukꞌ. Ronojel ri kächomax 
rij rajwaxik kächomax waꞌ rukꞌ ri ki tzij kiebꞌ o we ne oxibꞌ 

qachalal ri käkiqꞌalajisaj ri xbꞌanik (jeꞌ jas ri kubꞌij ru Loqꞌ Pixabꞌ ri Dios 
ri Tzꞌibꞌtalik). 2 Chke ri e makuninaq kan nabꞌe, xuqujeꞌ chke konojel, 
kämik ri naj in kꞌo wi, kinbꞌij chi na jumul ri pixabꞌ ri xinya chiwe 
aretaq xinopan iwukꞌ chukamul, chi we kinopan chi jumul iwukꞌ man 
kintoqꞌobꞌisaj tä na i wäch. 3 Te kꞌu riꞌ kiwil na ri tajin kitzukuj, chi ri 
Cristo, are kächꞌaw iwukꞌ rumal wech in. Ri Cristo kꞌut man are tä jun 
winaq ri man kꞌo tä u chuqꞌabꞌ aretaq kächꞌaw iwukꞌ, xane ri Areꞌ kukꞌut 
na ru chuqꞌabꞌ chixol. 4 Pune qas tzij chi ri Cristo xkämisax cho ri cruz jeꞌ 
ta ne chi man kꞌo tä u chuqꞌabꞌ, kꞌasal ri Areꞌ kämik rumal ru chuqꞌabꞌ ri 
Dios. Ri uj xuqujeꞌ, pune ta ne man kꞌo tä qa chuqꞌabꞌ junam jas ru bꞌanik 
ri Cristo, uj kꞌasal kꞌut junam rukꞌ ri Areꞌ rumal ru chuqꞌabꞌ ri Dios rech 
kujkowinik kujpatänin chiwe ix.

5 Chichomaj bꞌaꞌ pa ri iwanimaꞌ we qas ix kojoninaq che ri Cristo. Qas 
chinaꞌ iwibꞌ jas ri i bꞌanik. ¿A mat kichꞌobꞌo chi ri Jesucristo kꞌo pa ri 
iwanimaꞌ, o we ne xaq kibꞌij chi ix kojoninaq? 6 Kwaj kꞌut chi kiwetamaj 
chi ri uj man xaq tä käqabꞌij chi uj kojoninaq. 7 Käqaꞌn kꞌu orar pi wiꞌ 
cho ri Dios rech ri ix man kibꞌan tä ri man utz taj. Man are tä kꞌu käqaj 
kujilitajik chi ri uj kꞌo qa noꞌj, xane xaq are käqaj chi ri ix kibꞌan ri 
qas utz, pune käbꞌixik chi xa man kꞌo tä qa noꞌj uj. 8 Man kꞌo tä kꞌu jas 
kujkowinik käqaꞌn chrij ri qas tzij, xane xuwi are käqatoꞌ u wiꞌ ri qas tzij. 
9 Rumal riꞌ ri uj kujkikotik aretaq man kꞌo tä qa chuqꞌabꞌ, rech ri ix käkꞌoji 
i chuqꞌabꞌ. Käqataqej kꞌu u bꞌanik orar pi wiꞌ rech qas jeꞌ kixel na jas ri 
kraj ri Dios. 10 Kintzꞌibꞌaj kꞌu bꞌi we wuj riꞌ chiwe mäjoq kinopan iwukꞌ, 
rech aretaq kinopanik man rajwaxik taj kinyajan chiwe aretaq kinkoj ri 
taqanik ri kꞌo pa nu qꞌabꞌ. Are taqanik waꞌ ru yoꞌm ri Qajaw Dios chwe 
chuyaꞌik u chuqꞌabꞌ ri i kojonik, man are tä chusachik i wäch ix. 

11 ¡Chꞌabꞌej chik, qachalal! Chukꞌisbꞌal ronojel kinbꞌij chiwe chi chikojo i 
chuqꞌabꞌ rech qas jeꞌ kixel na jas ri kraj ri Dios, chikuꞌbꞌisala i kꞌux, xa jun 
chixchomanoq, kꞌol utzil chixol. We je riꞌ kibꞌano, ri Dios ri kuya uxlanem 
che ri iwanimaꞌ, ri xuqujeꞌ sibꞌalaj kixraj, käkꞌoji na iwukꞌ. 12 Chiyala 
rutzil i wäch chijujunal. Chitzꞌumaj iwibꞌ chuwäch ri Dios chukꞌutik chi 
kiwaj iwibꞌ. 13 Konojel ri qachalal kojonelabꞌ käkiya bꞌi rutzil i wäch.

14 Are ta bꞌaꞌ ri Qajaw Jesucristo kutoqꞌobꞌisaj i wäch. Chkꞌol ta na ri 
rutzil ranimaꞌ ri Dios iwukꞌ, chkuꞌbꞌisax ta kꞌu i kꞌux iwonojel rumal ri 
Loqꞌalaj Espíritu ri kꞌo iwukꞌ amaqꞌel ronojel qꞌij. Amén. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Galacia

1  1 In waꞌ, ri Pablo, in apóstol. In jun chke ru taqoꞌn ri Jesucristo. 
Man in kojom tä kumal winaq, man in taqom tä kumal winaq, 

xane rumal ri Jesucristo, xuqujeꞌ rumal ri Dios qa Tat ri xkꞌastajisan 
ri Jesucristo chkixol ri käminaqibꞌ. 2 Ri in, wachiꞌl konojel ri qachalal 
ri e kꞌo wukꞌ, kintzꞌibꞌaj bꞌi waꞌ we wuj riꞌ chiwe ix, ix riꞌ ri qachalal 
kojonelabꞌ ri ix kꞌo pa taq ri tinimit re Galacia. 3 Are ta bꞌaꞌ ri Dios qa Tat, 
xuqujeꞌ ri Qajaw Jesucristo kutoqꞌobꞌisaj i wäch, kubꞌano chi kuxlan ri 
iwanimaꞌ. 4 Ri Qajaw Jesucristo xujach ribꞌ rech käkämisax rumal qech 
chutojik ri qa mak, che qa torik pu qꞌabꞌ we uwächulew riꞌ re etzelal. Jeꞌ 
xubꞌan waꞌ rumal chi are waꞌ u rayibꞌal ri Dios qa Tat. 5 ¡Chnimarisax ta 
bꞌaꞌ u qꞌij ri Dios kämik, xuqujeꞌ pa taq ri qꞌij ri junabꞌ ri kepe na! Amén.

Rajwaxik chi xa jun u wäch ri Utzalaj Tzij re ri Evangelio kätzijoxik
6 Sibꞌalaj kinkajmaj waꞌ chi chanim tajin kiya kan ri Dios, ri xixusikꞌij 

rumal ri toqꞌobꞌ ri xubꞌan Cristo chqe, tajin kꞌu kitaqej u tzijoxik jun 
“evangelio” chik ri jun chi wi. 7 Man kinbꞌij taj chi qas tzij kꞌo chi jun qas 
“evangelio” chik, xane xa e kꞌo jujun ri kixkisacho. E areꞌ käkaj käkikꞌex 
ri Utzalaj Tzij re ri Evangelio chrij ri Cristo. 8 Pune ta ne jun chqe uj, we 
ne jun ángel ri käpe chikaj ri kutzijoj chiwe jun evangelio chik ri man 
junam tä rukꞌ ri Utzalaj Tzij re ri Evangelio ri qa tzijom uj chiwe, käqꞌat 
ta na tzij puwiꞌ rumal ri Dios chi käkꞌäjisax u wäch ri areꞌ. 9 Jas ri qa bꞌim 
nabꞌe, xuqujeꞌ kämik kinbꞌij chi jumul: We kꞌo jun kutzijoj jun evangelio 
chik chiwe ri man junam tä rukꞌ ri Utzalaj Tzij re ri Evangelio ri ix 
kojoninaq wi, käqꞌat na tzij puwiꞌ rumal ri Dios chi käkꞌäjisax u wäch ri 
areꞌ.

RI CARTA RI XUTZꞌIBꞌAJ 
RI SAN PABLO CHKE RI 

KOJONELABꞌ AJ GALACIA

a 1:19 Ri Jacobo riꞌ are kꞌamal ki bꞌe ri qachalal kojonelabꞌ pa Jerusalén. 

10 ¿A are lo kwaj chi utz kinil wi kumal ri winaq chi jeꞌ kinbꞌij wa? 
¡Man are taj! Ri kwaj in are laꞌ chi utz kinil wi rumal ri Dios. ¡We ta qas 
tzij waꞌ chi are kwaj chi nim kinil wi kumal ri winaq, man in tä bꞌaꞌ jun 
qas patänil re ri Cristo!

Ri apóstol Pablo kutzijoj ri xubꞌano aretaq xok che apóstol
11 Chiwetamaj bꞌaꞌ, qachalal, chi ri Utzalaj Tzij re ri Evangelio ri 

kintzijoj chiwe, man are tä ki chomanik winaq. 12 Man xa tä jun winaq 
xyoꞌw waꞌ chwe, man xa tä xintijox che rumal jachin jun, xane are ri 
Jesucristo xqꞌalajisan waꞌ chnuwäch.

13 Ri ix i tom jas jeꞌ ri xinbꞌan pa ri nu kꞌaslemal nabꞌe kanoq, aretaq 
xintaqej na ri e kojoninaq wi ri winaq aj Israel. Iwetam chi sibꞌalaj xinbꞌan 
kꞌäx chke ri winaq ri e rech ri Dios, e are kꞌu waꞌ ri qachalal kojonelabꞌ. 
Are ta xwaj xinsach ki wäch. 14 Aretaq xintaqej na ri e kojoninaq wi ri 
winaq aj Israel, ri in kꞌo na más nu noꞌj chrij waꞌ we kojonik riꞌ chkiwäch 
kꞌia chke ri nu winaqil ri junam ki junabꞌ wukꞌ pa taq ri qꞌij riꞌ. Je riꞌ, 
rumal chi sibꞌalaj xinkoj nu chuqꞌabꞌ in chubꞌanik ri ki naqꞌatisam wi 
kibꞌ ri nu mam ojer. 15 Are kꞌu ri Dios xinuchaꞌ tzaretaq mäjoq kil nu 
wäch, xinusikꞌij chupatänixik rumal chi xutoqꞌobꞌisaj nu wäch. 16 Aretaq 
xuchomaj chi utz jeꞌ kubꞌano, xubꞌano chi kinwetamaj u wäch ri u Kꞌojol 
pa wanimaꞌ, rech kintzijoj ru Loqꞌ Pixabꞌ chrij ru tobꞌanik ri Areꞌ chke ri 
nikꞌiaj winaq chik ri man e aj Israel taj. Aretaq jeꞌ xbꞌantaj waꞌ, man xintaꞌ 
tä u noꞌj jachin jun winaq chik. 17 Man xineꞌ tä pa Jerusalén chutaꞌik ki 
noꞌj ri xebꞌok che taq apóstoles nabꞌe chnuwäch in, xane chanim xineꞌ pa 
Arabia, te kꞌu riꞌ xintzelej chi jumul pa ri tinimit Damasco.

18 Okꞌowinaq chi oxibꞌ junabꞌ, te kꞌu riꞌ xineꞌ pa ri tinimit Jerusalén. 
Are chiꞌ xinwetamaj u wäch ri Pedro, olajuj qꞌij kꞌut xinkꞌoji na rukꞌ ri 
areꞌ. 19 Man kꞌo tä kꞌu jun apóstol chik xinwil u wäch chilaꞌ, xane xuwi ri 
Jacobo ru chaqꞌ ri Qajaw Jesús. a 20 Kinjikibꞌaꞌ u bꞌixik cho ri Dios chi ri 
tajin kintzꞌibꞌaj bꞌi chiwe are ri qas tzij.

21 Aretaq xinel bꞌi pa Jerusalén, xineꞌ pa taq ri juyubꞌ re Siria xuqujeꞌ re 
Cilicia. 22 Man etamtal tä kꞌu nu wäch kumal ri qachalal kojonelabꞌ che ri 
Cristo ri e kꞌo pa taq ri tinimit re Judea pa taq ri qꞌij riꞌ. 23 Ri e areꞌ xuwi 
ki tom u tzijol: “Ri achi ri xubꞌan kꞌäx chqe nabꞌe, kämik kutzijoj ru Loqꞌ 
Pixabꞌ ri Dios chrij ri kojonik ri xraj xusach u wäch nabꞌe,” —xecha riꞌ. 
24 Xkiya kꞌu u qꞌij ri Dios rumal wech in.

Ri apóstol Pablo käkꞌulax kumal ri nikꞌiaj apóstoles chik

2  1 Okꞌowinaq chi kajlajuj junabꞌ, te kꞌu riꞌ xineꞌ chi jumul pa ri tinimit 
Jerusalén, wachiꞌl ri Bernabé. Xuqujeꞌ xinkꞌam bꞌi ri Tito wukꞌ. 2 Xineꞌ 

b 2:12 “Circuncisión”: Chawilaꞌ ri Hechos 7:8, nota. 

pa Jerusalén rumal chi ri Dios xukꞌut chnuwäch chi rajwaxik kineꞌ jelaꞌ. 
Chilaꞌ pa Jerusalén xeintzijobꞌej ri kꞌamal taq ki bꞌe ri kojonelabꞌ pa ki 
tukiel wi, xinkꞌut kꞌu ri Utzalaj Tzij re ri Evangelio chkiwäch jas ri kintzijoj 
in chke ri nikꞌiaj winaq chik ri man e aj Israel taj. Je waꞌ xinbꞌano rech 
käkilo chi man xaq tä loqꞌ ri chak nu bꞌanom o ri kinbꞌan na chutzijoxik ru 
Loqꞌ Pixabꞌ ri Dios. 3 ¡Utz bꞌaꞌ xkita ri xinbꞌij! Che ri Tito ri kꞌo wukꞌ man 
xkikoj tä ki chuqꞌabꞌ chubꞌixik chi rajwaxik kok retal ri ojer trato che ru 
cuerpo, pune ri areꞌ man aj Israel taj. 4 E kꞌo kꞌu jujun ri käkaꞌn che kibꞌ 
chi e kojonelabꞌ ri xaq chkꞌuyal xebꞌok chqaxol. Are ta xkaj chi xok retal 
ri ojer trato che ri Tito. Ri e areꞌ xebꞌok chqaxol xaq che rilik jas käqaꞌn uj, 
ri uj tzoqopital chi rumal ri Cristo pu qꞌabꞌ ri ojer Pixabꞌ. Are kꞌu käkaj chi 
kujqꞌax chi jumul pu qꞌabꞌ waꞌ. 5 Man jubꞌiqꞌ tä xqaya qibꞌ pa subꞌik chke, 
rech ri ix kuyaꞌ kitaqej ri Qas Tzij re ri Evangelio.

6 Ri tataꞌibꞌ kꞌamal taq ki bꞌe ri kojonelabꞌ ri e kꞌo pa Jerusalén, man 
kꞌo tä jun tijonik chik ri xkiya chwe in. Ri e areꞌ, pune nimaq ki bꞌanik, 
man kꞌo tä we in chke. Ri Dios kꞌut xaq junam keril wi konojel ri winaq. 
7 Man kꞌo tä jun tijonik chik ri xkiya chwe, xane xkichꞌobꞌo chi qas tzij 
yoꞌm pa nu qꞌabꞌ ru tzijoxik ri Utzalaj Tzij re ri Evangelio chke ri nikꞌiaj 
winaq chik ri man e aj Israel taj, jeꞌ jas ri Pedro yoꞌm pu qꞌabꞌ ru tzijoxik 
ri Utzalaj Tzij re ri Evangelio chke ri winaq aj Israel. 8 Are kꞌu ri Dios ri 
xtaqow bꞌi ri Pedro rech kok che apóstol chkixol ri winaq aj Israel, are 
ri Areꞌ xintaqow bꞌi in xuqujeꞌ rech kinok che apóstol chkixol ri nikꞌiaj 
winaq chik ri man e aj Israel taj.

9 Ri Jacobo, ri Pedro, ri Juan, ri ki nimaqil ri qachalal kojonelabꞌ, 
aretaq xkichꞌobꞌo chi qas tzij ri Dios u yoꞌm waꞌ pa nu qꞌabꞌ we chak riꞌ ri 
nim u bꞌanik, xkichap ri qa qꞌabꞌ, ri in wachiꞌl ri Bernabé, chukꞌutik chi 
kujkaj, xuqujeꞌ chukꞌutik chi utz käkilo chi ri uj käqatzijoj ri Utzalaj Tzij 
re ri Evangelio chke ri nikꞌiaj winaq chik ri man e aj Israel taj. Are kꞌu ri 
e areꞌ käkitzijoj na waꞌ we Evangelio riꞌ chke ri winaq aj Israel. 10 Xuwi 
xkibꞌij chi rajwaxik kenaꞌtaj ri mebꞌaꞌibꞌ chqe. Are kꞌu waꞌ xuqujeꞌ ri nu 
kojom nu chuqꞌabꞌ chubꞌanik.

Ri apóstol Pablo kuyaj ri apóstol Pedro pa ri tinimit Antioquía
11 Aretaq kꞌut xopan ri Pedro pa Antioquía, xajwataj na chi xinyaj 

chkiwäch konojel rumal chi qas tzij man utz tä ri tajin kubꞌano. 12 Ri areꞌ 
käwiꞌ kukꞌ ri nikꞌiaj winaq chik ri man e aj Israel taj. Aretaq xeopan jujun 
winaq aj Israel ri e taqom bꞌi rumal ri Jacobo, ri apóstol Pedro xutas ribꞌ 
chkij ri nikꞌiaj winaq, man xwiꞌ tä chi kukꞌ. Jeꞌ xubꞌano rumal chi xuxej 
ribꞌ chkiwäch ri winaq aj Israel ri e naqꞌatalik chi kok retal ri ojer trato che 
ri ki cuerpo. b 13 Xuqujeꞌ ri nikꞌiaj kojonelabꞌ chik aj Israel xkaꞌn ke ri xubꞌan 

ri Pedro, xaq kiebꞌ chi ki wäch xkaꞌno. Xuqujeꞌ ne ri Bernabé xuta ri xkibꞌij, 
xubꞌan re ri xkaꞌn ri e areꞌ. 14 Aretaq kꞌut xinwilo chi ri Pedro kukꞌ ri nikꞌiaj 
kojonelabꞌ chik man qas tä utz käkaꞌno, chi man jeꞌ tä käkaꞌno jas ri kubꞌij 
ri Qas Tzij re ri Evangelio, xinbꞌij che ri Pedro chkiwäch konojel ri e kꞌolik: 
“We ri at, at riꞌ qas at jun winaq aj Israel, kabꞌan awe jas ri käkaꞌn ri nikꞌiaj 
winaq chik ri man e aj Israel taj, ri man jeꞌ taj jas ri käkaꞌn ri winaq aj 
Israel, ¿jas che kakoj a chuqꞌabꞌ chubꞌixik chke ri nikꞌiaj winaq chik chi 
käkaꞌn ke jas ri e naqꞌatal wi ri winaq aj Israel?” —xincha che.

Waral käqil wi chi ri winaq aj Israel käkiriq na ru tobꞌanik 
ri Dios rumal ri kojonik jeꞌ jas ri nikꞌiaj winaq chik

15 Ri uj, uj winaq aj Israel rumal chi jeꞌ qa bꞌanik waꞌ xil qa wäch. Ri 
uj, pune ta ne uj ajmakibꞌ, man uj ajmakibꞌ taj jeꞌ jas ri nikꞌiaj winaq 
chik ri man e aj Israel taj ri kepe pa nikꞌiaj tinimit chik. 16 Pune ta ne je 
riꞌ, qetam chi jun winaq man jikom tä ri ranimaꞌ riꞌ cho ri Dios rumal 
ru bꞌanik ri kubꞌij ri Pixabꞌ ri xutzꞌibꞌaj ri qa mam Moisés, xane xuwi 
käjikomataj ri ranimaꞌ rumal chi käkojon che ri Jesucristo. Rumal riꞌ ri 
uj xuqujeꞌ uj kojoninaq che ri Jesucristo rech käjikomataj ri qanimaꞌ cho 
ri Dios xa rumal chi uj kojoninaq che ri Cristo, man rumal tä ru bꞌanik ri 
kubꞌij ri Pixabꞌ. Man kꞌo tä kꞌu jun winaq ri käjikomataj ri ranimaꞌ cho ri 
Dios rumal ru bꞌanik ri kubꞌij ri Pixabꞌ.

17 We kꞌu aretaq käqaj chi käjikomataj ri qanimaꞌ cho ri Dios rumal ri 
Cristo, kel kꞌu chi saq chi ri uj, uj ajmakibꞌ, ¿a kel kubꞌij lo riꞌ chi ri Cristo 
are käbꞌanow ajmakibꞌ chqe? ¡Man jeꞌ tä kꞌu riꞌ! 18 We kꞌu ri in kinyak 
chi loq jumul ri tijonik ri xinsach u wäch, keintijoj chi jumul ri winaq 
che, mak riꞌ ri kinbꞌano. 19 Ri in kꞌut, jeꞌ ta ne in käminaq chik chuwäch 
ri u Pixabꞌ ri Moisés. ¡Tzare ri Pixabꞌ xinkämisanik! Jeꞌ xinkꞌulmaj rech 
qas kinkꞌasi na chupatänixik ri Dios. 20 Jeꞌ ta ne in käminaq chik, in 
ripil cho ri cruz junam rukꞌ ri Cristo. We je riꞌ, man in tä chik in kꞌaslik, 
xane are ri Cristo kꞌasal chi pa ri wanimaꞌ. Ri nu kꞌaslemal kämik cho 
we uwächulew, are waꞌ ri kꞌaslemal ri xinriqo rumal chi xinkojon che ri 
Cristo ru Kꞌojol ri Dios, ri xinraj, ri xujach ribꞌ pa ri kämikal rumal wech. 
21 Ri in sibꞌalaj nim kinwil wi chi ri Dios xutoqꞌobꞌisaj qa wäch. Qas tzij 
man kwaj taj kinwetzelaj waꞌ. We ta kuyaꞌ käjikomataj ri qanimaꞌ cho 
ri Dios rumal ru bꞌanik ri kubꞌij ri Pixabꞌ, xaq ta bꞌaꞌ loqꞌ riꞌ xkämisax ri 
Cristo.

Xuwi rumal chi kujkojonik kꞌo ri Loqꞌalaj 
Espíritu rech ri Dios pa qanimaꞌ

3  1 Ri ix, ix aj Galacia, ¡sibꞌalaj man kita tä tzij! ¿Jachin lo ri xubꞌan 
subꞌunik chiwe, ri xixsubꞌuwik rech man kinimaj tä ri Qas Tzij? 

Aretaq xqatzijoj ru Loqꞌ Pixabꞌ ri Dios chiwe, qas utz xqaꞌn chuqꞌalajisaxik 

waꞌ chiwäch jas ri xubꞌan ri Jesucristo, jas ri xkämisax ri Areꞌ cho ri cruz. 
2 Xuwi bꞌaꞌ kwaj chi kibꞌij chwe: ¿A kꞌo ri Loqꞌalaj Espíritu pa iwanimaꞌ 
rumal ru bꞌanik ri kubꞌij ri Pixabꞌ ri xutzꞌibꞌaj ri qa mam Moisés? ¡Man jeꞌ 
tä riꞌ! ¿A mat rumal chi xikoj ri Utzalaj Tzij re ri Evangelio ri xito? ¡Jeꞌ, 
je riꞌ! 3 ¿A are kꞌu kichomaj u kꞌisik xaq rukꞌ ri i chuqꞌabꞌ ix ri xichaplej 
u bꞌanik rukꞌ ru chuqꞌabꞌ ri Loqꞌalaj Espíritu? ¡Sibꞌalaj bꞌaꞌ man kok tä 
tzij riꞌ pa i jolom! 4 ¿A xaq loqꞌ i chꞌijom kꞌia kꞌäxkꞌol pa ri i kꞌaslemal? 
Kwaj bꞌaꞌ chi qas tzij kꞌo u patän waꞌ chiwe. 5 Aretaq ri Dios kuya ri 
Loqꞌalaj Espíritu chiwe xuqujeꞌ kubꞌan taq kajmabꞌal chixol, ¿jas che jeꞌ 
kubꞌan waꞌ? Man kubꞌan tä riꞌ xa rumal chi kibꞌano jas ri kubꞌij ri Pixabꞌ 
ri xutzꞌibꞌaj ri qa mam Moisés, xane rumal chi kita ri Utzalaj Tzij re ri 
Evangelio, xuqujeꞌ kikojo.

6 Ri qa mam Abraham xkojon che ri Dios, rumal kꞌu riꞌ xqꞌalajisax 
rumal ri Dios chi jikom ranimaꞌ ri areꞌ. 7 Qas rajwaxik bꞌaꞌ chi kiwetamaj 
chi ri qas ralkꞌual ri qa mam Abraham, e areꞌ waꞌ konojel ri kekojonik. 
8 Chupam ru Loqꞌ Pixabꞌ ri Dios ri Tzꞌibꞌtalik u bꞌim loq ri Dios ojer chi 
kubꞌan na jikom che ri kanimaꞌ ri nikꞌiaj winaq chik ri man e aj Israel taj 
we kekojonik. Rumal riꞌ xuya u bꞌixik we utzalaj tzij riꞌ che ri qa mam 
Abraham: “Ronojel ki wäch winaq ri e kꞌo cho ruwächulew ketewchitaj 
na rumal awech,” —xcha che. 9 Ri qa mam Abraham xkojonik, xuriq kꞌu 
ru tewchibꞌal ri Dios. Xaq je riꞌ konojel ri kekojonik ketewchitaj na junam 
jas ri xbꞌan che ri areꞌ.

10 Konojel ri ki jikibꞌam ki kꞌux chrij ri Pixabꞌ ri xutzꞌibꞌaj ri qa mam 
Moisés, käqꞌat na tzij waꞌ pa ki wiꞌ rumal ri Dios chi käkꞌäjisax ki wäch. 
Tzꞌibꞌtal kꞌu pa ru Loqꞌ Pixabꞌ ri Dios, kubꞌij: “Jachin ri man kubꞌan 
tä ronojel ri tzꞌibꞌtal chupam ri wuj re ri Pixabꞌ amaqꞌel ronojel qꞌij, 
käkꞌäjisax na u wäch waꞌ,” —kächaꞌ. 11 Qas elinaq kꞌu chi saq chi man 
kꞌo tä jun winaq ri käjikomataj ri ranimaꞌ cho ri Dios rumal ru bꞌanik ri 
kubꞌij ri Pixabꞌ ri xutzꞌibꞌaj ri qa mam Moisés. Kubꞌij kꞌu pa ru Loqꞌ Pixabꞌ 
ri Dios ri Tzꞌibꞌtalik: “Ri winaq ri jikom ranimaꞌ cho ri Dios kuriq na ri 
kꞌaslemal ri man kꞌo tä u kꞌisik rumal chi käkojonik,” —kächa riꞌ. 12 Are 
kꞌu ri Pixabꞌ ri xutzꞌibꞌaj ri qa mam Moisés man kubꞌij taj chi rajwaxik 
käkojon jun, xane kubꞌij: “Jachin ri kunimaj ronojel we Pixabꞌ riꞌ käkꞌoji 
na riꞌ ru kꞌaslemal rumal waꞌ,” —kächaꞌ.

13 Ri Cristo xujutoro, xujutoꞌ rech man kuyaꞌ taj käqꞌat tzij pa qa wiꞌ chi 
käkꞌäjisax qa wäch xa rumal rech ri Pixabꞌ. Ri Areꞌ xuriq waꞌ we kꞌäx riꞌ 
rumal qech uj. Tzꞌibꞌtal kꞌu pa ru Loqꞌ Pixabꞌ ri Dios, kubꞌij: “Käkꞌäjisax na 
u wäch ronojel winaq ri käxekbꞌax cho jun cheꞌ,” —kächaꞌ. 14 Je riꞌ xubꞌan 
ri Dios rech rumal ri Cristo Jesús käyaꞌtaj chke ri winaq ri man aj Israel 
taj ri tewchibꞌal ri xuchiꞌj ri Dios che ri qa mam Abraham. Je riꞌ rech 
qonojel ri kujkojonik käkꞌoji pa qanimaꞌ ri Loqꞌalaj Espíritu ri xuchiꞌj ri 
Dios.

c 3:15 Pa ru Loqꞌ Pixabꞌ ri Dios xaq e junam ri kiebꞌ tzij “trato” rukꞌ “testamento”. d 3:20 
Kel kubꞌij waꞌ chi nim na u bꞌanik ri xuchiꞌj ri Dios che ri mam Abraham chuwäch ri Pixabꞌ 
ri xutzꞌibꞌaj ri mam Moisés. 

Waral käqil wi ru jalbꞌem ribꞌ ri Pixabꞌ rukꞌ 
ri tewchibꞌal ri xuchiꞌj ri Dios

15 Qachalal, qesajmpe qa noꞌj chrij ri käkaꞌn ri winaq: Aretaq jun winaq 
kubꞌan jun trato o jun testamento, c kutzꞌibꞌaj kan ru bꞌiꞌ chupam, man kꞌo 
tä kꞌu jun winaq chik ri käkowinik käturuwik, o kuya u wiꞌ. 16 Je kꞌu riꞌ ri 
Dios xubꞌij chi kutewchij na ri qa mam Abraham xuqujeꞌ jun rachalaxik ri 
kil na u wäch pa taq ri qꞌij ri kepe na. Man kubꞌij tä ru Loqꞌ Pixabꞌ ri Dios 
ri Tzꞌibꞌtalik: “Keutewchij na xuqujeꞌ ri rachalaxik ri kil na ki wäch,” jeꞌ 
tä ne e kꞌia ri tajin kubꞌij, xane kubꞌij: “Jun rachalaxik ri kil na u wäch,” 
ri kel kubꞌij waꞌ chi are “xa jun”. Are kꞌu ri Cristo waꞌ. 17 Ri kwaj kinbꞌij 
are waꞌ: Ri Dios xubꞌan jun trato rukꞌ ri qa mam Abraham, xujikibꞌa kꞌu u 
bꞌixik waꞌ. Rumal waꞌ ri Pixabꞌ ri xutzꞌibꞌaj ri qa mam Moisés ri kꞌä te xpe 
waꞌ okꞌowinaq chi kiejebꞌ cientos rukꞌ juwinaq lajuj junabꞌ, man käkowin 
tä chusachik u wäch waꞌ we trato riꞌ. Man käkowin tä kꞌu waꞌ kubꞌano 
chi mat kꞌo chi u patän ri xuchiꞌj loq ri Dios. 18 We ta je riꞌ ri kuya ri Dios 
chqe, Are kuya waꞌ xa rumal chi kujniman che ri Pixabꞌ ri xutzꞌibꞌaj ri qa 
mam Moisés, man xa tä bꞌaꞌ are rumal chi ri Dios xuchiꞌj loq waꞌ. Ri Dios 
kꞌut xa rumal chi xuchiꞌj waꞌ che ri qa mam Abraham, Are xusipaj waꞌ 
che.

19 We je riꞌ, ¿jas kꞌu u patän ri Pixabꞌ ri xutzꞌibꞌaj ri qa mam Moisés? Are 
xyiꞌ waꞌ chukꞌutik ri ki mak ri winaq. Xuwi kꞌu kꞌo xupatänij waꞌ kꞌä xpe 
na ri Cristo ri rachalaxik ri qa mam Abraham ri xbꞌixik chi kil na u wäch 
rumal chi che ri Areꞌ xyiꞌ wi ri xuchiꞌj ri Dios. Ri Dios kꞌut xtaqan chuyaꞌik 
ri Pixabꞌ kumal ri ángeles pu qꞌabꞌ jun ri kächꞌaw pa ki wiꞌ ri winaq rukꞌ 
ri Areꞌ. Are waꞌ ri qa mam Moisés. 20 Aretaq ri Dios kꞌo ri xuchiꞌj che ri qa 
mam Abraham, xaq xuwi che ri areꞌ xubꞌij wi waꞌ. Man kꞌo tä jun qꞌaxal 
tzij xukojo, man kꞌo tä jun ángel, man kꞌo tä kꞌu jun winaq. d

Waral käqil wi ru patän ri Pixabꞌ ri xtzꞌibꞌax rumal ri qa mam Moisés
21 ¿A kel lo kubꞌij waꞌ chi ri Pixabꞌ ri xutzꞌibꞌaj ri qa mam Moisés 

kukꞌulelaj ri xuchiꞌj loq ri Dios? ¡Man jeꞌ tä riꞌ! We ta ri Pixabꞌ ri xyiꞌk 
käkowinik kuya kꞌaslemal, te kꞌu riꞌ qas käjikomataj na riꞌ ri qanimaꞌ cho 
ri Dios rumal ru bꞌanik ri kubꞌij ri Pixabꞌ. 22 Are kꞌu ru Loqꞌ Pixabꞌ ri Dios 
ri Tzꞌibꞌtalik kubꞌij chi konojel ri e kꞌo cho ruwächulew jeꞌ ta ne e tzꞌaptal 
pa cheꞌ xa rumal ri ki mak. (Kel kubꞌij waꞌ chi e kꞌo pu qꞌabꞌ ri ki mak.) Je 
riꞌ rech ri winaq ri kekojon che ri Jesucristo kuyaꞌ käyiꞌ na chke ronojel ri 
xuchiꞌj ri Dios xa rumal ri ki kojonik.

23 Aretaq mäjaꞌ käpe ri Jun ri kujkojon na che, jeꞌ ta ne chi uj 
tzꞌaptal pa cheꞌ rumal ri Pixabꞌ, qeyeꞌm kꞌut chi käpe ri Areꞌ, kukꞌut ribꞌ 
chqawäch. 24 Je riꞌ ri Pixabꞌ are chajil qe petinaq loq chukꞌamik qa bꞌe 
kꞌä xpe na ri Cristo, rech aretaq kujkojon che ri Areꞌ käjikomataj na ri 
qanimaꞌ cho ri Dios. 25 Kämik kꞌut rumal chi petinaq ri Jun ri kujkojon na 
che, ya man uj kꞌo tä chi pu qꞌabꞌ ri Pixabꞌ ri chajil qe ri xukꞌam qa bꞌe.

26 Iwonojel kꞌut, ix ralkꞌual ri Dios rumal chi ix kojoninaq che ri Cristo 
Jesús. 27 Iwonojel ri ix bꞌanom i qasnaꞌ rech xa ix jun chik rukꞌ ri Cristo, 
chꞌuqtal kꞌu iwij rumal ri Areꞌ jeꞌ jas ri kibꞌano kichꞌuq iwibꞌ rukꞌ ri i 
qꞌuꞌ. 28 Man nim tä u bꞌanik kämik we jun winaq are aj Israel, o are jun u 
wäch winaq chik, we kächakunik, kꞌo pu qꞌabꞌ jun u patrón o we ne man 
kꞌo tä u patrón. Man nim tä u bꞌanik we are achi o are ixoq, rumal chi 
iwonojel xa ix jun chik rukꞌ ri Cristo Jesús. 29 We ri ix, ix rech ri Cristo, 
qas tzij bꞌaꞌ riꞌ ix rachalaxik kan ri qa mam Abraham, kiwechbꞌej kꞌu na 
ru bꞌim ri Dios chi kuya na.

4  1 Ri kwaj kinbꞌij are waꞌ: Aretaq ri ralkꞌual jun winaq kꞌä akꞌal na, 
käyiꞌ kꞌu kan rechbꞌal, xaq junam riꞌ rukꞌ jun chke ri patäninelabꞌ 

ri e kꞌo pa ri ja, pune kꞌu are rajaw konojel ri jastaq. 2 We akꞌal riꞌ, e kꞌo 
winaq ri kechajinik, ri xuqujeꞌ keilow ri jastaq re ri areꞌ kꞌä kel na pa ki 
qꞌabꞌ ri chajil taq re pa ri qꞌij ru bꞌim kan ru tat ri akꞌal. 3 Je kꞌu riꞌ ri uj 
xuqujeꞌ. Aretaq jeꞌ ta ne uj akꞌalabꞌ, uj kꞌo pu qꞌabꞌ ri ki taqanik ri winaq 
ajuwächulew, jas ri xkichomaj ri e areꞌ. 4 Aretaq kꞌut xopan ri qꞌij, ri Dios 
xutaq loq ru Kꞌojol ri xil u wäch rumal jun ixoq. Are ri Areꞌ jun aj Israel 
xkꞌiyik, xunimaj kꞌu ri ki Pixabꞌ ri winaq riꞌ. 5 Je riꞌ xubꞌano rech ri uj, ri 
uj kꞌo pu qꞌabꞌ ri Pixabꞌ riꞌ, kujtzoqopitajik, kujok kꞌu che ralkꞌual ri Dios.

6 Chukꞌutik kꞌut chi ix ralkꞌual chi ri Dios, ri Areꞌ xutaq loq ri Espíritu 
rech ri u Kꞌojol pa ri iwanimaꞌ. Ri Loqꞌalaj Espíritu ko kuraq u chiꞌ, kubꞌij: 
“¡Abba!” ri kel kubꞌij: “¡Nu Tat!” —kächaꞌ. 7 Rumal kꞌu riꞌ ri ix, ix ralkꞌual 
chi ri Dios, man xaq tä ix patäninel chik. Rumal chi ix ralkꞌual ri Dios, ri 
Areꞌ kuya na ri iwechbꞌal rumal ri Cristo.

Ri apóstol Pablo kok il chke ri kojonelabꞌ
8 Ri ix nabꞌe kanoq aretaq man qas tä iwetam u wäch ri Dios, xa i kojom 

iwibꞌ che ki patänixik taq tiox ri man qas e dios taj. 9 Are kꞌu ri kämik qas 
iwetam chi u wäch ri Dios, o ri jikom na u bꞌixik are chi ri ix qas etamtal 
chi i wäch rumal ri Dios. ¿Jas kꞌu che kiwaj kixtzelej chi jumul rukꞌ ri ojer 
taq i chomanik ri man kꞌo tä ki patän, ri man kꞌo tä kächꞌak chkij? ¿Jas kꞌu 
che kiwaj kiya chi jumul iwibꞌ chunimaxik ri ojer taq i chomanik, jeꞌ ta ne 
chi ix patänil taq ke? 10 Ri ix xaq are kibꞌan nimaqꞌij, kichajij jujun taq qꞌij, 
jujun taq ikꞌ, jujun taq ajilabꞌal, xuqujeꞌ jujun taq junabꞌ. (Kichomaj chi are 
waꞌ kubꞌano chi ix utz kixil wi rumal ri Dios.) 11 Kinxej wibꞌ we ne xaq loqꞌ 
in chakuninaq chixol chutzijoxik ru Loqꞌ Pixabꞌ ri Dios.

12 Qachalal, kixinbꞌochiꞌj chi kibꞌan iwe jas ri nu bꞌanom in, miya kꞌu 
iwibꞌ pu qꞌabꞌ ri Pixabꞌ. Ri in xuqujeꞌ nu bꞌanom we jas ri ix (ri man 
ix aj Israel taj, man ix kꞌo tä kꞌu pu qꞌabꞌ ri Pixabꞌ). Ri ix, man kꞌo tä 
jumul i bꞌanom kꞌäx chwe. 13 Ri ix kꞌut iwetam chi xa rumal jun yabꞌil 
xinkanaj iwukꞌ, xintzijoj ri Utzalaj Tzij re ri Evangelio chiwe nabꞌe mul. 
14 Sibꞌalaj kꞌäx kꞌu ri yabꞌil ri xinriqo. Man rukꞌ tä kꞌu riꞌ chi kꞌo kꞌäx 
chwe xiwetzelaj ta nu wäch, xinipaqchij ta apanoq. Xane xinikꞌulaj jeꞌ 
ta ne in jun ángel rech ri Dios, jeꞌ ta ne chi in, in riꞌ ri Jesucristo. 15 ¿Jas 
xibꞌano chi man kꞌo tä chik ri kikotemal ri xinaꞌ nabꞌe? Kuyaꞌ kinbꞌij chi 
qas tzij xinwilo jas ri rutzil iwanimaꞌ chwe aretaq xinkꞌoji iwukꞌ. We ta 
xixkowinik xiwesaj ta riꞌ ri i waqꞌäch, xiya ta riꞌ chwe che nu toꞌik. 16 ¿A 
xa ta kꞌu xinbꞌan nu kꞌulel chiwe rumal chi xinbꞌij ri qas tzij?

17 E kꞌo juleꞌ winaq ri jeꞌ ta ne sibꞌalaj kixkaj, man utzil tä kꞌut ri käkaj 
chiwe. Are käkaj kixkitas chqij, rech ri ix keꞌ iwanimaꞌ kukꞌ ri e areꞌ. 
18 Utz kꞌut aretaq e kꞌo ri käkaj käkaꞌn utzil chiwe rukꞌ ri rutzil kanimaꞌ, 
man xuwi tä kꞌu aretaq in kꞌo iwukꞌ, xane rajwaxik waꞌ amaqꞌel. 19 Ix, 
ri ix jeꞌ ta ne alaj taq walkꞌual, jumul chik kinnaꞌ kꞌäx iwumal, jeꞌ jas ri 
kꞌäx ri kuriq jun yawabꞌ ixoq. Kintaqej kꞌu na u chꞌijik ri kꞌäx riꞌ rech jeꞌ 
kixel na jas ri Cristo, qas kätaqan kꞌu na ri Areꞌ pa iwanimaꞌ. 20 Kwaj ta na 
chi in kꞌo iwukꞌ chanim riꞌ rech jun chi wi ri i chꞌabꞌexik kuyaꞌ kinbꞌano. 
¡Sibꞌalaj kꞌu kinok il rumal ri tajin kibꞌano!

Ri kiebꞌ u trato ri Dios kejunamax kukꞌ ri 
nan Sara rachiꞌl ri nan Agar ojer

21 Chibꞌijmpe chwe, ix ri kiwaj kixkꞌoji pu qꞌabꞌ ri Pixabꞌ ri xutzꞌibꞌaj ri 
qa mam Moisés, ¿a mat kꞌo jumul ri xok pa i jolom jas ri kubꞌij ri Pixabꞌ 
riꞌ? 22 Tzꞌibꞌtal chupam chi ri qa mam Abraham xekꞌoji kiebꞌ u kꞌojol, 
jun rukꞌ ri ajikꞌ, ri ixoq ri u kojom che patänil re, ri jun chik rukꞌ ri qas 
rixoqil ri man xaq tä patänil re. 23 Ri ral ala ri ajikꞌ xil u wäch ri areꞌ jeꞌ 
jas ri kil u wäch apachike akꞌal. Are kꞌu ri ral ala ri qas rixoqil ri qa mam 
Abraham xil u wäch ri areꞌ rech jeꞌ kelik jas ri xuchiꞌj loq ri Dios. 24 Are 
kꞌu jun kꞌutbꞌal waꞌ chqawäch uj kämik. We kiebꞌ ixoqibꞌ riꞌ kinjunamaj 
kukꞌ kiebꞌ trato. Ri nan Agar, ri ajikꞌ, kinjunamaj rukꞌ ri trato ri xubꞌan ri 
Dios rukꞌ ri qa mam Moisés puwiꞌ ri nim juyubꞌ, Sinaí u bꞌiꞌ. Ri winaq ri 
kil ki wäch chupam we trato riꞌ, jeꞌ ta ne chi xa e kojom che patäninelabꞌ 
jas ri nan Agar. 25 Ri nan Agar kinjunamaj rukꞌ ri ojer trato ri xbꞌantaj 
chilaꞌ puwiꞌ ri nim juyubꞌ Sinaí ri kꞌo pa Arabia. Ri winaq ri e kꞌo pu qꞌabꞌ 
waꞌ we trato riꞌ, e are jeꞌ jas ri kaꞌnom ri winaq aj Jerusalén kämik. Ri e 
areꞌ kachiꞌl ri kalkꞌual jeꞌ ta ne e kojom che patäninelabꞌ rumal chi e kꞌo 
pu qꞌabꞌ ru Pixabꞌ ri Moisés. 26 Are kꞌu ri uj, uj riꞌ rech ri kꞌakꞌ Jerusalén 
ajchikaj, man uj kꞌo tä chi pu qꞌabꞌ ri ojer Pixabꞌ riꞌ. Are kꞌu ri qas qa 
tinimit waꞌ. 27 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Chatkikotoq, nan, at riꞌ
ri man katalkꞌualan taj,
ri man kꞌo tä awal.

Sibꞌalaj chatkikotoq, ko karaq a chiꞌ
rumal ri a kikotemal,
pune man kꞌo tä jumul a riqom
ri kꞌäx ri kuriq jun yawabꞌ ixoq.

Je riꞌ, rumal chi kekꞌiar na
ri ral ri ixoq ri xjach kanoq
chuwäch ri ixoq ri kꞌo rachajil,

—kächa ri tzꞌibꞌtal kanoq.
28 Je kꞌu riꞌ, qachalal, jeꞌ jas ri qa mam Isaac ri xuchiꞌj ri Dios chi kil na 

u wäch, je riꞌ ri uj, uj riꞌ ri ralkꞌual ri Dios rumal ri xuchiꞌj ri Areꞌ. 29 Jeꞌ 
jas ri xkꞌulmataj ojer, ri ala ri xil u wäch jeꞌ jas ri kil u wäch apachike 
akꞌal kubꞌan kꞌäx che ri jun ri xil u wäch rumal ru chuqꞌabꞌ ri Espíritu 
rech ri Dios. Are kꞌu je waꞌ tajin käkꞌulmataj kämik. 30 ¿Jas kꞌu kubꞌij ru 
Loqꞌ Pixabꞌ ri Dios ri Tzꞌibꞌtalik? Kubꞌij: “Chawesaj bꞌi ri ajikꞌ ri kojom che 
patäninel rachiꞌl ri ral, rumal chi ri ral ri ixoq ajikꞌ riꞌ man käyiꞌ tä rechbꞌal 
junam rukꞌ ri ral ri ixoq ri qas kꞌo rachajil,” —kächaꞌ. 31 Je riꞌ, qachalal, 
man uj jeꞌ taj jas ri ral ri ixoq ajikꞌ ri xaq kojom che patäninel, xane uj 
junam jas ri ral ri qas rixoqil ri qa mam Abraham ri man xaq tä patänil re.

Miya chi iwibꞌ jumul pu qꞌabꞌ ri ojer Pixabꞌ re ri qa mam Moisés

5  1 Man uj kꞌo tä chi pu qꞌabꞌ ri ojer Pixabꞌ. Ri Cristo kꞌut Are xujesan 
pu qꞌabꞌ waꞌ. Chitaqej bꞌaꞌ ri u bꞌanom ri Jesucristo chiwe. Chiwila 

bꞌaꞌ chi miya chi iwibꞌ jumul chik pu qꞌabꞌ ri ojer Pixabꞌ jeꞌ ta ne chi xaq 
ix kojom chik che patäninelabꞌ.

2 ¡Chitampe ri kinbꞌij! In waꞌ, ri Pablo, kintzijon iwukꞌ. Kinbꞌij chiwe chi 
we ri ix kiya iwibꞌ chi kok retal ri ojer trato che ri i cuerpo jas ri käkaꞌn 
ri winaq aj Israel, man kꞌo tä u patän riꞌ chi ix kojoninaq che ri Cristo. 
3 Jumul chik kwaj kinbꞌij chke konojel ri achijabꞌ, chi we käkiya kibꞌ chi 
kok ri retal ri ojer trato chke, tzrajwaxik wi riꞌ käkaꞌn ronojel ri kubꞌij ri 
Pixabꞌ ri xutzꞌibꞌaj ri qa mam Moisés. 4 Ix ri kikojo chi rumal ru bꞌanik 
ri kubꞌij ri Pixabꞌ käjikomataj ri iwanimaꞌ cho ri Dios, i tasom chi iwibꞌ 
chrij ri Cristo. I yoꞌm kan ri nimalaj u toqꞌobꞌ ri Dios. 5 Ri uj kꞌut, rumal 
ri Loqꞌalaj Espíritu qa kuꞌbꞌam qa kꞌux chi ri Dios kubꞌan na jikom che ri 
qanimaꞌ rumal chi uj kojoninaq che ri Cristo. 6 We kꞌu xa uj jun chik rukꞌ 
ri Cristo Jesús, man kꞌo tä u patän riꞌ we käkoj ri retal ri ojer trato che ri 
qa cuerpo o we man käkoj tä riꞌ. Ri kꞌo u patän are laꞌ chi uj kojoninaq 
che ri Cristo. Are kꞌu waꞌ käbꞌanow chqe chi qas keqaj konojel ri winaq.

7 Ri ix utz i bꞌanom petinaq loq. ¿Jachin lo ri xkojow i kꞌux rech man 
kinimaj tä chi ri qas tzij? 8 Man are tä ri Dios ri xbꞌanow waꞌ rumal chi 

are ri Areꞌ ri xixusikꞌij rech kixkꞌoji rukꞌ. 9 Iwetam kꞌut chi “xa rukꞌ jubꞌiqꞌ 
chꞌäm kächꞌämirisax juntir ri qꞌor re kaxlan wa, käwalij kꞌu u wäch,” —
kächaꞌ. (Je riꞌ xuqujeꞌ ri jubꞌiqꞌ tijonik ri man utz taj käretzelaj na u wäch 
ronojel ri utzalaj tijonik.) 10 Ri in kꞌut kuꞌl nu kꞌux chrij ri Qajaw Jesús, 
chi ri ix man kikꞌex tä ri i chomanik. Are käkꞌäjisax kꞌu na u wäch rumal 
ri Dios jachin riꞌ ri tajin kubꞌano chi käsach i kꞌux, apachin ta ne ri areꞌ.

11 Ri in, qachalal, we ta xaq are tajin kintaqej u tzijoxik chi rajwaxik 
kok ri retal ri ojer trato che ri ki cuerpo ri achijabꞌ, mat kätzukux u 
bꞌanik kꞌäx chwe in kumal ri winaq aj Israel. We ta je riꞌ, mat tzel käkita 
ri winaq riꞌ ri u tzijoxik ru kämikal ri Cristo cho ri cruz. 12 Jachin kꞌu taq 
ri käkikoj ki chuqꞌabꞌ chiwe rech kok ri retal ri ojer trato che ri i cuerpo, 
bꞌanom ta wi chi käkiqꞌat apan ri ki cuerpo ri e areꞌ.

13 Ri ix kꞌut, qachalal, ix sikꞌim rech kixtzoqopitaj pu qꞌabꞌ ri ojer 
Pixabꞌ. We je riꞌ, xuwi bꞌaꞌ michomaj chi kuyaꞌ kibꞌan ri xaq i rayibꞌal ix, 
xane chitoꞌla iwibꞌ rumal chi kiwaj iwibꞌ. 14 Je riꞌ, rumal chi ronojel ri 
kubꞌij ri Pixabꞌ kubꞌan tzꞌaqat waꞌ rumal we taqanik riꞌ: “Chawaj ri awach 
winaq jas ri at kawaj awibꞌ,” —kächaꞌ. 15 We kꞌu jeꞌ kibꞌano jas ri käkaꞌn ri 
tzꞌiꞌ xa käkipaqꞌ kibꞌ, chiwila bꞌaꞌ iwibꞌ chi mikꞌis ne iwibꞌ pa taq ri chꞌoj.

Ri qa rayibꞌal ri man utz taj kukꞌulelaj u wäch ri Loqꞌalaj Espíritu
16 Ri kwaj kinbꞌij in chiwe, are waꞌ: Chiya che ri Loqꞌalaj Espíritu chi 

kätaqan ri Areꞌ pa ri iwanimaꞌ rech man kibꞌan tä ri i rayibꞌal ri man utz 
taj. 17 Ri qa rayibꞌal ri man utz taj kukꞌulelaj u wäch ri Loqꞌalaj Espíritu 
rech ri Dios. Ri Loqꞌalaj Espíritu kꞌut kukꞌulelaj u wäch ri qa rayibꞌal ri 
man utz taj. We kiebꞌ riꞌ käkikꞌulelaj kibꞌ. Rumal riꞌ ri ix man kixkowin 
taj kibꞌano jachike ri kiwaj. 18 We kꞌu are ri Loqꞌalaj Espíritu kätaqan pa 
ri iwanimaꞌ, man ix kꞌo tä riꞌ pu qꞌabꞌ ri Pixabꞌ ri xutzꞌibꞌaj ri qa mam 
Moisés.

19 Qꞌalaj ri käkaꞌn ri winaq ri ki jachom kibꞌ chubꞌanik xaq jas ri ki 
rayibꞌal ri e areꞌ. Jeꞌ käkaꞌno jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ. Käkaꞌn kꞌu ri etzelal ri sibꞌalaj äwas u bꞌanik cho ri Dios 
xuqujeꞌ chkiwäch ri winaq. Käkaꞌn kꞌu ronojel u wäch ri man utz taj ri 
käkirayij, ri xa kꞌixbꞌal u bꞌanik. 20 Man xuwi tä waꞌ, xane käkiqꞌijilaj 
taq tiox, xuqujeꞌ käkaꞌn itzinik. Käkaꞌn ki kꞌulel chbꞌil taq kibꞌ, amaqꞌel 
kꞌut käkiyak taq chꞌoj. Kꞌäx käkinaꞌ chkij nikꞌiaj winaq chik, chanim 
käpe koyowal. Xuwi käkitzukuj ri kech ri e areꞌ, man käkichomaj tä ri 
kech nikꞌiaj chik. Man kuriq tä ribꞌ ri ki chomanik, xane xaq käkitasala 
kibꞌ chbꞌil taq kibꞌ. 21 Xuqujeꞌ käkirayij ri kech nikꞌiaj winaq chik, 
kekämisanik, keqꞌabꞌarik, käkiya u wiꞌ ri käkitijo. Xuqujeꞌ kꞌo nikꞌiaj chik 
ri junam rukꞌ waꞌ ri käkaꞌno. Kinbꞌij chi kꞌu apan chiwe jas ri nu bꞌim 
kan nabꞌe, chi ri kebꞌanow waꞌ we riꞌ man keopan tä na rukꞌ ri Dios rech 
kätaqan ri Areꞌ pa ki wiꞌ.

22 Are kꞌu ri Loqꞌalaj Espíritu kubꞌano chi käqaj qibꞌ, chi qas kujkikotik, 
chi kuxlan na ri qanimaꞌ, chi käqachajij paciencia, chi kujchꞌawik, käqaꞌn 
utzil chke nikꞌiaj, chi utz ri qa kꞌaslemal, chi jikom ri qanimaꞌ, man xaq 
tä kiebꞌ qa chomanik. 23 Ri Loqꞌalaj Espíritu xuqujeꞌ kubꞌano chi man 
käqanimarisaj tä qibꞌ, chi man käqaꞌn tä xa jas ri käqaj uj. Man kꞌo tä 
kꞌu jun pixabꞌ ri kubꞌij chi man kuyaꞌ taj kebꞌan waꞌ we riꞌ. 24 Ri e rech ri 
Cristo, jeꞌ ta ne ki ripom cho ri cruz ronojel ri ki rayinik ri man utz taj, 
ronojel ri man utz taj ri kraj ri kanimaꞌ. 25 We yoꞌm ri qa kꞌaslemal rumal 
ri Loqꞌalaj Espíritu, qaya bꞌaꞌ chi ri Areꞌ kätaqan pa qa wiꞌ pa ronojel ri 
käqaꞌno.

26 Man kuyaꞌ taj käqanimarisaj qibꞌ, rumal chi we je riꞌ käqaꞌno, xa 
käqayak qoyowal chbꞌil taq qibꞌ. Mäqanaꞌ kꞌu kꞌäx chrij jun kojonel chik 
aretaq kuriq utzil pa ru kꞌaslemal.

Rajwaxik käqatoꞌla qibꞌ ri jun rukꞌ ri jun chik

6  1 Qachalal, we kꞌo jun kojonel käriqtaj pa mak, ix riꞌ ri qas kätaqan 
ri Loqꞌalaj Espíritu pa ri iwanimaꞌ, rajwaxik kitoꞌ waꞌ we kojonel riꞌ 

rukꞌ jun utzalaj iwanimaꞌ rech kubꞌan chi na ri qas utz pa ru kꞌaslemal. 
Aretaq kibꞌan waꞌ, are minimarisaj bꞌaꞌ iwibꞌ, xane chinaꞌ pa iwanimaꞌ chi 
man nim tä i bꞌanik. Chiwila kꞌu iwibꞌ chijujunal chi mixqaj ne ix pa mak 
xuqujeꞌ. 2 Chitoꞌla iwibꞌ ri jun rukꞌ ri jun chik jeꞌ jas ri kubꞌan jun winaq 
kutoꞌ ri rachiꞌl che ri reqaꞌn. We jeꞌ kibꞌan ix, kinimaj riꞌ ru Pixabꞌ ri Cristo.

3 We kꞌo jun kuchomaj chi qas nim u bꞌanik, qetam chi man qas tzij tä 
kꞌu riꞌ. Ri winaq riꞌ xa tajin kusubꞌ ribꞌ. 4 Rumal riꞌ rajwaxik chi chiwila 
iwibꞌ chijujunal jas ri i bꞌanom pa ri i kꞌaslemal. We i bꞌanom ri qas utz, 
te kꞌu riꞌ käkuꞌbꞌi na i kꞌux rumal ri i bꞌanom ix. Man are tä kiwilo jas ri 
kaꞌnom nikꞌiaj chik. 5 Chijujunal kꞌut rajwaxik kichꞌoqobꞌej ronojel ri käpe 
na pa ri i kꞌaslemal.

6 Ri tajin kätijox che ru Loqꞌ Pixabꞌ ri Dios, rajwaxik riꞌ kuya jubꞌiqꞌ re 
jas ri kꞌo rukꞌ, kubꞌan kꞌu ronojel u wäch utzil che ri tajin kuya ri tijonik.

7 ¡Misubꞌ iwibꞌ! Ri Dios man kuya tä chke ri winaq chi xa käketzꞌbꞌej 
u wäch ri Areꞌ. Ronojel kꞌu ri kutik jun winaq, käyak na ru wäch waꞌ 
rumal. 8 We jun winaq xa are kubꞌan ri etzelal ri kꞌo pa ri ranimaꞌ, are jeꞌ 
ta ne ri tajin kutik jun itzel tikoꞌn ri man utz tä u wäch, kuyak kꞌu na riꞌ 
jun cosecha re kämikal. We kꞌu jun winaq are kubꞌano jachike ri kraj ri 
Espíritu rech ri Dios, are jeꞌ ta ne chi tajin kutik jun utzalaj tikoꞌn riꞌ. Ri 
Loqꞌalaj Espíritu kubꞌano chi kuyak na jun cosecha ri man käsach tä u 
wäch, are waꞌ ri kꞌaslemal ri man kꞌo tä u kꞌisik. 9 Mujkos bꞌaꞌ chubꞌanik 
ri utzil. Kuriq kꞌu na jun qꞌij ri käqayak na ru wäch ri qaꞌnom we man 
käkꞌistaj tä qa kꞌux rukꞌ, käqaya kꞌu kan u bꞌanik waꞌ. 10 Rumal riꞌ, joropaꞌ 
mul ri kujkowinik, qaꞌna utzil chke konojel winaq, más kꞌu na chke ri 
qach taq kojonelabꞌ.

Ri apóstol Pablo kuya ri kꞌisbꞌal u pixbꞌenik, 
xuqujeꞌ kuya rutzil ki wäch ri kojonelabꞌ

11 Chiwilampe ri nimaq taq tzꞌibꞌ ri kinbꞌano aretaq kinkoj ri nu qꞌabꞌ 
in chutzꞌibꞌaxik waꞌ we tzij riꞌ chiwe. 12 Konojel ri käkikoj ki chuqꞌabꞌ 
chiwe rech kok ri retal ri ojer trato che ri i cuerpo, käkaꞌn waꞌ xa rumal 
chi are käkaj chi utz keil wi kumal ri winaq, rech man kꞌo tä jun kꞌäx 
käbꞌan chke pune käkitzijoj ru kämikal ri Cristo cho ri cruz. 13 Xuqujeꞌ ne 
ri winaq ri kojom ri retal ri ojer trato che ri ki cuerpo, man kekowin taj 
käkaꞌn ronojel ri kubꞌij ri Pixabꞌ. Are xa käkaj chi kok ri retal ri ojer trato 
chiwe rech käkinimarisaj kibꞌ chiwij chubꞌixik chi xekowinik xkaꞌno chi 
xixniman che ri käkibꞌij. 14 Are kꞌu ri in, man kwaj taj kinnimarisaj wibꞌ 
xaq pa we wi, xane xuwi rumal ru kämikal ri Qajaw Jesucristo. Rumal 
kꞌu ru kämikal ri Areꞌ cho ri cruz, jeꞌ ta ne käminaq chi ruwächulew 
chwe in, xuqujeꞌ ri in, jeꞌ ta ne in käminaq chik chuwäch ruwächulew. 
15 We qas tzij xa uj jun chik rukꞌ ri Cristo Jesús, pune kojom retal ri ojer 
trato che ri qa cuerpo o man kojom taj, man are tä riꞌ ri nim u bꞌanik, 
xane ri qas nim u bꞌanik are we bꞌanom kꞌakꞌ taq winaq chqe rumal ri 
Dios. 16 Konojel bꞌaꞌ ri käkaꞌno jas ri kubꞌij we taqanik riꞌ, chubꞌan ta ri 
Dios chke chi kuxlan ri kanimaꞌ, xuqujeꞌ chi kel ta u kꞌux chke ri e areꞌ, 
xuqujeꞌ chke konojel ri qas e rech ri Areꞌ.

17 Xuwi chi bꞌaꞌ waꞌ we kämik, are kꞌu ri chuweq käbꞌij man kwaj tä 
chik chi kꞌo jun kuya latzꞌ chwe, o kubꞌan jun u wäch kꞌäx chwe, rumal 
chi ri yuk ri e kꞌo che ri nu cuerpo qas käkikꞌutu chi in patänil re ri 
Qajaw Jesús.

18 Qachalal, are ta bꞌaꞌ ri Qajaw Jesucristo kätoqꞌobꞌisan na i wäch ix 
nimalaj iwonojel. Amén. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Éfeso

1  1 In waꞌ, ri Pablo, in apóstol. In jun chke ru taqoꞌn ri Jesucristo. Je 
waꞌ nu bꞌanik rumal chi are u rayibꞌal ri Dios. Kintzꞌibꞌaj bꞌi waꞌ 

we wuj riꞌ chke ri winaq ri e rech ri Dios, ri e kꞌo pa ri tinimit Éfeso, ri 
kojonelabꞌ ri qas jikom ri kanimaꞌ, ri xa e jun rukꞌ ri Cristo Jesús. 2 Are 
ta bꞌaꞌ ri Dios qa Tat xuqujeꞌ ri Qajaw Jesucristo kutoqꞌobꞌisaj i wäch, 
kubꞌano chi kuxlan ri iwanimaꞌ.

Ri Dios uj u tewchim rumal chi xa uj jun rukꞌ ri Cristo
3 Qaya bꞌaꞌ u qꞌij ri Dios, ru Tat ri Qajaw Jesucristo, rumal chi uj u 

tewchim. U bꞌanom kꞌia u wäch toqꞌobꞌ chqe rumal chi xa uj jun rukꞌ ri 
Cristo. U yoꞌm chqe ronojel u wäch utzil ri käpe chilaꞌ chikaj. 4 Tzojer 
loq uj chaꞌtal rumal ri Dios, uj ri uj kꞌo pu qꞌabꞌ ri Cristo, kꞌä mäjoq 
käbꞌan ruwächulew rumal. Xujuchaꞌ rech chꞌajchꞌoj ri qanimaꞌ chuwäch 
ri Areꞌ, rech man kꞌo tä etzelal pa ri qa kꞌaslemal. 5 Xa kꞌu rumal chi uj 
loqꞌ chuwäch, rumal riꞌ xuchomaj loq ojer chi kujukoj che ralkꞌual rumal 
ri Jesucristo. Pa ranimaꞌ kꞌut xpe wi chi jeꞌ kubꞌano, rumal chi are ru 
rayinik. 6 Rumal kꞌu riꞌ kämik käqaya u qꞌij ri Dios rumal ru toqꞌobꞌ ri 
sibꞌalaj nim u qꞌij ri xubꞌan chqe. Rumal kꞌu we nimalaj toqꞌobꞌ riꞌ, ri uj, 
xa uj jun chik rukꞌ ri loqꞌalaj u Kꞌojol. 7 ¡Ri Dios sibꞌalaj nim ri toqꞌobꞌ 
ri xubꞌan chqe aretaq xujutoro, xujutzoqopij pu qꞌabꞌ ri Itzel! Are kꞌu 
xa rumal ru kämikal ru Kꞌojol chi ri Dios xkowinik xusach ri qa mak. 
8 Sibꞌalaj man kꞌo tä kꞌu jeꞌ ri toqꞌobꞌ ri xubꞌan ri Dios chqe, xuya kꞌu 
ronojel u wäch qetambꞌal, xuqujeꞌ xuya ri qa noꞌj. 9 Xuqꞌalajisaj chqawäch 
jas ri kꞌo pa ranimaꞌ ojer, ri u chomam loq pa re wi, ri man kꞌo tä jun 
retam nabꞌe. 10 U chomam loq chi aretaq kopan ri qꞌij, kubꞌan na ri xuchiꞌj 

RI CARTA RI XUTZꞌIBꞌAJ 
RI SAN PABLO CHKE RI 
KOJONELABꞌ AJ ÉFESO

a 1:20 Ri kätꞌuyi jun pu wikiäqꞌabꞌ jun nim taqanel, we are ri Dios o jachin jun ri kꞌo 
taqanik pu qꞌabꞌ, kel kubꞌij chi ri jun ri tꞌuyul pu wikiäqꞌabꞌ, are käyiꞌ nim taqanik pu qꞌabꞌ 
ri areꞌ xuqujeꞌ. 

loq. Are laꞌ chi kubꞌan na xa jun che ronojel, are ronojel ri kꞌo chilaꞌ 
chikaj xuqujeꞌ ri kꞌo cho ruwächulew, kuya kꞌu na pu qꞌabꞌ ri Cristo rech 
kätaqan ri Areꞌ puwiꞌ.

11 Tzojer loq uj chaꞌtal rumal ri Dios, uj ri uj kꞌo pu qꞌabꞌ ri Cristo rech 
käqariq qe ri echbꞌal junam rukꞌ ri Areꞌ. Are ri u chomam loq chi kuya 
na chqe. Je waꞌ xubꞌan ri Dios ri kubꞌan ronojel. Are jeꞌ jas ru chomam 
petinaq loq, ri utz kärilo. 12 Je riꞌ xubꞌan ri Areꞌ rech ri uj, ri xqajikibꞌa 
ri qanimaꞌ chrij ri Cristo nabꞌe, käqaya na u qꞌij ri Dios rech sibꞌalaj 
känimarisax na u qꞌij. 13 Ri ix xuqujeꞌ, aretaq xita ri Qas Tzij, ri Utzalaj 
Tzij re ri Evangelio ri xtzijox chiwe rech rumal waꞌ kiriq na ru tobꞌanik ri 
Dios, xixkojon che ri Cristo. Are chiꞌ xkoj iwetal chi ix rech ri Dios rukꞌ ri 
Loqꞌalaj Espíritu ri xuchiꞌj loq nabꞌe. 14 Aretaq ri Loqꞌalaj Espíritu kätaqan 
pa ranimaꞌ jun kojonel, are kꞌutbꞌal chi qas tzij kuya na ri Dios ronojel ri 
xuchiꞌj chke ri winaq ri e rech ri Areꞌ aretaq qas kätzꞌaqat ki torik. Je riꞌ 
rech käqaya na u qꞌij ri Dios, rumal chi sibꞌalaj nim u qꞌij ri Areꞌ.

Ri apóstol Pablo kutaꞌ che ri Dios chi kuya ketambꞌal ri kojonelabꞌ
15 Ri in xinta u tzijol chi sibꞌalaj kixkojon che ri Qajaw Jesús, xuqujeꞌ 

chi sibꞌalaj keiwaj konojel ri winaq ri e rech ri Dios. 16 Rumal kꞌu riꞌ, 
aretaq xinta waꞌ, xintaqej u yaꞌik maltioxinik che ri Dios iwumal. Amaqꞌel 
ronojel qꞌij kixnaꞌtaj chwe, kinbꞌan kꞌu orar pi wiꞌ. 17 Je riꞌ kinbꞌano rech 
ru Dios ri Qajaw Jesucristo, ri qa Tat ri sibꞌalaj nim u qꞌij, kubꞌan ta na 
chiwe chi ri Loqꞌalaj Espíritu kuya na ri i noꞌj, xuqujeꞌ kuqꞌalajisaj ri Dios 
chiwäch rech qas kiwetamaj na u wäch ri Areꞌ. 18 Kintaꞌ che ri Dios chi 
kuya na saqil pa ri i chomabꞌal rech qas kiwetamaj jas riꞌ ri kikuꞌbꞌa wi i 
kꞌux ri xixusikꞌij wi. Jeꞌ kintaꞌ che rech kiwetamaj chi sibꞌalaj nim, sibꞌalaj 
jeꞌlik ri käkechbꞌej na konojel ri winaq ri e rech ri Areꞌ. 19 Xuqujeꞌ kintaꞌ 
waꞌ che ri Dios rech kiwetamaj chi sibꞌalaj nim ru chuqꞌabꞌ ri Areꞌ, man 
kꞌo tä kꞌu käjunamataj wi waꞌ. Are waꞌ ri chuqꞌabꞌ ri u yoꞌm chqe uj ri 
uj kojoninaq che. ¡Waꞌ we riꞌ are ri nimalaj u chuqꞌabꞌ ri qas kajmabꞌal! 
20 Qas are kꞌu waꞌ ri chuqꞌabꞌ ri xukꞌut ri Areꞌ aretaq xukꞌastajisaj ri Cristo 
chkixol ri käminaqibꞌ, xutꞌuyubꞌa kꞌu pa ru wikiäqꞌabꞌ chilaꞌ chikaj. a 
21 Are ri Cristo, ri xyiꞌ che chi kätaqan pa ki wiꞌ konojel ri kꞌo taqanik 
pa ki qꞌabꞌ, pune ta ne e ángeles. Xuqujeꞌ xyiꞌ che chi kätaqan pa ki wiꞌ 
konojel ri taqanelabꞌ ri sibꞌalaj kꞌo ki chuqꞌabꞌ, ri qꞌatal taq tzij, ri kꞌamal 
taq ki bꞌe ri winaq, xuqujeꞌ puwiꞌ ronojel u wäch taqanik, man xuwi tä pa 
taq we qꞌij riꞌ, xane pa taq ri qꞌij ri junabꞌ ri kepe na. 22 Ri Dios xubꞌano 
chi ri Cristo kätaqan puwiꞌ nimalaj ronojel ri kꞌolik, xuqujeꞌ xukoj ri 

b 2:11 Che retamaxik jubꞌiqꞌ na chrij ri circuncisión, chawilaꞌ Hechos 7:8, nota. 

Areꞌ pa ki wiꞌ ri qachalal kojonelabꞌ che Kajaw ri e areꞌ, junam jas ri 
qa jolom kꞌo puwiꞌ ri qa cuerpo. 23 Konojel ri qachalal kojonelabꞌ e areꞌ 
kenukꞌuw ru cuerpo ri Cristo waral cho we uwächulew. Je riꞌ chi kumal 
ri kojonelabꞌ ri Cristo qas tzꞌaqat chik. Ri Areꞌ kꞌut qas kubꞌan tzꞌaqat che 
ronojel ri kꞌolik.

Xa rumal ru toqꞌobꞌ ri Dios kꞌo ri tobꞌanik chqe

2  1 Ri ix nabꞌe kanoq jeꞌ ta ne ix käminaq rumal ri iwetzelal, rumal 
ri i mak. Xpe kꞌu ri Dios, xuya ri qas kꞌaslemal chiwe junam rukꞌ 

ri Cristo. 2 Nabꞌe kanoq xibꞌan iwe ri mak jas ri käkaꞌn ri winaq cho 
ruwächulew, xibꞌan kꞌu u rayibꞌal ri jun ri käbꞌin pa ri sutzꞌ mayul, ri kꞌo 
u taqanik pa ki wiꞌ ri itzel taq espíritus. Are waꞌ ri Itzel ri xa kubꞌan u 
rayibꞌal pa kanimaꞌ ri winaq ri man keniman tä che ri Dios. 3 Qonojel ri uj 
xuqujeꞌ jeꞌ xqaꞌn waꞌ nabꞌe kanoq, xqaꞌno jachike ri xqaj, xqanimaj ronojel 
ri xraj ri qanimaꞌ rech käqaꞌn ri man utz taj, xuqujeꞌ xqaꞌn apachike ri 
xqachomaj u bꞌanik. Rumal riꞌ nabꞌe kanoq are yaꞌtal chqe uj chi käpe ri 
nimalaj royowal ri Dios pa qa wiꞌ, käkꞌäjisax na qa wäch jas ri yaꞌtal chke 
ri nikꞌiaj winaq chik. 4 Are kꞌu ri Dios, rumal ri nimalaj rutzil ranimaꞌ, 
sibꞌalaj xel u kꞌux chqe. 5 Sibꞌalaj loqꞌ xujrilo, pune ta ne nabꞌe kanoq ri 
uj jeꞌ ta ne uj käminaqibꞌ chuwäch ri Dios rumal ri qa mak. Xuya chqe ri 
qas kꞌaslemal junam rukꞌ ri Cristo. Xa rumal ri nimalaj u toqꞌobꞌ ri Dios 
qa riqom ru tobꞌanik ri Areꞌ. 6 Man xuwi tä kꞌu waꞌ ru bꞌanom ri Dios 
chqe, xane xuqujeꞌ xujukꞌastajisaj junam rukꞌ ri Cristo Jesús, xuqujeꞌ 
xuya chqe chi kujtaqan junam rukꞌ Areꞌ chilaꞌ chikaj. 7 Je riꞌ xubꞌan chqe 
rech pa taq ri qꞌij ri kepe na kuyaꞌ kukꞌutu chi sibꞌalaj nim ru toqꞌobꞌ pa 
qa wiꞌ. Kubꞌan kꞌu na ronojel waꞌ rukꞌ ri nimalaj rutzil ranimaꞌ ri xukꞌut 
chqawäch rumal ri Cristo Jesús. 8 Xa rumal ru toqꞌobꞌ ri Dios ix toꞌtajinaq, 
rumal chi xixkojon che ri Cristo. Man rumal tä ri utzil ri i bꞌanom ix, 
xane xa u sipam ri Dios waꞌ chiwe. 9 Man are tä rumal ri utzil ri kibꞌano 
chi ri Dios xubꞌan toqꞌobꞌ chiwe. Je riꞌ rech man kꞌo tä jun ri kuyaꞌ 
kunimarisaj ribꞌ. 10 Ri Dios kꞌut, Are xujbꞌanowik. Rumal ri Cristo Jesús 
xubꞌan kꞌakꞌ che ri qa kꞌaslemal rech käqaꞌn ronojel u wäch utzil. Ojer kꞌu 
waꞌ xuchomaj loq chi jeꞌ käqaꞌno.

Rumal ru kämikal ri Cristo kꞌo utzil chqaxol
11 Chnaꞌtaj bꞌaꞌ chiwe jas ri i bꞌanik nabꞌe. Ri ix man ix aj Israel taj, 

rumal kꞌu riꞌ ri winaq aj Israel ri kojom ri retal ri ojer trato chke käkibꞌij 
chbꞌil kibꞌ: “Uj waꞌ, uj rech ri circuncisión,” —kechaꞌ. b Käkibꞌij kꞌu chiwe 
chi ri ix man ix jun tä kukꞌ, man kojom tä ri retal ri ojer trato chiwe, —
kecha riꞌ. 12 Nabꞌe kanoq man ix kojoninaq tä che ri Cristo. Man ix jun tä 

kukꞌ ri winaq aj Israel. Man kꞌo tä iwetam chrij ri xuchiꞌj ri Dios chke ri 
winaq ri e chaꞌtal rumal ri Areꞌ, man kꞌo tä kꞌu iwe che ri xubꞌij ri Dios 
pa taq ri ojer taq tratos ri xubꞌan kukꞌ. Man naꞌtal tä ri Dios chiwe, man 
kꞌo tä ri kuꞌl wi i kꞌux waral cho we uwächulew. 13 Kämik kꞌut ri ix xa 
ix jun rukꞌ ri Cristo Jesús, ix ri nabꞌe naj ix kꞌo wi che ri Dios. Bꞌanom 
chiwe chi naqaj chik ix kꞌo wi che ri Areꞌ kämik xa rumal ru kämikal 
ri Cristo. 14 Ri Cristo Are käyoꞌw utzil chqaxol. Xubꞌan xa jun tinimit 
chke ri kiebꞌ tinimit, ri winaq aj Israel kachiꞌl ri winaq ri man e aj Israel 
taj. Xresaj ri qꞌatebꞌal ri tasowinaq ki xoꞌl, jeꞌ ta ne jun tapya. 15 Aretaq 
xuya ribꞌ pa kämikal cho ri cruz are chiꞌ xusach u wäch ri kujkꞌulelanik. 
Ri kujkꞌulelanik are ri ki Pixabꞌ ri winaq aj Israel ri kujutaq chubꞌanik 
kꞌia jastaq. Ri Areꞌ kꞌut xuya utzil chkixol ri kiebꞌ tinimit. Xubꞌan xa jun 
tinimit chke, jun kꞌakꞌ tinimit ri xa jun rukꞌ ri Cristo Jesús. 16 Rumal ru 
kämikal cho ri cruz xerutzirisaj ri kiebꞌ tinimit rukꞌ ri Dios, xubꞌan chke 
chi xa e jun chik, xusach kꞌu u wäch ri chꞌoj chkixol.

17 Xpe kꞌu ri Cristo, xutzijoj ri Utzalaj Tzij re ri Evangelio ri kubꞌano chi 
kꞌo utzil, kubꞌan kꞌut chi kuxlan ri kanimaꞌ konojel. Xutzijoj waꞌ chiwe ix 
ri man ix aj Israel taj ri naj xixkꞌoji wi che ri Dios nabꞌe, xuqujeꞌ xutzijoj 
waꞌ chke ri winaq aj Israel ri más naqaj xekꞌoji wi che. 18 Rumal kꞌu ri 
Cristo ri uj nimalaj qonojel, we uj aj Israel o man uj aj Israel taj, junam 
kuyaꞌ kujok cho ri Dios qa Tat xa rumal ri Espíritu rech ri Areꞌ. 19 Rumal 
riꞌ, ri ix ri man ix aj Israel taj, kämik ix ajtinimit chik, man xaq tä ix aj ke 
nikꞌiaj tinimit, man ix estranjerabꞌ tä chik, xane ix ajtinimit junam kukꞌ 
konojel ri e rech ri Dios. Ri ix, nimalaj iwonojel ri ix, ix achalaxik chik 
rech ri Dios. 20 Ix jeꞌ jas jun ja. Ix yakom puwiꞌ ri takꞌalibꞌal ri xkikoj ri 
apóstoles xuqujeꞌ ri qꞌalajisal taq re ru Loqꞌ Pixabꞌ ri Dios. Ri abꞌaj ri xkoj 
rumal ri Dios che toqꞌebꞌal re ri esquina rech ri ja, are ri Jesucristo. Are 
waꞌ we abꞌaj riꞌ sibꞌalaj nim u bꞌanik. 21 Puwiꞌ kꞌu waꞌ we takꞌalibꞌal riꞌ, ri 
Cristo, tajin käyak wi waꞌ we ja riꞌ rumal ri Dios. Utz kꞌu u bꞌanik tajin 
käbꞌan che ki nutik ru tzꞌaqatil. Rumal ri Cristo konojel ri kojonelabꞌ, jeꞌ 
ta ne e xan, tajin käkinukꞌ kibꞌ chubꞌanik jun nimalaj ja ri tastalik rech 
chilaꞌ kuyaꞌ käqꞌijilax wi ri Qajaw Jesús. 22 Ri ix xuqujeꞌ, ri xa ix jun rukꞌ 
ri Cristo, tajin kinukꞌ iwibꞌ kukꞌ ri nikꞌiaj kojonelabꞌ chik chubꞌanik jun ja 
jawijeꞌ käjeqi wi na ri Dios rumal ri Loqꞌalaj Espíritu rech ri Areꞌ.

Ri apóstol Pablo kutzijoj ri Utzalaj Tzij re ri 
Evangelio chke ri winaq ri man e aj Israel taj

3  1 Xa rumal waꞌ, ri in Pablo, chanim riꞌ in kꞌo pa cheꞌ xa rumal chi 
xintzijoj ri Utzalaj Tzij chrij ri Cristo Jesús chiwe ix, ri man ix aj 

Israel taj. Tajin kꞌu kinbꞌan orar pi wiꞌ cho ri Dios. 2 Ri ix iwetam chi waꞌ 
chi ri Dios xel u kꞌux chwe, xutoqꞌobꞌisaj nu wäch, xuya kꞌu pa nu qꞌabꞌ 
rutzijoxik ru Loqꞌ Pixabꞌ chiwe. 3 Ri Dios xukꞌut chnuwäch ri u chomam 

loq, ri man etamtal tä nabꞌe. Nu tzꞌibꞌam chi kꞌu waꞌ chiwe rukꞌ kiebꞌ 
oxibꞌ tzij. 4 Aretaq kisikꞌij u wäch ri xintzꞌibꞌaj chiwe, kiwetamaj na riꞌ 
jas ru chomanik ri Dios chrij ri Cristo ri man etamtal tä nabꞌe, ri teꞌ 
xqꞌalajisax chnuwäch. 5 Are kꞌu waꞌ, ri man xyiꞌ tä kan retamaxik waꞌ 
chke ri winaq ojer, kämik kꞌut qꞌalajisam chik rumal ri Dios chkiwäch ri 
loqꞌalaj taq apóstoles, ri u taqoꞌn ri Areꞌ, xuqujeꞌ chkiwäch ri loqꞌalaj taq 
qꞌalajisal taq re ru Loqꞌ Pixabꞌ rumal ri Espíritu rech ri Dios. 6 Are kꞌu waꞌ 
ri man etamtal taj nabꞌe: Rumal ri Utzalaj Tzij re ri Evangelio, ri winaq 
ri man e aj Israel taj junam käkechbꞌej ke ri kuya ri Dios chke ri winaq 
aj Israel. Xuqujeꞌ xa e jun chi kukꞌ, käkikꞌam kꞌu na ke ri xuchiꞌj ri Dios 
rumal ri Cristo Jesús.

7 Pune man taqal tä chwe, xel u kꞌux ri Dios chwe. Rumal ri nimalaj 
u toqꞌobꞌ ri Areꞌ, xuya pa nu qꞌabꞌ chi kinpatänin che, kintzijoj ru Loqꞌ 
Pixabꞌ ri Areꞌ. Je riꞌ ri xubꞌan chwe rumal ri nimalaj u chuqꞌabꞌ. 8 Ri in 
qas man nim tä nu bꞌanik chuwäch apachike kojonel ri man nim tä u 
qꞌij chkixol konojel ri winaq ri e chaꞌtal rumal ri Dios. Pune ta ne je riꞌ, 
ri Dios xutoqꞌobꞌisaj nu wäch, xuya chwe chi kintzijoj chke ri winaq ri 
man e aj Israel taj ri Utzalaj Tzij re ri Evangelio ri kubꞌij ri nimaq taq 
utzil ri sibꞌalaj kajmabꞌal na ri keriqtaj na rukꞌ ri Cristo. 9 Yoꞌm kꞌu chwe 
chi kinqꞌalajisaj chkiwäch konojel ri winaq ru chomam loq ri Dios ri 
bꞌanowinaq konojel ri jastaq. Man etamtal tä kꞌu waꞌ nabꞌe pa ri ojer taq 
qꞌij. 10 Je riꞌ xbꞌantajik rech kämik kumal ri qachalal kojonelabꞌ ketamax 
ri kꞌia u wäch u noꞌj, u chomabꞌal ri Dios. Rumal riꞌ konojel ri kꞌo taqanik 
pa ki qꞌabꞌ pune ta ne e ángeles, xuqujeꞌ konojel ri qꞌatal taq tzij ri kꞌo ki 
taqanik chikaj käketamaj na waꞌ. 11 Petinaq loq ri Dios xuchomaj waꞌ rech 
jeꞌ käbꞌan na riꞌ rumal ri Cristo Jesús ri Qajaw. 12 Rumal chi xa uj jun rukꞌ 
ri Cristo kuyaꞌ kujok cho ri Dios, man käqaxej tä qibꞌ, kuꞌl kꞌu qa kꞌux 
chi je riꞌ rumal chi uj kojoninaq che ri Areꞌ. 13 Rumal riꞌ kinbꞌij chiwe chi 
mixbꞌison rumal ri kꞌäx ri tajin kinriq rumal iwech. Are tajin kinriq waꞌ 
xa rech ri ix kiriq utzil, rumal chi känimar na i qꞌij rumal.

Waral ri apóstol Pablo kukꞌut chqawäch nimalaj 
qonojel chi sibꞌalaj uj loqꞌ cho ri Dios

14 Rumal kꞌu riꞌ kinxuki chubꞌanik orar chuwäch ru Tat ri Qajaw 
Jesucristo. 15 Chrij kꞌu ri qa Tat esam wi ki bꞌiꞌ konojel ri e kꞌo pa ri kaj, 
xuqujeꞌ ronojel achalaxik ri kꞌo cho ruwächulew. 16 Kintaꞌ che ri Dios 
chi rukꞌ ri kꞌialaj u wäch tewchibꞌal ri kꞌo rukꞌ ri Areꞌ ri kenimarisan u 
qꞌij, kuya ta na ri nimalaj i chuqꞌabꞌ, kuwalijisaj ta kꞌu na ri iwanimaꞌ 
rumal ri Loqꞌalaj Espíritu. 17 Je riꞌ rech qas käjeqi na ri Cristo pa taq ri 
iwanimaꞌ rumal chi kixkojon che, rech ri ix qas jikom ri iwanimaꞌ kiwaj 
iwibꞌ nimalaj iwonojel, kitaqej kꞌu na u bꞌanik waꞌ. 18 We je riꞌ kibꞌano, 
qas kixkowin na kichꞌobꞌo junam kukꞌ konojel ri kojonelabꞌ chi ri Cristo 

sibꞌalaj kujraj, chi sibꞌalaj nim ri rutzil ranimaꞌ ri Areꞌ. Man kꞌo tä jeꞌ wi, 
rumal chi sibꞌalaj jeꞌlik. Man kꞌo tä jun chik ri junam rukꞌ, man kuyaꞌ taj 
kächꞌobꞌtaj waꞌ qumal uj ri xa uj winaq. 19 Kwaj ta bꞌaꞌ chi qas kiwetamaj 
ri rutzil ranimaꞌ ri Cristo ri sibꞌalaj nim na waꞌ chuwäch ronojel ri 
kujkowinik käqachomaj. Je riꞌ rech are ri Dios ri qas kätaqan pa ri 
iwanimaꞌ, man kꞌo tä chi jun chik.

20 Chnimarisax ta bꞌaꞌ u qꞌij ri Dios ri kꞌo nimalaj u chuqꞌabꞌ chubꞌanik 
ronojel ri käqataꞌ che. Man xuwi tä kꞌu waꞌ ri käqataꞌ che käkowin ri Areꞌ 
chubꞌanik, xane xuqujeꞌ käkowin ri Areꞌ chubꞌanik más na chuwäch ri 
kujkowin uj käqachomaj. Rumal ri nimalaj u chuqꞌabꞌ ri Loqꞌalaj Espíritu 
ri kꞌo pa ri qanimaꞌ kubꞌan na ronojel waꞌ. 21 ¡Chnimarisax ta bꞌaꞌ u qꞌij ri 
Dios kumal ri qachalal kojonelabꞌ amaqꞌel ronojel qꞌij, qumal uj nimalaj 
qonojel ri ya uj jun rukꞌ ri Cristo Jesús, man xaq xuwi tä kämik, xane 
xuqujeꞌ pa taq ri qꞌij ri junabꞌ ri kepe na! Amén.

Ri Loqꞌalaj Espíritu kubꞌan xa jun chqe

4  1 Rumal waꞌ in kꞌo pa cheꞌ rumal chi tajin kintzijoj ri Utzalaj Tzij 
chrij ri Qajaw Jesús. Kixinbꞌochiꞌj chi kibꞌan ri utzil ri taqal u bꞌanik 

pa ri i kꞌaslemal jas ri rajwaxik käkaꞌn ri winaq ri e sikꞌim rumal ri Dios 
jeꞌ jas ri ix. 2 Minimarisaj iwibꞌ, xane kixchꞌawik, utz kꞌu iwanimaꞌ kukꞌ 
konojel. Chichajij paciencia, chisacha kꞌu i mak chbꞌil taq iwibꞌ. Chikꞌutuꞌ 
chi kiwaj iwibꞌ rukꞌ ru toꞌik ri jun rukꞌ ri jun chik. 3 Chikojo i chuqꞌabꞌ 
rech kꞌo utzil chixol, rech xa ix jun chik rumal ru tobꞌanik ri Loqꞌalaj 
Espíritu. 4 Xa uj jun nimalaj qonojel, xa kꞌu jun ri Loqꞌalaj Espíritu. Je riꞌ 
xuqujeꞌ are xa jun ri käkuꞌbꞌi qa kꞌux chrij, ri uj sikꞌim wi rumal ri Dios. 
5 Xa jun ri Qajaw kꞌolik, xa kꞌu jun ri kujkojon che, xuqujeꞌ xa jun ri qa 
qasnaꞌ. 6 Xa jun ri qa Dios kꞌolik, are kꞌu qa Tat nimalaj qonojel. Ronojel 
kꞌo pu qꞌabꞌ ri Areꞌ. Kujukoj kꞌu chubꞌanik ronojel ri kraj ri Areꞌ, xuqujeꞌ ri 
Areꞌ kꞌo pa qanimaꞌ nimalaj qonojel.

7 Yoꞌm chqe rumal ri Cristo jas ri kujkowin chubꞌanik. Are jeꞌ jas ri u 
chomam ri Areꞌ pa qa wiꞌ uj chqajujunal. 8 Rumal riꞌ kubꞌij ru Loqꞌ Pixabꞌ 
ri Dios ri Tzꞌibꞌtalik:

Aretaq xpaqi chikaj, xeukꞌam bꞌi
rukꞌ Areꞌ ri xeutoro,

xeuya kꞌu kan sipanik
chke ri winaq waral,

—kächaꞌ.
9 ¿Jas kel kubꞌij waꞌ chi xpaqi chikaj? Kel kubꞌij chi nabꞌe xqaj bꞌi kꞌä 

chuxeꞌ ri ulew ri sibꞌalaj naj qajinaq. 10 Ri xqaj bꞌi xeꞌ ri ulew, are waꞌ ri 
xpaqi bꞌi sibꞌalaj chikaj, más jelaꞌ puwiꞌ ronojel ri kaj chukꞌutik chkiwäch 
konojel chi ri Areꞌ, man kꞌo tä kꞌolibꞌal ri mat käriqtaj wi. 11 Tzare kꞌut 
xyoꞌw ri ki chak ri kojonelabꞌ chkijujunal. Jujun xeukoj che apóstoles, jujun 

chik xeukoj che qꞌalajisal taq re ru Loqꞌ Pixabꞌ ri Dios, jujun chik xuya chke 
chi käkitzijoj ri Utzalaj Tzij re ri Evangelio. Nikꞌiaj chik xeukoj che kꞌamal 
taq ki bꞌe ri kojonelabꞌ, jujun chi kꞌut xeukoj che ajtijabꞌ. 12 Je riꞌ xubꞌan chke 
ri kojonelabꞌ rech e kꞌo ri kepatänin che ri Dios rukꞌ ri kekowin chubꞌanik. 
E are waꞌ ri kebꞌanow ri chak che ki kꞌiyisaxik ri kojonelabꞌ ri kenukꞌuw 
ru cuerpo ri Cristo waral cho we uwächulew. 13 Je riꞌ rech nimalaj qonojel 
käjunamataj qa wäch rumal ri qa kojonik, qas käqetamaj kꞌu na u wäch ri 
Cristo ru Kꞌojol ri Dios. Qas kätzꞌaqat na ri qa chomabꞌal, utz kel na ri qa 
kꞌaslemal cho ri Dios, rech kujel ta na junam rukꞌ ri Cristo. 14 Man uj jeꞌ 
tä chik jas ri akꞌalabꞌ ri man xaq tä jun kekꞌoji wi, kebꞌeꞌ je waꞌ je riꞌ. Man 
käqaj tä riꞌ chi xaq kujkꞌam bꞌi jawijeꞌ chiꞌ kumal nikꞌiaj winaq ri kekꞌutuw 
juleꞌ taq tijonik chik ri xaq kech achijabꞌ. We winaq riꞌ xaq käkaꞌn subꞌunik, 
kꞌo ri itzel taq ki noꞌj, käkitzukuj jas käkaꞌno chi ri winaq käkikoj ri ki 
tijonik ri man qas tzij taj. 15 Chukꞌexwäch waꞌ are rajwaxik chi käqatzijoj 
ri qas tzij, käqaj qibꞌ nimalaj qonojel. Jas ri akꞌalabꞌ kekꞌiyik, jeꞌ rajwaxik 
käqaꞌn uj pa ronojel. Kätzꞌaqat kꞌu na ri qa chomabꞌal cho ri Dios, rech kujel 
ta na jas ri Cristo ri xa uj jun rukꞌ. Are kꞌu ri Areꞌ kätaqan pa qa wiꞌ jeꞌ jas 
ri qa jolom kꞌo puwiꞌ ri qa cuerpo. 16 Rumal ri Cristo utz käkaꞌn konojel ru 
tzꞌaqatil ru cuerpo che ki riqik kibꞌ. Konojel käkitoꞌla kibꞌ, käkaꞌn kꞌu ri ki 
chak chkijujunal. Je riꞌ chkijujunal ru tzꞌaqatil ri cuerpo kekꞌiyik, konojel 
käkaj kibꞌ, käkitoꞌla kibꞌ. (E are waꞌ ri qachalal kojonelabꞌ ri kenukꞌuw ru 
cuerpo ri Cristo waral cho we uwächulew.)

Waral käqil wi ri kꞌakꞌ kꞌaslemal ri kuya ri Cristo chke ri kojonelabꞌ
17 Pa ru bꞌiꞌ ri Qajaw Jesús are kinbꞌij waꞌ chiwe, kixinpixbꞌaj kꞌut chi 

mibꞌan chi iwe jas ri käkaꞌn ri nikꞌiaj winaq chik ri man e kojoninaq tä 
che ri Dios. Ri e areꞌ xa käkichomaj u bꞌanik ri man kꞌo tä u patän. 18 Jun 
wi ri ki chomabꞌal, jeꞌ ta ne chi e sachinaq pa ri qꞌequm. Man kꞌo tä kꞌu 
ke ri kꞌaslemal ri kuya ri Dios rumal chi man kꞌo tä ketam. Abꞌajarinaq 
ri kanimaꞌ, man kok tä kꞌu tzij pa ki jolom. 19 We winaq riꞌ man kꞌo tä 
chi ki kꞌixbꞌal chkipalaj, ki jachom kibꞌ chubꞌanik ronojel u wäch etzelal, 
jachike ri utz käkil wi. Rukꞌ sakꞌajil xeqaj chubꞌanik ronojel u wäch mak, 
pune äwas u bꞌanik waꞌ cho ri Dios, xuqujeꞌ chkiwäch ri winaq. 20 Ri 
ix kꞌut man jeꞌ tä waꞌ ri xiwetamaj rukꞌ ri Cristo. 21 We qas xita ri xbꞌix 
chiwe chrij ri Areꞌ, iwetam kꞌu ri qas tijonik. Are waꞌ ri tijonik chrij ri qas 
tzij ri käriqtaj xaq xuwi rukꞌ ri Cristo. 22 Mibꞌan chi bꞌaꞌ jas ri xibꞌan kan 
ojer. Chiya kan ri ojer i kꞌaslemal, ronojel ri man utz taj ri ix naqꞌatal wi 
nabꞌe aretaq ix sachinaq rumal ru bꞌanik ri itzel taq i rayinik. 23 Chiya 
bꞌaꞌ chi käbꞌan kꞌakꞌ che ri iwanimaꞌ, xuqujeꞌ ri i chomabꞌal. 24 Chikꞌexa ri 
i kꞌaslemal jeꞌ ta ne ri kikoj jun kꞌakꞌ atzꞌiaq. Are waꞌ ri kꞌakꞌ i kꞌaslemal ri 
yoꞌm chiwe rumal ri Dios rumal chi are u rayibꞌal ri Areꞌ. Jun kꞌaslemal 
waꞌ ri qas jikom, xuqujeꞌ chꞌajchꞌoj.

25 Chiya bꞌaꞌ kan u bꞌanik ri bꞌanow tzij, chibꞌij ri qas tzij chbꞌil taq 
iwibꞌ rumal chi ri uj nimalaj qonojel, uj kojonelabꞌ ri kujnukꞌuw ru 
cuerpo ri Cristo, kämik kꞌut xa uj jun chik.

26 We käpe iwoyowal, miyaꞌ chi kubꞌan chiwe chi kixmakunik. Chokꞌow 
ri iwoyowal chanim, kꞌä mäjaꞌ keꞌ ri qꞌij. 27 Miya che ri Itzel chi kꞌo jas ri 
käkowin chubꞌanik chiwe.

28 Kinbꞌij chke ri käkaꞌn ri elaqꞌ chi mäkibꞌan chi waꞌ, xane chkitzukuj 
ki chak. Chkikojo ri ki qꞌabꞌ, ri ketambꞌal chubꞌanik jun chak rech 
käkichꞌak ri käkitijo, xuqujeꞌ rech kꞌo ri käkiya chke ri kꞌo ki rajwaxik.

29 Mibꞌij tzij ri man utz taj, xane chikojo ri tzij ri utz kätatajik, ri ketobꞌ 
chke jachin taq ri ketowik, xuqujeꞌ kuya utzil pa ri ki kꞌaslemal. 30 Miya 
bꞌis che ri Loqꞌalaj Espíritu rech ri Dios. Are kꞌu ri Loqꞌalaj Espíritu, are ri 
kꞌutbꞌal chi ri ix qas tzij ix rech ri Dios, chi kätzꞌaqat kꞌu na ri qꞌij aretaq 
kixtor na rumal ri Areꞌ.

31 Chiwesaj ronojel ri kꞌäx ri kꞌo pa taq ri iwanimaꞌ, ronojel ri oyowal, 
ri kꞌaꞌnal, ri yajanik, ri yoqꞌonik, xuqujeꞌ ronojel u wäch etzelal. 32 Xane 
chichꞌabꞌej iwibꞌ rukꞌ utzil, chel i kꞌux chbꞌil taq iwibꞌ, chusachala ribꞌ i 
mak chbꞌil taq iwibꞌ, jas ri Dios xusach i mak ix rumal ri Cristo.

Ri apóstol Pablo kubꞌij jas ri rajwaxik pa ri ki kꞌaslemal ri kojonelabꞌ

5  1 Rumal chi ri ix, ix ralkꞌual ri Dios, ix loqꞌ chuwäch, rajwaxik chi 
kitij i chuqꞌabꞌ chubꞌanik iwe jas ri kubꞌan ri Areꞌ. 2 Chiwaj bꞌaꞌ iwibꞌ 

jas ri Cristo kujraj uj, xujach kꞌu ribꞌ pa ri kämikal che qa kꞌexwäch, jas 
jun alaj chij ri käkämisax cho ri Dios che sipanik, ri sibꞌalaj jeꞌl kunaꞌ wi 
ri Areꞌ, jas ri ruxlabꞌ ri kꞌokꞌalaj kunabꞌal ri käporox chuwäch.

3 Mibꞌan iwe jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ. 
Mibꞌan apachike u wäch mak ri äwas u bꞌanik cho ri Dios, o chkiwäch ri 
winaq, mirayij kꞌia u wäch jastaq ajuwächulew. Mok waꞌ we chomanik riꞌ 
pa ri i jolom. Man taqal tä waꞌ chiwe rumal chi ri ix, ix ralkꞌual ri Dios. 
4 Mikoj itzel taq tzij ri kꞌixbꞌal ki bꞌixik, mibꞌij tzij ri man kꞌo tä ki patän, o 
ri tzij ri man utz taj ri yakbꞌal tzeꞌ. Man yaꞌtal tä kꞌu waꞌ chiwe, xane are 
utz na ri kibꞌij tzij re maltioxinik che ri Dios. 5 Iwetam kꞌut chi konojel ri jeꞌ 
käkaꞌno jas ri käkaꞌn ri tzꞌiꞌ ri xaq käkiriq qibꞌ, man kꞌo tä ki pixabꞌ, konojel 
ri käkaꞌn ri etzelal ri xa kubꞌan tzꞌil che ri ki kꞌaslemal, xuqujeꞌ konojel ri 
käkirayij kꞌia u wäch jastaq ajuwächulew ri e junam kukꞌ ri juleꞌ winaq chik 
ri keqꞌijilaj ri tiox ri xa e bꞌanom kumal winaq, waꞌ we winaq riꞌ man kuyaꞌ 
taj keopan rukꞌ ri Dios rech kätaqan ri Cristo, ri Dios pa ki wiꞌ. 6 Kꞌo bꞌaꞌ jun 
mixsubꞌuwik rukꞌ taq tzij ri man kꞌo tä ki patän. Rumal kꞌu waꞌ käpe na ri 
nimalaj royowal ri Dios pa ki wiꞌ ri winaq ri man keniman tä che, käkꞌäjisax 
kꞌu na ki wäch ri e areꞌ. 7 Mibꞌan bꞌaꞌ iwe jas ri käkaꞌn waꞌ we winaq riꞌ.

8 Nabꞌe kanoq jun wi ri i chomabꞌal, jeꞌ ta ne chi ix sachinaq pa ri 
qꞌequm. Kämik chi kꞌut ix rech ri Qajaw Jesús. Rumal waꞌ i kꞌexom ri i 

chomanik, kixkowin chik kixkaꞌyik. Jeꞌ ta ne chi xsaqirik, ix kꞌo chi pa 
ri saqil. Chibꞌana bꞌaꞌ jas ri taqal u bꞌanik kumal ri winaq ri e kꞌo chik 
pa ri saqil. 9 Jeꞌ jas ri qꞌij kuya ri saqil, kubꞌan saq che ronojel, xuqujeꞌ ri 
ranimaꞌ jun winaq ri ya kꞌexom chik, kubꞌan riꞌ ri utzil, ri jikomal, ri qas 
tzij. 10 Chikojo i chuqꞌabꞌ che retamaxik jachike ri utz käril wi ri Qajaw 
Jesús. 11 Mibꞌan iwe ri man kꞌo tä u patän, jas ri käkaꞌn ri winaq ri jeꞌ 
ta ne e sachinaq pa ri qꞌequm, ri jun wi ri ki chomabꞌal. Cheipixbꞌaj kꞌu 
ri winaq ri jeꞌ käkaꞌn waꞌ, chiqꞌalajisaj chkiwäch chi man utz taj ri tajin 
käkaꞌno. 12 Kꞌixbꞌal kꞌu u bꞌixik chi saq ri käkaꞌn we winaq riꞌ chikꞌuyal. 
13 Aretaq kꞌut kesax chi saq ronojel, qas käqꞌalajin na waꞌ. Je riꞌ, rumal chi 
ri saqil kuqꞌalajisaj na ronojel. 14 Rumal riꞌ käbꞌixik:

At riꞌ ri jeꞌ ta ne katwarik, chatkꞌastajoq,
chatwalij chkixol ri winaq
ri jeꞌ ta ne e käminaqibꞌ
rumal ri ki mak,

ri Cristo kꞌut kuya na saqil chawe,
—kächaꞌ.

15 Rumal riꞌ qas chiwila na jas ri kibꞌano. Mibꞌan iwe jas ri käkaꞌn ri 
winaq ri man kꞌo tä ketam, xane qas kichomaj na jas kibꞌano, jeꞌ jas ri 
käkaꞌn ri ajnoꞌjabꞌ. 16 Xaq mitzaq ri i qꞌij, rumal chi kꞌäx taq qꞌij chik uj 
kꞌolik. 17 Man xaq tä ix kon, mäsach kꞌu ri i chomanik, xane qas chitzukuj 
u chꞌobꞌik jas ru rayibꞌal ri Dios. 18 Mixqꞌabꞌarik rumal chi xaq kixukꞌam 
bꞌi waꞌ pa ri kꞌäx. Xane chiya che ri Loqꞌalaj Espíritu chi kätaqan pa ri 
iwanimaꞌ. 19 Chitzijobꞌela iwibꞌ rukꞌ taq tzij ri e kꞌo pa taq ri salmos, ri e 
kꞌo pa taq himnos, ri käkiya u qꞌij ri Dios, xuqujeꞌ rukꞌ taq ronojel u wäch 
taq bꞌix ri kuya ri Dios chiwe. ¡Chixbꞌixon che ri Dios! Chiya bꞌaꞌ u qꞌij 
ri Qajaw Jesús pa taq ri iwanimaꞌ. 20 Amaqꞌel chimaltioxij ronojel che ri 
Dios qa Tat pa ru bꞌiꞌ ri Qajaw Jesucristo.

Waral käqil wi jas ri rajwaxik pa ri ki kꞌaslemal 
ri kojonelabꞌ pa taq ri kachoch

21 Chixniman chbꞌil taq iwibꞌ rumal chi nim kiwil wi ri Cristo.
22 Ri ixoqibꞌ ri e kꞌulan chik cheniman bꞌaꞌ chke ri kachajil, junam jas 

ri käkaꞌno, keniman che ri Qajaw Jesús. 23 Je riꞌ, rumal chi ri achi are 
kꞌamal u bꞌe ri ixoq, jeꞌ jas ri qa jolom kꞌo puwiꞌ ri qa cuerpo, kukꞌam 
kꞌu ri qa bꞌe. Ri Cristo are kꞌo pa ki wiꞌ konojel ri kojonelabꞌ ri kenukꞌuw 
ru cuerpo waral cho we uwächulew. Are Toꞌl Qe nimalaj qonojel ri 
uj kojonelabꞌ ri kujnukꞌuw ru cuerpo. 24 Jeꞌ jas ri qachalal kojonelabꞌ 
keniman che ri Cristo, je riꞌ xuqujeꞌ ri ixoqibꞌ ri e kꞌulan chik rajwaxik 
keniman chke ri kachajil pa ronojel.

25 Ri achijabꞌ ri e kꞌulan chik loqꞌ chkila wi ri kixoqil jeꞌ jas ri Cristo loqꞌ keril 
wi ri qachalal kojonelabꞌ, xujach kꞌu ribꞌ pa ri kämikal rumal kech. 26 Je riꞌ 

xubꞌano rech kubꞌan chꞌajchꞌoj che ri ki kꞌaslemal, keutas kꞌut rech keuya pu 
qꞌabꞌ ri Dios. Jeꞌ ta ne rukꞌ joron xeuchꞌaj wi aretaq xubꞌan saq che ri ki kꞌaslemal 
rukꞌ ru Loqꞌ Pixabꞌ ri Dios. 27 Je riꞌ rech keuya ri qachalal kojonelabꞌ chuwäch 
ri Areꞌ chbꞌil taq kibꞌ, sibꞌalaj jeꞌl na kebꞌelik, chꞌajchꞌoj ri kanimaꞌ, man kꞌo tä ki 
mak, man kꞌo tä jas jun u wäch etzelal, xane sibꞌalaj jeꞌl ri ki kꞌaslemal. 28 Je kꞌu 
waꞌ ri rajwaxik käkaꞌn ri achijabꞌ ri e kꞌulanik, loqꞌ käkil ri kixoqil, jas ri kubꞌan 
jun winaq loqꞌ käril ribꞌ. Jachin ri loqꞌ käril wi ri rixoqil, loqꞌ kꞌu käril ribꞌ ri areꞌ 
chbꞌil ribꞌ. 29 Man kꞌo tä kꞌu jun winaq ri tzel käril wi ru cuerpo, xane kutzuqu, 
kärilij. Je kꞌu waꞌ kubꞌan ri Cristo chke ri qachalal kojonelabꞌ. 30 Je riꞌ, rumal chi 
ri uj kujnukꞌuw ru cuerpo ri Areꞌ waral cho we uwächulew. Jeꞌ ta ne uj u tiꞌjal, 
uj u bꞌaqil. 31 Jas ri kubꞌij ru Loqꞌ Pixabꞌ ri Dios ri Tzꞌibꞌtalik: “Rumal waꞌ jun achi 
keuya kan ru nan u tat, kätuni kꞌu rukꞌ ri rixoqil. Ri kiebꞌ riꞌ xa e jun chik,” —
kächaꞌ. 32 Ri tajin kinbꞌij sibꞌalaj nim u bꞌanik waꞌ. Man kꞌo tä jun etamaninaq waꞌ 
nabꞌe. Are kꞌu ri kinbꞌij, are kinbꞌij chrij ri Cristo xuqujeꞌ ri qachalal kojonelabꞌ. 
33 Xuqujeꞌ kel kubꞌij waꞌ chi chijujunal ix rajwaxik loqꞌ chiwila wi ri iwixoqil jas ri 
kibꞌan che iwibꞌ. Xuqujeꞌ bꞌaꞌ ri ixoq nim chrila wi ri rachajil.

6  1 Ri ix, akꞌalabꞌ, chixniman chke ri i nan i tat rumal chi ix kojoninaq 
che ri Qajaw Jesús. Taqal kꞌu waꞌ chi jeꞌ kibꞌano. 2 Ri nabꞌe taqanik 

ri kubꞌij ri Dios chi kꞌo kuya chqe we käqanimaj are waꞌ: “Nim cheawila 
wi ra nan a tat, 3 rech kariq utzil, xuqujeꞌ naj katkꞌasi na cho we 
uwächulew,” —kächa riꞌ pa ru Loqꞌ Pixabꞌ ri Dios ri Tzꞌibꞌtalik.

4 Xuqujeꞌ ri ix, nan tat, xaq miyak koyowal ri iwalkꞌual, xane cheipixbꞌaj loq pa 
ri ki nuchꞌal, chikꞌutu utzalaj noꞌj chkiwäch rech kekojon che ri Qajaw Jesús.

5 Ri ix, ajchakibꞌ, chixniman chke ri i patrón waral cho we uwächulew. Nim 
cheiwila wi junam jas ri kibꞌano, kixej iwibꞌ cho ri Dios. Mubꞌan kiebꞌ ri iwanimaꞌ 
chubꞌanik ri i chak, xane chibꞌanaꞌ jas ri kibꞌan chupatänixik ri Cristo.

6 Man xuwi tä utz kibꞌan che ki patänixik aretaq kixkilo rech utz kixkil 
wi, xane chichꞌobꞌoꞌ chi ix patänil re ri Cristo. Chibꞌana ru rayibꞌal ri Dios 
ri käpe pa iwanimaꞌ. 7 Cheipatänij kꞌu ri i patrón rukꞌ kikotemal, man xaq 
tä kikꞌeyo. Chibꞌana waꞌ jeꞌ ta ne are kipatänij ri Qajaw Jesús, man are 
tä ri winaq. 8 Iwetam kꞌut chi ri Qajaw Jesús kuya na ru kꞌexel ri utzil ri 
kubꞌan jun winaq, we ri areꞌ kubꞌan ru chak, kꞌo pu qꞌabꞌ jun patrón, o 
kächakun jawijeꞌ ri kraj wi, rukꞌ apachinoq.

9 Ri ix xuqujeꞌ, ri ix patrón, chibꞌana ri utz kukꞌ ri patänil taq iwe. Xaq 
mibꞌan kꞌäx chke. Chnaꞌtaj chiwe chi ri Kajaw ri e areꞌ xuqujeꞌ Are ri 
Iwajaw ix. Kꞌo chilaꞌ chikaj, kätaqan kꞌu pa qa wiꞌ uj nimalaj qonojel. Ri 
Areꞌ kꞌut junam keril wi konojel ri winaq.

Waral käqil wi ronojel ri kuya ri Dios chqe, 
ri käqakoj pa ri chꞌoj chrij ri Itzel

10 Kämik, qachalal, are chitzukuj ri i chuqꞌabꞌ rukꞌ ri Qajaw Jesús rech 
kꞌo iwe ri nimalaj u chuqꞌabꞌ ri Areꞌ. 11 Chikojo ri toꞌbꞌal iwibꞌ ri kuya ri 

Dios, junam jas ri kikoj jun atzꞌiaq, rech man kixtzaq tä rumal ri subꞌunik 
ri kubꞌan ri Itzel chiwe. 12 Man uj kꞌo tä che chꞌoj chkij winaq, xane are 
chkij itzel taq espíritus ajuwokaj ri kebꞌin pa ri sutzꞌ mayul, ri kꞌo taqanik 
pa ki qꞌabꞌ. E areꞌ ri nimaq taq qꞌatal taq tzij, ri nimaq taq taqanelabꞌ, ri 
ketaqan puwiꞌ ruwächulew. E areꞌ itzel taq espíritus waꞌ ri tajin ketaqan 
pa taq we qꞌij riꞌ re qꞌequm. 13 Rumal riꞌ chikꞌama bꞌaꞌ ronojel ri toꞌbꞌal 
iwibꞌ ri kuya ri Dios kämik, jas ri kubꞌan jun soldado kukoj ri atzꞌiaq re 
chꞌichꞌ chutoꞌik ribꞌ pa ri chꞌoj. Je riꞌ rech kixkowinik kitoꞌ iwibꞌ chuwäch 
ri qa kꞌulel pa ri kꞌäxalaj taq qꞌij aretaq käpe ri chꞌoj. Je wa riꞌ, aretaq 
kokꞌow ronojel ko kixjeqi na kanoq. 14 ¡Ko bꞌaꞌ chixjeqeloq! Chikojo ri 
Qas Tzij jeꞌ ta ne chi are ri pas ri ximibꞌal i pam. Chibꞌana ri jikomal pa 
ri i kꞌaslemal jeꞌ ta ne jun toꞌbꞌal uwo i kꞌux waꞌ kikojo. 15 Chibꞌana bꞌaꞌ 
u bꞌanik iwibꞌ chutzijoxik ri Utzalaj Tzij re ri Evangelio ri kuya utzil, 
jeꞌ ta ne jun chik u wäch i xajäbꞌ ri kikojo. 16 Rajwaxik bꞌaꞌ xuqujeꞌ chi 
sibꞌalaj kixkojonik, rumal chi are waꞌ jeꞌ ta ne jun nimalaj perepik chꞌichꞌ 
ri toꞌbꞌal iwibꞌ ri kiwukꞌaj. Rukꞌ waꞌ kixkowinik kichup na ronojel ri 
kꞌiäqbꞌal ri kenikowik ri kukꞌiäq ri Itzel chiwij. 17 Ru tobꞌanik ri Dios are 
waꞌ chikojo che toꞌbꞌal i jolom. Ru Loqꞌ Pixabꞌ ri Dios are chikojo jeꞌ ta ne 
are jun espada (machete) ri kuya ri Loqꞌalaj Espíritu chiwe. 18 Chibꞌana 
ronojel waꞌ rukꞌ oración. Chitaꞌ ru tobꞌanik ri Dios, chibꞌochiꞌj kꞌu ri 
Dios amaqꞌel ronojel qꞌij, junam jas ri u kꞌamik i bꞌe ri kubꞌan ri Loqꞌalaj 
Espíritu. Rech kixkowin chubꞌanik waꞌ, chixkꞌaskꞌatoq, mixej bꞌaꞌ iwibꞌ. 
Chitaqej kꞌu u bꞌanik oración. Chibꞌana orar pa ki wiꞌ ri winaq ri e rech 
ri Dios, ri kojonelabꞌ. 19 Chibꞌana orar pa nu wiꞌ in xuqujeꞌ, rech aretaq 
kinchꞌawik ri Dios kuya ru tzij pa ri wanimaꞌ, man kinxej tä kꞌu wibꞌ 
kinqꞌalajisaj ri Utzalaj Tzij re ri Evangelio ri man etamtal tä kan nabꞌe. 
20 In taqom rumal ri Dios, in petinaq chukꞌexel ri Areꞌ rech kintzijoj ri 
Evangelio, pune ta ne in kꞌo pa cheꞌ kämik riꞌ xa rumal waꞌ. Chibꞌana 
bꞌaꞌ orar rech man kinxej tä wibꞌ kintzijoj waꞌ we tzij riꞌ jas ri rajwaxik 
kinbꞌano. 

Ri apóstol Pablo kuya apan rutzil ki wäch ri kojonelabꞌ
21 Ronojel ri nu bꞌanom xuqujeꞌ ri tajin kinbꞌano, are ri qachalal 

Tíquico kubꞌij na waꞌ chiwe. Ri areꞌ, are jun loqꞌalaj qachalal, utz kubꞌan 
chupatänixik ri Qajaw Jesús pa ru chak ri Areꞌ. 22 Rumal riꞌ tajin kintaq 
bꞌi ri areꞌ iwukꞌ rech kuqꞌalajisaj na ronojel chiwe. Je riꞌ qas kiwetamaj jas 
ri qaꞌnom uj waral, käwalijisax ta kꞌu na ri iwanimaꞌ ix rumal waꞌ.

23 Are ta bꞌaꞌ ri Dios qa Tat xuqujeꞌ ri Qajaw Jesucristo käyoꞌw uxlanem 
che ri kanimaꞌ ri qachalal, kubꞌano chi käkaj kibꞌ, chi qas tzij kekojonik. 
24 Are ta bꞌaꞌ ri Dios kätoqꞌobꞌisan ki wäch konojel ri qas käkaj ri Qajaw 
Jesucristo rukꞌ ri rutzil ranimaꞌ ri man käkꞌextaj taj, are laꞌ chi sibꞌalaj 
loqꞌ kujril wi ri Areꞌ. Amén.  

Ri apóstol Pablo kꞌo pa cheꞌ, kuchap u tzꞌibꞌaxik bꞌi 
jun carta chke ri qachalal kojonelabꞌ aj Filipos

1  1 In waꞌ, ri Pablo, wachiꞌl ri Timoteo, uj patänil taq re ri Jesucristo. 
Käqatzꞌibꞌaj bꞌi waꞌ we wuj riꞌ chke konojel ri qachalal ri e rech 

ri Dios ri e kꞌo pa ri tinimit Filipos, ri xa e jun rukꞌ ri Cristo Jesús. 
Käqatzꞌibꞌaj bꞌi waꞌ we wuj riꞌ chiwe ix iwonojel junam kukꞌ ri kꞌamal taq 
i bꞌe, ri obispos a xuqujeꞌ ri diáconos. b 2 Are ta bꞌaꞌ ri Dios qa Tat xuqujeꞌ ri 
Qajaw Jesucristo kutoqꞌobꞌisaj i wäch, kubꞌano chi kuxlan ri iwanimaꞌ.

Ri apóstol Pablo kubꞌan orar pa ki wiꞌ ri kojonelabꞌ
3 Amaqꞌel aretaq kixnaꞌtaj chwe, kinya maltioxinik che ri Dios. 4 Aretaq 

kinbꞌan orar, amaqꞌel kinbꞌochiꞌj ri Dios pi wiꞌ ix nimalaj iwonojel 
rukꞌ kikotemal. 5 Je riꞌ kinbꞌano rumal chi ri ix, ix chakuninaq wukꞌ 
chutzijoxik ri Utzalaj Tzij re ri Evangelio tzpa ri qꞌij ri xinchap u bꞌanik 
waꞌ kꞌä xopan na we kämik riꞌ. 6 Qas wetam in chi ri Dios ri xuchap u 
bꞌanik we qas utzil riꞌ pa ri iwanimaꞌ kutaqej na u bꞌanik waꞌ kꞌä kopan 
na ri qꞌij ri kätzelej loq ri Qajaw Jesucristo. 7 Yaꞌtalik chi je waꞌ ri nu 
chomanik chiwij rumal chi sibꞌalaj ix loqꞌ chnuwäch in, xuqujeꞌ rumal 
chi junam tajin käqakochij ronojel u wäch u toqꞌobꞌ ri Dios pa qa wiꞌ. 
Je riꞌ pune ta ne in kꞌo pa cheꞌ, pune ta ne in kꞌo chkiwäch ri qꞌatal 
taq tzij chuqꞌalajisaxik chi ri Utzalaj Tzij re ri Evangelio are ri qas tzij. 
8 Cho ri Dios kꞌo wi waꞌ chi sibꞌalaj kixwaj nimalaj iwonojel, jeꞌ jas ri 
Jesucristo kujraj uj. 9 Aretaq kinbꞌan orar pi wiꞌ kintaꞌ che ri Dios chi 
sibꞌalaj kiwaj na más iwibꞌ, xuqujeꞌ chi käkꞌoji na nimalaj i noꞌj, nimalaj 

RI CARTA RI XUTZꞌIBꞌAJ 
RI SAN PABLO CHKE RI 
KOJONELABꞌ AJ FILIPOS

 

 

a 1:1a “Obispo”: Chawilaꞌ ri Tito 1:7, nota. b 1:1b “Diácono”: Chawilaꞌ ri 1 Timoteo 3:8, 
nota. 

iwetambꞌal, rech kixnaꞌw chubꞌanik ronojel. 10 Je riꞌ ri kintaꞌ che ri Dios 
rech kixkowin chuchaꞌik jachike ri utz na u bꞌanik cho ri Dios. We je riꞌ 
kibꞌano, utz na ri i kꞌaslemal, chꞌajchꞌoj riꞌ, man kꞌo tä etzelal chupam. 
Aretaq kꞌut käpe ri Cristo, man kꞌo tä mak riꞌ käriqtaj na chiwij. 11 We 
je riꞌ kibꞌano, ri Jesucristo kubꞌan na chi ri i kꞌaslemal are jeꞌ ta ne jun 
utzalaj jachꞌ ri sibꞌalaj kꞌia chomaq taq jal keyak na chrij. Je riꞌ ri i 
kꞌaslemal we kꞌo kꞌia u wäch utzil i bꞌanom. Känimarisax bꞌaꞌ u qꞌij ri 
Dios, käyiꞌ kꞌu na u qꞌij iwumal.

Ri nu kꞌaslemal are kinkoj na chupatänixik ri Cristo
12 Qachalal, kwaj chi kiwetamaj chi ri kꞌäx ri nu riqom in, qas 

tobꞌaninaq waꞌ chuqꞌalajisaxik ri Utzalaj Tzij re ri Evangelio chkiwäch 
ri nikꞌiaj winaq chik. 13 Je riꞌ, rumal chi konojel ri soldados re ri nimalaj 
qꞌatbꞌal tzij, xuqujeꞌ ri nikꞌiaj winaq chik ri e kꞌo waral ketam chi in kꞌo 
pa cheꞌ xa rumal chi kinpatänin che ri Cristo. 14 Rumal kꞌu rech waꞌ xa 
jubꞌiqꞌ man konojel ri qachalal ki jikibꞌam ki kꞌux chrij ri Qajaw Jesús 
rech man käkixej tä chi kibꞌ, xane käkikoj ki chuqꞌabꞌ chutzijoxik ru Loqꞌ 
Pixabꞌ ri Dios.

15 Qas tzij e kꞌo jujun ri käkitzijoj ri Utzalaj Tzij re ri Evangelio chrij 
ri Cristo xa rumal chi kꞌäx käkinaꞌ chwe, käkaj käkinimarisaj kibꞌ 
chnuwäch. Xa chꞌoj käkaj ri e areꞌ. Juleꞌ chik käkaꞌn waꞌ rukꞌ utzalaj ki 
chomanik. 16 E kꞌo jujun chik ri käkitzijoj ri Utzalaj Tzij chrij ri Cristo 
xa rumal chi ki tasom kibꞌ chqij, xa kꞌu kꞌo ri käkaj ri e areꞌ chbꞌil taq 
kibꞌ, man utz tä kꞌu ri ki chomanik. Xaq are käkaj chi kinriq chi na 
nikꞌiaj bꞌis chik waral pa cheꞌ. 17 Are kꞌu ri juleꞌ qachalal chik sibꞌalaj 
kinkaj, käkitzijoj ri Utzalaj Tzij re ri Evangelio rumal chi ketam chi ri 
in, in kꞌo waral pa cheꞌ chuqꞌalajisaxik chi ri Evangelio are ri qas tzij. 
18 ¿Jas ta kꞌu ne ri käbꞌanik? Ri in kinbꞌij: Utz laꞌ chi kätzijox ri Utzalaj 
Tzij re ri Evangelio chrij ri Cristo chkiwäch ri winaq, —kinchaꞌ. We utz 
ri ki chomanik, we man utz taj, ¡kinkikot kꞌu rumal waꞌ, chi kätzijox ri 
Evangelio!

Xuqujeꞌ sibꞌalaj kintaqej na kikotemal. 19 Je riꞌ, rumal chi wetam in 
chi utz kinel na pa ronojel, xuqujeꞌ chi kintzoqopix na. Je riꞌ, rumal chi 
tajin kibꞌan orar pa nu wiꞌ, xuqujeꞌ rumal chi ri Loqꞌalaj Espíritu rech ri 
Qajaw Jesús kinutoꞌ na pa ronojel. 20 Je riꞌ, rech käbꞌantaj ri kinweyej, ri 
qas nu rayinik. Are laꞌ chi man kinkꞌix tä che ri Cristo, xane chi kintzijoj 
ru bꞌanik ri Areꞌ waral junam jas ri nu bꞌanom amaqꞌel, man kinxej tä 
wibꞌ. Je riꞌ kwaj kinbꞌano rech känimarisax na u qꞌij ri Cristo wumal 
in. Je riꞌ we ri Dios kuya na ri nu kꞌaslemal, we kꞌu ne xa kinkämik. 
21 Ri nu kꞌaslemal kämik, are kinkoj che ru patänixik ri Jesucristo. We 
kinkämik, man kꞌäx tä riꞌ rumal chi xa utzil kinriqo. 22 We kꞌu kꞌo na 
ri nu kꞌaslemal waral cho we uwächulew, are utz riꞌ rech kinkoj waꞌ 

che ru tzijoxik ri Utzalaj Tzij re ri Evangelio. Man wetam taj jachike ri 
utz na u chaꞌik, we are ri kinkämik, we kꞌu ne are ri kinkꞌasiꞌk. 23 Kꞌäx 
chwe ru chaꞌik jachike ri utz na. Kwaj kinkꞌoji na iwukꞌ, xuqujeꞌ kwaj 
kinkämik, kinel cho ruwächulew rech kinekꞌol rukꞌ ri Cristo. ¡Are sibꞌalaj 
utz na kinwil waꞌ! 24 Pune ta ne je riꞌ, are utz na chiwe ix we kꞌo na nu 
kꞌaslemal waral, kinkanaj kꞌu na iwukꞌ. 25 Wetam in chi qas tzij kinkanaj 
na kanoq, kinkꞌoji na iwukꞌ cho we uwächulew che i toꞌik rech kitaqej na 
ri i kojonik che ri Cristo, xuqujeꞌ rech kixkikot na rumal waꞌ. 26 Aretaq 
kinopan na iwukꞌ jumul chik, kuyaꞌ kinimarisaj na u qꞌij ri Cristo Jesús 
rumal wech in.

27 Chiwila bꞌaꞌ iwibꞌ rech ri i kꞌaslemal ronojel qꞌij qas kuqꞌalajisaj chi 
i kojom ri Utzalaj Tzij re ri Evangelio, rech yaꞌtalik chi käbꞌix chiwe chi 
ix kojoninaq che ri Cristo. Je riꞌ, we kinopan na iwukꞌ jelaꞌ che iwilik, 
we ne naj in kꞌo wi chiwe, kwaj kinta u tzijol chi jikom ri iwanimaꞌ chrij 
ri Cristo, man kubꞌan tä kiebꞌ i kꞌux, man kꞌo tä kꞌu chꞌoj chixol. Kwaj 
kinta u tzijol chi ri ix junam tajin kixchakunik chutzijoxik ri Qas Tzij re 
ri Evangelio. 28 Xuqujeꞌ kwaj chi man kixej tä iwibꞌ chkiwäch ri winaq ri 
käkaꞌn ki kꞌulel chiwe. Je riꞌ kiqꞌalajisaj chkiwäch ri e areꞌ chi xa käsach 
na ki wäch. We je riꞌ kibꞌano, man kixej tä iwibꞌ, are etal waꞌ chiwe 
rumal ri Dios chi kiriq na ru tobꞌanik ri Areꞌ. 29 Yaꞌtal kꞌu chiwe ix rumal 
ri Cristo chi kixkojon che ri Areꞌ, kixpatänin che. Man xuwi tä kꞌu waꞌ, 
xane xuqujeꞌ chi kiriq kꞌäx rumal rech ri Areꞌ. 30 Ri ix, ri in, junam tajin 
kujchakunik, tajin kujchꞌojin rukꞌ ri Itzel. Iwilom ix petinaq loq jas ri nu 
bꞌanom, nu tijom nu chuqꞌabꞌ kinchakunik, kinchꞌojinik. Kämik kꞌut tajin 
kitatabꞌej u tzijol chi kꞌä tajin kinriq kꞌäx pa we chꞌoj riꞌ ri in kꞌo wi.

Ri Cristo man nim tä xril ribꞌ, nimarisam kꞌu u qꞌij rumal ri Dios

2  1 Je kꞌu riꞌ iwetamam bꞌaꞌ jas ri kubꞌan ri Cristo kuwalijisaj ri 
iwanimaꞌ, kukuꞌbꞌisaj i kꞌux, rumal chi ix loqꞌ chuwäch. Iwetam 

xuqujeꞌ chi ri Loqꞌalaj Espíritu rech ri Cristo kꞌo pi wiꞌ. We qas iwetamam 
chi qas käpax u kꞌux ri Cristo chiwe, kutoqꞌobꞌisaj i wäch, 2 chibꞌana bꞌaꞌ 
chi sibꞌalaj kinkikotik. Chiwaj bꞌaꞌ iwibꞌ. Chixchakun junam rech man 
kꞌo tä chꞌoj chixol, rech kinaꞌ pa ri iwanimaꞌ chi xa ix jun, xa jun ri i 
chomanik. Xa je riꞌ kiya kikotemal chwe. 3 Mitzukuj xaq xuwi ri iwe ix, 
minimarisaj bꞌaꞌ iwibꞌ. Nim kꞌu cheiwila wi ri nikꞌiaj chik. Chibꞌana ix chi 
man nim taj kiwil wi iwibꞌ. 4 Kꞌo jun chiwe mutzukuj xaq xuwi ri utz che 
ri areꞌ, xane are chutzukuj u bꞌanik utzil chke ri nikꞌiaj chik.

5 Chkꞌol ta iwukꞌ ri chomanik ri xkꞌoji rukꞌ ri Qajaw Jesucristo. 6 Ri Areꞌ 
man xuchomaj tä u bꞌanik che ribꞌ chi junam rukꞌ ri Dios, pune jeꞌ qas 
tzij chi ri Areꞌ junam rukꞌ. 7 Xane xuya kan ri qas u bꞌanik, xil u wäch 
junam jas jun winaq ajwaral, xok che patänil ke ri winaq ajuwächulew. 
8 Aretaq qas winaq chi ri Areꞌ, ri Jesús man nim tä xril ribꞌ. Xniman che 

ri Dios ru Tat pa ronojel, xuriq kꞌu ri kꞌixbꞌal kämikal cho ri cruz jeꞌ ta ne 
chi are jun bꞌanal etzelal. 9 Rumal waꞌ ri Dios xuya che ri Jesús chi nim 
na u qꞌij chkiwäch konojel, xuqujeꞌ xuya che chi nim kil wi na ru bꞌiꞌ ri 
Areꞌ chuwäch ri ki bꞌiꞌ konojel. 10 Jeꞌ xubꞌano rech aretaq käkito chi käbꞌix 
ru bꞌiꞌ ri Jesús, konojel kexukiꞌk, konojel ri e kꞌo chilaꞌ chikaj, konojel 
ri e kꞌo cho ruwächulew, xuqujeꞌ konojel ri e kꞌo chuxeꞌ rulew. 11 Je riꞌ 
rech konojel käkichꞌobꞌo, käkibꞌij chi ri Jesucristo are ri Qajaw, je riꞌ kꞌut 
känimarisax na u qꞌij ri Dios qa Tat.

Ri kekojon che ri Cristo käkiya saqil cho we uwächulew
12 Je riꞌ, loqꞌalaj taq qachalal, jas ri i bꞌanom amaqꞌel aretaq in kꞌo 

iwukꞌ, chixniman chwe pa ronojel, pune naj in kꞌo wi chiwe kämik. 
Chibꞌana bꞌaꞌ ri kuqꞌalajisaj chi qas tzij i riqom ru tobꞌanik ri Dios. Jeꞌ 
chibꞌana waꞌ, nim chiwila wi ri Dios, chixej iwibꞌ chuwäch. ¡Minimarisaj 
bꞌaꞌ iwibꞌ! 13 Je riꞌ, rumal chi are ri Dios ri tajin kuya ri loqꞌalaj u rayibꞌal 
pa ri iwanimaꞌ. Tajin kubꞌano chi kiwaj kibꞌan utzil, kixutoꞌ kꞌu na rech 
kixkowin chubꞌanik jas ri u chomam loq.

14 Chibꞌana ronojel rukꞌ utzil, man rukꞌ tä chꞌoj, man rukꞌ tä oyowal. 
15 Je riꞌ rech ri winaq man xa tä ne jubꞌiqꞌ mak käkiriq chiwij. We je riꞌ 
kibꞌano, qꞌalaj chkiwäch chi qas tzij ix ralkꞌual ri Dios ri kibꞌan utzil 
chkixol ri winaq ri käkaꞌn etzelal, ri man keniman tä che ri Dios. We 
kibꞌan ronojel rukꞌ utzil, kiya na saqil chke ri winaq jas ri chꞌimil ri 
kejuluw chaqꞌabꞌ pa ri qꞌequm. 16 Je wa riꞌ kikꞌut na chkiwäch ri winaq 
ri Utzalaj Tzij re ri Evangelio ri kuya ki kꞌaslemal. We jeꞌ kibꞌano, 
kinkowinik kinkikot na in iwumal pa ri qꞌij ri käpe na ri Qajaw 
Jesucristo. Je riꞌ kinwetamaj na chi man xaq tä loqꞌ xinchakun iwukꞌ, 
man xaq tä kꞌu loqꞌ xinya ri tijonik re ri evangelio chiwe. 17 Pune 
kinkämisaxik, käturuwisax ne ri nu kikꞌel cho ri Dios, kinkikot na. 
Kinkikot iwukꞌ ix iwonojel we ri nu kꞌaslemal käkoj na chubꞌanik tzꞌaqat 
che ri patäninik ri tajin kibꞌan ix cho ri Dios jeꞌ ta ne chi are jun sipanik 
ri kiya che rumal chi kixkojonik. 18 Kwaj kꞌut chi xuqujeꞌ kixkikot ix wukꞌ 
in we ri Dios kuya chwe chi je riꞌ nu kämisaxik käbꞌanik.

Waral käqil wi jas ri ki bꞌanik ri Timoteo rachiꞌl ri Epafrodito
19 We are ru rayinik ri Qajaw Jesús, kwaj kintaq bꞌi ri Timoteo iwukꞌ 

kämik riꞌ. Kinkikot kꞌu na aretaq ri areꞌ kutzijoj chwe ronojel ri i bꞌanom 
jelaꞌ. 20 Kwaj kintaq bꞌi ri Timoteo rumal chi man kꞌo tä chi jun ri junam 
u chomanik wukꞌ in, ri qas kok il chiwe. 21 Konojel ri nikꞌiaj chik xaq 
xuwi käkitzukuj ri kech ri e areꞌ, man käkichomaj tä riꞌ ru rayinik ri 
Qajaw Jesucristo. 22 Iwetam kꞌut ri utzalaj chak ri u bꞌanom ri Timoteo. 
Ri areꞌ chakuninaq wukꞌ in chutzijoxik ri Utzalaj Tzij re ri Evangelio. 
Qas kächakun ri areꞌ wukꞌ jas ri kubꞌan ri u kꞌojol jun tataꞌ kätobꞌ che ru 

c 3:2 Che retamaxik jubꞌiqꞌ na chrij ri circuncisión, chawilaꞌ Hechos 7:8, nota. 

tat. 23 Rumal waꞌ kwaj kintaq bꞌi ri areꞌ iwukꞌ aretaq kinwetamaj jas ri 
käbꞌantaj na wukꞌ in waral pa ri cheꞌ. 24 Nu jikibꞌam kꞌu nu kꞌux chrij ri 
Qajaw Jesús chi kuya chwe chi qas kineꞌ in, kinopan iwukꞌ jelaꞌ. Kraj xa 
kiebꞌ oxibꞌ qꞌij chik kinbꞌan in waral.

25 Kinchomaj in chi xuqujeꞌ rajwaxik kintaq bꞌi ri qachalal Epafrodito 
iwukꞌ. Are ri areꞌ kächakun wukꞌ jas jun wachiꞌl pa ri chꞌoj, ri xitaq loq 
rech kätobꞌ wukꞌ chupam ri nu rajwaxik. 26 Ri areꞌ kꞌut sibꞌalaj käbꞌison 
chiwe, kraj käril i wäch ix iwonojel. Kok il chiwe rumal chi xito chi 
xyawajik. 27 Tzij riꞌ chi sibꞌalaj xyawajik, xaq jubꞌiqꞌ xraj man xkämik. 
Ri Dios kꞌut xel u kꞌux che, xutoqꞌobꞌisaj u wäch. Xel u kꞌux ri Dios chwe 
in xuqujeꞌ, rech man rajwaxik taj kinriq nikꞌiaj bꞌis chik rukꞌ ri kꞌäx ri 
nu riqom in waral. 28 Rumal waꞌ kwaj kintaq bꞌi ri Epafrodito iwukꞌ, 
rech kixkikot na che rilik u wäch jumul chik. Kinutoꞌ waꞌ che ri nu bꞌis 
in xuqujeꞌ aretaq ri in wetam chi kixkikot chik. 29 Chikꞌamowaj ri areꞌ 
rukꞌ nimalaj kikotemal pa ru bꞌiꞌ ri Qajaw Jesús. Nim chiwila wi ri areꞌ, 
xuqujeꞌ konojel ri qachalal ri kubꞌan junam jas ri kubꞌan ri areꞌ. 30 Je riꞌ, 
rumal chi xa jubꞌiqꞌ xraj man xkäm ri Epafrodito. Xuriq kꞌäx chupatänixik 
ri Cristo. Xuya ranimaꞌ churiqik kꞌäx chuyaꞌik ri tobꞌanik chwe ri man 
xixkowin tä ix chubꞌanik.

Waral käqil wi jas riꞌ ri qas utzil, ri qas jikomal

3  1 Kämik kꞌut, wachalal, chixkikot rumal ri Qajaw Jesús. Man kinkos 
tä in chubꞌixik waꞌ chiwe jumul chik, jas ri nu tzꞌibꞌam, rumal chi xaq 

are utz chiwe ru tatabꞌexik waꞌ. 2 Chichajij iwibꞌ chkiwäch ri lawalo taq 
winaq, ri jeꞌ kepe “chꞌuj tzꞌiꞌ”, ri käkaj käkisok ri qachalal, käkikoj ri retal 
ri ojer trato che ri ki cuerpo. (Are waꞌ ri käbꞌix “circuncisión” che.) c 3 Uj riꞌ 
qa bꞌanom ri qas “circuncisión”, rumal chi kujqꞌijilan che ri Dios pa qanimaꞌ 
rukꞌ ri chuqꞌabꞌ ri käyiꞌ chqe rumal ri Loqꞌalaj Espíritu. Uj riꞌ kujkikotik 
rumal chi uj rech ri Cristo, man käkuꞌbꞌi tä qa kꞌux chrij ri käqaꞌn uj pa 
ri qa kꞌaslemal. 4 We kꞌo jun ri qas taqal che chi käkuꞌbꞌi u kꞌux chrij ri u 
bꞌanom pa ru kꞌaslemal, in riꞌ ri winaq ri taqal chwe. Man kꞌo tä jun winaq 
chik ri más u bꞌanom tzꞌaqat che ri ojer Pixabꞌ chnuwäch in. 5 Aretaq xil 
nu wäch, chuwajxaq qꞌij xkoj ri retal ri ojer trato che ri nu cuerpo. In qas 
winaq aj Israel re ri juchꞌobꞌ winaq ri xkꞌoji ri qa mam Benjamín che ki 
nimal pa ojer taq qꞌij. In riꞌ jun qas hebreo rumal chi ri nu tat, nu nan e 
areꞌ hebreos. Xintijox chrij ri ki Pixabꞌ ri winaq aj Israel jeꞌ jas ri käkaꞌn ri 
tataꞌibꞌ fariseos. 6 Xinya ri wanimaꞌ che ri tijonik chrij ri Pixabꞌ, je riꞌ chi 
sibꞌalaj kꞌäx xinbꞌan nabꞌe chke ri qachalal kojonelabꞌ. Xinniman che ronojel 
ri Pixabꞌ, man kꞌo tä jun ri kuyaꞌ kubꞌij chi man xinniman taj. 7 Ronojel kꞌu 
waꞌ ri xinbꞌano, man utz tä chik kinwil kämik, rumal chi loqꞌ na kinwil ri 

Cristo chuwäch ronojel waꞌ. 8 Je waꞌ kinwil ronojel ri nu bꞌanom, konojel 
ri jastaq we xuqujeꞌ, chi man kꞌo tä chi kꞌu ki patän chnuwäch rumal chi 
qas xinwetamaj u wäch ri Qajaw Jesucristo. Rumal ri Cristo nu tzaqom 
kan ronojel. Kinwil in chi xa mes chik ri jastaq we ri xekꞌoji nabꞌe, xuqujeꞌ 
ronojel ri ojer nu kꞌaslemal. Je riꞌ ri nu chomanik rumal chi ri Cristo Are 
wech in, loqꞌ kꞌu na kinwil wi ri Areꞌ chuwäch ronojel. 9 Kwaj kinkꞌoji 
junam rukꞌ ri Cristo. Man kwaj taj chi käbꞌix chwe chi in utz, chi jikom ri 
wanimaꞌ xa rumal ri nu bꞌanom in, o rumal chi nu nimam ri Pixabꞌ. Xane 
kwaj ri qas utzil, ri qas jikomal ri kuya ri Dios chwe rumal chi kinkojon che 
ri Qajaw Jesucristo. Are ri Dios ri kubꞌij na chi in utz, chi jikom ri wanimaꞌ 
rumal chi kinkojon che. 10 Ri kwaj in kämik, are chi qas tzij kinwetamaj 
na u wäch ri Cristo, xuqujeꞌ chi käkꞌoji na ri nu chuqꞌabꞌ junam jas ri xukoj 
ri Dios aretaq xukꞌastajisaj ri Jesucristo chkixol ri käminaqibꞌ. Kwaj kinriq 
kꞌäx junam rukꞌ ri Cristo. Kwaj chi junam ri wanimaꞌ in rukꞌ ri ranimaꞌ ri 
Cristo aretaq xkäm ri Areꞌ rumal wech. 11 Kuꞌl nu kꞌux chi kinkꞌastaj na bꞌi 
chkixol ri käminaqibꞌ, jas ri xubꞌan ri Cristo.

Qakojo qa chuqꞌabꞌ churiqik ri yoꞌm chqawäch rumal ri Cristo
12 Man kinbꞌij taj chi ya nu riqom chi ronojel, chi ya in tzꞌaqat chik, chi 

man kꞌo tä chi ri rajwaxik chwe. Kꞌo ri kraj na chwe. Kintaqej kꞌu na u 
ternexik ri Cristo rumal chi kuꞌl nu kꞌux chi jeꞌ kinel na jas ri utzalaj achi 
ri xuchomaj ri Cristo Jesús aretaq xinutoꞌ pu qꞌabꞌ ri Itzel. 13 Qachalal, man 
kinbꞌij taj chi ya nu bꞌanom chik ronojel ri kraj ri Dios chwe. Ri kinbꞌan 
kämik are ru sachik kan ronojel waꞌ ri ya xokꞌowik, kintij nu chuqꞌabꞌ 
chubꞌanik ri kꞌä kꞌo na chnuwäch, ri mäjaꞌ kinbꞌano. 14 Jeꞌ kinbꞌano, kintij 
nu chuqꞌabꞌ rech kinriqa ri kꞌä kꞌo na chnuwäch, kinchꞌakanik. Ri Dios 
kusipaj na chwe ri käyiꞌ chke ri kechꞌakanik, ri kꞌaslemal pa ri kaj ri man 
kꞌo tä u kꞌisik. Are laꞌ ri käyiꞌ chqe uj, ri uj rech ri Cristo Jesús.

15 Qonojel ri uj, ri uj kojonelabꞌ ri kꞌo chi ri qa noꞌj ri yoꞌm rumal ri 
Cristo, rajwaxik chi jeꞌ käqachomaj waꞌ. We jun chi wi ri i chomanik ix, 
ri Dios kubꞌan na chiwe chi käqꞌalajin na ri qas tzij chiwäch. 16 We kꞌo kꞌia 
ri qetam, we kꞌu ne xa jubꞌiqꞌ ri qa noꞌj, tzrajwaxik wi chi kujniman che ri 
Dios pa ronojel jas ri u kꞌutum chqawäch, ri ya qetam chik.

17 Qachalal, chibꞌanaꞌ jas ri kinbꞌan in. Chitaqej u bꞌanik xaq xuwi ri 
käkaꞌn ri winaq ri jeꞌ käkaꞌno jas ri käqaꞌn uj, jas ri qa kꞌutum chiwäch. 
18 Jas ri nu bꞌim chiwe kꞌia mul, kinbꞌij chi na jumul kämik, rumal kꞌu 
waꞌ sibꞌalaj kinbꞌisonik kinbꞌij chi e kꞌo kꞌia winaq ri xa käkaꞌn ki kꞌulel 
che ri Cristo, tzel kꞌut käkil wi ri Utzalaj Tzij re ri Evangelio ri kutzijoj 
wi ru kämikal ri Cristo cho ri cruz. 19 Chukꞌisbꞌal ronojel käsach na ki 
wäch waꞌ we winaq riꞌ. Nim kꞌu käkil wi ri itzel ki rayinik, käkikoj waꞌ 
che ri ki dios. Käkinimarisaj kibꞌ rumal ri kꞌixbꞌal ri ki bꞌanom, jeꞌl kꞌu 
käkilo. Käkichomaj xaq xuwi ri ajuwächulew. 20 Ri uj kꞌut, jelaꞌ pa ri kaj 

kꞌo wi ri qas qa tinimit. Rumal waꞌ tajin kujeyen che ri Toꞌl Qe, ri Qajaw 
Jesucristo, ri käpe na pa ri kaj. 21 Ri Jesucristo kukꞌex na ri qa cuerpo ri 
käqariq wi kꞌäx amaqꞌel. Kubꞌan na che ri qa cuerpo chi sibꞌalaj jeꞌl na 
kelik junam jas ri rech ri Areꞌ. Jeꞌ kubꞌan na rukꞌ ri nimalaj u chuqꞌabꞌ ri 
yoꞌm che rech kätaqan na pa ki wiꞌ konojel, kꞌo kꞌu ri kajulew pu qꞌabꞌ.

Chixkikot amaqꞌel ronojel qꞌij rumal ri Qajaw Jesús

4  1 Je riꞌ, loqꞌalaj taq wachalal, ri sibꞌalaj kwaj kinwil i wäch, chijikibꞌa 
i kꞌux chrij ri Qajaw Jesús. Sibꞌalaj kinkikot iwumal. Ix riꞌ ri tojbꞌal 

re ri nu chak. Mäsach chiwe chi sibꞌalaj ix loqꞌ chnuwäch.
2 Kinbꞌochiꞌn che ri nan Evodia xuqujeꞌ che ri nan Síntique chi xaq jun 

e kꞌol wi pa ri ki chomanik, man kꞌo tä kꞌu chꞌoj chkixol, rumal chi e 
kachalal kibꞌ rumal ri Qajaw Jesús. 3 Xuqujeꞌ kintaꞌ toqꞌobꞌ chawe, wach 
ajchak, rumal chi jikom ri awanimaꞌ pa ronojel, chi kattobꞌ chke we 
qachalal ixoqibꞌ riꞌ. Xechakun wukꞌ, xinkitoꞌ chutzijoxik ri Utzalaj Tzij re 
ri Evangelio junam rukꞌ ri Clemente, xuqujeꞌ ri nikꞌiaj chik ri xechakun 
wukꞌ. Tzꞌibꞌam kꞌu ri ki bꞌiꞌ pa ri wuj re kꞌaslemal rumal ri Dios.

4 Chixkikot amaqꞌel ronojel qꞌij rumal ri Qajaw Jesús. Kinbꞌij chi na waꞌ 
jumul chik chiwe: ¡Chixkikotoq! —kinchaꞌ. 5 Chibꞌanaꞌ chi konojel ketam 
chi kixchꞌawik, chi loqꞌ keiwil wi konojel ri winaq. Mäsach pa iwanimaꞌ 
chi xa jubꞌiqꞌ man käpe ri Qajaw Jesús.

6 Mixej bꞌaꞌ iwibꞌ chuwäch apachike ri käpetik. Xane xa chibꞌana orar, 
chibꞌij ronojel waꞌ che ri Dios. Chixbꞌochiꞌn che ri Dios amaqꞌel rukꞌ 
maltioxinik. 7 We jeꞌ kibꞌano, ri Dios kubꞌan na chi kuxlan ri iwanimaꞌ. Je 
riꞌ chi ri winaq käkikajmaj na waꞌ chi man kixej tä iwibꞌ. Ri uxlanem riꞌ 
ri kuya ri Dios chiwe kuchajij na ri iwanimaꞌ xuqujeꞌ ri i chomanik, rumal 
chi käkuꞌbꞌi na i kꞌux chrij ri Cristo Jesús. 

Chichomaj bꞌaꞌ xaq xuwi ri qas utz
8 Qachalal, chukꞌisbꞌalil ronojel kwaj kinbꞌij chiwe chi pa ronojel 

ri kichomaj, chixchoman chrij ri qas tzij, xuqujeꞌ chrij ri qas utzil. 
Chixchoman chrij ri qas jikom, xuqujeꞌ chrij ri man äwas tä u bꞌanik. 
Chixchoman na chrij ri jeꞌlik xuqujeꞌ chrij ri utz käkita wi ri winaq, ri utz 
u bꞌanik, ri nim kil wi kumal.

9 Chibꞌana ri nu kꞌutum chiwäch, ri nu bꞌim chiwe chi rajwaxik kibꞌano. 
Chibꞌana ronojel ri i tom pa nu chiꞌ, xuqujeꞌ ri iwilom chi kinbꞌano. We 
kibꞌan ronojel waꞌ ri qa Dios ri kubꞌano chi kuxlan ri iwanimaꞌ käkꞌoji na 
iwukꞌ.

Waral käqil wi ri xkiya ri Filipenses chutoꞌik ri apóstol Pablo
10 Sibꞌalaj kinkikot rumal ri Qajaw Jesús chi ya xixchoman chi na 

jumul chik chwij. Man kinbꞌij taj chi xa xinsach chiwe. Wetam chi xa 

man xixkowin tä che nu toꞌik, pune xixok il wumal. 11 Man are tä rumal 
chi kꞌo rajwaxik chwe chi kinbꞌij waꞌ chiwe. Kinkowinik kinkikot rukꞌ 
ri jubꞌiqꞌ ri kꞌo wukꞌ. 12 Wetam in ri mebꞌaꞌil, ri xaq jubꞌiqꞌ kꞌolik. Wetam 
xuqujeꞌ ri qꞌinomal, ri kꞌo kꞌia jastaq we. Ri in wetamam ronojel u wäch 
kꞌaslemal, we are kꞌo ri nu wa, we ne are laꞌ chi kinnumik, man kꞌo tä 
nu wa. Xinwetamaj jas kinbꞌano we kꞌo kꞌia ri jastaq we, xuqujeꞌ we kꞌo 
mebꞌaꞌil, kꞌo kꞌu ri kajwataj chwe. 13 Kinkowin chuchꞌijik ronojel rumal 
ri Cristo ri kuya nu chuqꞌabꞌ. 14 Pune je riꞌ, utz i bꞌanom che nu toꞌik pa ri 
kꞌäx ri nu riqom.

15 Jeꞌ jas ri iwetam ix, ri ix aj Filipos, xaq xuwi ri ix kꞌo ri xitaq bꞌi 
chwe chumaltioxixik ri tobꞌanik ri xinya chiwe. Man kꞌo tä xkiya ri 
nikꞌiaj kojonelabꞌ chik. Are waꞌ ri xibꞌan chwe aretaq xinchap u tzijoxik 
ri Utzalaj Tzij re ri Evangelio, xineꞌ pa ri tinimit Macedonia. 16 Xuqujeꞌ 
aretaq in kꞌo pa ri tinimit Tesalónica, kꞌo ri xitaq bꞌi che nu toꞌik. Man xaq 
xuwi tä jumul xitaq bꞌi ri rajwaxik chwe. 17 Ri in kꞌut man xa tä kintzukuj 
ri käsipax chwe, xane kintzukuj ru bꞌanik utzil chiwe, rech kꞌo na ri 
kutzꞌibꞌaj ri Dios pa ri i kuenta chikaj. 18 Nu kochim bꞌaꞌ ronojel. Man qas 
tä rajwaxik ronojel waꞌ ri xitaq loq chwe rumal ri Epafrodito. Tzij riꞌ chi 
kꞌia waꞌ ri xiya ix chwe. Kinnaꞌ in chi jeꞌ ta ne are jun kꞌokꞌalaj kunabꞌal 
sipam cho ri Dios. Wetam chi ri Dios sibꞌalaj jeꞌl käril waꞌ. 19 Ri Qajaw 
Dios kꞌut kuya na ronojel ri rajwaxik chiwe, rumal chi kꞌia ri jeꞌlalaj u 
qꞌinomal kꞌolik rumal ri Cristo Jesús. 20 ¡Chnimarisax ta bꞌaꞌ u qꞌij ri Dios 
qa Tat kämik, xuqujeꞌ pa taq ri qꞌij ri junabꞌ ri kepe na! Amén.

Kꞌisbꞌal re ri carta
21 Chiya rutzil ki wäch konojel ri kekojon che ri Qajaw Jesucristo, ri e 

rech ri Dios. Ri qachalal ri e kꞌo wukꞌ in waral käkitaq bꞌi rutzil i wäch ix 
nimalaj iwonojel. 22 Konojel ri nikꞌiaj kojonelabꞌ chik ri e kꞌo waral, ri e 
rech ri Dios, xuqujeꞌ käkitaq bꞌi rutzil i wäch, más na ri e kꞌo pa rachoch 
ri César, ri nimalaj taqanel.

23 Are ta bꞌaꞌ ri Qajaw Jesucristo kätewchin chiwe, kutoqꞌobꞌisaj ta na i 
wäch ix nimalaj iwonojel. Amén. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Colosas

1  1 In waꞌ, ri Pablo, in apóstol. In jun chke ru taqoꞌn ri Jesucristo. Je 
waꞌ nu bꞌanik rumal chi are u rayibꞌal ri Dios. 2 Ri in, wachiꞌl ri 

qachalal Timoteo, kintzꞌibꞌaj bꞌi waꞌ we wuj riꞌ chke ri winaq ri jikom 
kanimaꞌ, ri e rech ri Dios, ri qachalal rumal ri Cristo ri e kꞌo pa ri tinimit 
Colosas. Are ta bꞌaꞌ ri Dios qa Tat kutoqꞌobꞌisaj i wäch, kubꞌano chi kuxlan 
ri iwanimaꞌ.

Ri apóstol Pablo kubꞌan orar pa ki wiꞌ ri kojonelabꞌ
3 Amaqꞌel aretaq käqaꞌn orar pi wiꞌ, käqaya maltioxinik che ri Dios 

ru Tat ri Qajaw Jesucristo. 4 Je riꞌ käqaꞌno rumal chi qa tom u tzijol chi 
qas ix kojoninaq che ri Cristo Jesús, xuqujeꞌ chi qas keiwaj konojel ri e 
rech ri Dios. 5 Jeꞌ kibꞌan waꞌ rumal chi kuꞌl i kꞌux chi kꞌo ri kꞌolotal chiwe 
chilaꞌ chikaj. Are xkuꞌbꞌi i kꞌux chrij waꞌ aretaq xita ri qas tzij. Are waꞌ 
ri Utzalaj Tzij re ri Evangelio ri xtzijox chiwe. 6 We Utzalaj Tzij riꞌ re ri 
Evangelio tajin kubꞌano jas ri kubꞌan jun cheꞌ käkꞌiyik, ri kuya u wäch 
pa ronojel ruwächulew jeꞌ jas ri xbꞌantaj na iwukꞌ ix, tzpa ri qꞌij ri xita u 
tzijol waꞌ, xiwetamaj kꞌut chi qas tzij ri Dios kutoqꞌobꞌisaj ki wäch konojel. 
7 Are kꞌu waꞌ ri xukꞌut ri loqꞌalaj qachalal Epafras chiwäch. Ri areꞌ, are 
jun qach ajchak ri kꞌo qukꞌ, jun patänil re ri Cristo ri qas jikom ranimaꞌ. 
8 Ri areꞌ u yoꞌm u tzijol chqe chi qas kiwaj iwibꞌ rumal ri Loqꞌalaj Espíritu.

9 Rumal riꞌ ri uj, tzpa ri qꞌij ri xqata u tzijol ri tajin kibꞌano, man kujtäni 
tä chubꞌanik orar pi wiꞌ. Käqataꞌ che ri Dios chi kuqꞌalajisaj ru rayibꞌal 
chiwäch, chi kuya ronojel u wäch noꞌj chiwe, xuqujeꞌ ronojel u wäch 
etamanik ri kuya ri Loqꞌalaj Espíritu. 10 Je riꞌ rech jeꞌ kibꞌan na pa ri i 
kꞌaslemal jas ri taqal u bꞌanik kumal ri e kojoninaq che ri Qajaw Jesús, 

RI CARTA RI XUTZꞌIBꞌAJ 
RI SAN PABLO CHKE RI 

KOJONELABꞌ AJ COLOSAS

xuqujeꞌ rech amaqꞌel kibꞌan na ri utz käril wi ri Areꞌ pa ronojel, chi 
kibꞌan na ronojel u wäch utzil, rech xuqujeꞌ käkꞌoji na más ri iwetambꞌal 
chrij ri Dios. 11 Käqataꞌ che ri Dios chi kuya na iwe ru chuqꞌabꞌ ri Areꞌ, ri 
sibꞌalaj nim u qꞌij. Je riꞌ rech rukꞌ paciencia kichꞌij na ronojel u wäch kꞌäx 
ri käpe pi wiꞌ, kixkikotik, 12 xuqujeꞌ kixmaltioxin ta na che ri Dios rumal 
chi u yoꞌm chqe chi käqakꞌam qe ri kuya na chke konojel ri e rech ri Areꞌ 
ri e kꞌo pa ri saqil re ru taqanik. 13 Ri Dios xujutoꞌ pu qꞌabꞌ ri Satanás ri 
kätaqan pa ri qꞌequm, xujuqꞌaxaj kꞌu jawijeꞌ ri kätaqan wi ri loqꞌalaj u 
Kꞌojol. 14 Rumal kꞌu ru kämikal ru Kꞌojol xujutoro, xusach kꞌu ronojel ri qa 
mak.

Ru kämikal ri Cristo kubꞌano chi kuyaꞌ keutzir ri winaq rukꞌ ri Dios
15 Ru Kꞌojol ri Dios ri xpe waral cho we uwächulew, are jeꞌ u bꞌanik waꞌ 

jas ri Dios ri man kilitaj taj. Ri Areꞌ, kꞌä mäjoq käbꞌan ronojel ri kꞌolik, 
nabꞌe kꞌo ri Areꞌ. 16 Rumal kꞌu ri Areꞌ ri Dios xubꞌan ronojel ri kꞌo chikaj 
xuqujeꞌ ronojel ri kꞌo cho ruwächulew. Xbꞌan kꞌu ronojel ri kilitajik, 
xuqujeꞌ ri man kilitaj taj. Konojel ri kꞌo taqanik pa ki qꞌabꞌ, pune ta ne e 
ángeles, ronojel u wäch taqanik ri nim u bꞌanik, konojel ri qꞌatal taq tzij, 
nimalaj konojel ri xyiꞌ chke chi kꞌo ki taqanik, konojel taq waꞌ xebꞌan 
rumal ri Cristo. Xebꞌan kꞌu waꞌ che ri Areꞌ rech känimarisax u qꞌij. 17 Ri 
Cristo, tzkꞌo wi ri Areꞌ kꞌä mäjoq käbꞌan ronojel ri kꞌolik. Rumal kꞌu ri 
Areꞌ ronojel ri xbꞌanik kꞌo ki kꞌolibꞌal, kꞌo ki cholajil. 18 Xuqujeꞌ ri Cristo 
are Kajaw konojel ri qachalal kojonelabꞌ ri kenukꞌuw ru cuerpo waral cho 
we uwächulew, junam jas ri kubꞌan ri qa jolom kꞌo puwiꞌ ri qa cuerpo. 
Are ri Areꞌ käyoꞌw ri qa kꞌaslemal. Are kꞌu waꞌ ri nabꞌe chkixol konojel ri 
käminaqibꞌ ri xekꞌastajik, rech nim na u qꞌij ri Areꞌ pa ronojel. 19 Are kꞌu 
waꞌ ru rayibꞌal ri Dios ri xuchomaj ri Areꞌ, chi are xaq junam ri Cristo 
rukꞌ ri Areꞌ pa ronojel. 20 Xuqujeꞌ xuchomaj ri Dios chi rumal ri Cristo 
kärutzirisaj ta na ronojel ri kꞌolik, ronojel ri kꞌo cho ruwächulew, xuqujeꞌ 
ronojel ri kꞌo chikaj. Ri Dios kꞌut xrutzirisaj ronojel ri kꞌolik rukꞌ ri Areꞌ 
rumal ru kämikal ri Cristo cho ri cruz.

21 Ri ix nabꞌe kanoq i xutum kan ri Dios, i bꞌanom kꞌu i kꞌulel che pa ri 
iwanimaꞌ rumal ri man utz taj ri xibꞌan na, xuqujeꞌ ri xichomaj. Kämik kꞌut 
ri Dios ix rutzirisam chik rukꞌ ri Areꞌ. 22 Xixrutzirisaj rukꞌ ri Areꞌ rumal ri 
kämikal ri xuriq ri Cristo cho ri cruz waral cho we uwächulew. Jeꞌ xubꞌan 
waꞌ ri Cristo rech kixuya chuwäch ri Dios, chꞌajchꞌoj ri i kꞌaslemal, man kꞌo 
tä chi etzelal kibꞌano, man kꞌo tä kꞌu i mak chuwäch ri Areꞌ. 23 Rajwaxik 
kꞌut chi qas tzij kixkojonik. Ri ix jeꞌ jas jun ja ri utz bꞌanom chuyakik, ri 
man käslabꞌtaj taj, ri ko jeqelik. Man kiya tä kꞌu kan ri kuꞌl wi i kꞌux. Are 
kꞌu waꞌ ri Tzij ri xito aretaq xtzijox ri Utzalaj Tzij re ri Evangelio chiwe. 
Are kꞌu waꞌ we Tzij riꞌ ri tajin kätzijox kämik cho ronojel ruwächulew. In 
waꞌ, ri Pablo, in jun chke ri ketobꞌan chutzijoxik waꞌ we Utzalaj Tzij riꞌ.

Käyiꞌ che ri apóstol Pablo chi käpatänin chke ri qachalal kojonelabꞌ
24 Kämik kꞌut kinkikotik rumal ri kꞌäx ri tajin kinriqo rumal iwech. 

Xaq je riꞌ ri in kintobꞌan chubꞌanik tzꞌaqat che ri kꞌäx ri rajwaxik käkiriq 
na ri qachalal kojonelabꞌ ri kenukꞌuw ru cuerpo ri Cristo waral cho we 
uwächulew. 25 Ri in, in jun chke ri e kojom che patänil taq ke ri qachalal 
kojonelabꞌ. Are ri Dios ri xyoꞌw waꞌ pa nu qꞌabꞌ, ru bꞌanik waꞌ we chak riꞌ 
che i patänixik ix, rech qas tzꞌaqat kinbꞌan chuqꞌalajisaxik ru Loqꞌ Pixabꞌ 
ri Dios chiwäch. 26 Are kꞌu waꞌ ri man etamtal tä kan nabꞌe, ri man u 
yoꞌm tä retamaxik ri Dios pa taq ri qꞌij ri junabꞌ ri e okꞌowinaq, aretaq 
e kꞌasal ri ojer taq winaq. Kämik kꞌut qꞌalajisam chi waꞌ chkiwäch ri e 
rech ri Dios, e areꞌ konojel ri kekojon che. 27 Utz kꞌu xril wi ri Dios chi 
chkiwäch ri e rech ri Areꞌ kuqꞌalajisaj wi ri man etamtal tä kan nabꞌe, ri 
sibꞌalaj nim u qꞌij, ri xuqujeꞌ sibꞌalaj jeꞌlik. Are kꞌu waꞌ ru chomam loq chi 
kuya na chke konojel winaq, ri winaq aj Israel xuqujeꞌ ri winaq ri man 
e aj Israel taj. Ri man etamtal taj are waꞌ chi ri Cristo käkꞌoji na pa ri 
iwanimaꞌ. Tzare kꞌu waꞌ ri jeꞌlalaj kuꞌlbꞌal i kꞌux ri sibꞌalaj nim u qꞌij.

28 Ri uj käqatzijoj ri Utzalaj Tzij chrij ri Cristo. Keqapixbꞌaj konojel 
winaq, xuqujeꞌ keqatijoj rech qas käkichꞌobꞌo, rech qas tzꞌaqat ri ki 
chomanik ri kojonelabꞌ ri xa e jun chik rukꞌ ri Cristo. 29 Rumal kꞌu riꞌ 
kinchakunik, kintij nu qꞌij, kinkoj ronojel ri nu chuqꞌabꞌ ri yoꞌm chwe 
rumal ri Cristo.

2  1 Kwaj kꞌut chi kiwetamaj chi sibꞌalaj kintij nu qꞌij rumal iwech, 
sibꞌalaj kinok il chiwe, xuqujeꞌ chke ri e kꞌo pa ri tinimit Laodicea, 

xuqujeꞌ chke konojel ri mäjaꞌ ketam nu wäch. 2 Je riꞌ kinbꞌano rech ri e 
areꞌ käwalijisax ri kanimaꞌ, xuqujeꞌ rech käkaj kibꞌ nimalaj konojel, xa e 
jun chik ri e areꞌ. Are kinbꞌan waꞌ rech qas käkichꞌobꞌ na ri kubꞌan ri Dios, 
je riꞌ chi qas käkuꞌbꞌi ki kꞌux chrij ri Areꞌ. Are más utz na waꞌ chuwäch 
apachike qꞌinomal ri kꞌolik. Kintij nu qꞌij rech qas käketamaj u wäch 
ri Cristo. Are kꞌu waꞌ ri man etamtal tä kan nabꞌe, ri mäjaꞌ käqꞌalajisax 
rumal ri Dios. 3 Rukꞌ kꞌu ri Areꞌ sibꞌalaj kꞌo wi ronojel u wäch etamanik 
xuqujeꞌ ronojel u wäch noꞌj ri sibꞌalaj jeꞌlik. 4 Kinbꞌij waꞌ chiwe rech man 
kꞌo tä jun käkowin che i subꞌik rukꞌ jeꞌlalaj taq tzij ri xaq käkibꞌij chiwe 
rech kixqaj pa ki qꞌabꞌ. 5 Pune ta ne man in kꞌo iwukꞌ chwinaqil, ri ix kꞌut 
ix kꞌo pa wanimaꞌ jeꞌ ta ne qas tzij in kꞌo iwukꞌ. Kinkikotik aretaq kinwilo 
chi utz kibꞌano, kibꞌan ronojel pa cholajil, chi qas tzij ix kojoninaq che ri 
Cristo, man i tasom tä kꞌu iwibꞌ chrij ri Areꞌ.

6 Je kꞌu riꞌ, jas ri xibꞌano, xikꞌamowaj ri Jesucristo che Iwajaw, xa jun 
chixkꞌol rukꞌ ri Areꞌ. 7 Jeꞌ chibꞌanaꞌ jas jun cheꞌ ri ko tikil pa ri ulew, man 
kꞌo tä jas kixslabꞌisanik. Rajwaxik chi qas kixkojon che ri Qajaw Jesús jas 
ri kꞌutum chiwäch. Jeꞌ chibꞌana waꞌ, xuqujeꞌ sibꞌalaj chiya maltioxinik che 
ri Dios amaqꞌel ronojel qꞌij.

a 2:13 Ri mero tzij waral are “…man kojom tä ri retal ri ojer trato che ri i cuerpo”. Chawilaꞌ 
Hechos 7:8, nota. 

Waral käqil wi chi ri Cristo kubꞌan kꞌakꞌ che ri qa kꞌaslemal
8 Chiwila iwibꞌ mixqaj pa ki qꞌabꞌ ri winaq ri käkaj kixkisubꞌ rukꞌ ri 

jeꞌlalaj taq ki tzij chkij ri ki naqꞌatisam wi kibꞌ ri e areꞌ, rukꞌ kꞌu ri ki 
chomanik ri man kꞌo tä u patän chrij ri kajulew. Man are tä ru tijonik ri 
Cristo, xane are ri ki tijonik winaq, ri xaq ajuwächulew waꞌ.

9 Ronojel kꞌu ru bꞌanik ri Dios käriqtaj waꞌ rukꞌ ri Cristo ri xil u wäch 
waral cho we uwächulew, rumal chi ri Cristo, are qas Dios. 10 Ri ix kꞌut 
kꞌo ri Dios pa ri iwanimaꞌ rumal chi xa ix jun rukꞌ ri Cristo. Ri Areꞌ kꞌut 
kätaqan pa ki wiꞌ konojel ri kꞌo ki taqanik, pa ki wiꞌ konojel ri ángeles, 
xuqujeꞌ kätaqan pa ki wiꞌ konojel ri nimaq ki bꞌanik ri yoꞌm chke chi kꞌo 
taqanik pa ki qꞌabꞌ. 11 Xuqujeꞌ rumal chi xa ix jun rukꞌ ri Cristo, kojom 
ri retal ri kꞌakꞌ trato pa taq ri iwanimaꞌ. Man are tä kꞌu waꞌ ri käbꞌan 
che ru cuerpo jun winaq, xane are waꞌ ri xubꞌan ri Cristo aretaq xixutoꞌ 
pa ri ojer i kꞌaslemal, ri kꞌaslemal rech etzelal. Je riꞌ xubꞌano rech man 
kibꞌan tä chik ri man utz taj ri kraj ri iwanimaꞌ. 12 Aretaq xbꞌan i qasnaꞌ, 
jeꞌ ta ne ri xixmuq junam rukꞌ ri Cristo, xuqujeꞌ junam xixkꞌastaj rukꞌ. Je 
riꞌ, rumal chi xixkojon che ri nimalaj u chuqꞌabꞌ ri Dios ri xkꞌastajisan ri 
Cristo chkixol ri käminaqibꞌ. 13 Ri ix nabꞌe kanoq jeꞌ ta ne ri ix käminaq 
rumal ri i mak, xuqujeꞌ rumal chi ri ix man ix aj Israel taj, man i nimam 
tä kꞌu ri ojer Pixabꞌ. a Xpe kꞌu ri Dios, xuya ri qas i kꞌaslemal junam rukꞌ ri 
Cristo, xusach ronojel ri i mak. 14 Ri Dios xusach ri nimalaj qa kꞌas ri kꞌo 
chqij, ri u qꞌatom tzij pa qa wiꞌ chi käkꞌäjisax qa wäch, rachiꞌl kꞌu ri pixabꞌ 
ri kujutaq chubꞌanik kꞌia jastaq. Xresaj chqij, xusach u wäch waꞌ rumal 
ru kämikal ri Cristo cho ri cruz. 15 Ri Cristo, aretaq xkäm cho ri cruz, 
xchꞌakan ri Areꞌ puwiꞌ ri jun ri käbꞌin pa ri sutzꞌ mayul, xuqujeꞌ pa ki wiꞌ 
konojel ri nimaq ki bꞌanik, ri kꞌo ki taqanik. Xresaj ri ki chuqꞌabꞌ, xuqasaj 
ki qꞌij chkiwäch konojel, xeqaj kꞌu pu qꞌabꞌ ri Cristo.

Rajwaxik chi ri kojonelabꞌ käkitzukuj ri utzil ri käpe 
chikaj chukꞌexwäch ri jastaq ajuwächulew

16 Kꞌo bꞌaꞌ jun mukoj jun pixabꞌ chrij ri kitijo, o chrij apachike u wäch 
nimaqꞌij. Mubꞌan waꞌ chrij ri nimaqꞌij rech ri kꞌakꞌ ikꞌ. Mubꞌan kꞌu waꞌ 
chrij ri qꞌij re uxlanem. 17 Konojel taq waꞌ e areꞌ xa jujun kꞌutbꞌal re ri 
qas käpe na, jas ri u nanochꞌ jun winaq ri käsachik. Ri qas xukꞌut loq, 
ri qas kilitajik, are kꞌu waꞌ ri Cristo. 18 Chiwila bꞌaꞌ chi mämaj ri tojbꞌal 
iwe kumal ri winaq ri käkaꞌn che kibꞌ chi man käkaꞌn tä nimal. Xaq are 
subꞌunik waꞌ. Are winaq waꞌ ri xuqujeꞌ kekiqꞌijilaj taq ri ángeles. We 
winaq riꞌ xaq käkinim kibꞌ chupam ri man ketam taj, chupam ri man 

b 3:1 “Pa ru wikiäqꞌabꞌ”: Chawilaꞌ ri Efesios 1:20, nota. 

käqꞌalajin taj. Käkaꞌn kꞌu nimal xa rumal ri kꞌia u wäch ki chomanik 
ri e areꞌ. 19 We winaq riꞌ ki tasom kibꞌ chrij ri Cristo. Ri Cristo kätaqan 
pa qa wiꞌ jeꞌ jas ri kubꞌan ri qa jolom kꞌo puwiꞌ ri qa cuerpo. Are ri 
Areꞌ ri käyoꞌw ki chuqꞌabꞌ ri qachalal kojonelabꞌ ri kenukꞌuw ru cuerpo 
waral cho we uwächulew, are kꞌu ri Areꞌ ri xuqujeꞌ kekꞌiyisanik. Je riꞌ 
chkijujunal ru tzꞌaqatil ru cuerpo kekꞌiyik, utz käkaꞌn konojel che ki riqik 
kibꞌ, jeꞌ jas ru chomam ri Dios pa ki wiꞌ.

20 Ri ix, ix käminaq chik junam rukꞌ ri Cristo. Kel kubꞌij waꞌ chi 
man junam tä chik ri i noꞌj jas ri ki noꞌj ri nikꞌiaj winaq chik ri xaq 
ajuwächulew. ¿Jas kꞌu che kibꞌan na ri käkaꞌn ri nikꞌiaj winaq chik 
ajuwächulew jeꞌ ta ne chi ri ix kꞌä ix jun kukꞌ ri e areꞌ? ¿Jas che kinimaj 
na ri ki pixabꞌ ri e areꞌ ri man utz taj? 21 Ri winaq riꞌ käkibꞌij: “¡Michap 
waꞌ!” —kechaꞌ. “¡Mitij waꞌ, miwukꞌaj waꞌ pa i qꞌabꞌ!” —kecha riꞌ. 
22 Ronojel waꞌ we pixabꞌ riꞌ xa are ki taqanik, ki tijonik ri winaq chkij 
jastaq ri xa käsach na ki wäch. 23 Qas tzij kꞌut, jeꞌ ta ne chi nim u bꞌanik 
waꞌ we känimax ri käkibꞌij, xa rumal chi keqꞌijilan chke taq ri ángeles. 
Käkaꞌn che kibꞌ chi man käkaꞌn tä nimal, man qas tzij tä kꞌut. Xuqujeꞌ 
käkaꞌn kꞌäx che ri ki cuerpo. Are kꞌu ri ki tijonik man käkowin tä che 
resaxik ri itzel taq ki rayinik ri winaq.

3  1 Ri ix, ix kꞌastajinaq chik chkixol ri käminaqibꞌ junam rukꞌ ri Cristo. 
(Kel kubꞌij waꞌ chi bꞌanom kꞌakꞌ che ri i kꞌaslemal rumal ri Areꞌ.) 

We je riꞌ, rajwaxik chi kitzukuj ri utzil ri käpe chilaꞌ chikaj ri tꞌuyul wi ri 
Cristo pa ru wikiäqꞌabꞌ ri Dios. b 2 Chichomaj apan ri kꞌo chilaꞌ chikaj, man 
xaq xuwi tä kꞌu ri kꞌo cho ruwächulew. 3 Ri ix, ix käminaq junam rukꞌ ri 
Cristo. (Kel kubꞌij waꞌ chi ri i kꞌaslemal kämik man junam tä rukꞌ ri ojer 
i kꞌaslemal.) Ri i kꞌaslemal kämik kꞌolotal rukꞌ ri Cristo pu qꞌabꞌ ri Dios. 
4 Kꞌo ri qas qa kꞌaslemal rumal ri Cristo ri kꞌo pa qanimaꞌ. Aretaq kꞌut 
käpe chi ri Areꞌ, are chiꞌ ri kilitaj na i wäch rukꞌ ri Areꞌ, känimarisax kꞌu 
na i qꞌij junam rukꞌ.

Waral käqil wi ru jalbꞌem ribꞌ ri ojer qa 
kꞌaslemal rukꞌ ri kꞌakꞌ qa kꞌaslemal

5 Chisacha bꞌaꞌ u wäch ronojel ri man utz taj rech ruwächulew ri kꞌo 
pa ri iwanimaꞌ. Mibꞌan iwe jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ. Mibꞌan ri etzelal ri sibꞌalaj äwas u bꞌanik cho ri Dios, 
meꞌ kꞌu iwanimaꞌ chubꞌanik ri man utz taj, ri itzel taq i rayinik. Mirayij 
kꞌia u wäch jastaq ri xaq rech ruwächulew rumal chi junam waꞌ rukꞌ 
ri ki qꞌijilaxik taq tiox ri xa e bꞌanom kumal winaq. 6 Rumal kꞌu waꞌ 
käpe na ri nimalaj royowal ri Dios pa ki wiꞌ ri winaq ri man keniman 
tä che. 7 Ri ix kꞌut nabꞌe kanoq xibꞌan konojel taq waꞌ we mak riꞌ pa ri 

ojer i kꞌaslemal. 8 Are kꞌu ri kämik chiya kan u bꞌanik ronojel waꞌ we 
riꞌ. Xaq mäpe iwoyowal, meꞌ iwanimaꞌ chubꞌanik ri man utz taj, ri itzel 
taq i rayinik, mibꞌan kꞌu ri etzelal. Mixyoqꞌonik, mibꞌij ri itzel taq tzij ri 
kꞌixbꞌal ki bꞌixik. 9 Mibꞌan tzij chixol, ri jun rukꞌ ri jun chik, rumal chi i 
yoꞌm kan ri ojer i kꞌaslemal, xuqujeꞌ ronojel ri man utz taj ri xibꞌan nabꞌe. 
10 Kämik riꞌ are jun chi wi ri i kꞌaslemal, jeꞌ ta ne i kojom jun kꞌakꞌ atzꞌiaq. 
Tajin kubꞌan na kꞌakꞌ waꞌ we i kꞌaslemal riꞌ ronojel qꞌij rumal ri Dios ri 
tajin kukꞌex ri i noꞌj, tajin kukꞌex ri iwanimaꞌ rech kixel na junam rukꞌ ri 
Areꞌ. Je riꞌ qas kiwetamaj na u wäch ri Dios pa ri iwanimaꞌ. 11 Man nim tä 
u bꞌanik kämik we aj Israel jun winaq o we man aj Israel taj, we kojom 
retal ri ojer trato che jun o we man kojom taj. Man nim tä u bꞌanik we 
estranjer jun winaq o we man estranjer taj, we kꞌo retam jun o we man 
kꞌo tä retam, we kubꞌan ri u chak kꞌo pu qꞌabꞌ jun u patrón o we ne man 
kꞌo tä u patrón. Ri qas nim u bꞌanik kämik, are ri Cristo. Rajwaxik chi 
ri Cristo nim na u bꞌanik ri Areꞌ chuwäch ronojel, kätaqan kꞌu ri Areꞌ pa 
qanimaꞌ nimalaj qonojel.

12 Ri ix, ix u loqꞌ ri Dios, ix chaꞌtal kꞌu rumal, rech ix rech ri Areꞌ. 
Rumal riꞌ chibꞌana ronojel u wäch utzil pa ri i kꞌaslemal. Chitoqꞌobꞌisaj 
ki wäch nikꞌiaj winaq chik, chibꞌana utzil kukꞌ konojel. Mibꞌan nimal, 
xane rajwaxik kixchꞌawik. Mikoj i kꞌaꞌnal, xane chichajij paciencia. 13 We 
rukꞌ jubꞌiqꞌ kꞌo kꞌäx ri kubꞌan jun che ri jun chik, chikuyu waꞌ, xuqujeꞌ 
chitaꞌ ri sachbꞌal i mak we kꞌo jun chiwe kꞌo jas kꞌo pa ranimaꞌ chrij jun 
chik. Jas xubꞌan ri Cristo chiwe xusach ri i mak, jeꞌ chibꞌana ix xuqujeꞌ. 
14 Man xuwi tä waꞌ, xane rajwaxik sibꞌalaj kiwaj iwibꞌ. Are kꞌu waꞌ ri qas 
käbꞌanow chiwe chi xa ix jun. Kubꞌan kꞌu tzꞌaqat che ronojel. 15 Ri utzil 
ri kuya ri Dios chixol, are chtaqan waꞌ pa ri iwanimaꞌ. Are kꞌu waꞌ ri ix 
sikꞌim wi rumal ri Dios rech xa ix jun chik, ix ri kinukꞌ ru cuerpo ri Cristo 
waral cho we uwächulew. Chiya bꞌaꞌ maltioxinik pa ronojel.

16 Chiya che ru Loqꞌ Pixabꞌ ri Cristo chi qas käjeqi pa ri iwanimaꞌ, 
chtaqan kꞌu waꞌ pa ronojel ri kibꞌano. Chitijola iwibꞌ rukꞌ ronojel u wäch 
utzalaj noꞌj, chiwalijisaj kꞌu ri iwanimaꞌ chbꞌil taq iwibꞌ. Chibꞌixoj salmos, 
himnos, xuqujeꞌ ronojel u wäch bꞌix ri kuya ri Loqꞌalaj Espíritu chiwe. 
Chibꞌixoj waꞌ che ri Dios rukꞌ ri maltioxinik ri käpe pa ri iwanimaꞌ. 
17 Ronojel ri kibꞌano, ronojel kꞌu ri kibꞌij, chibꞌana waꞌ pa ru bꞌiꞌ ri Qajaw 
Jesús. Rumal kꞌu ri Areꞌ chiya bꞌaꞌ maltioxinik che ri Dios qa Tat.

Ri apóstol Pablo kubꞌij jas ri rajwaxik pa ri ki kꞌaslemal ri kojonelabꞌ
18 Ri ix ixoqibꞌ, ri ix kꞌulan chik, chixniman chke ri iwachajil rumal chi 

are rajwaxik chi jeꞌ kibꞌan ix, ri ix kojoninaq che ri Qajaw Jesús. 19 Ri ix 
achijabꞌ, ri ix kꞌulan chik, loqꞌ cheiwila ri iwixoqil, xaq mäkꞌistaj i kꞌux 
kukꞌ. 20 Ri ix alabꞌom, alitomabꞌ, chixniman chke ri i nan i tat pa ronojel, 
utz kꞌu käril waꞌ ri Qajaw Jesús aretaq jeꞌ kibꞌano. 21 Ri ix, tat nan, xaq 

miyak koyowal ri iwalkꞌual rech man kebꞌison taj. 22 Ri ix ajchakibꞌ, 
chixniman chke ri i patrón waral cho we uwächulew pa ronojel. Man 
xuwi tä utz kibꞌan che ki patänixik aretaq kixkilo rech utz kixkil wi, xane 
chibꞌana ri käpe pa ri iwanimaꞌ, mubꞌan kiebꞌ i kꞌux. Je riꞌ chibꞌan na 
rumal chi kixej iwibꞌ cho ri Dios. 23 Ronojel ri kibꞌano, chibꞌana waꞌ rukꞌ 
kikotemal jeꞌ ta ne are tajin kipatänij ri Qajaw Jesús, man are tä kꞌu ri 
winaq. 24 Iwetam kꞌut chi ri Qajaw Jesús kuya na chiwe chi kiwechbꞌej ru 
tobꞌanik ri Areꞌ che tojbꞌal iwe, rumal chi are ri Cristo ri qas i Patrón ri 
tajin kipatänij. 25 Jachin kꞌu ri kubꞌan ri man utz taj, kukꞌam na ri rajil u 
kꞌexel ri man utz taj ri kubꞌano, rumal chi ri Dios junam keril wi konojel 
ri winaq. 

4  1 Ri ix xuqujeꞌ ri ix patrón, chibꞌana ri taqal u bꞌanik, ri jikomal kukꞌ 
ri patänil taq iwe. Chnaꞌtaj chiwe chi ri ix xuqujeꞌ kꞌo jun i Patrón ri 

kꞌo chilaꞌ chikaj.
2 Amaqꞌel ronojel qꞌij chibꞌana orar, chixok il chubꞌanik waꞌ, chiya kꞌu 

maltioxinik che ri Dios. 3 Aretaq kibꞌan orar, chibꞌana orar pa qa wiꞌ uj 
xuqujeꞌ, rech ri Dios kuya na chqe chi kuyaꞌ käqatzijoj ru Loqꞌ Pixabꞌ ri 
Areꞌ. Je riꞌ kujkowinik käqaya u bꞌixik ri xubꞌan ri Cristo ri man etamtal 
tä kan nabꞌe. Rumal kꞌu rech ru tzijoxik waꞌ in kꞌo pa cheꞌ. 4 Chibꞌana orar 
rech qas utz kinbꞌan chuqꞌalajisaxik waꞌ we tzij riꞌ jas ri taqal u bꞌanik 
wumal.

5 Qas chiwila na jas ri kibꞌan kukꞌ ri man e kojonelabꞌ taj, xaq mitzaq 
ri i qꞌij. 6 Utz chixtzijon kukꞌ ri winaq, chibꞌij ri qas kꞌo u patän chke. Qas 
chichomaj na riꞌ ri kibꞌij aretaq kꞌo jas ri käkitaꞌ ri winaq chiwe.

Ri apóstol Pablo kuya bꞌi rutzil ki wäch ri qachalal
7 Ronojel ri nu bꞌanom kubꞌij na ri loqꞌalaj qachalal Tíquico chiwe. Ri 

areꞌ are jun qachalal ri jikom ranimaꞌ ri kätobꞌan wukꞌ chupatänixik ri 
Qajaw Jesús. 8 Nu taqom kꞌu bꞌi iwukꞌ chubꞌixik chiwe jas ri qaꞌnom uj 
waral, xuqujeꞌ rech kuwalijisaj na ri iwanimaꞌ ix. 9 Xuqujeꞌ nu taqom 
bꞌi ri Onésimo junam rukꞌ. Ri areꞌ are jun loqꞌalaj qachalal ri jikom 
ranimaꞌ, xuqujeꞌ are jun waꞌ iwukꞌ. Käkitzijoj kꞌu na chiwe ronojel ri tajin 
käkꞌulmataj waral.

10 Ri Aristarco, ri wach ajpacheꞌ, rachiꞌl ri Marcos ru primo ri Bernabé, 
käkiya bꞌi rutzil i wäch. Ri in, ya nu bꞌim chik chiwe chrij ri Marcos, chi 
we kopan iwukꞌ rajwaxik kikꞌulaj rukꞌ utzil. 11 Xuqujeꞌ ri Jesús, ri käbꞌix 
Justo che, kuya bꞌi rutzil i wäch. Xuwi kꞌu taq waꞌ chkixol ri winaq aj 
Israel ri e kojoninaq che ri Qajaw Jesús tajin kinkitoꞌ chutzijoxik ru 
taqanik ri Dios, sibꞌalaj kꞌu ki kuꞌbꞌisam nu kꞌux. 12 Ri Epafras kuya bꞌi 
rutzil i wäch. Areꞌ patänil re ri Cristo, xuqujeꞌ are jun waꞌ iwukꞌ. Ri areꞌ 
amaqꞌel kubꞌan orar pi wiꞌ, kubꞌochiꞌj ri Dios rech qas jikom ri iwanimaꞌ 
kixkojonik, qas kꞌu kijach iwibꞌ chubꞌanik ru rayibꞌal ri Dios. 13 Qas tzij 

wilom in chi ri Epafras sibꞌalaj kok il chiwe, xuqujeꞌ chke ri kojonelabꞌ 
ri e kꞌo pa ri tinimit Laodicea, kachiꞌl ri kojonelabꞌ ri e kꞌo pa ri tinimit 
Hierápolis. 14 Ri Lucas ri loqꞌalaj kunanel xuqujeꞌ kuya bꞌi rutzil i wäch, 
rachiꞌl ri Demas.

15 Chibꞌana toqꞌobꞌ, chiya rutzil ki wäch ri qachalal ri e kꞌo pa ri 
tinimit Laodicea, xuqujeꞌ ri Ninfas kukꞌ konojel ri qachalal kojonelabꞌ 
ri käkimulij kibꞌ cho rachoch. 16 Aretaq käsikꞌitaj u wäch waꞌ we wuj 
riꞌ chiwäch ix, chitaqa bꞌi kukꞌ ri qachalal kojonelabꞌ aj Laodicea rech 
käsikꞌix u wäch waꞌ chkiwäch ri e areꞌ chilaꞌ xuqujeꞌ. Are kꞌu ri wuj ri 
ki kꞌamom ri kojonelabꞌ aj Laodicea, ri käkitaq na bꞌi iwukꞌ, ri ix kisikꞌij 
na u wäch waꞌ we wuj riꞌ xuqujeꞌ. 17 Chibꞌij waꞌ we tzij riꞌ che ri Arquipo: 
“Chawilaꞌ chi qas utz kabꞌan chubꞌanik ri chak ri xyiꞌ chawe chupatänixik 
ri Qajaw Jesús,” —chixchoꞌq che.

18 In waꞌ, ri Pablo, kintzꞌibꞌaj bꞌi waꞌ we rutzil i wäch riꞌ rukꞌ ri nu qꞌabꞌ 
in. Chnaꞌtaj chiwe chi ri in, in kꞌo pa cheꞌ. Are ta bꞌaꞌ ri Dios kätoqꞌobꞌisan 
i wäch. Amén. 

Ri apóstol Pablo kuchap u tzꞌibꞌaxik jun carta 
chke ri qachalal kojonelabꞌ aj Tesalónica

1  1 In waꞌ, ri Pablo, wachiꞌl ri Silvano rukꞌ ri Timoteo, tajin 
kintzꞌibꞌaj bꞌi we wuj riꞌ chiwe ix, qachalal, ix riꞌ ri kojonelabꞌ ri 

kꞌo pa ri tinimit Tesalónica, ri xa ix jun rukꞌ ri Dios qa Tat xuqujeꞌ ri 
Qajaw Jesucristo. Are ta bꞌaꞌ ri Dios qa Tat xuqujeꞌ ri Qajaw Jesucristo 
kutoqꞌobꞌisaj i wäch, kubꞌano chi kuxlan ri iwanimaꞌ.

Waral käqil wi chi ri kojonelabꞌ aj Tesalónica qas tzij xekojonik
2 Amaqꞌel aretaq kujxukiꞌk kixnaꞌtaj chqe käqaꞌn orar pi wiꞌ, käqaya 

maltioxinik che ri Dios rumal iwech ix iwonojel. 3 Jeꞌ käqaꞌn waꞌ rumal 
chi amaqꞌel känaꞌtaj chqe chuwäch ri Dios qa Tat chi qas tzij ix kojoninaq 
che ri Cristo. Qꞌalaj waꞌ rumal ri chak ri tajin kibꞌano. Känaꞌtaj chqe 
xuqujeꞌ ri rutzil iwanimaꞌ chke nimalaj konojel. Qꞌalaj waꞌ rumal chi i 
yoꞌm iwibꞌ chupatänixik ri Dios. Xuqujeꞌ känaꞌtaj chqe chi man elinaq tä 
ri kuꞌlbꞌal i kꞌux chrij ri Qajaw Jesucristo pune kꞌäx kiriqo. 4 Qetam kꞌut, 
qachalal, chi kixraj ri Dios, xuqujeꞌ chi ix chaꞌtal rumal. 5 Aretaq xqatzijoj 
ri Utzalaj Tzij re ri Evangelio chiwe, man xuwi tä ri uj xujtzijonik, xane 
xuqujeꞌ are ri Loqꞌalaj Espíritu xukꞌut ru chuqꞌabꞌ chiwäch rumal ri qa 
tzij. Qas qetam chi ri käqatzijoj are ri qas tzij. Ri ix iwetam chi aretaq 
xujkꞌoji iwukꞌ, man are tä xqatzukuj jachike ri utz chqe uj, xane are 
xqatzukuj jachike ri utz chiwe ix.

6 Ri ix kꞌut xibꞌano jas ri xqaꞌn uj, xuqujeꞌ jas ri xubꞌan ri Qajaw 
Jesucristo. Xuqujeꞌ, pune sibꞌalaj xiriq kꞌäx aretaq xixkojonik, xikꞌamowaj 
ri Utzalaj Tzij re ri Evangelio rukꞌ ri kikotemal ri xuya ri Loqꞌalaj Espíritu 

RI NABꞌE CARTA RI 
XUTZꞌIBꞌAJ RI SAN PABLO 

CHKE RI KOJONELABꞌ 
AJ TESALÓNICA

pa ri iwanimaꞌ. 7 Je riꞌ xikꞌut chkiwäch konojel ri kojonelabꞌ aj Macedonia, 
xuqujeꞌ ri kojonelabꞌ aj Acaya, jas ri rajwaxik käkaꞌn ri e areꞌ. 8 Chilaꞌ kꞌut 
xchapletaj wi bꞌi u tzijoxik ru Loqꞌ Pixabꞌ ri Qajaw Dios iwumal, man 
xuwi tä chke ri aj Macedonia, ri aj Acaya, xane xuqujeꞌ chke ri winaq pa 
ronojel tinimit. Xuqujeꞌ konojel ki tom u tzijol chi xixkojon che ri Dios. 
Je riꞌ chi ri uj man kꞌo tä chik jas rajwaxik käqabꞌij. 9 Xane ri winaq ri 
ki tom u tzijol chi xixkojonik, käkitzijoj jas ri xibꞌan che qa kꞌulaxik 
aretaq xujopan iwukꞌ. Käkitzijoj jas ri xibꞌano, xiya kan ri juleꞌ taq dios 
chik ri bꞌanom kumal winaq, xixkojon che ri Dios qa Tat. Xichaplej kꞌu u 
patänixik ri qas Dios ri kꞌaslik. 10 Xuqujeꞌ käkitzijoj chi sibꞌalaj kuꞌl i kꞌux 
che reyexik ri Jesús, ri kätzelej loq pa ri kaj. Are kꞌu waꞌ ru Kꞌojol ri Dios 
ri xkꞌastajisax bꞌi chkixol ri käminaqibꞌ rumal ri Dios. Are Jesús waꞌ ri 
kujtoꞌw chuwäch ri nimalaj royowal ri Dios ri käpe na pa ki wiꞌ ri winaq.

Ri apóstol Pablo kunaꞌtaj chke ri kojonelabꞌ aj 
Tesalónica jas ri xubꞌan che ki patänixik

2  1 Ri ix, qachalal, qas iwetam chi man xaq tä loqꞌ xujkꞌoji iwukꞌ, xane 
nim xixqatoꞌ wi. 2 Pune kꞌu xqariq kꞌäx aretaq uj kꞌo pa ri tinimit 

Filipos, xuqujeꞌ xujyoqꞌik, jeꞌ jas ri iwetam ix, ri Dios xuya qa chuqꞌabꞌ 
rech man käqaxej tä qibꞌ chutzijoxik ri Utzalaj Tzij re ri Evangelio chiwe, 
pune e kꞌo ri sibꞌalaj kekꞌulelan chqe, ri käkiqꞌatej qa wäch. 3 Je riꞌ, rumal 
chi qas jikom ri käqatzijoj, man kꞌo tä etzelal chupam, man xqatzijoj tä 
kꞌu jastaq che ki subꞌik ri winaq. 4 Ri Dios kꞌut qas utz xril na ri qanimaꞌ, 
rumal riꞌ xuya pa qa qꞌabꞌ ru tzijoxik ri Utzalaj Tzij re ri Evangelio, jeꞌ jas 
ri käqatzijoj. Man kꞌo tä käqesaj che, man käqaya tä kꞌu u wiꞌ. Man are tä 
käqatzijoj jachike ri utz käkita wi ri winaq, xane jachike ri käqaj chuwäch 
ri Dios ri käkaꞌy pa qanimaꞌ. 5 Ri ix iwetam chi man rukꞌ tä jeꞌlalaj taq 
tzij xixqachꞌako, man xqatzukuj taj jas xqabꞌij chiwe rech käqachꞌak puaq 
chiwij. Chuwäch ri Dios kꞌo wi chi man jeꞌ tä waꞌ xqaꞌno. 6 Man qa tzukum 
taj chi käyiꞌ qa qꞌij kumal ri winaq, we are iwumal ix, o are rumal jachin 
jun chik, pune taqal chqe chi kꞌo jas käqataꞌ chiwe. We je riꞌ käqaꞌno, 
rajwaxik chi kinimaj ri käqabꞌij rumal chi uj apóstoles, uj taqom rumal ri 
Cristo. 7 Man jeꞌ tä kꞌu waꞌ xqachomaj, xane jeꞌ xqaꞌn chiwe jas ri kubꞌan jun 
chichuꞌ che ki chajixik ri ral, sibꞌalaj uj utz iwukꞌ. 8 Sibꞌalaj nim na ri rutzil 
qanimaꞌ chiwe chi man xuwi tä ru Loqꞌ Pixabꞌ ri Dios xqaj xqaya chiwe, 
xane xuqujeꞌ, we ta rajwaxik, xqaya ta ri qa kꞌaslemal rumal chi sibꞌalaj 
ix loqꞌ chqawäch. 9 Qachalal, ¿a mat känaꞌtaj riꞌ chiwe chi aretaq xujkꞌoji 
iwukꞌ, xujchakunik, sibꞌalaj xujkosik? Xujchakunik chi paqꞌij chi chaqꞌabꞌ 
chuchꞌakik ri qa wa rech man käqaya tä latzꞌ che jachin jun chiwe. Jeꞌ xqaꞌn 
waꞌ aretaq xqatzijoj ri Utzalaj Tzij re ri Evangelio rech ri Dios chilaꞌ iwukꞌ.

10 Ri ix qas xiwilo, xuqujeꞌ ri Dios qas xrilo chi xqaꞌn ri jikomal iwukꞌ, 
man kꞌo tä etzelal xriqtaj chqij, chꞌajchꞌoj ri qa kꞌaslemal aretaq xujkꞌoji 

chilaꞌ iwukꞌ ix ri ix kojonelabꞌ. 11 Qas iwetam kꞌut chi qa walijisam 
iwanimaꞌ chijujunal, qa kuꞌbꞌisam i kꞌux, xuqujeꞌ qa yoꞌm pixbꞌenik chiwe. 
Jeꞌ xqaꞌn chiwe jas ri kubꞌan jun tataꞌ chke ri ralkꞌual. 12 Xixqabꞌochiꞌj chi 
jeꞌ kibꞌano jas ri yaꞌtal chke ri e rech ri Dios ri xixusikꞌij rech kixkꞌoji rukꞌ, 
kätaqan kꞌu ri Areꞌ pi wiꞌ, xuqujeꞌ rech kuya ri jeꞌlalaj juluwem chiwe.

13 Ri uj man kujtäni tä chuyaꞌik maltioxinik che ri Dios rumal chi 
aretaq xitatabꞌej ru Loqꞌ Pixabꞌ ri Dios ri xqatzijoj chiwe, qas xikꞌamowaj, 
xikoj pa qas tzij, man xichomaj taj chi xaq u tzij jun achi, xane are ru 
Loqꞌ Pixabꞌ ri Dios. Tzij kꞌu riꞌ chi are ru Loqꞌ Pixabꞌ ri Dios ri käkowin 
chukꞌexik ri i kꞌaslemal ix ri ix kojonelabꞌ. 14 Ri kꞌäx ri xikꞌulmaj ix, 
qachalal, are jeꞌ jas ri xkikꞌulmaj ri e kojoninaq che ri Dios ri e kꞌo pa 
Judea ri xa e jun rukꞌ ri Cristo Jesús. Xbꞌan kꞌäx chiwe kumal ri iwinaqil, 
jeꞌ xbꞌan chiwe jas ri xbꞌan chke ri kojonelabꞌ aj Judea kumal ri ki winaqil 
aj Israel. 15 E are kꞌu waꞌ ri winaq aj Israel ri xekämisan ri Qajaw Jesús, 
jas ri xkaꞌn chke ri qꞌalajisal taq re ru Loqꞌ Pixabꞌ ri Dios ri xetaq bꞌi 
kukꞌ nabꞌe. Are kꞌu ri uj xuqujeꞌ xujkesaj loq. We winaq riꞌ man käkaꞌn 
tä ri käqaj chuwäch ri Dios, xane käkaꞌn ki kꞌulel chke konojel winaq. 
16 Aretaq ri uj käqaj käqatzijoj ri Utzalaj Tzij re ri Evangelio chke ri man 
e aj Israel taj, rech ri e areꞌ xuqujeꞌ käkiriq ru tobꞌanik ri Dios, ri winaq 
aj Israel xa käkiqꞌatej qa wäch. Je riꞌ ki bꞌanom, ki nimarisam ri ki mak 
cho ri Dios. Kämik kꞌut petinaq chik ri nimalaj royowal ri Dios pa ki wiꞌ 
konojel.

Waral käqil wi chi ri apóstol Pablo kraj keusolij chi 
na jumul chik ri kojonelabꞌ aj Tesalónica

17 Qachalal, pune xkeꞌ kiebꞌ oxibꞌ qꞌij ri uj elinaq loq iwukꞌ, pune ta ne 
man käqil tä i wäch, man ix sachinaq tä chqe, ix kꞌo pa qanimaꞌ. Sibꞌalaj 
käqaj käqil i wäch jumul chik. 18 Rumal riꞌ xqatzukuj jas xqaꞌno rech 
kujopan iwukꞌ che iwilik. In waꞌ, ri Pablo, kꞌia mul xintzukuj jas kinbꞌano 
rech kujopan iwukꞌ. Are kꞌu ri Satanás xujuqꞌatej. 19 ¿Jas kꞌu chrij kuꞌl 
wi qa kꞌux, kujkikotik? ¿Jas riꞌ ri kubꞌano chi käkuꞌbꞌisax qa kꞌux, kuya 
kikotemal chqe? Ix riꞌ, qachalal, rumal chi jikom ri iwanimaꞌ cho ri Dios. 
Are ri ix ri kixbꞌanowik chi kujkikot na cho ri Qajaw Jesús aretaq käpetik 
rumal chi xujchꞌakanik. 20 Are jeꞌ iwumal ix chi käkuꞌbꞌisax qa kꞌux, 
kujkikotik.

3  1 Rumal kꞌu rech chi man xqachꞌij tä chi na ri mat qetam jas i 
bꞌanom, xqachomaj kujkanaj kan qa tukiel pa ri tinimit Atenas. 

2 Jeꞌ xqaꞌn waꞌ, xqataq kꞌu bꞌi ri qachalal Timoteo iwukꞌ. Ri Timoteo are 
jun utzalaj patänil re ri Dios ri chakuninaq qukꞌ chutzijoxik ri Utzalaj 
Tzij re ri Evangelio chrij ri Cristo. Xqataq kꞌu bꞌi iwukꞌ rech kuwalijisaj ri 
iwanimaꞌ, kixupixbꞌaj rech kꞌo na más u chuqꞌabꞌ ri i kojonik. 3 Je riꞌ rech 
man kꞌo tä jun chiwe kubꞌan kiebꞌ u kꞌux kumal taq we kꞌäxkꞌol riꞌ. Ri ix 

kꞌut iwetam chi tzrajwaxik wi chi käqariq kꞌäx. 4 Je riꞌ, rumal chi xqabꞌij 
waꞌ chiwe aretaq xujkꞌoji iwukꞌ, chi käqariq na ri kꞌäxkꞌol. Je riꞌ qas yaꞌ 
iwetam ri xqakꞌulmaj uj qonojel. 5 Ri in man xinchꞌij tä chi na ri mat 
kinwetamaj jas i bꞌanom. Rumal riꞌ xintaq bꞌi ri Timoteo chutaꞌik u tzijol 
jas u bꞌanom ri i kojonik. Xinxej wibꞌ chi we ne rukꞌ jubꞌiqꞌ xixchꞌaktaj 
rumal ri Itzel, xaq bꞌaꞌ loqꞌ riꞌ ri qa chak ri xqaꞌn iwukꞌ.

6 Kämik kꞌut tzelejeninaq loq ri Timoteo pa Tesalónica, xuya ri utzalaj 
tzij chqe chrij ri i kojonik, xuqujeꞌ chi sibꞌalaj kiwaj iwibꞌ, utz iwanimaꞌ 
chke konojel. Kutzijoj chqe chi amaqꞌel kujnaꞌtaj chiwe, utz i chomanik 
chqij, xuqujeꞌ chi sibꞌalaj kiwaj kiwil qa wäch. Jeꞌ ri qe uj xuqujeꞌ, sibꞌalaj 
käqaj käqil i wäch. 7 Xa je riꞌ, qachalal, chupam ronojel ri qa rajwaxik, 
xuqujeꞌ ri kꞌäxkꞌol ri tajin käqariqo, käkuꞌbꞌi qa kꞌux rumal iwech, aretaq 
käqato chi qas tzij ix kojoninaq che ri Cristo, jikom ri iwanimaꞌ. 8 Xqanaꞌ 
uj chi jeꞌ ta ne xubꞌan kꞌakꞌ ri qa kꞌaslemal, man kꞌo tä chi jas käqabꞌisoj, 
rumal chi qas i jikibꞌam i kꞌux chrij ri Qajaw Jesús. 9 Rumal kꞌu riꞌ, sibꞌalaj 
nim ri maltioxinik käqaya che ri Dios rumal iwech ix, rumal ri nimalaj 
kikotemal ri käqanaꞌ pa qanimaꞌ chuwäch ri Dios. 10 Xuwi bꞌaꞌ käqaꞌn orar 
pi wiꞌ chi paqꞌij chi chaqꞌabꞌ, man kujqꞌiytaj taj. Käqataꞌ che ri Dios chi 
kuya chqe chi käqil i wäch. Je riꞌ käqaya na chiwe ri kꞌä kraj na che ri i 
kojonik.

11 Are ta bꞌaꞌ ri Dios qa Tat junam rukꞌ ri Qajaw Jesucristo kätobꞌ 
chqe, kukꞌam qa bꞌe rech kujkowinik kujopan iwukꞌ. 12 Ri Qajaw Dios 
chubꞌan ta bꞌaꞌ chiwe chi käkꞌiy na ri rutzil iwanimaꞌ, chuya ta na chiwe 
chi sibꞌalaj kiwaj iwibꞌ chbꞌil taq iwibꞌ, xuqujeꞌ keiwaj konojel ri nikꞌiaj 
winaq, jeꞌ jas ri uj xuqujeꞌ sibꞌalaj kixqaj. 13 Xuqujeꞌ chubꞌana chiwe chi 
sibꞌalaj jikom iwanimaꞌ rech man kꞌo tä mak käriqtaj chiwij, chꞌajchꞌoj ri i 
kꞌaslemal chuwäch ri Dios qa Tat aretaq käpe ri Qajaw Jesucristo e rachiꞌl 
konojel ri e rech ri Areꞌ.

Waral käqil wi jas u wäch ri kꞌaslemal ri käqaj chuwäch ri Dios

4  1 Je kꞌu riꞌ, qachalal, kixqabꞌochiꞌj, kixqapixbꞌaj rumal ri Qajaw Jesús 
chi kitaqej u bꞌanik pa ri i kꞌaslemal jas ri xqakꞌut kan chiwäch, jeꞌ 

jas ri tajin kibꞌan kämik. Rumal chi are waꞌ ri käqaj chuwäch ri Dios, 
käqataꞌ chiwe chi känimar u bꞌanik waꞌ iwumal.

2 Iwetam chi kꞌut ri tijonik ri qa yoꞌm chiwe, ri xujtaq chuyaꞌik rumal 
ri Qajaw Jesús. 3 Are kꞌu waꞌ ri kraj ri Dios: chi kitas iwibꞌ chrij ronojel 
u wäch etzelal, chꞌajchꞌoj kꞌu ri i kꞌaslemal, chi man kibꞌan tä iwe xa jas 
ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ. 4 Xane ri Dios 
kraj chi ri ix, ri ix achijabꞌ chijujunal utz chibꞌana chuchaꞌik jun iwixoqil, 
kixkꞌoji rukꞌ, nim chiwila wi, jeꞌ jas ri taqal chiwe ix, ix kꞌut rech ri Dios. 
5 Mibꞌana xa jas ri kiwaj ix rukꞌ ri itzel i rayinik jas ri käkaꞌn ri nikꞌiaj 
winaq chik ri man e kojoninaq tä che ri Dios. 6 Kꞌo bꞌaꞌ jun mubꞌan kꞌäx, 

man kusubꞌ tä jun qachalal, man kusubꞌ tä kꞌu na jun winaq chik che 
waꞌ we riꞌ ri nu bꞌim chiwe, rumal chi ri Dios sibꞌalaj kukꞌäjisaj na u 
wäch jachin ri jeꞌ kubꞌan waꞌ. ¡Chiwilampeꞌ! Qa bꞌim chi kꞌu waꞌ chiwe, 
qa qꞌalajisam chi waꞌ chiwäch. 7 Man uj u sikꞌim tä kꞌu ri Dios rech 
käqatzꞌiloj ri qa kꞌaslemal, xane rech käqatas qibꞌ chrij ronojel u wäch 
etzelal, käqajach qibꞌ pu qꞌabꞌ ri Areꞌ. 8 Je kꞌu riꞌ jachin ri käretzelaj 
u wäch we tijonik riꞌ, man käretzelaj tä u wäch jun winaq, xane are 
käretzelaj u wäch ri Dios ri u yoꞌm ru Loqꞌalaj Espíritu pa qanimaꞌ.

9 Man rajwaxik tä kꞌut kintzꞌibꞌaj jun wuj chiwe, qachalal, chubꞌixik chi 
rajwaxik sibꞌalaj kiwaj iwibꞌ, rumal chi are ri Dios u kꞌutum waꞌ chiwäch 
chi rajwaxik kiwaj iwibꞌ chbꞌil taq iwibꞌ. 10 Xuqujeꞌ qetam chi amaqꞌel 
keiwaj konojel ri qachalal ri e kꞌo pa ronojel ri Macedonia. Kixqabꞌochiꞌj 
kꞌut, qachalal, chi sibꞌalaj kiwaj ta na más iwibꞌ. 11 Chibꞌana xuqujeꞌ chi 
käjoror ri i kꞌaslemal, chibꞌana taq ri i rajwaxik chijujunal, xaq minim 
iwibꞌ pa taq ri kech nikꞌiaj chik. Chixchakun rukꞌ ri i qꞌabꞌ, chitoꞌ bꞌaꞌ 
iwibꞌ, jeꞌ jas ri taqanik ri qa yoꞌm chiwe. 12 Je riꞌ rech ri man e kojonelabꞌ 
taj utz käkil wi ri i kꞌaslemal, nim kixkilo, xuqujeꞌ rech kꞌo ronojel ri 
kajwataj chiwe.

Waral käqil wi ri käkꞌulmataj na aretaq käpe ri Qajaw Jesucristo
13 Man käqaj tä kꞌut, qachalal, chi mat kiwetamaj ri käkikꞌulmaj na 

ri käminaqibꞌ, rech man jeꞌ tä ri i bꞌis jas ri ki bꞌis ri nikꞌiaj winaq chik 
ri man kꞌo tä kuꞌl wi ki kꞌux. 14 Rumal chi käqakojo chi ri Jesús xkämik 
xuqujeꞌ xkꞌastaj bꞌi chkixol ri käminaqibꞌ, käqakoj riꞌ chi pa ri kꞌastajibꞌal 
kech ri käminaqibꞌ, aretaq käpe ri Jesús, keukꞌam na loq junam rukꞌ ri 
kanimaꞌ ri winaq ri e kojoninaq che, xekämik.

15 Rumal riꞌ käqaya waꞌ we tijonik riꞌ chiwe, ri yoꞌm chqe rumal ri 
Qajaw Jesús, chi ri uj ri kꞌä uj kꞌasal na, ri kꞌä uj kanajinaq waral aretaq 
käpe ri Areꞌ, man kujnabꞌej tä kꞌu na chkiwäch ri qachalal ri e käminaq 
chik. 16 Tzare kꞌu ri Qajaw Jesús käqaj na loq chikaj, kätataj jun ri ko 
kächꞌawik, kuya taqanik, jeꞌ jas ri kächꞌaw jun arcángel, xuqujeꞌ kätataj 
na ru chꞌabꞌal ri trompeta re ri Dios. Are kꞌu ri e kojoninaq che ri Cristo, 
ri e käminaq chik, e areꞌ kekꞌastaj na bꞌik nabꞌe. 17 Kꞌä te riꞌ ri uj ri kꞌä uj 
kꞌaslik, ri uj kanajinaq kanoq, kujyak na, kujkꞌam na bꞌik junam kukꞌ ri e 
areꞌ pa ri sutzꞌ churiqik ri Qajaw Jesús chilaꞌ chikaj. Kujkꞌoji kꞌu na rukꞌ ri 
Qajaw Jesucristo amaqꞌel ronojel qꞌij. 18 Chiwalijisaj bꞌaꞌ iwanimaꞌ chbꞌil 
taq iwibꞌ rukꞌ we tzij riꞌ ri nu bꞌim chiwe.

5  1 Are kꞌu ri qꞌij, qachalal, ri ajilabꞌal ri käbꞌantaj na ronojel waꞌ, 
man rajwaxik taj chi kintzꞌibꞌaj bꞌi chiwe. 2 Je riꞌ, rumal chi ri ix 

qas kichꞌobꞌo chi man kꞌo tä jun retam ri qꞌij ri käpe ri Qajaw Jesús, xane 
jeꞌ käkꞌulmataj waꞌ jas ri kubꞌan jun elaqꞌom kok pa jun ja chaqꞌabꞌ, man 
kunaꞌ tä jun. 3 Aretaq ri winaq käkibꞌij: “Ronojel xaq käjoror chik, man 

kꞌo tä chi je waꞌ je riꞌ,” —kecha riꞌ. Are chiꞌ kꞌut käpe na ri nimalaj kꞌäx pa 
ki wiꞌ ri xaq kꞌä teꞌ käpetik, jas ri qꞌoxom ri kunaꞌ jun yawabꞌ ixoq aretaq 
käril u wäch ri ral. Man kekowin tä kꞌu ri winaq käkitoꞌ kibꞌ. 4 Are kꞌu ri 
ix, qachalal, man ix kꞌo tä pa ri qꞌequm ri e sachinaq wi ri man keniman 
tä che ri Dios. Ri qꞌij ri käpe ri Qajaw Jesús man jeꞌ taj kubꞌan riꞌ chiwe 
jas ri kubꞌan jun elaqꞌom ri man kinaꞌ taj kok pa ja, rumal chi ri ix tajin 
kiweyej ru petbꞌal ri Jesús. 5 Iwonojel ix kꞌo pa ri saqilal, ix rech ri paqꞌij, 
jeꞌ jas ri uj xuqujeꞌ. Man uj rech tä ri chaqꞌabꞌ, man uj sachinaq tä kꞌu 
pa ri qꞌequm. 6 Rumal riꞌ mäqaꞌn bꞌaꞌ jas ri käkaꞌn ri nikꞌiaj winaq chik, 
jeꞌ ta ne chi xa e warinaq, xane chujkꞌaskꞌatoq. Mäqaꞌn xaq jas ri käqaj 
uj, xane nabꞌe qas käqachomaj na ri käqaꞌno. 7 Ri kewarik, chaqꞌabꞌ riꞌ 
kewarik. Ri keqꞌabꞌarik, chaqꞌabꞌ riꞌ keqꞌabꞌarik. 8 Are kꞌu ri uj, ri uj rech 
ri paqꞌij, mäqaꞌn xaq jas ri käqaj uj, xane nabꞌe qas utz u chomaxik na 
ri käqaꞌno. Rajwaxik chi käqakoj na ri kojonik xuqujeꞌ ri rutzil qanimaꞌ, 
jeꞌ jas jun atzꞌiaq re chꞌichꞌ ri kukoj jun soldado chutoꞌik ribꞌ pa ri chꞌoj. 
Xuqujeꞌ rajwaxik chi käkuꞌbꞌi qa kꞌux chi käqariq na ru tobꞌanik ri Dios, 
jeꞌ ta ne chi are jun casco ri kukoj jun soldado che toꞌbꞌal u jolom. 9 Ri 
Dios kꞌut man xujuchaꞌ taj rech xa kukꞌäjisaj qa wäch, xane rech kujkojon 
che ri Qajaw Jesucristo, käqariq na ru tobꞌanik ri Areꞌ. 10 Ri Jesucristo 
xkäm rumal qech, rech amaqꞌel kujkꞌasi na junam rukꞌ Areꞌ. We kꞌä uj 
kꞌaslik aretaq käpetik, we ne uj käminaq chik, xaq junam. 11 Rumal riꞌ 
chiwalijisaj iwanimaꞌ chbꞌil taq iwibꞌ, xuqujeꞌ chitoꞌla iwibꞌ ri jun rukꞌ ri 
jun chik jas ri tajin kibꞌano.

Ri apóstol Pablo keupixbꞌaj ri qachalal kojonelabꞌ
12 Qachalal, käqabꞌij na chiwe chi nim keiwil wi ri kechakun iwukꞌ, ri 

kekꞌamow i bꞌe, xuqujeꞌ käkiya i noꞌj ri yoꞌm chke ri e areꞌ rumal ri Qajaw 
Dios. 13 Jeꞌ, qachalal, sibꞌalaj nim cheiwila wi, loqꞌ cheiwila xuqujeꞌ, 
rumal ri utzil ri tajin käkaꞌno. Chkꞌol bꞌaꞌ utzil chixol iwonojel, ri jun rukꞌ 
ri jun chik.

14 Qachalal, xuqujeꞌ kixqabꞌochiꞌj chi cheipixbꞌaj ri man käkaj taj 
kechakunik, chiwalijisaj ri kanimaꞌ ri xaq kebꞌisonik, ri käkixej kibꞌ, 
cheitoqꞌaj ri man kꞌo tä chi ki chuqꞌabꞌ, chichajij paciencia kukꞌ konojel.

15 Chichajij iwibꞌ, kꞌo jun muya kꞌäx che rajil u kꞌexel jun kꞌäx ri bꞌanom 
che, xane amaqꞌel chitaqej u bꞌanik ri utzil chbꞌil taq iwibꞌ, xuqujeꞌ chke 
konojel winaq.

16 Amaqꞌel chixkikotoq. 17 Mitänabꞌa u bꞌanik orar. 18 Chiya maltioxinik 
che ri Dios pa ronojel, rumal chi are waꞌ ri kraj ri Dios chi jeꞌ kibꞌan ix, ri 
ix kojoninaq che ri Cristo Jesús.

19 Miqꞌatej u wäch ri Loqꞌalaj Espíritu che ri kraj kubꞌan iwukꞌ. 
20 Miwetzelaj u wäch ri tzij ri kuya ri Loqꞌalaj Espíritu chke ri qachalal 
ri keqꞌalajisan chiwäch. 21 Naꞌl kibꞌan che rilik ronojel, jachike ri utz, ri 

qas tzij, jachike ri man utz taj. Chitaqej bꞌaꞌ ri utz. 22 Chitasa iwibꞌ chrij 
ronojel u wäch etzelal.

23 Tzare ta bꞌaꞌ ri Dios, ri xuwi ri Areꞌ käkowinik kuya utzil chkixol 
ri winaq, kubꞌan chꞌajchꞌoj che ri i kꞌaslemal pa ronojel, kuchajij ta na 
ri iwespíritu, ri iwanimaꞌ, xuqujeꞌ ri i cuerpo, rech man kꞌo tä etzelal 
käriqtaj chiwij aretaq käpe ri Qajaw Jesucristo. 24 Ri Dios kꞌut ri 
xixusikꞌij, jikom ri ranimaꞌ, qas kubꞌan na jas ru bꞌim chiwe.

Ri apóstol Pablo kutaq bꞌi rutzil ki wäch ri qachalal, 
xuqujeꞌ kutaꞌ u tewchibꞌal ri Dios pa ki wiꞌ

25 Qachalal, chibꞌana orar pa qa wiꞌ.
26 Chiya rutzil ki wäch konojel ri qachalal je waꞌ. Chitzꞌumaj iwibꞌ chbꞌil 

taq iwibꞌ chuwäch ri Dios. Retal kꞌu waꞌ chi qas loqꞌ kiwil iwibꞌ.
27 Kinbꞌij chiwe chuwäch ri Qajaw Jesús chi kisikꞌij u wäch we wuj riꞌ 

chkiwäch konojel ri qachalal kojonelabꞌ.
28 Are ta bꞌaꞌ ri Qajaw Jesucristo kätoqꞌobꞌisan i wäch. Amén. 

Ri apóstol Pablo kuchap u tzꞌibꞌaxik jun carta chik 
chke ri qachalal kojonelabꞌ aj Tesalónica

1  1 In waꞌ, ri Pablo, wachiꞌl ri Silvano rukꞌ ri Timoteo, tajin kintzꞌibꞌaj 
bꞌi we wuj riꞌ chiwe ix, qachalal, ix riꞌ ri kojonelabꞌ ri kꞌo pa ri 

tinimit Tesalónica, ri xa ix jun rukꞌ ri Dios qa Tat xuqujeꞌ ri Qajaw 
Jesucristo. 2 Are ta bꞌaꞌ ri Dios qa Tat xuqujeꞌ ri Qajaw Jesucristo 
kutoqꞌobꞌisaj i wäch, kubꞌan kꞌut chi kuxlan ri iwanimaꞌ.

Waral käqil wi chi ri Dios kuqꞌat na tzij pa ki 
wiꞌ ri ajmakibꞌ aretaq käpe ri Cristo

3 Qachalal, rajwaxik bꞌaꞌ chi amaqꞌel kujmaltioxin che ri Dios rumal 
iwech. Yaꞌtalik chi jeꞌ käqaꞌn waꞌ rumal chi qas tzij tajin käkꞌiy ri i 
kojonik, xuqujeꞌ rumal chi ri ix chijujunal sibꞌalaj loqꞌ na kiwil wi iwibꞌ 
nimalaj iwonojel, ronojel qꞌij kꞌut tajin känimar ri rutzil iwanimaꞌ chbꞌil 
taq iwibꞌ. 4 Je riꞌ chi ri uj sibꞌalaj kujkikotik, käqatzijoj ri i bꞌanik jawijeꞌ 
ri keriqtaj wi ri e kojoninaq che ri Dios. Kujkikot chubꞌixik jas ri tajin 
kibꞌano, kichꞌij ri kꞌäx ri käbꞌan chiwe kumal nikꞌiaj winaq chik, xuqujeꞌ 
kichꞌij ri bꞌis ri kiriqo. Käqatzijoj kꞌut chi sibꞌalaj kꞌo ri i kojonik che ri 
Dios, jikom kꞌu iwanimaꞌ pa ronojel ri kikꞌulmaj. 5 Ronojel waꞌ we kꞌäx riꞌ 
ri tajin kiriqo kukꞌut chqawäch chi jikom kubꞌan ri Dios chuqꞌatik tzij. Je 
riꞌ, rech taqal chiwe kixkꞌoji rukꞌ ri Dios, kätaqan kꞌu ri Areꞌ pi wiꞌ. Rumal 
kꞌu rech waꞌ tajin kiriq kꞌäx.

6 We winaq riꞌ ri tajin kebꞌanow kꞌäx chiwe, taqal kꞌut chi käkꞌäjisax 
na ki wäch waꞌ rumal ri Dios. Kubꞌan kꞌu na ri Areꞌ chi käkiriq kꞌäx 
chukꞌexel ri xkaꞌn chiwe. 7 Are kꞌu ri ix ri i riqom kꞌäx, kubꞌan na ri Dios 

RI UKABꞌ CARTA RI 
XUTZꞌIBꞌAJ RI SAN PABLO 

CHKE RI KOJONELABꞌ 
AJ TESALÓNICA

chi kuxlan ri iwanimaꞌ junam jas ri kubꞌan chqe uj. Aretaq kukꞌut na 
ribꞌ ri Qajaw Jesús, sutim rij rukꞌ u xaq qꞌaqꞌ käqaj loq chikaj, e rachiꞌl 
ri ángeles rech Areꞌ ri sibꞌalaj kꞌo ki chuqꞌabꞌ. 8 Aretaq käpetik, kuya na 
ri tojbꞌal ke ri winaq ri man xekojon tä che ri Dios, ri man xeniman tä 
che ri Utzalaj Tzij re ri Evangelio chrij ri Qajaw Jesucristo. 9 We winaq 
riꞌ käkitoj na ru kꞌexel ri ki mak, käsach na ki wäch, sibꞌalaj nim ri kꞌäx 
ri käkiriqo, man kꞌo tä kꞌu u kꞌisik. Kesax bꞌi ri e areꞌ chuwäch ri Qajaw 
Jesús, naj keyiꞌ wi na che ri Areꞌ. Xuqujeꞌ naj kekꞌoji wi che ri jeꞌlalaj 
juluwem rech ri nimalaj u chuqꞌabꞌ ri Jesús. 10 Jeꞌ käkikꞌulmaj na waꞌ 
pa ri qꞌij ri käpe ri Jesús rech känimarisax u qꞌij kumal ri e rech ri Areꞌ, 
xuqujeꞌ käkajmax na u wäch kumal ri e kojoninaq che, käyiꞌ kꞌu u qꞌij. 
Ri ix xuqujeꞌ, rumal chi ix kojoninaq che ri tzij ri qa qꞌalajisam chiwäch, 
kixkꞌoji na kukꞌ ri nikꞌiaj kojonelabꞌ.

11 Xa kꞌu rumal waꞌ amaqꞌel käqaꞌn orar pi wiꞌ, käqataꞌ che ri qa Dios 
chi kubꞌano chi qas taqal chiwe chi ix sikꞌim rumal ri Areꞌ. Xuqujeꞌ 
käqataꞌ che ri Dios chi ru chuqꞌabꞌ kuya ta na chiwe chi kixkowinik 
kibꞌan ronojel u wäch utzil ri i chomam u bꞌanik, xuqujeꞌ ronojel utzalaj 
chak ri tajin kibꞌano rumal chi qas kixkojon che ri Dios. 12 Je riꞌ, rech 
rumal iwech ix käyiꞌ na u qꞌij ri Qajaw Jesucristo, xuqujeꞌ ri ix käyiꞌ na i 
qꞌij rumal ri Areꞌ. Jeꞌ käbꞌan na waꞌ chiwe rumal chi toqꞌobꞌisam i wäch 
rumal ri qa Dios, rumal ri Qajaw Jesucristo.

Waral käqil wi ri kubꞌan ri itzelalaj achi ri kuyak ribꞌ chrij ri Dios

2  1 Qachalal, käqaj käqabꞌij chiwe ri käkꞌulmataj na aretaq kuriq ru 
petbꞌal ri Qajaw Jesucristo, aretaq käpe che qa mulixik bꞌi rukꞌ. 

2 Kixqabꞌochiꞌj chi mat rukꞌ jubꞌiqꞌ kikꞌex i chomanik, kubꞌan kiebꞌ i kꞌux, 
kixej iwibꞌ rumal jun winaq ri kubꞌij chi kächꞌaw ri Loqꞌalaj Espíritu pa 
ranimaꞌ, kꞌo kꞌu jas kubꞌij chiwe, o rumal ri kito chi kätzijoxik, o rumal 
jun wuj ri jeꞌ ta ne uj ri uj taqowinaq bꞌik, ri kubꞌij chi ri qꞌij ri käpe ri 
Qajaw Jesús petinaq chik pa qa wiꞌ. 3 Kꞌo bꞌaꞌ jachin jun winaq mubꞌano 
chi kixsubꞌtajik. Nabꞌe kꞌut chuwäch ru petbꞌal ri Jesús käkiyak na kibꞌ 
ri winaq chrij ri Dios, kukꞌut na ribꞌ ri achi ri bꞌanal etzelal ri kubꞌan u 
kꞌulel che ri Dios. We achi riꞌ qꞌatom tzij puwiꞌ chi käsach na u wäch. 4 Ri 
achi riꞌ kuyak na ribꞌ, kubꞌan na kꞌulel che ronojel ri känaꞌtabꞌex wi ri 
Dios, o käqꞌijilax wi. Käkuꞌbꞌi na pa ri nimalaj rachoch Dios, jeꞌ ta ne chi 
are Dios. Kubꞌan na chbꞌil ribꞌ chi are Dios.

5 ¿A mat känaꞌtaj chiwe chi aretaq xinkꞌoji iwukꞌ xinbꞌij waꞌ chiwe? 
6 Kämik kꞌut iwetam jas riꞌ ri qꞌateninaq, je riꞌ chi man qas u kꞌutum tä 
ribꞌ we itzelalaj achi kämik riꞌ. Kꞌä te kꞌu riꞌ qas kukꞌut na ribꞌ ri bꞌanal 
etzelal aretaq kuriq ru qꞌijol. 7 Qꞌalaj chi kꞌut chi ri itzelalaj u chomanik 
ri itzel ri kꞌuꞌtalik tajin kächakun chik pa taq ri kanimaꞌ ri winaq kämik. 
Xuwi reyeꞌm chi kesax ri qꞌateninaq rech qas kukꞌut ribꞌ. 8 Aretaq kꞌut 

esam chik ri qꞌateninaq, kukꞌut na ribꞌ ri achi ri bꞌanal etzelal ri kuyak 
na ribꞌ chrij ri Dios. Käkämisax na rumal ri Qajaw Jesús rukꞌ ri ruxlabꞌ, 
käsachisax na u wäch rukꞌ ru kꞌutik ribꞌ ri Jesús aretaq käpetik. 9 We achi 
riꞌ, are ri Satanás kätaqow na loq. Käpe na rukꞌ nimalaj chuqꞌabꞌ, kubꞌan 
na nimaq taq kꞌutbꞌal, xuqujeꞌ kajmabꞌal. Man qas tzij tä kꞌut ri kubꞌano. 
10 Kukoj na ronojel u wäch itzel taq subꞌunik che ki subꞌik ri winaq ri 
käsach na ki wäch. Käsach na ki wäch rumal chi man xkaj tä ri qas tzij, 
man xkikꞌamowaj tä kꞌu waꞌ rech käkiriq ru tobꞌanik ri Dios. 11 Rumal 
riꞌ ri Dios kuya na chke chi kesubꞌtaj rumal ri man qas tzij taj, chi ri e 
areꞌ kekojon chke ri bꞌanow tzij. 12 Je riꞌ rech käqꞌat na tzij pa ki wiꞌ chi 
käkꞌäjisax na ki wäch konojel ri man e kojoninaq tä che ri qas tzij, xane 
are bꞌenaq kanimaꞌ rukꞌ ru bꞌanik ri etzelal.

Waral käbꞌix wi chke ri qachalal chi e chaꞌtalik 
rech käkiriq ru tobꞌanik ri Dios

13 Qachalal, ri ix sibꞌalaj kixraj ri Qajaw Jesucristo. Ri uj kꞌut käqanaꞌ 
pa qanimaꞌ chi rajwaxik käqaya maltioxinik amaqꞌel che ri Dios rumal 
iwech, rumal chi tzojer loq ix kꞌo chkixol ri xechaꞌ nabꞌe rumal ri Dios 
rech kiriq ru tobꞌanik. Kiriq kꞌu ru tobꞌanik ri Dios rumal ri Loqꞌalaj 
Espíritu ri xubꞌan chꞌajchꞌoj che ri iwanimaꞌ, xuqujeꞌ rumal chi xixkojon 
che ri qas tzij. 14 Ri Dios kꞌut xixusikꞌij rech kiriq ru tobꞌanik ri Areꞌ rumal 
ri Utzalaj Tzij re ri Evangelio ri xqatzijoj chiwe, rech kixkꞌoji junam rukꞌ 
ri Qajaw Jesucristo aretaq känimarisax u qꞌij ri Areꞌ, kiriq kꞌu na iwe ix 
we nimarisabꞌal qꞌij riꞌ.

15 Rumal riꞌ, qachalal, jikom chibꞌanaꞌ chitaqej ri tijonik ri qa kꞌutum 
chiwe petinaq loq. Are waꞌ ri qa tzijom chiwe, xuqujeꞌ ri qa tzꞌibꞌam bꞌi 
pa taq wuj. 16 Tzare ta bꞌaꞌ ri Qajaw Jesucristo, junam rukꞌ ri Dios qa Tat, 
ru kꞌutum ri rutzil ranimaꞌ chqe, kixutoꞌ pa ronojel. Ri Areꞌ xuqujeꞌ xuya 
kuꞌlbꞌal qa kꞌux ri man kꞌo tä u kꞌisik, xuya xuqujeꞌ chqe chi käkuꞌbꞌi qa 
kꞌux chrij ri Jesús rumal ri toqꞌobꞌ ri kubꞌan pa qa wiꞌ. 17 Tzare ta bꞌaꞌ ri 
Areꞌ chuwalijisaj ri iwanimaꞌ, xuqujeꞌ chubꞌana ta na jikom chiwe, rech xa 
utz ronojel ri kibꞌij, xuqujeꞌ ronojel ri kibꞌano.

Ri apóstol Pablo kutaꞌ chke ri qachalal chi käkaꞌn orar puwiꞌ ri areꞌ

3  1 Je kꞌu riꞌ, qachalal, chibꞌana orar pa qa wiꞌ rech ru Loqꞌ Pixabꞌ 
ri Dios aninaq käjabꞌun u wäch pa ronojel tinimit, käyiꞌ kꞌu u qꞌij 

kumal ri winaq jas ri xkꞌulmataj iwukꞌ ix. 2 Xuqujeꞌ chibꞌana orar pa qa 
wiꞌ chi ri Dios kujutoꞌ pa ki qꞌabꞌ ri itzel taq winaq, ri e bꞌanal taq etzelal, 
rumal chi man konojel taj kekojon che ru Loqꞌ Pixabꞌ ri Dios.

3 Ri Dios kꞌut, qas jikom ranimaꞌ. Kubꞌan na chiwe chi kꞌo na i chuqꞌabꞌ 
rech qas jikom ri iwanimaꞌ ix xuqujeꞌ. Kixuchajij na chuwäch ri Itzel. 
4 Käkuꞌbꞌi kꞌu qa kꞌux chrij ri Qajaw Jesús chi tajin kibꞌan ri xixqataq 

wi, xuqujeꞌ amaqꞌel kitaqej na u bꞌanik waꞌ. 5 Are ta bꞌaꞌ ri Qajaw Jesús 
käyoꞌw pa ri iwanimaꞌ chi keiwaj konojel, jeꞌ jas ri Dios keraj konojel ri 
winaq. Xuqujeꞌ chuya ta chiwe chi kichꞌij ronojel ri käpe chiwij, chi kꞌo 
iwe ri paciencia ri kꞌo rukꞌ ri Cristo.

Waral käqil wi chi rajwaxik kujchakunik chuchꞌakik ri käqatijo
6 Käqaya kꞌu taqanik chiwe, qachalal, rumal ri Qajaw Jesucristo, chi 

kitas iwibꞌ chrij apachin jun qachalal ri kubꞌano xa jachike ri kraj, man 
kächakun taj, ri man kunimaj tä ri tijonik ri qa yoꞌm chiwe petinaq loq. 
7 Ri ix iwetam chik jas ri rajwaxik kibꞌano rech kibꞌan iwe jas ri xqaꞌn uj 
aretaq xujkꞌoji iwukꞌ. Aretaq xujkꞌoji iwukꞌ man are tä xqaꞌno xa jachike 
ri xqaj, xane xujchakunik. 8 Man xqabꞌij tä che jachin jun chi chusipaj ri 
qa wa, xane xqatojo. Sibꞌalaj xqatij qa chuqꞌabꞌ che ri qa chak, xujkosik. 
Chi paqꞌij chi chaqꞌabꞌ xujchakunik rech man käqaya tä latzꞌ che jachin 
jun chiwe. 9 Pune ta ne yaꞌtal chqe käqataꞌ ri qa wa chiwe, man jeꞌ taj 
xqaꞌno, xane xujchakunik rech kiwesaj i noꞌj chqij, kibꞌan kꞌu iwe jas ri 
xqaꞌn uj. 10 Xuqujeꞌ xqabꞌij waꞌ chiwe aretaq xujkꞌoji iwukꞌ: “Jachin jun 
ri man kraj taj kächakunik, mäyiꞌ che chi käwiꞌk,” —xujcha chiwe. 11 Qa 
tom kꞌu u tzijol chi e kꞌo jujun chiwe ri tajin käkaꞌno xa jachike ri käkaj, 
ri man kꞌo tä jubꞌiqꞌ chak käkaꞌno, xane xa kebꞌeꞌ je waꞌ je riꞌ, käkinim 
kibꞌ pa taq ri tajin käkaꞌn ri nikꞌiaj winaq chik. 12 Are kꞌu taq waꞌ käqabꞌij 
chke ri kojonelabꞌ ri jeꞌ käkaꞌno, keqapixbꞌaj rumal ri Qajaw Jesucristo 
chi chechakunoq, mäkaꞌn chik ri kꞌäx chkixol ri winaq rech käjoror na 
ronojel, chkichꞌaka ke ri käkitijo.

13 Ri ix kꞌut, qachalal, mixqꞌiytaj chubꞌanik ronojel u wäch utzil. 14 We 
kꞌo jachin jun ri man kunimaj tä ri xqabꞌij pa we wuj riꞌ, chikojo retal 
jachinoq, miwachiꞌlaj chik rech käkꞌixik. 15 Mibꞌan kꞌu i kꞌulel che, xane 
chipixbꞌaj jeꞌ jas ri kibꞌan che jun iwachalal.

Ri apóstol Pablo kutaꞌ ru tewchibꞌal ri Dios pa ki wiꞌ ri qachalal
16 Tzare ta bꞌaꞌ ri Qajaw ri xuwi ri Areꞌ käkowinik kuya utzil chkixol ri 

winaq, chuya ta chiwe chi amaqꞌel kꞌo utzil iwukꞌ ix, xuqujeꞌ chi kuxlan 
ri iwanimaꞌ pa ronojel. Are ta bꞌaꞌ ri Qajaw Jesucristo kꞌo iwukꞌ ix nimalaj 
iwonojel.

17 In waꞌ, ri Pablo, kintzꞌibꞌaj bꞌi waꞌ, kintaq kꞌu bꞌi rutzil i wäch. 
Chiwilampeꞌ chi are waꞌ ri nu tzꞌibꞌ. Je waꞌ ri kinbꞌan chutzꞌibꞌaxik ri 
nu bꞌiꞌ pa taq konojel ri nu wuj ri kintaq bꞌik. 18 Are ta bꞌaꞌ ri Qajaw 
Jesucristo kätoqꞌobꞌisan i wäch ix nimalaj iwonojel. Amén. 

Ri apóstol Pablo kuchap u tzꞌibꞌaxik jun carta che ri qachalal Timoteo

1  1 In waꞌ, ri Pablo, in apóstol. In jun chke ru taqoꞌn ri Jesucristo. Je 
waꞌ nu bꞌanik rumal chi je riꞌ ru taqanik ri Dios ri Toꞌl Qe, xuqujeꞌ 

ri Qajaw Jesucristo ri kuꞌl wi qa kꞌux. 2 Ri at, Timoteo, kintzꞌibꞌaj bꞌi we 
wuj riꞌ chawe, jeꞌ ta ne chi qas at nu kꞌojol rumal chi rumal ri nu tzij 
xatkojonik. Are ta ri Dios qa Tat xuqujeꞌ ri Qajaw Jesucristo kel u kꞌux 
chawe, kutoqꞌobꞌisaj a wäch, kubꞌano chi kuxlan rawanimaꞌ.

Makꞌulaj juleꞌ taq tijonik chik
3 Kinnaꞌtaj chawe jas ri xinbꞌij aretaq xineꞌ pa Macedonia. Xinbꞌij 

chawe chi katkanaj kan pa ri tinimit Éfeso. Xinya we taqanik riꞌ chawe 
chi kabꞌij chke ri juleꞌ winaq, ri tajin käkiya tijonik ri man tzij taj chke 
ri kojonelabꞌ, chi mäkiya chik we tijonik riꞌ. 4 Chabꞌij chke chi mäkitzijoj 
chik ri xaq puk, xuqujeꞌ ri tzijobꞌelil ri kätzijox chkij ri qa nan qa tat ojer. 
Ronojel waꞌ kukꞌam loq chꞌoj. Man kꞌo tä kꞌu ki patän waꞌ we riꞌ, man 
kujkitoꞌ tä chuchꞌobꞌik ru chomanik ri Dios ri xuwi ketamax rumal ri 
kojonik che ri Cristo.

5 Ru patän we taqanik riꞌ ri kinya chawe, are waꞌ chi ri uj, ri uj 
kojonelabꞌ qas keqaj konojel. Rajwaxik chi käkꞌiy loq waꞌ pa qanimaꞌ ri 
chꞌajchꞌoj, ri käqanaꞌ wi chi man kꞌo tä etzelal qaꞌnom, ri qꞌalaj wi chi qas 
tzij kujkojonik. 6 E kꞌo kꞌu jujun ri xkisach ru bꞌeyal we taqanik riꞌ, xetzaq 
kꞌut. Xkijach kibꞌ chubꞌixik tzij chbꞌil taq kibꞌ ri man kꞌo tä ki patän. 7 Ri 
winaq riꞌ käkaj kebꞌok che ajtijabꞌ, kekitijoj ri winaq chrij ri Pixabꞌ ri 
xutzꞌibꞌaj ri qa mam Moisés. Man käkichꞌobꞌ tä kꞌut ri tzij ri käkibꞌij, man 
käkichꞌobꞌ tä kꞌu ri käkikꞌutu. Xaq käkibꞌij chi are ri qas tzij.

8 Tzij laꞌ chi utz ri Pixabꞌ ri xutzꞌibꞌaj ri qa mam Moisés. Rajwaxik kꞌut 
chi käkojik jas ri qas yaꞌtal wi. 9 Etamtal waꞌ chi ri Pixabꞌ man xyiꞌ tä 

RI NABꞌE CARTA RI 
XUTZꞌIBꞌAJ RI SAN PABLO 

CHE RI TIMOTEO

chke ri winaq ri tajin käkaꞌn ri utzil, xane chke ri man käkiya tä kibꞌ 
pa taqik, chke ri man keniman taj, chke ri man kekojon tä che ri Dios, 
chke ri ajmakibꞌ, chke ri man nim tä käkil wi ri Dios, ri man kꞌo tä 
äwas chkiwäch, chke ri kekikämisaj ki nan ki tat, chke ronojel ki wäch 
kämisanelabꞌ. 10 Xuqujeꞌ ri Pixabꞌ xyiꞌ chke ri winaq ri xaq käkiriq kibꞌ jas 
ri käkaꞌn ri tzꞌiꞌ, man kꞌo tä ki pixabꞌ. Are kꞌu xyiꞌ ri Pixabꞌ chke ri käkaꞌn 
ixoq che jun kach achi, xuqujeꞌ chke ri ixoqibꞌ ri käkaꞌn achi che jun kach 
ixoq, chke ri kekelaqꞌaj taq winaq, chke ri bꞌanal taq tzij, xuqujeꞌ chke 
ri käkaꞌn juramento, man qas tzij tä kꞌut ri käkibꞌij, rech käkaꞌn kꞌäx che 
jun winaq chik. Are kꞌu ri Pixabꞌ xyiꞌ chke konojel winaq ri käkikꞌulelaj u 
wäch ri utzalaj tijonik ri man kꞌo tä etzelal chupam. 11 We utzalaj tijonik 
riꞌ käriqtaj chupam ri Utzalaj Tzij re ri Evangelio ri sibꞌalaj nim u qꞌij. Ri 
qa Dios ri yaꞌtal che chi känimarisax u qꞌij, are ri Areꞌ yoꞌwinaq waꞌ pa nu 
qꞌabꞌ rech kintzijoj chke ri winaq.

Ri apóstol Pablo kumaltioxij che ri Dios chi xel u kꞌux 
che, xukoj chutzijoxik ri Utzalaj Tzij re ri Evangelio

12 Kinmaltioxin che ri Qajaw Jesucristo ri u yoꞌm nu chuqꞌabꞌ, rumal 
chi nim xrilo chi jikom ri wanimaꞌ, xinukoj che patänil re chutzijoxik 
ru Loqꞌ Pixabꞌ. 13 Je waꞌ xubꞌan chwe pune ri in nabꞌe xinyoqꞌon che ri 
Jesús, xintzeꞌj u wäch, xinbꞌan kꞌäx chke ri e kojoninaq che. Ri Dios kꞌut 
xel u kꞌux chwe rumal chi aretaq xinbꞌan waꞌ kꞌä mäjaꞌ kinkojon che ri 
Cristo, man kinchꞌobꞌ tä kꞌut chi man utz taj ri kinbꞌano. 14 Sibꞌalaj nim 
kꞌu riꞌ ri toqꞌobꞌ ri xinkochij che ri Qajaw Jesús. Xuya nu kojonik, xuya pa 
wanimaꞌ chi kinwaj ri Dios, xuqujeꞌ chi kewaj ri winaq xa rumal ri Cristo 
Jesús.

15 Ri kinbꞌij chanim are qas tzij. Rajwaxik kꞌut chi konojel winaq 
käkikoj waꞌ: chi ri Cristo Jesús xpe cho we uwächulew che ki toꞌik ri 
ajmakibꞌ. Ri in kꞌut, sibꞌalaj in ajmak na chkiwäch konojel. 16 Pune jeꞌ 
nu bꞌanik waꞌ, xel u kꞌux ri Dios chwe, xutoqꞌobꞌisaj nu wäch rech ri 
Jesucristo kukꞌut na jas modo kuchajij nimalaj paciencia wukꞌ in, in 
ri nabꞌe ajmak chkiwäch konojel. Je riꞌ kinkꞌoji che kꞌutbꞌal chkiwäch 
ri mäjaꞌ kekojonik, käketamaj na chi ri Cristo kutoqꞌobꞌisaj ki wäch ri 
winaq. Käkuꞌbꞌi kꞌu na ki kꞌux chi käkiriq na ri kꞌaslemal ri man kꞌo tä u 
kꞌisik we kekojonik. 17 Rumal riꞌ qaya bꞌaꞌ u qꞌij ri Jun ri kätaqan pa qa 
wiꞌ, ri man käkꞌextaj taj, ri man käkäm taj, ri man kilitaj tä u wäch, ri 
xuwi waꞌ Dios kꞌolik. Kꞌo kꞌu u noꞌj che ronojel. Qanimarisaj bꞌaꞌ u qꞌij 
amaqꞌel pa taq ri qꞌij ri junabꞌ ri kepetik. Amén.

18 Ri at, Timoteo, jeꞌ ta ne chi at nu kꞌojol. Kinya waꞌ we taqanik riꞌ 
chawe. Chatija a qꞌij pa ri chak chutzijoxik ru Loqꞌ Pixabꞌ ri Dios, xuqujeꞌ 
chupatänixik pa ronojel. Jeꞌ chabꞌanaꞌ jas ri xkiqꞌalajisaj loq ri qachalal 
chawij rumal ri Loqꞌalaj Espíritu. 19 Chataqej ri kojonik, rajwaxik chi 

1 TIMOTEO 1

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



461

kanaꞌ pa rawanimaꞌ chi man kꞌo tä etzelal a bꞌanom. E kꞌo kꞌu jujun ri 
man xeniman taj aretaq xchꞌaw ri Dios pa ri kanimaꞌ, rumal riꞌ xetzaqik, 
man kekojon tä chik. 20 Qesajmpeꞌ qa noꞌj chrij ri xukꞌulmaj ri Himeneo 
xuqujeꞌ ri Alejandro, ri xeinjach pu qꞌabꞌ ri Satanás rech käketamaj chi 
man utz tä riꞌ ri käkibꞌij ri äwas u bꞌixik chrij ri Dios.

Waral käyiꞌ tijonik chrij ri rajwaxik käqaꞌno aretaq käqaꞌn orar

2  1 Nabꞌe kwaj kinbꞌij chawe chi kaya we tijonik riꞌ chke ri kojonelabꞌ: 
Rajwaxik u bꞌanik orar pa ki wiꞌ konojel ri winaq. Rajwaxik kätaꞌ 

toqꞌobꞌ pa ki wiꞌ, xuqujeꞌ käbꞌochiꞌx ri Dios pa ki wiꞌ. Xuqujeꞌ rajwaxik u 
bꞌanik maltioxinik che ri Dios aretaq käbꞌantaj orar. 2 Rajwaxik u bꞌanik 
orar pa ki wiꞌ ri qꞌatal taq tzij, pa ki wiꞌ konojel ri kꞌo ki taqanik pa qa 
wiꞌ, rech man kꞌo tä chꞌoj, utz ri qa kꞌaslemal. Je riꞌ rech käqapatänij 
ri Dios, xuqujeꞌ nim käqil wi qibꞌ pa ronojel. 3 Sibꞌalaj utz kꞌu u bꞌanik 
waꞌ, xuqujeꞌ käqaj waꞌ chuwäch ri Dios ri Toꞌl Qe. 4 Are kꞌu kraj ri Dios 
chi konojel ri winaq käkiriq ru tobꞌanik, xuqujeꞌ käketamaj jas riꞌ ri qas 
tzij. 5 Xa jun ri Dios kꞌolik, xuqujeꞌ xa Jun ri kächꞌaw pa qa wiꞌ rukꞌ ri 
Dios. Are ri Jesucristo ri xubꞌan qach winaq. 6 Ri Jesucristo xuya ribꞌ pa 
kämisaxik chutojik ri qa mak, rech ri uj nimalaj qonojel kujel pu qꞌabꞌ ri 
Itzel. Pa ri qas u qꞌijol kꞌut, ri Dios xukꞌut waꞌ chkiwäch konojel winaq chi 
qas tzij kraj keutoꞌ. 7 Rumal waꞌ xinoksax che apóstol, jun chke ru taqoꞌn 
ri Jesucristo, rech kintzijoj we saqalaj tzij riꞌ chrij ri qas tzij, chrij ri 
kojonik. Je riꞌ keintijoj ri man e aj Israel taj, rech kekojon ri e areꞌ. Ri in, 
in kojoninaq che ri Cristo, qas tzij ri kinbꞌij, man xaq tä kꞌu kinbꞌan tzij.

8 Kwaj chi ri achijabꞌ pa ronojel tinimit käkaꞌn orar, achijabꞌ ri qas 
jikom ri kanimaꞌ che ri Dios. Are achijabꞌ waꞌ ri kuyaꞌ käkiyak ri ki qꞌabꞌ 
cho ri Dios, man kꞌo tä chꞌoj, man kꞌo tä oyowal, man kꞌo tä kꞌu jun kꞌäx 
chik pa kanimaꞌ. 9 Xuqujeꞌ kwaj chi ri ixoqibꞌ käkikoj atzꞌiaq ri qas taqal 
chke, utz u kojik käkaꞌno, man käkaꞌn tä nimal rukꞌ. Rajwaxik utz u 
bꞌanik ri ki wiꞌ käkaꞌno jas ri qas taqalik. Man xaq tä käkiwiq kibꞌ rukꞌ 
qꞌän puaq, rukꞌ chachal ri paqal rajil, o rukꞌ atzꞌiaq ri sibꞌalaj paqalik. 
10 Ri ixoq kojonel man kuwiq tä ribꞌ xa kukꞌ taq jastaq, xane rukꞌ ru 
bꞌanik ri utzil. Are waꞌ ri rajwaxik käkaꞌn ri ixoqibꞌ ri ki jachom kibꞌ 
pu qꞌabꞌ ri Dios. 11 Rajwaxik chi ri ixoqibꞌ käkitatabꞌej ri tijonik ri tajin 
kätzijoxik, xaq jun chekꞌol wi, chkiya kibꞌ pa nimanik. 12 Ri in man kinya 
tä che jun ixoq chi keutijoj achijabꞌ, chi kätaqan pa ki wiꞌ, xane rajwaxik 
xaq jun kekꞌoji wi ri ixoqibꞌ. 13 Are kꞌu rumal chi nabꞌe xbꞌan ri Adán 
rumal ri Dios, kꞌä te riꞌ xbꞌan chi ri Eva. 14 Xuqujeꞌ man are tä ri Adán ri 
xsubꞌ rumal ri Itzel, xane are ri Eva. Aretaq xsubꞌik xqaj pa ri mak. 15 Ri 
ixoqibꞌ kojonelabꞌ käkiriq kꞌu na ru tobꞌanik ri Dios, we utz käkaꞌn che ki 
kꞌiyisaxik ri kal, we käkitaqej ri kojonik, we kekaj ri winaq, we utz ri ki 
kꞌaslemal, man kꞌo tä etzelal käkaꞌno, xuqujeꞌ we utz kechomanik.

a 3:1 Ri tzij “obispo” kel kubꞌij “pastor” o apachin jun ri käyiꞌ che chi kuchajij ri jumulaj 
kojonelabꞌ. b 3:8 Ri diáconos (xuqujeꞌ ri diaconisas, 3:11) e areꞌ ri kꞌo keqleꞌn che ki toꞌik 
ri nikꞌiaj kojonelabꞌ. 

Waral käbꞌixik jas ri kꞌaslemal ri rajwaxik che jun ri kok che obispo

3  1 Qas tzij waꞌ: jachin jun ri kraj kok che obispo, a utzalaj patäninik riꞌ ri 
kraj kubꞌano. 2 Rajwaxik kꞌut chi we kojonel riꞌ utz ru kꞌaslemal rech 

man kuyaꞌ taj käyak tzijtal chrij. Rajwaxik xa jun ri rixoqil, muya u wiꞌ ri 
kutijo, o apachike ri kubꞌano, xane utz ri kächomanik, man kubꞌan taj xa 
jas ri kraj ri areꞌ, xuqujeꞌ nim kil wi kumal ri winaq. Rajwaxik utz kubꞌan 
che ki kꞌulaxik ri winaq ri keopan cho rachoch. Rajwaxik känaꞌw che ki 
tijoxik ri winaq che ru Loqꞌ Pixabꞌ ri Dios. 3 Mäqꞌabꞌarik, mächꞌojinik, man 
kurayij tä u chꞌakik puaq ri kꞌixbꞌal u kꞌamik, xane rajwaxik utz kukꞌ ri 
winaq, man kuyak tä chꞌoj, xuqujeꞌ man loqꞌ tä käril wi ri puaq. 4 Rajwaxik 
kerilij konojel ri e kꞌo pa rachoch, keupixbꞌaj ri ralkꞌual rech kenimanik, 
nim kekil wi ri winaq. 5 We jun kojonel man retam taj kerilij konojel ri e kꞌo 
pa rachoch ¿a käkowin lo riꞌ kukꞌam ki bꞌe ri e kojoninaq che ri Dios? Man 
käkowin taj. 6 Man kuyaꞌ taj jun kꞌakꞌ kojonel kok che obispo, rech man 
kunimarisaj tä ribꞌ. We je riꞌ, käqꞌat na tzij riꞌ puwiꞌ chi keꞌ pa ri qꞌaqꞌ jas ri 
xbꞌan che ri Itzel. 7 Jun obispo rajwaxik utz kubꞌan pa ru kꞌaslemal chkixol 
ri winaq ri man e kojonelabꞌ taj, rech man kꞌo tä yoqꞌbꞌal re. Je riꞌ man kel 
tä u kꞌixbꞌal, man käqaj tä kꞌu pa ru chapäbꞌal ri Itzel.

Waral käqil wi jas ri kꞌaslemal ri rajwaxik che jun ri kok che diácono
8 Ri diáconos b xuqujeꞌ, rajwaxik man xaq tä kexiꞌninik, rech nim keꞌil wi, 

käkibꞌij ri qas tzij, man keqꞌabꞌar taj, man käkirayij tä kꞌu u chꞌakik puaq 
ri kꞌixbꞌal u kꞌamik. 9 Rajwaxik qas jikom ri kanimaꞌ chrij ri qas tzij re ri 
Evangelio ri uj kojoninaq wi, ri qꞌalajisam chqawäch. Xuqujeꞌ rajwaxik 
käkinaꞌ pa kanimaꞌ chi man kꞌo tä etzelal ri kaꞌnom. 10 Nabꞌe rajwaxik 
keꞌil na we utz ri ki kꞌaslemal. We kꞌu man kꞌo tä jas käriqtaj chkij, kuyaꞌ 
riꞌ kebꞌok che diáconos. 11 Xuqujeꞌ ri diaconisas rajwaxik man xaq tä 
kexiꞌninik, rech nim keꞌil wi, man e yakal tä tzijtal, mäkiya u wiꞌ ri käkitijo, 
o apachike ri käkaꞌno, jikom kꞌu ri kanimaꞌ pa ronojel. 12 Ri kok che diácono 
rajwaxik xa jun ri rixoqil. Xuqujeꞌ rajwaxik chi utz kubꞌan che kilixik 
konojel ri e kꞌo pa rachoch, keupixbꞌaj ri ralkꞌual rech kenimanik. 13 Ri 
diáconos ri utz kepatäninik, nim keꞌil wi riꞌ. Man xuwi taj nim keꞌil wi, xane 
xuqujeꞌ man käkixej tä kibꞌ chutzijoxik ri ki kojonik chrij ri Cristo Jesús.

Nim u bꞌanik ri uj kojoninaq che
14 Timoteo, kuꞌl nu kꞌux chi xaq pa kiebꞌ oxibꞌ qꞌij kinopan na awukꞌ. We 

kꞌu ne rukꞌ jubꞌiqꞌ kinbꞌeytajik, kintzꞌibꞌaj bꞌi we tzij riꞌ chawe nabꞌe. 15 Je 

waꞌ xinchomaj rech awetam chik jas ri utz kubꞌan jun kojonel chkixol ri 
qachalal. E are waꞌ ri winaq rech ri kꞌaslik Dios. We winaq riꞌ e are waꞌ 
ri käkijeqebꞌaꞌ, xuqujeꞌ käkitoꞌ u wiꞌ ri qas tzij. 16 Qas qꞌalaj waꞌ chi nim u 
bꞌanik ri qas tzij re ri Evangelio ri uj kojoninaq wi, jas ri kubꞌij we tzij riꞌ:

Ri Dios xul cho we uwächulew
jeꞌ jas jun winaq,
xqꞌalajisax rumal ri Loqꞌalaj Espíritu
chi jikom ru kꞌaslemal,

xilitaj kꞌu ri Areꞌ kumal ri ángeles.
Xtzijox waꞌ chke ri winaq,
xekojon ri winaq che cho ruwächulew,
xkꞌam chi na bꞌik pa ri kaj,

xnimarisax u qꞌij,
—kächaꞌ.

E kꞌo kojonelabꞌ ri käkitas na kibꞌ chrij ri qas kojonik

4  1 Ri Loqꞌalaj Espíritu qas chi saqil kubꞌij chi pa ri kꞌisbꞌal taq qꞌij 
jujun kojonelabꞌ käkitas na kibꞌ chrij ri qas kojonik. Keꞌ na kanimaꞌ 

rukꞌ ri itzel noꞌj ri kesubꞌtaj rumal. Ronojel waꞌ xaq areꞌ ki tijonik itzel 
taq espíritus. 2 Käkitatabꞌej na ri ki tijonik achijabꞌ ri e bꞌanal taq tzij, ri 
xaq käkesaj ki wäch ri ketzijon ru Loqꞌ Pixabꞌ ri Dios. We winaq riꞌ man 
käkinaꞌ tä chik pa kanimaꞌ ri etzelal ri käkaꞌno, jeꞌ ta ne chi abꞌajarinaq 
chi ri kanimaꞌ. 3 Käkibꞌij na chke ri winaq chi man kuyaꞌ taj kekꞌuliꞌk, 
käkibꞌij na xuqujeꞌ chi e kꞌo jujun taq u wäch ri käqatijo ri äwas u tijik, 
pune ri Dios u kꞌiyisam ronojel waꞌ rech käqatijo. Ri uj, ri uj kojonelabꞌ, 
ri qetam ri qas tzij kuyaꞌ käqatij waꞌ rukꞌ maltioxinik. 4 Je riꞌ, rumal chi 
utz ronojel ru kꞌiyisam ri Dios, man kuyaꞌ tä kꞌut käqetzelaj u wäch, xane 
rajwaxik käqakꞌamo, käqamaltioxij waꞌ che ri Dios. 5 Kätewchitaj kꞌu waꞌ 
rumal ru Tzij ri Dios, xuqujeꞌ rumal ri oración ri käqaꞌno. Je riꞌ ri käqatijo 
man äwas taj.

Waral käqil wi jas u bꞌanik jun utzalaj patänil re ri Jesucristo
6 Ri at, Timoteo, we kakꞌut waꞌ we nu bꞌim chawe chkiwäch ri qachalal, 

at jun utzalaj patänil re ri Jesucristo. Käkꞌoji kꞌu na a chuqꞌabꞌ rumal ru 
Loqꞌ Pixabꞌ ri Dios ri at kojoninaq wi, rumal ri utzalaj tijonik ri a taqem. 
7 Meꞌ awanimaꞌ kukꞌ taq ri puk ri man kꞌo tä ki patän ri käkitzijoj ri 
winaq. Are chakojo a chuqꞌabꞌ chupatänixik ri Dios. 8 Ru kojik qa chuqꞌabꞌ 
rukꞌ ri qa cuerpo xaq jubꞌiqꞌ kujutoꞌ wi. Are kꞌu ru patänixik ri Dios 
kujutoꞌ na pa ronojel. Kꞌo utzil käqariq rumal waꞌ pa we kꞌaslemal riꞌ cho 
ruwächulew, xuqujeꞌ pa ri kꞌaslemal ri käpe na. 9 Qas tzij waꞌ ri kinbꞌij, 
rajwaxik kꞌut chi konojel winaq käkikojo. 10 Xa rumal waꞌ sibꞌalaj käqatij 
qa qꞌij kujchakunik, käqariq yoqꞌbꞌal qe, rumal chi kuꞌl qa kꞌux chrij ri 

kꞌaslik Dios, ri Toꞌl Ke konojel winaq. Jachin kꞌu taq ri kekojon che, e areꞌ 
ri qas käkiriq ru tobꞌanik.

11 Chakꞌutu bꞌaꞌ ri nu bꞌim chawe chkiwäch ri qachalal kojonelabꞌ. 
Chabꞌij chke chi chketamaj. 12 Metzelax a wäch kumal ri winaq rumal chi 
at akꞌal na. Rech man ketzelax tä a wäch, chakꞌutu jun utzalaj kꞌaslemal 
chkiwäch ri kojonelabꞌ, rech käkito chi utz katchꞌawik, käkilo chi utz ri 
kabꞌan pa ronojel, keawaj ri winaq, utz awanimaꞌ chke konojel, qꞌalaj 
chi qas tzij at kojoninaq che ri Cristo, utz ra kꞌaslemal. 13 Chasikꞌij apan 
ru Loqꞌ Pixabꞌ ri Dios ri Tzꞌibꞌtalik chkiwäch ri qachalal kꞌä kinopan na 
iwukꞌ. Cheapixbꞌaj, cheatijoj. 14 Nim chawila wi ri kuinem ri xsipax chawe 
rumal ri Dios aretaq ri Loqꞌalaj Espíritu xchꞌaw pa kanimaꞌ ri kꞌamal taq 
ki bꞌe ri kojonelabꞌ. Xkiqꞌalajisaj kꞌu waꞌ aretaq xkiya ri ki qꞌabꞌ pa wiꞌ. 
Chakojo waꞌ we kuinem riꞌ, maya kꞌu kanoq.

15 Chakojo a chuqꞌabꞌ chubꞌanik ri nu bꞌim chawe. Chatija a qꞌij 
chubꞌanik waꞌ rech konojel käkilo chi utz na ri tajin kabꞌano. 16 Chachajij 
awibꞌ. Xuqujeꞌ qas kawil na jas u wäch tijonik ri kayaꞌ. Chataqej u bꞌanik 
ronojel waꞌ, jikom rawanimaꞌ. We jeꞌ kabꞌan waꞌ, katoꞌ na awibꞌ at xuqujeꞌ 
ri ketatabꞌen ri a tzij.

Jas ki chꞌabꞌexik ri qachalal rajwaxik käqaꞌno

5  1 Mayaj jun tataꞌ ri nim winaq chik, xane chapixbꞌaj jeꞌ ta ne chi 
are ra tat. Cheapixbꞌaj ri alabꞌom jeꞌ ta ne chi e areꞌ ra chaqꞌ. 2 Ri 

chuchuibꞌ cheapixbꞌaj jeꞌ ta ne chi are ra nan ri kapixbꞌaj. Ri alitomabꞌ 
cheapixbꞌaj jeꞌ ta ne chi e areꞌ ra wanabꞌ, utz ra chomanik chkij.

3 Nim cheawila wi ri malkaꞌnibꞌ ixoqibꞌ, chabꞌana kꞌu toqꞌobꞌ chke ri 
qas kꞌo ki rajwaxik. 4 Are kꞌu ri malkaꞌn ixoq ri e kꞌo ral, xuqujeꞌ we ne e 
kꞌo u wiꞌ taq u mam, nabꞌe riꞌ rajwaxik chi ri akꞌalabꞌ nim kekil wi ri ki 
nan xuqujeꞌ ri katiꞌt. Ri alkꞌualaxelabꞌ rajwaxik käketamaj u tojik u kꞌexel 
chke ri ki nan ki tat ri utzil ri xbꞌan chke aretaq xekꞌiyisaxik, rumal chi 
utz käril wi ri Dios waꞌ, xuqujeꞌ käqaj waꞌ chuwäch. 5 Are kꞌu ri ixoq ri qas 
tzij malkaꞌn, ri kanajinaq kan u tukiel, ri man kꞌo tä kächꞌaw u kꞌux che, 
kuꞌl kꞌu u kꞌux waꞌ chrij ri Dios. Kubꞌan orar riꞌ, kutaꞌ ru tobꞌanik ri Dios 
pa ru kꞌaslemal ronojel qꞌij chi paqꞌij chi chaqꞌabꞌ. 6 Are kꞌu ri malkaꞌn 
ixoq ri kujach ribꞌ chubꞌanik xaq jachike ri utz käril wi, pune kꞌaslik, 
chuwäch kꞌu ri Dios are jas jun käminaq, rumal chi man kꞌo tä chik ru 
rayinik chupatänixik ri Dios. 7 Cheataqa we qachalal riꞌ chunimaxik waꞌ 
we nu bꞌim chawe rech man kꞌo tä tzij käbꞌix chkij chi qas tzij kꞌo ri man 
utz taj ri käkaꞌno. 8 We kꞌu kꞌo jun kojonel ri man kok tä il che ki toꞌik ri 
rachalaxik, o ri ralkꞌual, man qas tzij tä riꞌ chi kojonel. Nim na ru mak riꞌ 
chuwäch jun ri man kꞌo tä jumul ri kojoninaq.

9 Xuwi ri malkaꞌn ixoq ri kꞌo chi oxkꞌal u junabꞌ, ri xa jun ri rachajil 
kꞌolinaq, xuwi riꞌ kuyaꞌ kätzꞌibꞌax u bꞌiꞌ pa ri wuj ri tzꞌibꞌtal wi ki bꞌiꞌ ri 

malkaꞌnibꞌ. 10 Rajwaxik chi we chichuꞌ riꞌ etamtalik chi u bꞌanom utzil, 
utz ki kꞌiyisaxik ri ral u bꞌanom, utz u bꞌanom che ki kꞌulaxik ri keopan 
cho rachoch, u chꞌajom kaqan ri e rech ri Dios, e are waꞌ ri kojonelabꞌ. 
Xuqujeꞌ u bꞌanom toqꞌobꞌ chke ri käkiriq kꞌäx, u bꞌanom kꞌu ronojel u 
wäch utzil.

11 Are kꞌu ri malkaꞌnibꞌ ixoqibꞌ ri kꞌä e akꞌalabꞌ na, matzꞌibꞌaj ri ki bꞌiꞌ pa 
ri wuj ri tzꞌibꞌtal wi ki bꞌiꞌ ri malkaꞌnibꞌ rumal chi aretaq ketaqchiꞌx rumal 
ri ki rayinik, käkitas kibꞌ chrij ri Cristo, man käkinimaj tä chik, käkaj 
kekꞌuli chi na jumul chik. 12 Kemakun kꞌu riꞌ rumal chi man xkaꞌn taj jas 
ri xkichiꞌj u bꞌanik, xkiya kꞌu kan ri ki kojonik. 13 Man xuwi tä waꞌ käkaꞌn 
ri malkaꞌnibꞌ ixoqibꞌ ri kꞌä e akꞌalabꞌ na, xane xuqujeꞌ xaq kesaqꞌorinik, 
xaq kewakatalobꞌ chi taq ja. Man xuwi taj kesaqꞌorinik, xane xuqujeꞌ 
käkiyak taq tzijtal, käkinim kibꞌ pa ronojel, käkibꞌij taq tzij ri man yaꞌtal 
tä ki bꞌixik. 14 Rumal riꞌ kwaj chi ri malkaꞌnibꞌ ixoqibꞌ ri kꞌä e akꞌalabꞌ 
na kekꞌuli chi na jumul chik, kekikꞌiyisaj kal, käkilij ri kachoch, rech ri 
winaq ri kujkikꞌulelaj man käkiriq taj jas käkibꞌij chqij. 15 E kꞌo kꞌu jujun 
malkaꞌnibꞌ ri ki tasom chi kibꞌ chrij ri Cristo, xebꞌeꞌ rukꞌ ri Satanás.

16 We kꞌo jun kojonel, we achi we ixoq, ri e kꞌo malkaꞌnibꞌ ixoqibꞌ 
chkixol ri rachalaxik, rajwaxik kuya ri kajwataj chke, man kuya tä waꞌ 
chkij ri nikꞌiaj kojonelabꞌ chik, rech ri qachalal kojonelabꞌ kekowinik 
kekitoꞌ ri malkaꞌnibꞌ ixoqibꞌ ri qas tzij kꞌo rajwaxik chke.

17 Ri kꞌamal taq ki bꞌe ri kojonelabꞌ ri utz käkaꞌn chukꞌamik ki bꞌe ri 
qachalal, taqal riꞌ chke chi sibꞌalaj nim keꞌil wi. Are kꞌu más nim keꞌil 
wi na ri käkitzijoj ru Loqꞌ Pixabꞌ ri Dios, käkiya tijonik chke ri qachalal. 
18 Je riꞌ, rumal chi kubꞌij ru Loqꞌ Pixabꞌ ri Dios ri Tzꞌibꞌtalik: “Makoj chim 
chutzaꞌm ri wakäx aretaq tajin kuyaqꞌ ri triko,” —kächa riꞌ. Xuqujeꞌ kubꞌij: 
“Taqal che ri ajchak chi kätojik,” —kächaꞌ.

19 Matatabꞌej ri tzij ri käbꞌix chrij jun kꞌamal ki bꞌe ri kojonelabꞌ we man 
e kꞌo kiebꞌ, we man e kꞌo oxibꞌ ri keqꞌalajisanik chi kꞌo jas ri man utz taj 
ri xubꞌano. 20 Are kꞌu ri käkitaqej makunik, cheayajaꞌ chkiwäch konojel 
ri kojonelabꞌ, rech xuqujeꞌ ri nikꞌiaj chik käkinaꞌ kibꞌ. 21 Chuwäch ri Dios, 
chuwäch ri Qajaw Jesucristo, xuqujeꞌ chkiwäch ri ángeles rech ri Dios ri 
e chaꞌtalik, katinpixbꞌaj chi kataqej ri nu bꞌim chawe. Aretaq kabꞌan waꞌ, 
junam cheawila wi ri winaq, kꞌo jun más loqꞌ mawil wi. 22 Aretaq kaya 
ra qꞌabꞌ puwiꞌ jun ri kok che kꞌamal ki bꞌe ri kojonelabꞌ, mabꞌan waꞌ xaq 
rukꞌ aninaqil. Mabꞌan ne awe ri mak ri kubꞌan jun chik. Chachajij awibꞌ, 
matqaj pa mak.

23 Xuwi joron matijo, xane xuqujeꞌ chatija jubꞌiqꞌ vino, rumal rech ri a 
pam ri amaqꞌel kayawajij.

24 E kꞌo jujun ri qas qꞌalaj chik ri ki mak kꞌä mäjoq kebꞌeꞌ pa qꞌatbꞌal tzij. 
E kꞌo jujun chik ri man qꞌalaj tä ri ki mak chanim, xane kꞌä te käqꞌalajin 
waꞌ. 25 Je kꞌu waꞌ ru bꞌanik ri utzil. Qꞌalaj waꞌ chanim chkiwäch konojel. 

Pune ta ne man qꞌalaj chanim ri utzil ri käqaꞌno, qas kopan na ri qꞌij ri 
käqꞌalajinik.

6  1 Konojel ri patäninelabꞌ kojonelabꞌ, rajwaxik nim kekil wi ri ki 
patrón rech man käbꞌix tä ri äwas chrij ri Dios, o chrij ri qa tijonik. 

2 We e kojonelabꞌ ri ki patrón ri patäninelabꞌ, man rumal tä riꞌ chi e 
qachalal mat nim kekil wi. Xane rajwaxik utz na käkaꞌn che ki patänixik 
rumal chi ri kekipatänij e kojonelabꞌ, e loqꞌalaj taq qachalal. Chakꞌutu we 
tijonik riꞌ chkiwäch ri kojonelabꞌ, chabꞌij chke chi käkinimaj waꞌ.

Waral käqil wi jas u riqik ri qas qꞌinomal
3 We kꞌo jachin jun keutijoj ri kojonelabꞌ che jun tijonik chik ri man 

junam tä rukꞌ ri utzalaj u tzij ri Qajaw Jesucristo, ri tijonik ri uj kojoninaq 
wi, ri kukꞌut chqawäch chi rajwaxik kujniman che ri Dios, 4 ri winaq riꞌ 
xa nimal riꞌ kubꞌano, man kꞌo tä retam. Kꞌamaninaq che we winaq riꞌ 
amaqꞌel kꞌo jas kukoj pu tzij, xuqujeꞌ kächꞌojin chkij taq tzij. Rumal kꞌu 
waꞌ ri kojonelabꞌ käkirayij jastaq ri man kech taj, kechꞌojinik, käkibꞌij tzij 
ri äwas u bꞌixik chbꞌil taq kibꞌ, xaq kiebꞌ ki kꞌux chik käkichꞌabꞌela kibꞌ. 
5 Ri winaq riꞌ xaq chꞌoj käkilij kukꞌ winaq ri kꞌo itzel taq ki chomanik, ri 
man ketam tä chi ri qas tzij. Käkichomaj chi ri winaq kekojonik xaq rech 
käkichꞌak puaq. Timoteo, chatasa awibꞌ chkij ri winaq ri jeꞌ ki noꞌj waꞌ. 
6 Qas tzij kꞌut, ri kojonik are jun nimalaj qꞌinomal che ri winaq ri käkikot 
rukꞌ jampaꞌ ri kꞌo rukꞌ. 7 Man kꞌo tä jas qukꞌam loq aretaq xujul cho we 
uwächulew, man kꞌo tä kꞌu jas käqakꞌam bꞌik aretaq kujkämik. 8 Xuwi 
ta kꞌu ne we kꞌo qa wa, we kꞌo qatzꞌiaq, chujkikot rukꞌ waꞌ. 9 Are kꞌu ri 
käkaj keqꞌinomarik, ketaqchiꞌx na pa ri mak. Keqaj pa ru chapäbꞌal ri 
Itzel. Käkichaplej ki rayixik jastaq ri man kꞌo tä ki patän, ri xa keuya pa 
kꞌäx, käretzelaj u wäch ri ki kꞌaslemal, kusach kꞌu ki wäch. 10 Are kꞌu ri 
winaq ri keꞌ kanimaꞌ rukꞌ ri puaq käkꞌiy na ronojel u wäch etzelal pa ri ki 
kꞌaslemal. E kꞌo kꞌu jujun ri xkirayij u wäch ri puaq, xa je riꞌ xkiya kan ri 
ki kojonik, xkiya kꞌu kibꞌ pa kꞌäxkꞌol.

Chakojo a chuqꞌabꞌ pa ri kojonik
11 Ri at kꞌut, Timoteo, at rech ri Dios. Chatasa awibꞌ chkij we itzel taq 

noꞌj riꞌ. Are chataqej jun kꞌaslemal ri jikom. Chapatänij ri Dios, chatkojon 
che, cheawaj konojel ri winaq, chkꞌol a paciencia, maya kꞌolibꞌal che 
ri kꞌaꞌnal. 12 Chakojo a chuqꞌabꞌ pa ri chꞌoj chrij ri Itzel rech qꞌalaj chi 
a taqem ri kojonik. Chakꞌutuꞌ chi a riqom chik jun a kꞌaslemal ri man 
kꞌo tä u kꞌisik. Are kꞌu waꞌ ri xatsikꞌix wi rumal ri Dios. Utz kꞌu xabꞌan 
chuqꞌalajisaxik ri qas tzij ri at kojoninaq che chkiwäch kꞌia winaq ri xkita 
ra tzij. 13 Kämik kꞌut, chuwäch ri Dios ri kꞌiyisaninaq konojel ri jastaq, 
xuqujeꞌ chuwäch ri Qajaw Jesucristo ri utz xubꞌan chuqꞌalajisaxik ri qas 
tzij chuwäch ri Poncio Pilato, kinya we pixbꞌenik riꞌ chawe. 14 Chanimaj 

bꞌaꞌ ri katintaq wi, kꞌo jubꞌiqꞌ makꞌex che, rech man kuyuj tä ribꞌ rukꞌ ri 
man utz taj, xuqujeꞌ rech man kꞌo tä jas käriqtaj chawij ri katyaj wi. Je 
waꞌ kataqej u bꞌanik kꞌä käpe na ri Qajaw Jesucristo. 15 Ru petbꞌal ri Jesús 
käbꞌantaj na rumal ri Dios aretaq kopan ri qas u qꞌijol. Ri qa Dios, ri yaꞌtal 
che chi känimarisax u qꞌij, xaq xuwi ri Areꞌ kꞌo u chuqꞌabꞌ che taqanik pa 
ki wiꞌ konojel. Are Qꞌatal Tzij pa ki wiꞌ ri qꞌatal taq tzij, xuqujeꞌ are Kajaw 
konojel ri ketaqan pa ki wiꞌ ri winaq. 16 Xaq xuwi ri Areꞌ ri qa Dios man 
käkäm taj, jeqel kꞌut pa saqil jawijeꞌ ri man kuyaꞌ taj kopan wi jun winaq. 
Man kꞌo tä jun winaq ri ilowinaq u wäch, man käkowinik tä kꞌu käril u 
wäch. Chnimarisax bꞌaꞌ u qꞌij, amaqꞌel kꞌut chtaqan ri Areꞌ puwiꞌ ronojel 
pa taq ri qꞌij ri junabꞌ ri kepetik. Amén.

17 Ri winaq ri e qꞌinomabꞌ pa taq we qꞌij riꞌ, chabꞌij chke chi mäkaꞌn 
nimal, xuqujeꞌ mäkuꞌbꞌi ki kꞌux chrij ri qꞌinomal ri xa käsach na u wäch. 
Xane are käkuꞌbꞌi ki kꞌux chrij ri kꞌaslik Dios, ri käyoꞌw ronojel ri jastaq 
ri kajwataj chqe rech kujkikot na kukꞌ. Man xa tä jubꞌiqꞌ kuyaꞌ, xane kꞌia. 
18 Chabꞌij chke ri qꞌinomabꞌ chi käkaꞌn ronojel u wäch utzil. Chabꞌij chke 
chi jas ru kꞌiyal ri jastaq ke, are ta kꞌu jeꞌ u kꞌiyal ri toqꞌobꞌ ri käkaꞌno. 
Chesipanoq, chekijacha jutaq bꞌiqꞌ ri jastaq ke chkiwäch ri kꞌo rajwaxik 
chke. 19 Je riꞌ tajin käkimulij jun ki qꞌinomal pa ri kaj ri man käsach tä u 
wäch, rech käkiriq ke ri qas kꞌaslemal ri man kꞌo tä u kꞌisik che taq ri qꞌij 
ri kepe na. We qꞌinomal riꞌ are jeꞌ jas jun ja ri ko jeqelik.

Käyiꞌ ri kꞌisbꞌal taq pixbꞌenik che ri Timoteo
20 Ri at, Timoteo, chakꞌoloꞌ, chachajij ri oqxanim pa ra qꞌabꞌ at rumal 

ri Dios. Matatabꞌej taq ri puk, ri tzijobꞌelil ri man kꞌo tä kächꞌak che, 
man kanim tä kꞌu awibꞌ pa taq chꞌoj chrij tijonik ri käbꞌix che chi are qas 
etamanik, man qas tzij tä kꞌut. 21 E kꞌo kꞌu jujun ri xeꞌ kanimaꞌ rukꞌ we 
etamanik riꞌ, ki yoꞌm kꞌu kan ri qas kojonik.

Are ta bꞌaꞌ ri Dios kätoqꞌobꞌisan a wäch at, Timoteo. Amén. 

Ri apóstol Pablo kꞌo pa cheꞌ aretaq xutzꞌibꞌaj bꞌi 
we carta riꞌ che ri qachalal Timoteo

1  1 In waꞌ, ri Pablo, in apóstol. In jun chke ru taqoꞌn ri Jesucristo. 
Je waꞌ nu bꞌanik rumal chi are u rayinik ri Dios chi kintzijoj ri 

kꞌaslemal ri man kꞌo tä u kꞌisik, ri xuchiꞌj loq chqe. Ri kꞌaslemal riꞌ 
käqariq na rumal chi xa uj jun rukꞌ ri Cristo Jesús. 2 Loqꞌalaj Timoteo, 
kintzꞌibꞌaj bꞌi we wuj riꞌ chawe, jeꞌ ta ne chi at nu kꞌojol. Are ta bꞌaꞌ ri 
Dios qa Tat xuqujeꞌ ri Qajaw Jesucristo kel u kꞌux chawe, kutoqꞌobꞌisaj a 
wäch, kubꞌano chi kuxlan rawanimaꞌ.

Rajwaxik u tzijoxik ri nimalaj toqꞌobꞌ ru bꞌanom ri Jesucristo
3 Ri in kinya maltioxinik che ri Dios ri tajin kinpatänij jas ri xkaꞌn ri 

qa nan qa tat ojer, kinnaꞌ pa wanimaꞌ chi man kꞌo tä etzelal nu bꞌanom. 
Amaqꞌel aretaq katnaꞌtaj chwe, wachalal, chi paqꞌij chi chaqꞌabꞌ kinbꞌan 
orar pa wiꞌ rukꞌ maltioxinik. 4 Aretaq känaꞌtaj chwe ri oqꞌej ri xabꞌano, 
aretaq xatinya kan a tukiel, sibꞌalaj kinrayij kinwil a wäch rech käkikot 
chi na más ri wanimaꞌ. 5 Känaꞌtaj chwe chi qas tzij at kojoninaq, man 
kubꞌan tä kꞌu kiebꞌ a kꞌux. Je riꞌ ri ki kojonik ri nan Loida ri awatiꞌt, 
xuqujeꞌ ri Eunice ra nan ri xekojon nabꞌe chawäch at. Tzij laꞌ in kinkojo 
chi jeꞌ kabꞌano jas ri xkaꞌn ri e areꞌ, xekojonik, jeꞌ kabꞌan at xuqujeꞌ, 
katkojonik.

6 Rumal waꞌ ri in kwaj kinnaꞌtaj chawe chi rajwaxik kakꞌasuj ri kuinem 
ri sipam chawe rumal ri Dios aretaq xinya ri nu qꞌabꞌ pa wiꞌ. 7 Jeꞌ kinbꞌij 
waꞌ chawe rumal chi ri Espíritu ri u yoꞌm ri Dios chqe man kubꞌan taj chi 
kuxej ribꞌ ri qanimaꞌ. Xane ri Espíritu ru yoꞌm chqe kuya u chuqꞌabꞌ ri 
qanimaꞌ, kubꞌano chi käqaj qibꞌ, xuqujeꞌ kubꞌano chi utz ri kujchomanik, 
man käqaꞌn taj xa jas ri käqaj uj. 8 Rumal waꞌ matkꞌix bꞌaꞌ chutzijoxik 

RI UKABꞌ CARTA RI 
XUTZꞌIBꞌAJ RI SAN PABLO 

CHE RI TIMOTEO

ronojel ri utzil ru bꞌanom ri Qajaw Jesús pa ri qa kꞌaslemal. Matkꞌix 
chwe in xuqujeꞌ chi in kꞌo pa cheꞌ rumal chi tajin kintzijoj ri utzalaj tzij 
chrij ri Qajaw Jesús. Chachꞌija bꞌaꞌ awe ri kꞌäxkꞌol ri käriqtaj rumal ru 
tzijoxik ri Utzalaj Tzij re ri Evangelio. Chabꞌana waꞌ rukꞌ ri chuqꞌabꞌ ri 
yoꞌm chawe rumal ri Dios. 9 Ri Dios are xujtoꞌwik xuqujeꞌ xujusikꞌij rech 
kujkꞌoji rukꞌ ri Areꞌ, utz kꞌu ri qa kꞌaslemal chuwäch. Jeꞌ u bꞌanom ri Dios 
waꞌ chqe, man rumal tä ri utzil ri qaꞌnom, xane rumal chi u chomam ri 
Areꞌ chi kutoqꞌobꞌisaj qa wäch. Je riꞌ ru chomanik ri Dios pa qa wiꞌ pa ri 
ojer taq qꞌij, aretaq mäjoq käbꞌantaj ri kajulew rumal, chi kutoqꞌobꞌisaj 
qa wäch rumal ri Cristo Jesús. 10 Kämik kꞌut kꞌutum chqawäch chi ri Dios 
kubꞌan toqꞌobꞌ rumal ru petik ri Cristo Jesús ri Toꞌl Qe. Ri Cristo xresaj u 
chuqꞌabꞌ ri kämikal, xuqꞌalajisaj kꞌu chqawäch ri kꞌaslemal ri man kꞌo tä u 
kꞌisik. Jeꞌ xubꞌan waꞌ rumal ri Utzalaj Tzij re ri Evangelio.

11 Are ri Dios xinkojow chutzijoxik we Utzalaj Tzij riꞌ rech ri Evangelio, 
xuqujeꞌ xinukoj che apóstol, jun chke ru taqoꞌn ri Jesucristo, rech kinya 
we tijonik riꞌ chke ri nikꞌiaj winaq chik. 12 Tzrumal waꞌ tajin kinriq 
ronojel waꞌ we kꞌäx riꞌ. Jikom kꞌut ri wanimaꞌ chrij ri Dios, man kinkꞌix 
taj rumal chi ri in wetam jachin che in kojoninaq wi. Qas tzij kꞌut wetam 
chi kꞌo u chuqꞌabꞌ ri Dios chuchajixik ri oqxan ru yoꞌm chwe, xuqujeꞌ ri 
oqxan ri xinjach in pu qꞌabꞌ ri Areꞌ kꞌä kopan na ri qꞌij aretaq kätzelej loq 
ri Jesús.

13 Ri at, Timoteo, aretaq kaya tijonik, chatzijoj ri utzalaj tijonik ri man 
kꞌo tä etzelal chupam, junam jas ri a tatabꞌem wumal. Chakꞌutu pa ra 
kꞌaslemal chi qas at kojoninaq che ri Evangelio, loqꞌ chawila wi ri Dios, 
xuqujeꞌ konojel winaq rumal chi xa uj jun rukꞌ ri Cristo Jesús. 14 Rukꞌ ru 
chuqꞌabꞌ ri Loqꞌalaj Espíritu ru yoꞌm ri Dios pa qanimaꞌ, chachajij kꞌu ri 
oqxan ri nim u bꞌanik, ri yoꞌm chawe rumal ri Dios.

15 Jeꞌ jas ri awetam, in wonobꞌam kanoq kumal konojel ri kojonelabꞌ 
ri e kꞌo pa taq ri tinimit re Asia. Ri Figelo xuqujeꞌ ri Hermógenes e areꞌ 
jujun chke ri xkaꞌn waꞌ chwe. 16 Are ta bꞌaꞌ ri Qajaw Jesús chetewchun na 
ri e kꞌo pa rachoch ri Onesíforo, chutoqꞌobꞌisaj ta na ki wäch rumal chi 
kꞌialaj mul ri areꞌ u bꞌanom utzil chwe, u yoꞌm jororemal che ri wanimaꞌ. 
Man xkꞌix tä kꞌu chwe chi ri in, in kꞌo pa cheꞌ, in ximom rukꞌ ximibꞌal 
re chꞌichꞌ. 17 Xane aretaq ri areꞌ xul pa ri tinimit Roma, xel chꞌuj che nu 
tzukuxik, kꞌä xinuriq na. 18 Ri at awetam chi sibꞌalaj xujutoꞌ pa ri tinimit 
Éfeso. Chuya ta bꞌaꞌ ri Qajaw Jesús che ri Onesíforo chi kel u kꞌux ri Dios 
che, chutoqꞌobꞌisaj ta na u wäch pa ri qꞌij ri kuqꞌat tzij.

Chabꞌanaꞌ jas ri kubꞌan jun utzalaj soldado rech ri Jesucristo

2  1 Ri at kꞌut, Timoteo, at jeꞌ ta ne nu kꞌojol. Rumal waꞌ kinbꞌij chawe: 
Chakojo ri chuqꞌabꞌ ri yoꞌm chawe rumal ru toqꞌobꞌ ri Dios ri xariq 

rukꞌ ri Cristo Jesús. 2 Ri tijonik ri a tom aretaq kintzijon chkiwäch kꞌialaj 

winaq, chaya waꞌ pa ki qꞌabꞌ achijabꞌ kojonelabꞌ ri jikom kanimaꞌ, ri 
kekowin che ki tijoxik nikꞌiaj chik.

3 Timoteo, chachꞌija awe ri kꞌäxkꞌol junam wukꞌ in jas ri rajwaxik 
kubꞌan jun utzalaj soldado rech ri Jesucristo. 4 Man kꞌo tä jun utzalaj 
soldado kunim ribꞌ chubꞌanik jas ri käkaꞌn ri nikꞌiaj winaq chik ri man 
e soldados taj we qas tzij kraj kubꞌan ru rayinik ri ki nimal soldados 
ri kätaqan puwiꞌ. 5 Je riꞌ xuqujeꞌ ri jun ajdeporte. Man kuchꞌak tä riꞌ ri 
premio we man kubꞌano jas ri kätaqan wi ri kꞌamal bꞌe rech ri deporte. 
6 Xuqujeꞌ ri jun ajchak pa juyubꞌ ri sibꞌalaj kutij u qꞌij che ru chak, che ri 
areꞌ yaꞌtal wi chi kuyak nimalaj cosecha chkiwäch konojel ri nikꞌiaj chik. 
7 Chatchoman bꞌaꞌ chrij ri tajin kinbꞌij chawe. Are kꞌu ri Qajaw Jesucristo 
kuya na utzalaj a chomanik chuchꞌobꞌik ronojel.

8 Amaqꞌel chnaꞌtaj ri Jesucristo chawe. (Ri nim taqanel David are u 
mam ri Areꞌ ojer.) Ri Jesucristo xkꞌastaj chkixol ri käminaqibꞌ. Are waꞌ ri 
Utzalaj Tzij re ri Evangelio ri kintzijoj in. 9 Rumal ru tzijoxik ri Evangelio 
nu riqom kꞌäx. In ximom rukꞌ ximibꞌal re chꞌichꞌ. Jeꞌ ki bꞌanom chwe jas 
jun bꞌanal etzelal. Pune in ximom in, in tzꞌaptalik, are ru Loqꞌ Pixabꞌ 
ri Dios man tzꞌaptal taj, kel u tzijol pa ronojel tinimit. 10 Rumal kꞌu waꞌ 
kinchꞌij ronojel u wäch kꞌäx xa rumal kech ri e chaꞌtal rumal ri Dios, rech 
xuqujeꞌ ri e areꞌ käkiriq ru tobꞌanik ri Dios, ri käkiriqo we xa e jun rukꞌ ri 
Cristo Jesús. Käkiriq kꞌu na ri jeꞌlalaj juluwem rachiꞌl ri kꞌaslemal ri man 
kꞌo tä u kꞌisik.

11 Qas tzij we tzij riꞌ ri kebꞌixoxik:
We ri uj jeꞌ ta ne uj käminaq junam
rukꞌ ri Cristo, man uj kꞌo tä kꞌu
pa ri ojer qa kꞌaslemal, käqariq na
ri utzalaj qa kꞌaslemal rukꞌ ri Areꞌ.

 12 We käqachꞌij ri kꞌäx ri petinaq chqij,
kujtaqan na rukꞌ ri Areꞌ.
We käqabꞌij chi ri uj, man uj kojoninaq
tä che ri Cristo, xuqujeꞌ kubꞌij na ri Areꞌ
chi qas tzij man uj kojoninaq tä che.

 13 Pune ta ne man jikom ri qanimaꞌ, are
qas tzij chi jikom ri ranimaꞌ ri Jesús,
rumal chi ri Areꞌ man kuyaꞌ taj
chi mat kubꞌij ribꞌ chi qas tzij
Are ri Dios.

Chabꞌanaꞌ chi utz ra chak cho ri Dios
14 Timoteo, kꞌo ri rajwaxik kanaꞌtaj chke ri qachalal kojonelabꞌ. 

Cheapixbꞌaj cho ri Dios chi mechꞌojin chkij taq tzij, chkij taq tijonik, 
chkij ri ki chomanik ri winaq rumal chi we chꞌoj riꞌ man kꞌo tä kächꞌak 

2 TIMOTEO 2

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



471

che, xane xa ketzaq ri qachalal rumal. 15 Chakojo a chuqꞌabꞌ rech utz kel 
ra chak cho ri Dios. Chabꞌana jun utzalaj ajchak chutzijoxik ri Utzalaj 
Tzij re ri Evangelio, ri man kꞌo tä jas katkꞌix wi rumal chi jikom kabꞌan 
chukꞌutik ri qas tzij chrij ru Loqꞌ Pixabꞌ ri Dios. 16 Mabꞌij awe ri kꞌialaj 
taq tzij ri man kꞌo tä ki patän, ri man e rech tä ri Dios. Chabꞌij chke ri 
kojonelabꞌ chi mäkibꞌij ke waꞌ rumal chi we jeꞌ käkaꞌno, man keniman 
tä chi che ru Loqꞌ Pixabꞌ ri Dios, xane ketzaq na. 17 We kekikoj ri tzij ri 
man e utz taj che ki tijoxik nikꞌiaj chik, man utz tä kꞌu riꞌ. Xa kekꞌiyar waꞌ 
chkixol ri kojonelabꞌ jeꞌ jas jun kꞌäxalaj yabꞌil ri sibꞌalaj kusipaj ribꞌ, jas ri 
kubꞌan ri itzel taq chꞌaꞌk ri man keutzir taj. Jujun chke ri winaq ri tajin 
käkikꞌut ri itzel taq tzij riꞌ, e areꞌ ri Himeneo rachiꞌl ri Fileto. 18 We tataꞌibꞌ 
riꞌ, e tzaqinaq, ki yoꞌm kan ri qas tzij rech ru Loqꞌ Pixabꞌ ri Dios, käkibꞌij 
chi ya xkꞌulmataj ri ki kꞌastajibꞌal ri käminaqibꞌ. Rumal kꞌu waꞌ jujun 
chke ri kojonelabꞌ tajin kubꞌan kiebꞌ ki kꞌux, jun chi wi ri ki chomanik. 
19 Pune kꞌu käkꞌulmataj waꞌ, ri Dios u bꞌanom chi ri kojonelabꞌ e jeꞌ ta 
ne jun takꞌalibꞌal o jun cimiento ri sibꞌalaj ko kꞌolik, ri man kꞌo tä jun ri 
käkowinik kuslabꞌisaj. Qetam chi ru bꞌanom ri Dios are qas tzij, rumal 
waꞌ u kojom we tꞌiqbꞌal riꞌ chrij ri cimiento. Are waꞌ we tzij riꞌ: “Ri Qajaw 
Dios kuchꞌobꞌ ki wäch ri winaq ri e rech ri Areꞌ,” —kächa riꞌ. Kꞌo jun chik 
ri kubꞌij: “Ronojel winaq ri kubꞌij chi kojoninaq che ri Qajaw Dios, chuya 
kan u bꞌanik ri etzelal,” —kächaꞌ.

20 Pa jun nimalaj ja e kꞌo kꞌia jastaq ri kꞌo ki patän che ri ajchaqꞌel ja. E 
kꞌo jastaq ri e bꞌanom re qꞌän puaq xuqujeꞌ ri e bꞌanom re saq puaq. E kꞌo 
kꞌu nikꞌiaj chik ri e bꞌanom xa rukꞌ cheꞌ, xuqujeꞌ ri e bꞌanom xa rukꞌ ulew. 
Ri jastaq ri nimaq na ki qꞌij e tasom waꞌ rumal ri ajchaqꞌel ja rech kekoj 
xaq xuwi pa taq nimaqꞌij. Are kꞌu ri nikꞌiaj chik ri man nimaq tä más ki 
qꞌij, e are waꞌ ri kekoj ronojel qꞌij. 21 We kꞌo jun winaq kraj chi nim kil wi 
rumal ri Dios rech kꞌo u patän chke konojel ri utzalaj taq chak ri kubꞌan 
ri qa Tat, ri winaq riꞌ rajwaxik chi chꞌajchꞌoj ri ranimaꞌ, man kubꞌan tä ri 
etzelal. Je riꞌ kꞌo u patän chubꞌanik apachike u wäch utzil.

22 Ri at, Timoteo, chaya bꞌaꞌ kan ri man utz taj ri käkaj käkaꞌn ri 
alabꞌom, ri alitomabꞌ ri mäjaꞌ käkꞌoji ki chomanik. Ri at kꞌut, chataqej u 
bꞌanik ri utz pa ra kꞌaslemal cho ri Dios. Chatkojon che ri Dios, cheawaj 
ri winaq, chabꞌana ri utzil kukꞌ konojel. Matchꞌojin kukꞌ rech kuxlan 
rawanimaꞌ. Chabꞌana waꞌ junam kukꞌ konojel ri kojonelabꞌ ri tajin käkitaꞌ 
toqꞌobꞌ che ri Qajaw Jesús, chꞌajchꞌoj kꞌu ri kanimaꞌ. 23 Maya kꞌolibꞌal 
chke taq ri tzij, ri chomanik ri man kꞌo tä ki patän, kukꞌ winaq ri man 
kok tä tzij pa ki jolom. Awetam kꞌut chi ru bꞌanik waꞌ kuwalijisaj chꞌoj. 
24 Ri patänil re ri Qajaw Jesús, man yaꞌtal tä che chi kächꞌojinik, xane 
rajwaxik kächꞌawik, kubꞌan utzil chke konojel ri winaq. Xuqujeꞌ rajwaxik 
känaꞌw che ki tijoxik, kuchajij paciencia kukꞌ. 25 Rajwaxik chi ri areꞌ man 
kunimarisaj tä ribꞌ aretaq kusukꞌubꞌaꞌ ri ki chomanik ri xa kekꞌulelanik. 

Kraj ne ri Dios kuya pa kanimaꞌ chi käkichꞌobꞌ ri qas tzij, käkikꞌex kꞌu 
na ri ki chomanik. 26 We je riꞌ käkaꞌno, kebꞌul na pa saq, käkichꞌobꞌ na. 
Kebꞌel na chupam ri chapäbꞌal ru kojom ri Itzel chke. Are waꞌ ri diablo ri 
e u chapom, u bꞌanom kꞌu chke chi are käkaꞌn ronojel jas ri kraj ri areꞌ.

Waral käqil wi jas ri ki bꞌanik ri winaq pa ri kꞌisbꞌal taq qꞌij

3  1 Timoteo, chachꞌobꞌo waꞌ xuqujeꞌ, chi pa ri kꞌisbꞌal taq qꞌij kepe na qꞌij 
ri sibꞌalaj käkiriq kꞌäx ri winaq. 2 Ri winaq xa käkaj na kibꞌ chbꞌil kibꞌ, 

man kel tä ki kꞌux chke ri kach winaq. Más loqꞌ na käkil wi ri puaq, xuqujeꞌ 
ri qꞌinomal. Käkaꞌn nimal, nim käkinaꞌ kibꞌ pa kanimaꞌ. Käkitzeꞌj u wäch ri 
Dios, xuqujeꞌ käkitzeꞌj ki wäch ri winaq. We itzel taq winaq riꞌ man keniman 
tä chik chke ri ki tat ki nan, man kꞌo tä ne jubꞌiqꞌ ri maltioxinik pa kanimaꞌ. 
Man nim tä käkil wi ri Dios, man nim tä kꞌu käkil wi ri taqaninaq ri Areꞌ. 
3 Tzare waꞌ ri ki bꞌanik ri winaq pa we kꞌisbꞌal taq qꞌij riꞌ. Man kel tä na ki 
kꞌux, man käkitoqꞌobꞌisaj tä u wäch jachin jun, xane xaq xuwi käkaꞌno jas 
ri käkaj ri e areꞌ. Käkiyak tzijtal, man kekowin taj käkiqꞌil kibꞌ che ri itzel 
taq rayinik ri kꞌo pa kanimaꞌ. Sibꞌalaj e kꞌaꞌn, xuqujeꞌ tzel käkil wi ronojel u 
wäch utzil, kekꞌulelan na che. 4 Käkaꞌn na kꞌäx chke taq ri kachiꞌl, kekijach 
na kan pa ki qꞌabꞌ ri ki kꞌulel. Man käkichomaj tä na jas ri tajin käkaꞌno, xa 
käkaꞌn ri käkaj ri e areꞌ. Sibꞌalaj käkinimarisaj na kibꞌ, käkichomaj chi xuwi 
ri e areꞌ kꞌo ketambꞌal. Keꞌ na kanimaꞌ kukꞌ ri jastaq rech ri uwächulew. 
Are kꞌu ri Dios, man käkaj taj. 5 We winaq riꞌ käkesaj na ki wäch ri qas 
e kojonelabꞌ che ri Cristo. Xaq chkichiꞌ käkaꞌno chi e kojonelabꞌ. Tzpa ri 
kanimaꞌ kꞌut käkibꞌij wi chi man kꞌo tä u patän ri kojonik, man kꞌo tä kꞌu u 
chuqꞌabꞌ. Chatasa bꞌaꞌ awibꞌ chkij we winaq riꞌ, matkꞌoji kukꞌ.

6 Kinbꞌij waꞌ chawe rumal chi jujun chke we winaq riꞌ kebꞌok na pa taq 
ja che subꞌunik, kekowin kꞌu na che ki subꞌik ri ixoqibꞌ ri man e jikom 
taj, ri kꞌäx kanimaꞌ rumal chi kꞌia ri ki mak. Tzare kꞌu ri itzel taq ki 
rayinik kꞌamowinaq ki bꞌe. 7 We ixoqibꞌ riꞌ ronojel qꞌij käkitzukuj ki noꞌj 
chukuꞌbꞌisaxik ki kꞌux, rumal kꞌu waꞌ xa käkitatabꞌej ri ki tzij apachinoq. 
Man kekowin tä kꞌu jubꞌiqꞌ käketamaj na ri qas tzij. 8 We winaq riꞌ ri xinbꞌij, 
ri e areꞌ jeꞌ käkaꞌno jas ri xkaꞌn ri ajqꞌijabꞌ ri Janes rachiꞌl ri Jambres ri 
xkiqꞌatej u wäch ri qa mam Moisés. Je riꞌ xuqujeꞌ we winaq riꞌ käkiqꞌatej na u 
wäch ri qas tzij rumal chi sachinaq ri ki noꞌj, ri ki chomanik. Man kꞌo tä kꞌu 
ki patän we winaq riꞌ, rumal chi man jikom tä chi ri kanimaꞌ chrij ri Dios, 
man kꞌo tä ki kojonik. 9 Man utz tä kꞌut kel wi ri käkaꞌno rumal chi konojel ri 
winaq käketamaj na chi xa e konabꞌ, man kꞌo tä käkichꞌobꞌo. Jeꞌ käkikꞌulmaj 
na jas ri xkikꞌulmaj ri tataꞌibꞌ ri xkiqꞌatej u wäch ri qa mam Moisés.

Ri apóstol Pablo kuya ri kꞌisbꞌal u pixbꞌenik che ri Timoteo
10 Ri at kꞌut, Timoteo, qas a taqem u bꞌanik ri nu kꞌutum chawäch, 

xuqujeꞌ ronojel jas ri nu bꞌanom pa ri nu kꞌaslemal. Awetam ri nu 

chomanik, xuqujeꞌ jas ri nu kojonik. Awetamam ri nu bꞌanik, chi kinchajij 
paciencia kukꞌ ri winaq, xuqujeꞌ chi loqꞌ kewilo. Awetam xuqujeꞌ chi 
jikom ri wanimaꞌ chuchꞌijik ronojel u wäch kꞌäx. 11 We kꞌäx riꞌ are ri nu 
riqom kumal ri winaq, xuqujeꞌ kꞌo chi nikꞌiaj kꞌäxkꞌol chik nu riqom in. 
Awetam ronojel ri kꞌäx ri xinriq pa ri tinimit Antioquía, ri xinriq pa ri 
tinimit Iconio, xuqujeꞌ ri xinriq pa ri tinimit Listra. Xinchꞌij na ronojel we 
nimalaj kꞌäx riꞌ ri xkaꞌn ri winaq chwe. Ri Qajaw Jesús kꞌut xinresaj pa ki 
qꞌabꞌ konojel. 12 Qas tzij bꞌaꞌ chi konojel winaq ri e kojoninaq che ri Cristo 
Jesús, konojel ri qas käkaj käkaꞌn ru rayinik, keniman che, käbꞌan na kꞌäx 
chke ri e areꞌ xuqujeꞌ. 13 Are kꞌu ri itzel taq winaq ri kekisubꞌ ri nikꞌiaj 
winaq chik, kebꞌux na más lawalo, xa kenimataj na pa ri etzelal. Käkaꞌn 
na más ri subꞌunik chke ri winaq, kesubꞌtaj kꞌu na ri e areꞌ xuqujeꞌ.

14 Ri at kꞌut, Timoteo, chataqej ri utzalaj tijonik ri awetamam, ri qas 
tzij at kojoninaq che. Tzawetam kꞌut jachin taq riꞌ ri xkiya we tijonik 
riꞌ chawe. 15 Xuqujeꞌ känaꞌtaj chawe chi kꞌä at nuꞌch na aretaq tajin 
kawetamaj ru Loqꞌ Pixabꞌ ri Dios ri Tzꞌibꞌtalik. Are kꞌu waꞌ ri kꞌä tajin 
kawetamaj kämik, ri käkowin chukꞌutik chawäch jas modo ri winaq 
käkiriq ru tobꞌanik ri Dios aretaq kekojon che ri Cristo Jesús. 16 Ronojel 
ru Loqꞌ Pixabꞌ ri Dios ri Tzꞌibꞌtalik, yoꞌm waꞌ chqe uj, ri uj winaq, rumal 
ri Dios. Ru Loqꞌ Pixabꞌ ri Dios kujutijoj che ri qas tzij, kukꞌut chqawäch ri 
qa mak, kujusukꞌubꞌaꞌ che ri tajin käqaꞌno, xuqujeꞌ kuya qa noꞌj chubꞌanik 
ri jikom pa ri qa kꞌaslemal rech utz käqaꞌno. 17 Je riꞌ rech kꞌo ronojel ri 
rajwaxik chke ri winaq ri kepatänin che ri Dios, rech käkꞌoji na ki noꞌj 
chubꞌanik ronojel u wäch utzil.

4  1 Timoteo, ri in katinpixbꞌaj cho ri Dios, xuqujeꞌ cho ri Cristo Jesús 
ri kuqꞌat na tzij pa ki wiꞌ konojel winaq, ri e kꞌaskꞌoj xuqujeꞌ ri e 

käminaq, aretaq kätzelej loq, kätaqan kꞌu na pa qa wiꞌ nimalaj qonojel. 
2 Chatzijoj bꞌaꞌ ru Loqꞌ Pixabꞌ ri Dios. Apawijeꞌ ta ne ri rajwaxik kätzijox wi, 
jatzijoj bꞌaꞌ chilaꞌ. We are jun utzalaj qꞌij chubꞌanik tzijonem, we ne man are 
tä jun utzalaj qꞌij, chatzijoj waꞌ. Chakꞌutu chkiwäch ri winaq chi qas tzij ri 
kabꞌij, chatyajon chke we man utz ri käkaꞌno. Cheatijoj konojel, chachajij 
paciencia kukꞌ. Matkos bꞌaꞌ chubꞌanik ronojel waꞌ. 3 Chabꞌana waꞌ rumal chi 
käpe na ri qꞌij aretaq ri winaq man käkaj tä chik käkita ri utzalaj tijonik 
ri man kꞌo tä etzelal chupam, xane kekitzukuj na kꞌia achijabꞌ ri ketijox 
kumal. We achijabꞌ riꞌ käkiya na tijonik ri utz käkita ri winaq, xa jas ri 
käqaj chkiwäch, jas u bꞌeyal ri ki rayinik. 4 Käkiya kꞌu na kan ri qas tzij. Are 
käkitzukuj na u tatabꞌexik ri ki tzij ri achijabꞌ ri xaq kepukanik. 5 Ri at kꞌut, 
Timoteo, chachajij bꞌaꞌ awibꞌ, qas chachomaj na jas ri kabꞌano, chachꞌija na 
ri kꞌäxkꞌol. Chatzijoj ri Utzalaj Tzij re ri Evangelio chke konojel winaq, utz 
chabꞌana chupatänixik ri Dios, xuqujeꞌ chabꞌana utzil chke konojel winaq.

6 Ri in kꞌut, Timoteo, xa jubꞌiqꞌ man käpe tä ri qꞌij ri kinkämik. 
Jeꞌ jas ri nu bꞌanom petinaq loq, amaqꞌel tajin kinya ri nu 

kꞌaslemal rumal kech nikꞌiaj winaq chik. 7 Jas ri kubꞌan jun utzalaj 
ajdeporte, jeꞌ nu bꞌanom in xuqujeꞌ. Nu tijom nu chuqꞌabꞌ pa ri 
chak chutzijoxik ru Loqꞌ Pixabꞌ ri Dios, in opaninaq kꞌu pa ri 
kꞌisbꞌal re ri nu kꞌaslemal. Man xintzaq taj, xane xinchajij wibꞌ pa 
ri nu kojonik. 8 Kämik kꞌut xuwi weyeꞌm ri tojbꞌal ri kꞌolom chwe. 
Are ri qas jikomalil, ri qas utzil ri käyiꞌ na chwe rumal ri Qajaw 
Jesucristo, ri nimalaj Qꞌatal Tzij ri jikom kubꞌan na chuqꞌatik tzij 
pa ki wiꞌ konojel winaq. Are ri Areꞌ käyoꞌw na we tojbꞌal riꞌ chwe 
pa ri qꞌij ri kuqꞌat tzij. We tojbꞌal riꞌ käyiꞌ na man xuwi tä chwe 
in, xane xuqujeꞌ chke konojel ri qas kojonelabꞌ, rumal chi sibꞌalaj 
käkirayij ru petbꞌal ri Jesús, sibꞌalaj loqꞌ kꞌu waꞌ chkiwäch.

Kꞌo na ri rajwaxik kubꞌij ri apóstol Pablo che ri Timoteo
9 Timoteo, chakowij, chatpet wukꞌ chanim. 10 Ri Demas xinuya 

kanoq xa rumal chi más utz na käril wi ri areꞌ ri jastaq rech ri 
uwächulew, xeꞌ kꞌu pa ri tinimit Tesalónica. Ri Crescente, bꞌenaq ri 
areꞌ pa Galacia. Are kꞌu ri Tito bꞌenaq ri areꞌ pa Dalmacia. 11 Xaq 
xuwi ri Lucas kꞌo wukꞌ in kämik. Chatzukuj ri Marcos jawijeꞌ kꞌo 
wi, chakꞌama loq che awachiꞌl rumal chi ri areꞌ käkowin che nu 
toꞌik pa ronojel. 12 Are kꞌu ri Tíquico, nu taqom bꞌi pa ri tinimit 
Éfeso. 13 Aretaq katpetik, chabꞌana toqꞌobꞌ, chakꞌama loq ri nu qꞌuꞌ 
ri xinya kan pa ri tinimit Troas cho rachoch ri Carpo. Cheakꞌama 
loq ri nu wuj, más na ri ojer taq tzꞌum ri tzꞌibꞌtal ki wäch, ri 
sibꞌalaj nim keꞌil wi.

14 Ri tat Alejandro ri chꞌayal chꞌichꞌ, sibꞌalaj kꞌia u wäch kꞌäx u bꞌanom 
chwe, nim kꞌu ri tzijtal u yakom chwij. Ri Qajaw Dios kꞌut, are käyoꞌw na 
che ri areꞌ ri rajil u kꞌexel ri kꞌäx u bꞌanom chwe. 15 Ri at kꞌut, chachajij 
awibꞌ chuwäch we tataꞌ riꞌ, rumal chi ri areꞌ sibꞌalaj u kꞌulelam u wäch ru 
Loqꞌ Pixabꞌ ri Dios ri qa tzijom.

16  Aretaq xinsikꞌix pa qꞌatal tzij che ri nabꞌe mul, xa nu tukiel 
xintoꞌ wibꞌ. Man kꞌo tä jun winaq chik ri xkꞌoji wukꞌ che nu toꞌik, 
xane konojel xinkiya kanoq. Kwaj kꞌut chi ri Dios mat kuya waꞌ 
we mak riꞌ chkij. 17  Are kꞌu ri Qajaw Jesús xkꞌoji wukꞌ che nu 
toꞌik. Are ri Areꞌ xyoꞌw ri nu chuqꞌabꞌ rech kinkowinik kintzijoj 
na ronojel ri Utzalaj Tzij re ri Evangelio je riꞌ chi käkita waꞌ 
konojel ri nikꞌiaj winaq chik ri man e are tä aj Israel. Je waꞌ 
xubꞌan ri Dios che nu toꞌik pa ki qꞌabꞌ ri nu kꞌulel, jeꞌ ta ne chi 
xinresaj pu chiꞌ jun nimalaj koj. 18  Ri Qajaw Jesús kinresaj na pa 
ronojel u wäch kꞌäx ri käpe chwij, kinuchajij na rech kinopan 
jawijeꞌ ri kätaqan wi ri Areꞌ pa ri kaj. ¡Chnimarisax ta bꞌaꞌ u qꞌij 
ri Qajaw Jesucristo amaqꞌel pa taq ri qꞌij ri junabꞌ ri kepe na! 
Amén.

a 4:19 Ri bꞌiꞌaj “Prisca” kel kubꞌij “Priscila” (Hechos 18:2, 18). 

Ri apóstol Pablo kutaq bꞌi rutzil ki wäch jujun chke ri 
kojonelabꞌ, xuqujeꞌ kutaꞌ ri kꞌisbꞌal tewchibꞌal pa ki wiꞌ

19 Chaya rutzil ki wäch ri Aquila rukꞌ ri Prisca, a xuqujeꞌ konojel ri e kꞌo 
pa rachoch ri Onesíforo. 20 Ri Erasto xkanaj kan pa ri tinimit Corinto. Are 
kꞌu ri Trófimo, xinya kan ri areꞌ pa ri tinimit Mileto rumal chi yawabꞌ 
ri areꞌ. 21 Chakowij loq, Timoteo, rech katul waral kꞌä mäjaꞌ kepe ri qꞌij 
ri sibꞌalaj kꞌo ri tew. Ri Eubulo, ri Pudente, ri Lino, ri Claudia xuqujeꞌ 
konojel ri nikꞌiaj qachalal chik käkitaq bꞌi rutzil a wäch.

22 Are ta bꞌaꞌ ri Qajaw Jesucristo kꞌo pa wiꞌ, kanaꞌ ta kꞌu waꞌ pa 
rawanimaꞌ ru kꞌolem awukꞌ. Are ta bꞌaꞌ ri Dios kutoqꞌobꞌisaj i wäch, 
kätewchin chiwe ix iwonojel. Amén. 

Ri apóstol Pablo kuchap u tzꞌibꞌaxik jun carta che ri qachalal Tito

1  1 In waꞌ, ri Pablo, in patänil re ri Dios. Xuqujeꞌ in apóstol, jun 
chke ru taqoꞌn ri Jesucristo. Ri Areꞌ xintaqowik rech kintobꞌan 

chke ri winaq ri e chaꞌtal rumal ri Dios rech kekojonik. Je riꞌ xuqujeꞌ 
rech käketamaj na ri qas u bꞌanik ri kojonik che ri Cristo, xuqujeꞌ rech 
kekowin che retamaxik jas ri qas u qꞌijilaxik ri qa Dios. 2 We käketamaj 
ri qas kojonik, käkuꞌbꞌi na ki kꞌux chi ya kꞌo chik ki kꞌaslemal ri man kꞌo 
tä u kꞌisik. Ri Dios ri man kubꞌan tä tzij xuchiꞌj loq we kꞌaslemal riꞌ kꞌä 
mäjaꞌ kuchap u bꞌanik ri kajulew ojer. 3 Kämik kꞌut, are waꞌ ri qas qꞌij ri 
xuchomaj ri Dios chi kukꞌut na ru Loqꞌ Pixabꞌ chqawäch. Are kꞌu ri Dios 
ri Toꞌl Qe, are yoꞌwinaq waꞌ pa nu qꞌabꞌ. In u taqom kꞌu chutzijoxik we 
tzij riꞌ. 4 Kintzꞌibꞌaj bꞌi we wuj riꞌ chawe, Tito, jeꞌ ta ne chi qas at nu kꞌojol 
rumal chi ri uj junam uj kojoninaq che ri Qajaw Jesucristo. Are ta ri 
Dios qa Tat xuqujeꞌ ri Qajaw Jesucristo ri Toꞌl Qe, kutoqꞌobꞌisaj a wäch, 
kubꞌano chi kuxlan rawanimaꞌ.

Ri kubꞌan ri Tito pa ri Creta
5 Ri in xatinya kan pa Creta rech kakꞌis u bꞌanik ri kꞌä kraj na, kabꞌan 

u bꞌanik ronojel, xuqujeꞌ rech keakoj na kꞌamal taq ki bꞌe ri kojonelabꞌ 
pa konojel taq ri tinimit, junam jas ri taqanik ri nu yoꞌm chawe. 6 We jun 
kraj kok che kꞌamal ki bꞌe ri kojonelabꞌ, tzrajwaxik riꞌ chi man käriqtaj 
tä etzelal chrij, xuqujeꞌ chi xa jun ri rixoqil kꞌolik. Rajwaxik chi konojel 
ri ralkꞌual e kojonelabꞌ, keniman chke ri ketaqan pa ki wiꞌ, xuqujeꞌ man 
kꞌo tä tzij käbꞌix chkij chi qas tzij kꞌo ri man utz taj ri käkaꞌno. 7 Apachin 
jun ri kok che obispo, a tzrajwaxik wi chi jikom ru kꞌaslemal, man kꞌo 
tä etzelal kubꞌano, rumal chi yoꞌm pu qꞌabꞌ ri rilik, xuqujeꞌ ru bꞌanik ri 
kätaqan wi ri Dios. Munimarisaj ribꞌ, mubꞌan kꞌaꞌnal, mäqꞌabꞌarik, man 

RI CARTA RI XUTZꞌIBꞌAJ RI 
SAN PABLO CHE RI TITO

 

 

a 1:7 “Obispo”: Chawilaꞌ ri 1 Timoteo 3:1. 

kutzukuj tä u bꞌanik chꞌoj, man kurayij tä kꞌu u chꞌakik puaq ri kꞌixbꞌal 
u kꞌamik. 8 Xane rajwaxik chi kächꞌawik, utz kubꞌan che ki kꞌulaxik ri 
winaq ri keopan rukꞌ, amaqꞌel kurayij u bꞌanik utzil. Xuqujeꞌ rajwaxik 
chi utz u chomanik, jikom ri ranimaꞌ, xuqujeꞌ utz u kꞌaslemal cho ri Dios. 
Rajwaxik chi kuchajij paciencia, man kubꞌan taj xa jas ri kraj ri areꞌ. 
9 Rajwaxik chi qas jikom ranimaꞌ ri areꞌ chrij ru Loqꞌ Pixabꞌ ri Dios junam 
jas ri kꞌutum chuwäch, rech ri areꞌ käkowinik kuwalijisaj ri kanimaꞌ ri 
qachalal, keupixbꞌaj rukꞌ ri utzalaj tijonik ri man kꞌo tä etzelal chupam, 
xuqujeꞌ rajwaxik känaꞌw chukꞌutik chi are ri qas tzij ri tajin kukꞌut 
chkiwäch ri winaq ri xa kekꞌulelanik.

10 Je waꞌ kinbꞌij rumal chi e kꞌia ri man keniman taj, más kꞌu na 
chkixol ri kojonelabꞌ aj Israel, ri ketoqꞌin che ki bꞌanik jastaq ri man kꞌo 
tä ki patän. Kꞌia ri käkibꞌij, kesubꞌtaj kꞌu ri winaq kumal. 11 We winaq 
riꞌ rajwaxik kätzꞌapix u pa ki chiꞌ rumal chi tajin kekitukij ri qa nan qa 
tat kachiꞌl ri kalkꞌual rukꞌ tijonik ri man taqal taj. Xa käkaꞌn waꞌ rech 
käkichꞌak puaq ri kꞌixbꞌal u kꞌamik.

12 Kꞌo jun chke ri winaq aj Creta, jun achi ri käbꞌix che chi are 
qꞌalajisanel, ri xubꞌij chkij ru winaqil aj Creta: “Ri e areꞌ xaq käkaꞌn tzij, e 
itzel taq winaq, e jiqꞌabꞌ, xuqujeꞌ e saqꞌoribꞌ,” —xcha riꞌ. 13 Ri xubꞌij ri achi 
riꞌ are ri qas tzij. Rumal waꞌ rajwaxik chi ko keapixbꞌaj, cheayajaꞌ rech 
qas tzij kekojonik, jikom ri kanimaꞌ, 14 rech man käkikoj tä ri ki pukanik 
ri winaq aj Israel ri xaq pa ki jolom kepe wi, xuqujeꞌ rech man keniman 
tä che ri ki taqanik ri winaq ri ki yoꞌm kan ri qas tzij re ru Loqꞌ Pixabꞌ ri 
Dios.

15 Qas utz ronojel chke ri winaq ri käkichomaj xaq xuwi ri utzil. Are kꞌu 
ri winaq ri man utz tä ri käkichomaj, ri man e kojonelabꞌ taj, man kꞌo tä 
jubꞌiqꞌ ri qas utz chke ri e areꞌ. Rumal chi man utz tä ri käkichomaj, man 
utz tä kꞌu ri käkinaꞌ pa kanimaꞌ. 16 We winaq riꞌ käkibꞌij chi kꞌo nimalaj 
ketambꞌal chrij ri Dios. Are kꞌu rumal ri ki kꞌaslemal, xuqujeꞌ ronojel ri 
käkaꞌno, qꞌalaj chi man käkibꞌij tä ri qas tzij. Etzeltajinaq ri ki kꞌaslemal 
chuwäch ri Dios. Man e nimanelabꞌ taj, man kekowin tä kꞌut käkaꞌn ri 
utzil.

Rajwaxik ri utzalaj tijonik ri man kꞌo tä etzelal chupam

2  1 Ri at kꞌut, Tito, ronojel ri katzijoj, rajwaxik jeꞌ jas ri kꞌo chupam ri 
utzalaj tijonik ri man kꞌo tä etzelal chupam. 2 Cheatijoj ri achijabꞌ 

ri ya kꞌo chi ki junabꞌ chi mäkiya u wiꞌ ri käkitijo, o apachike ri käkaꞌno, 
chi man xaq tä kexiꞌninik, rech nim keꞌil wi, xuqujeꞌ utz ri kechomanik, 
man käkaꞌn taj xa jas ri käkaj ri e areꞌ. Rajwaxik chi jikom ri kanimaꞌ 
pa ronojel, chi e areꞌ utzalaj taq kojonelabꞌ, kekaj ri winaq, xuqujeꞌ nim 
ri ki paciencia chuchꞌijik ronojel ri käpe pa ki wiꞌ. 3 Xuqujeꞌ cheatijoj ri 
ixoqibꞌ ri ya kꞌo chi ki junabꞌ chi rajwaxik utz ri ki kꞌaslemal cho ri Dios, 

chi mäkiyak tzijtal, meqꞌabꞌarik, xane rajwaxik käkikꞌut ri utzalaj noꞌj 
chkiwäch ri nikꞌiaj chik. 4 Rajwaxik käkikꞌut chkiwäch ri akꞌal taq ixoqibꞌ 
chi kekaj ri kachajil, xuqujeꞌ kekaj taq ri kal. 5 Ri ixoqibꞌ ri kꞌo chi ki 
junabꞌ rajwaxik käkiya ki noꞌj ri akꞌal taq ixoqibꞌ rech utz ri kechomanik, 
man käkaꞌn taj xa jas ri käkaj ri e areꞌ, chꞌajchꞌoj kꞌu ri kanimaꞌ, utz 
käkaꞌn che rilixik ri kachoch, käkaꞌn utzil chke konojel, xuqujeꞌ keniman 
chke ri kachajil. Je riꞌ rech ri nikꞌiaj winaq chik, pune käkibꞌij tzij ri man 
utz taj chrij ru Loqꞌ Pixabꞌ ri Dios, qꞌalaj chi man tzij tä riꞌ ri käkibꞌij. 

6 Cheapixbꞌaj ri alabꞌom xuqujeꞌ, rech utz ri ki chomanik, man käkaꞌn 
tä kꞌu xa jas ri käkaj ri e areꞌ. 7 Chakꞌutu jun utzalaj noꞌj chkiwäch ri 
qachalal pa ronojel ri kabꞌano. Aretaq keatijoj, xaq xuwi utzalaj tijonik 
kakꞌut chkiwäch, xaq matxiꞌninik. 8 Cheatzijobꞌej rukꞌ utzalaj taq tzij 
rech man kꞌo tä jun katyajowik. Je riꞌ kel na u kꞌixbꞌal apachin ri kraj 
katukꞌulelaj, rumal chi man käriqtaj tä ri man utz tä u bꞌixik chkij ri 
kojonelabꞌ.

9 Cheapixbꞌaj ri patäninelabꞌ chi käkinimaj ronojel ri ketaq wi, 
mekꞌulelanik, xane utz kechꞌawik, rech utz keꞌil wi rumal ri ki patrón. 
10 Man kuyaꞌ taj käkaꞌn elaqꞌ, xane rajwaxik chi qas jikom ri kanimaꞌ pa 
ronojel. Rumal kꞌu ri utzalaj ki kꞌaslemal käqꞌalajin chkiwäch ri winaq chi 
qas tzij jeꞌl na u nimaxik ru Loqꞌ Pixabꞌ ri Dios ri Toꞌl Qe.

11 Ri Dios u kꞌutum chi kujraj, u bꞌanom kꞌu toqꞌobꞌ chqe che qa toꞌik 
nimalaj qonojel ri uj winaq. 12 Rumal chi ri Dios xutoqꞌobꞌisaj qa wäch, je 
riꞌ xqetamaj chi rajwaxik käqaya kan ri ojer kꞌaslemal ri xujkꞌoji wi aretaq 
man xujniman tä che ru Loqꞌ Pixabꞌ ri Dios, xuqujeꞌ käqaya kan ri itzel 
taq qa rayinik. Je riꞌ kujkowinik käqaꞌno jachike ri utz, ri jikom, man 
käqaꞌn tä xa jas ri käqaj uj, xane kujpatänin che ri Dios pa ri qa kꞌaslemal 
waral cho we uwächulew. 13 Kujeyen kꞌu che ri jeꞌlalaj qꞌij ri kuꞌl wi qa 
kꞌux, ri bꞌim kan chqe, aretaq käpe ri nimalaj qa Dios, ri Jesucristo, ri 
xuqujeꞌ are Toꞌl Qe. Känimarisax kꞌu na u qꞌij aretaq käpetik. 14 Ri Qajaw 
Jesús xuya ribꞌ rech käkämisax rumal qech che qesaxik chupam ri 
etzelal, xuqujeꞌ rech kubꞌan qas chꞌajchꞌoj che ri qanimaꞌ, kujok kꞌu na che 
u winaqil ri Dios, amaqꞌel kꞌut käqatij qa qꞌij chubꞌanik ronojel u wäch 
utzil.

15 Are waꞌ ri rajwaxik keatijoj ri kojonelabꞌ che, xuqujeꞌ rajwaxik 
kawalijisaj ri kanimaꞌ. Cheapixbꞌaj rech qꞌalaj ri man utz taj ri käkaꞌno. 
Chakꞌutuꞌ chi kꞌo a taqanik pa ki wiꞌ rech man kꞌo tä kꞌu jun ri mat nim 
katril wi.

Waral käqil wi ri rajwaxik pa ri ki kꞌaslemal ri kojonelabꞌ

3  1 Chanaꞌtaj chke ri kojonelabꞌ chi käkiya kibꞌ pa taqik chke ri qꞌatal 
taq tzij, xuqujeꞌ chke konojel ri winaq ri yoꞌm pa ki qꞌabꞌ chi ketaqan 

pa ki wiꞌ. Chenimanoq. Rajwaxik xuqujeꞌ chi amaqꞌel kꞌo pa kanimaꞌ ri 

rayinik chubꞌanik ronojel u wäch utzil. 2 Chabꞌij chke chi mäkiyak tzijtal 
chrij apachin jun winaq. Rajwaxik chi kechꞌawik, man käkitzukuj tä 
chꞌoj, xane utz kanimaꞌ chke konojel ri winaq, käkitoqꞌobꞌisaj kꞌu ki wäch.

3 Je riꞌ kinbꞌij rumal chi ri uj nimalaj qonojel, nabꞌe kanoq ri uj xuqujeꞌ 
man xujniman tä che ri Dios, man xok tä tzij pa qa jolom, jechꞌ ri qa 
chomanik, man utz tä ri qa kꞌaslemal. Xqaꞌn ronojel u wäch ri man utz taj 
ri xqarayij, xa jas ri xqaj chqawäch. Aretaq kꞌä mäjaꞌ uj kojonelabꞌ, xqaꞌn 
ri etzelal, xqarayij jastaq ri man qech taj. Tzel na xeqil nikꞌiaj winaq chik, 
xuqujeꞌ tzel xujkil uj ri e areꞌ. 4 Are kꞌu ri Dios ri Toꞌl Qe, xukꞌut ri rutzil 
chqawäch, xuqujeꞌ xukꞌut chqawäch chi sibꞌalaj kujraj nimalaj qonojel ri 
uj winaq. 5 Je riꞌ ri Areꞌ xujutoꞌ. Man xubꞌan tä kꞌu waꞌ rumal chi jikom 
qaꞌnom chubꞌanik jujun taq utzil, xane xaq xuwi rumal chi xel u kꞌux 
chqe. Xuchꞌaj ri qanimaꞌ, xresaj ri etzelal, xubꞌan kꞌakꞌ che ri qa kꞌaslemal 
rumal ri Loqꞌalaj Espíritu, jeꞌ ta ne chi xil chi na qa wäch jumul chik. 
6 Ri Dios u yoꞌm ri Loqꞌalaj Espíritu pa qanimaꞌ rumal ri Jesucristo ri Toꞌl 
Qe. Sibꞌalaj nim kꞌu ri utzil qa riqom rumal. 7 Je riꞌ xubꞌano, xutoqꞌobꞌisaj 
qa wäch rech käjikomataj na ri qa kꞌaslemal cho ri Dios, kujutzir kꞌu na 
rukꞌ, rech käqechbꞌej na qe ri kꞌaslemal ri man kꞌo tä u kꞌisik. Are waꞌ ri 
qeyeꞌm.

8 Ri kinbꞌij are waꞌ ri qas tzij. Kwaj kꞌut chi ko keapixbꞌaj ri winaq rukꞌ 
we tzij riꞌ ri kinbꞌij chawe, rech ri winaq ri kekojon che ri Dios käkitij na 
ki qꞌij chubꞌanik ronojel u wäch utzil. Ri utzil ri käkaꞌn ri qachalal, e utz 
na, kꞌo ki patän chke konojel ri winaq. 9 Chaya kan ri mox taq chomanik, 
xuqujeꞌ ri puk ri kätzijox chkij ri qa nan qa tat ojer. Chabꞌij chke ri 
qachalal chi mechꞌojin chrij ru Pixabꞌ ri Moisés. Waꞌ we riꞌ man kꞌo tä ki 
bꞌeyal, man kꞌo tä kꞌu ki patän.

10 We kꞌo jun ri tajin kukoj ki kꞌux ri qachalal rech käkitasala kibꞌ, 
chayajaꞌ, chabꞌij che chukamul oxmul chi mubꞌana waꞌ. We kꞌu man kok ri 
tzij pu jolom, man käniman tä chawe, chawesaj bꞌi ri winaq riꞌ. 11 Aretaq 
jun winaq jeꞌ kubꞌan waꞌ awetam chi qas tzij sachinaq ri areꞌ. Ri etzelal ri 
tajin kubꞌano, are käkꞌutuwik chi are jun ajmak ri sachinaq.

Ri apóstol Pablo kuya ri kꞌisbꞌal pixbꞌenik che ri Tito
12 Aretaq kintaq bꞌi ri Artemas o ri Tíquico awukꞌ, chatzukuj jas 

kabꞌano rech katopan che wilik pa ri tinimit Nicópolis, rumal chi nu 
chomam kinkanaj kan chilaꞌ pa taq ri qꞌij ri sibꞌalaj kꞌo tew. 13 Chabꞌana 
ronojel ri katkowin che chutoꞌik ri Zenas ri kojol tzij, xuqujeꞌ chutoꞌik ri 
Apolos. Chaya ronojel ri rajwaxik chke rech käkitaqej ri ki bꞌe, xuqujeꞌ 
rech kꞌo ronojel ri kajwataj na chke. 14 Cheapixbꞌaj ri qachalal chi 
chketamaj u bꞌanik ronojel u wäch utzil, xuqujeꞌ rech käketamaj ki toꞌik 
nikꞌiaj qachalal chik, rech kꞌo u patän ri ki kꞌaslemal, man xaq tä loqꞌ 
kekꞌojiꞌk.

TITO 3

Ri apóstol Pablo kutaq bꞌi rutzil ki wäch ri 
kojonelabꞌ, xuqujeꞌ kutaꞌ tewchibꞌal pa ki wiꞌ

15 Konojel ri e kꞌo wukꞌ waral käkitaq bꞌi rutzil a wäch. Chaya rutzil 
ki wäch konojel ri loqꞌalaj taq qachiꞌl kojonelabꞌ. Are ta bꞌaꞌ ri Dios 
kätoqꞌobꞌisan i wäch ix iwonojel. Amén. 

Ri apóstol Pablo kuchap u tzꞌibꞌaxik jun carta che ri qachalal Filemón
1 In waꞌ, ri Pablo, in kꞌo pa cheꞌ rumal chi tajin kintzijoj ri utzalaj 

tzij chrij ri Cristo Jesús. Loqꞌalaj Filemón, qach ajchak chutzijoxik ru 
Loqꞌ Pixabꞌ ri Dios, kintzꞌibꞌaj bꞌi we wuj riꞌ chawe, wachiꞌl ri qachalal 
Timoteo. 2 Xuqujeꞌ kintzꞌibꞌaj bꞌi we wuj riꞌ chke ri qachalal kojonelabꞌ ri 
käkimulij kibꞌ cho awachoch, che ri qachalal chichuꞌ ri nan Apia, xuqujeꞌ 
che ri Arquipo ri jun qukꞌ pa ri chak chutzijoxik ru Loqꞌ Pixabꞌ ri Dios. 
3 Are ta bꞌaꞌ ri Dios qa Tat xuqujeꞌ ri Qajaw Jesucristo kutoqꞌobꞌisaj na i 
wäch, kubꞌano chi kuxlan iwanimaꞌ.

Ri apóstol Pablo kächꞌaw chrij ru kꞌaslemal ri Filemón
4 Ri at, Filemón, amaqꞌel aretaq kinxukiꞌk, katnaꞌtaj chwe kinbꞌan 

orar pa wiꞌ, kinya maltioxinik che ri qa Dios. 5 Je riꞌ kinbꞌano rumal chi 
nu tom u tzijol chi qas tzij at kojoninaq che ri Cristo Jesús, xuqujeꞌ chi 
sibꞌalaj kawaj ri Areꞌ, man xuwi tä kꞌu ri Areꞌ, xane xuqujeꞌ keawaj ri e 
rech ri Dios. E are waꞌ ri e kojoninaq che ri Cristo Jesús. 6 Aretaq kinbꞌan 
orar, kintaꞌ che ri Dios chi ri e kojoninaq che ri Jesús rumal ri a kojonik 
man xuwi tä käkiriq na ke ri tewchibꞌal ru yoꞌm ri Cristo Jesús pa ri 
qa kꞌaslemal, xane xuqujeꞌ qas käkichꞌobꞌ na más jas riꞌ ri utzil ri yoꞌm 
chqe uj ri uj kojonelabꞌ. 7 Loqꞌalaj wachalal, sibꞌalaj kinkikotik, sibꞌalaj 
walijisam ri wanimaꞌ rumal ri rutzil awanimaꞌ at chke konojel, xuqujeꞌ 
rumal chi a yoꞌm jororemal che ri kanimaꞌ ri kojonelabꞌ.

Ri apóstol Pablo kutaꞌ toqꞌobꞌ che ri Filemón puwiꞌ ri Onésimo
8 Ri in, pune in apóstol, jun chke ru taqoꞌn ri Jesucristo, pune kꞌo 

taqanik pa nu qꞌabꞌ che a taqik che jachike ri rajwaxik kabꞌano, 9 xa kꞌu 
jun toqꞌobꞌ kintaꞌ chawe rumal ri rutzil wanimaꞌ chawe. In waꞌ, ri Pablo, 

RI CARTA RI XUTZꞌIBꞌAJ 

in nim winaq chik, kämik kꞌut in kꞌo pa cheꞌ rumal ru tzijoxik ri Cristo 
Jesús. 10 Kintaꞌ jun toqꞌobꞌ chawe puwiꞌ ri Onésimo. Ri Onésimo jeꞌ ta ne 
chi are qas nu kꞌojol. Je riꞌ, rumal chi ri areꞌ xkojon che ri Cristo waral pa 
cheꞌ rumal ri xintzijoj che. 

11 Nabꞌe kanoq ri Onésimo xkꞌoji che patänil awe, man kꞌo tä kꞌu jas ri 
qas xatutoꞌ wi. Kämik chi kꞌut sibꞌalaj nim kätobꞌ wi, man xuwi tä chawe 
at, xane xuqujeꞌ chwe in. 12 Kintaq chi bꞌi jumul awukꞌ. Chakꞌulaj bꞌaꞌ jeꞌ 
ta ne chi are ri in kinakꞌulaj rumal chi keꞌ wanimaꞌ rukꞌ. 13 Ri in kꞌut, are 
ta kwaj chi käkanaj kan na wukꞌ, rech kinupatänij na che a kꞌexwäch 
waral pa ri cheꞌ jawijeꞌ in tzꞌaptal wi rumal ru tzijoxik ri Utzalaj Tzij re 
ri Evangelio. 14 Man kwaj tä kꞌut kinbꞌij chi rajwaxik kinatoꞌ we ta mat 
junam ra chomanik wukꞌ. Je riꞌ rech ri toqꞌobꞌ ri kabꞌan chwe, man xaq 
tä at toqꞌleꞌm che, xane kabꞌan na ri toqꞌobꞌ ri käpe pa rawanimaꞌ. 15 Kraj 
ne ri Onésimo xatuya na kanoq kiebꞌ oxibꞌ qꞌij rech aretaq kätzelej chi na 
bꞌik, käjeqi na awukꞌ amaqꞌel, man kel tä chi na bꞌik. 16 Man käkꞌoji tä chi 
na awukꞌ xa jas jun patäninel, xane käkꞌoji awukꞌ rech kꞌo na ri katutoꞌ 
wi chuwäch jun patäninel. Jeꞌ kubꞌan na jas jun loqꞌalaj qachalal kojonel. 
Ri in, sibꞌalaj loqꞌ ri Onésimo chnuwäch, ri at kꞌut xuqujeꞌ rajwaxik 
sibꞌalaj loqꞌ kawil wi. Man xaq tä jun winaq ri Onésimo, xane xuqujeꞌ jun 
qas qachalal rumal chi junam uj kojoninaq che ri Qajaw Jesucristo.

17 Je kꞌu riꞌ, ri at awetam yaꞌ chi in awachiꞌl. Rumal riꞌ chakꞌulaj bꞌaꞌ 
ri Onésimo, jeꞌ ta ne chi are ri in kinakꞌulaj. 18 We kꞌo jun kꞌäx u bꞌanom 
chawe, we ne kꞌo u kꞌas awukꞌ, chatoqꞌij chwe in. Ri in kintoj na waꞌ. 
19 In waꞌ, ri Pablo, kintzꞌibꞌaj bꞌi we wuj riꞌ chawe. Chawilampeꞌ chi are 
waꞌ ri nu tzꞌibꞌ. In kintojowik. Xuqujeꞌ kuyaꞌ kinnaꞌtaj chawe, chi ri at 
xuqujeꞌ kꞌo a kꞌas pa nu qꞌabꞌ. Ri a kꞌas are ra kꞌaslemal rukꞌ ri Dios, rumal 
chi xintzijoj ru Loqꞌ Pixabꞌ ri Dios chawe, xatkojonik. 20 Jeꞌ, wachalal, 
chabꞌana we toqꞌobꞌ riꞌ chwe, at kojoninaq kꞌu che ri Qajaw Jesucristo. 
Chaya jororemal che ri wanimaꞌ, at wachalal yaꞌ rumal ri Cristo.

21 Kintzꞌibꞌaj bꞌi we wuj riꞌ chawe, wetam kꞌut chi katnimanik. Wetam 
chi nim na ri toqꞌobꞌ kabꞌano chuwäch ri nu bꞌim chawe. 22 Xuqujeꞌ kinbꞌij 
apanoq: Chabꞌana toqꞌobꞌ, chabꞌana u bꞌanik jun kꞌolibꞌal ri kinkꞌoji wi. 
Kuꞌl nu kꞌux chrij ri Dios chi rumal ri oración ri kibꞌan pa nu wiꞌ, ri Areꞌ 
kuya na chiwe chi kinopan chi na iwukꞌ.

Ri apóstol Pablo kuya rutzil ki wäch ri qachalal, kutaꞌ tewchibꞌal pa ki wiꞌ
23 Kutaq bꞌi rutzil a wäch ri Epafras, ri wach ajpacheꞌ rumal chi 

tajin kutzijoj ri Utzalaj Tzij chrij ri Cristo Jesús. 24 Xuqujeꞌ ri Marcos, 
ri Aristarco, ri Demas, ri Lucas käkitaq bꞌi rutzil a wäch. E are taq waꞌ 
ketobꞌ chwe chutzijoxik ru Loqꞌ Pixabꞌ ri Dios.

25 Are ta bꞌaꞌ ri Qajaw Jesucristo kätoqꞌobꞌisan i wäch ix iwonojel. 
Amén. 

Ri Dios uj u tzijobꞌem petinaq loq rumal ri u Kꞌojol

1  1 Ri Dios kꞌia mul xeutzijobꞌej ri qa mam ojer, kꞌia xubꞌan che ki 
tzijobꞌexik kumal ri qꞌalajisal taq re ru Loqꞌ Pixabꞌ. 2 Kämik kꞌut 

pa we kꞌisbꞌal taq qꞌij riꞌ ri uj kꞌolik, uj u tzijobꞌem uj rumal ri u Kꞌojol. 
Rumal kꞌu ri Areꞌ ri Dios xubꞌan we uwächulew, ri kaj, ri qꞌij, ri ikꞌ, ri 
chꞌimil, pu qꞌabꞌ kꞌu ri u Kꞌojol xujach wi ronojel waꞌ. 3 Che ri Cristo käqil 
wi ri nimalaj u qꞌij ri Dios. Ri Areꞌ kꞌut qas jeꞌ u bꞌanik jas ri Dios. Are u 
kꞌaninaq ronojel ri kꞌolik rukꞌ ru Tzij ri kꞌo u chuqꞌabꞌ. Aretaq u chꞌajom 
chik ri qanimaꞌ che ronojel ri qa mak rumal ru kikꞌel, xtꞌuyi kꞌu pa ru 
wikiäqꞌabꞌ ri Dios chilaꞌ chikaj.

Ri u Kꞌojol ri Dios nim na u qꞌij chkiwäch ri ángeles
4 Ri u Kꞌojol ri Dios xnimar na u qꞌij chkiwäch ri ángeles rumal chi kꞌo 

ri xrechbꞌej ri nim na u bꞌanik chkiwäch ri e areꞌ. Are laꞌ chi käbꞌix “u 
Kꞌojol ri Dios” che. 5 Man kꞌo tä kꞌu jumul ri xubꞌij ri Dios che jun ángel:

Ri at, at riꞌ, at nu Kꞌojol.
Kämik xinok che ra Tat,

—man xcha tä che. Man kꞌo tä kꞌu jumul ri xubꞌij chrij jun ángel:
Ri in kinok na che ru Tat,
ri areꞌ kꞌut kok na che nu Kꞌojol,

—man xcha tä che jun ángel. 6 Aretaq kꞌut xutaq loq ri nabꞌeal u Kꞌojol 
cho we uwächulew, xubꞌij:

Chqꞌijilax ta ri Areꞌ kumal konojel
ri ángeles rech ri Dios,

—xcha riꞌ. 7 Xubꞌij kꞌu ri Dios chkij ri ángeles:
Ri Dios kubꞌan chke ri ángeles rech

chi jeꞌ ta ne e kiäqiqꞌ.
Kubꞌan chke we patänil taq re

chi e jeꞌ ta ne u xaq qꞌaqꞌ,

RI CARTA RI XTZꞌIBꞌAX 
CHKE RI WINAQ HEBREOS

—xcha riꞌ. 8 Are kꞌu chrij ri u Kꞌojol kubꞌij:
Nimalaj Dios, ri taqanik la

man kꞌo tä u kꞌisik
pa taq ri qꞌij ri junabꞌ ri kepetik.

Ri taqanik la are jun taqanik
ri qas jikom.

 9 Loqꞌ kil wi la ri jikomal,
etzelam kꞌu la u wäch ri etzelal.

Rumal kꞌu riꞌ ri Dios, ri Dios la,
xuya nimalaj kikotemal pa animaꞌ la,

kikotemal kꞌut ri nim na
chuwäch ri kikotemal ri xyiꞌ
chke ri achiꞌl la,

—kächa ri Dios. 10 Xuqujeꞌ kubꞌij ri Dios:
Ri lal, Qajaw, tzaretaq

xchaptaj loq ronojel,
xbꞌan la u bꞌanik we uwächulew,
xjeqbꞌa la kanoq.

Rukꞌ ri qꞌabꞌ la xbꞌan la ri kaj.
 11 Ronojel waꞌ xa käsach na u wäch.

Are kꞌu ri lal, man kꞌo tä kꞌisik la.
Ronojel waꞌ xa käqꞌelobꞌ na

jas ri kubꞌan jun atzꞌiaq.
 12 Xa käbꞌus na la waꞌ jeꞌ jas jun atzꞌiaq,

käjal na la apanoq jas ri käbꞌan
che jun kamixaꞌ.

Are kꞌu ri lal xaq jeꞌ wi la.
Ri kꞌaslemal la man kꞌo tä u kꞌisik,

—kächa riꞌ. 13 Man kꞌo tä kꞌu jumul ri xubꞌij ri Dios che jun chke ri 
ángeles:

Chattꞌuyul pa ri nu wikiäqꞌabꞌ,
kꞌä kinya na chawe chi katchꞌakanik,

kattaqan kꞌu na pa ki wiꞌ ri käkaꞌn
ki kꞌulel chawe,

—man xcha tä che. 14 Konojel ri ángeles e areꞌ espíritus ri e kꞌo 
chupatänixik ri Dios, ri e taqom loq che ki toꞌik ri käkiriq na ru tobꞌanik 
ri Dios.

Qila bꞌaꞌ chi mäqatzaq ru tobꞌanik ri Dios ri kraj kuya chqe

2  1 Rumal kꞌu riꞌ, sibꞌalaj rajwaxik kujok il chunimaxik ru Loqꞌ Pixabꞌ ri 
Dios ri qa tom rech man käqatas tä qibꞌ chrij waꞌ. 2 Ru Loqꞌ Pixabꞌ ri 

Dios ri xtzijox nabꞌe kanoq kumal ri ángeles xqꞌalajinik chi are ri Qas Tzij. 

Konojel kꞌu ri xemakunik, ri man xeniman tä waꞌ, xkꞌäjisax ki wäch jas ri 
taqal chke. 3 E kꞌu ri uj, ¿a kujtoꞌtaj lo riꞌ we ta mat kujok il chutzukuxik ri 
nimalaj u tobꞌanik ri Dios? ¡Man jeꞌ taj! Are kꞌu xtzijox waꞌ rumal ri Qajaw 
Dios nabꞌe. Te kꞌu riꞌ xjikibꞌaꞌ u bꞌixik chi are ri Qas Tzij kumal ri xetowik, 
xkitzijoj chi kꞌu waꞌ chqe uj. 4 Ri Dios xuqujeꞌ xujikibꞌaꞌ chi qas tzij ri tajin 
käkitzijoj. Jeꞌ xubꞌan waꞌ rukꞌ nimaq taq kꞌutbꞌal, etal, xuqujeꞌ kꞌialaj 
taq kajmabꞌal ri xubꞌan chkiwäch. Xuqujeꞌ xubꞌan waꞌ rumal ri Loqꞌalaj 
Espíritu ri xuya jalajoj taq kuinem chqe chqajujunal jas ri xraj ri Areꞌ.

Ri Jesucristo xjunamataj kukꞌ ri rachalal
5 Ri Dios man xuya tä chke ri ángeles chi ketaqan puwiꞌ ri kꞌakꞌ 

uwächulew ri käkꞌoji na, ruwächulew ri tajin käqatzijoj. 6 Xane pa jun u 
xaq wuj re ru Loqꞌ Pixabꞌ ri Dios ri Tzꞌibꞌtalik kꞌo jun ri xuqꞌalajisaj, xubꞌij:

Qajaw Dios, ¿jas u bꞌanik jun winaq
chi ri lal kok la il che ri areꞌ?

¿Jas lo u bꞌanik ri winaq
ri xa käkämik chi kächajin la che?

—kächaꞌ.
 7 Xa kiebꞌ oxibꞌ qꞌij xqasaj la

u qꞌij ri areꞌ chkiwäch ri ángeles.
Pune ta ne je riꞌ, xya chi na la u qꞌij,

nim xil wi la.
Xya kꞌu la taqanik pu qꞌabꞌ puwiꞌ ronojel

ri bꞌanom la.
 8 Xya la taqanik pu qꞌabꞌ

puwiꞌ nimalaj ronojel ri kꞌolik,
—xcha riꞌ.

Je kꞌu riꞌ, aretaq ri Dios xuya chke ri winaq chi ketaqan puwiꞌ ronojel, 
man kꞌo tä ri xutas kanoq ri mat ketaqan puwiꞌ. Pune kꞌu je riꞌ, käqilo chi 
kꞌä e kꞌo na jastaq ri mäjaꞌ ketaqan ri winaq pa ki wiꞌ kämik. 9 Käqil kꞌu 
ri Jesús ri xqasax u qꞌij chkiwäch ri ángeles kiebꞌ oxibꞌ qꞌij rumal ri Dios. 
Je riꞌ rech käkämisax ri Areꞌ rumal qech uj qonojel. Te kꞌu riꞌ xyiꞌ u qꞌij, 
nim xil wi rumal chi xuriq ri kämikal. Je kꞌu waꞌ ri u rayibꞌal ri Dios che 
rumal chi ri Dios sibꞌalaj xutoqꞌobꞌisaj qa wäch.

10 Ronojel ri kꞌolik are xbꞌan rumal ri Dios, xuqujeꞌ chuyaꞌik u qꞌij 
ri Areꞌ kꞌo ronojel ri kꞌolik. Ri Dios kꞌut kraj chi konojel ri ralkꞌual 
känimarisax ki qꞌij junam rukꞌ ri Areꞌ. Rumal waꞌ xuriq kꞌäx ri Cristo ri 
Toꞌl Ke konojel ri winaq, rech qas jeꞌ kel ri Areꞌ jas ri kraj ri Dios. 11 Je riꞌ, 
rumal chi ri Jun ri kubꞌano chi ri ralkꞌual ri Dios käkijach kibꞌ pu qꞌabꞌ ri 
Areꞌ, xuqujeꞌ ri ki jachom kibꞌ, xa jun ri ki Tat kꞌolik. Rumal riꞌ ri u Kꞌojol 
ri Dios man käkꞌix tä riꞌ chubꞌixik “¡Qachalal!” chke. 12 Je waꞌ kubꞌij ri 
Areꞌ pa ru Loqꞌ Pixabꞌ ri Dios ri Tzꞌibꞌtalik:

Kintzijon na chij la
chke taq ri wachalal,

kinbꞌixoj kꞌu himnos chuyaꞌik qꞌij la
chkiwäch konojel ri ki mulim kibꞌ,

—kächaꞌ. 13 Xuqujeꞌ kubꞌij ri Areꞌ:
Ri in kinjikibꞌaꞌ na ri wanimaꞌ

chrij ri Dios,
—kächaꞌ. Kubꞌij xuqujeꞌ:

Waral in kꞌo wi kukꞌ ri alkꞌualaxelabꞌ
ri xuya ri Dios chwe,

—kächa ri Areꞌ.
14 Uj riꞌ ri ralkꞌual ri Dios, qonojel ri uj, uj winaq. Je riꞌ xuqujeꞌ xubꞌan 

ri Jesús. Ri Areꞌ xil u wäch jas jun winaq, junam käkaꞌyik. Ri Areꞌ 
xok che winaq rech kuyaꞌ käkämik. Jeꞌ xbꞌanik rech käkowin ri Areꞌ 
chusachik u wäch ri Itzel ri kꞌo taqanik pu qꞌabꞌ che ri kämisanik. 15 Je 
riꞌ xeutzoqopij konojel ri jeꞌ ta ne e chaptalik xa rumal chi pa ronojel ri 
ki kꞌaslemal ki xem kibꞌ cho ri kämikal. 16 Qas tzij kꞌut chi ri Cristo man 
xpe tä che ki toꞌik ri ángeles, xane che ki toꞌik ri winaq ri kꞌo ri qa mam 
Abraham che ri ki mam ojer. 17 Rumal riꞌ ri Cristo xjunamataj kukꞌ ri 
rachalal pa ronojel. Je riꞌ rech kel u kꞌux chke ri winaq. Kuyaꞌ kꞌut kok 
che ki nimal sacerdotes ri qas jikom ranimaꞌ cho ri Dios rech käsachtaj ki 
mak ri winaq rumal chi xuya ribꞌ che jun sipanik cho ri Dios. 18 Ri Areꞌ 
kꞌut xuriq kꞌäx, xtaqchiꞌx chubꞌanik ri mak. Je riꞌ käkowin che ki toꞌik ri 
winaq ri ketaqchiꞌx chubꞌanik ri mak.

Ri Jesús are nim na u bꞌanik chuwäch ri qa mam Moisés

3  1 Je kꞌu riꞌ, qachalal, ix riꞌ ix rech ri Dios, ix jun chkixol ri e sikꞌim 
rumal ri Dios. Qas chixchoman bꞌaꞌ chrij ri Cristo Jesús ri qas 

apóstol, ri qas ki nimal sacerdotes re ri kojonik ri käqatzijoj. 2 Ri Cristo 
Jesús, Areꞌ qas jikom ranimaꞌ cho ri Dios, ri xkojow che we patäninik riꞌ. 
Jeꞌ kꞌu xubꞌan ri qa mam Moisés xuqujeꞌ, areꞌ qas jikom ranimaꞌ xpatänin 
cho ri Dios chkixol ri alkꞌualaxelabꞌ rech ri Dios. 3 Yaꞌtal kꞌu che ri Jesús 
chi känimarisax na u qꞌij chuwäch ri qa mam Moisés jeꞌ jas jun yakal ja 
yaꞌtalik chi käyiꞌ na u qꞌij chuwäch ri ja ri xuyako. 4 Ronojel ja rajwaxik 
käbꞌan na rumal jun winaq. Are kꞌu ri bꞌanowinaq ronojel ri kꞌolik are 
ri Dios. 5 Qas tzij kꞌut, ri qa mam Moisés qas jikom ranimaꞌ xpatänin che 
ri Dios pa ronojel chkixol ri alkꞌualaxelabꞌ rech ri Dios. Ri patäninik 
ri xubꞌano are u qꞌalajisaxik ri kubꞌan na ri Dios. 6 Are kꞌu ri Cristo qas 
jikom ranimaꞌ jeꞌ jas jun alkꞌualaxel ri qas kꞌo u taqanik pa ki wiꞌ ri 
rachalaxik ri Dios. Uj kꞌu riꞌ ri achalaxik riꞌ rech ri Dios, we käqataqej 
ri kojonik che ri Cristo, man kubꞌan tä kꞌu kiebꞌ qa kꞌux kꞌä käkꞌis na 
ronojel. Je riꞌ we qas kujkikot amaqꞌel rukꞌ ri kuꞌl wi qa kꞌux.

Waral käqil wi chi käkiriq na uxlanem ru winaqil ri Dios
7 Rumal kꞌu riꞌ jeꞌ jas ri kubꞌij ri Loqꞌalaj Espíritu chupam ru Loqꞌ Pixabꞌ 

ri Dios ri Tzꞌibꞌtalik:
Kämik, we kita ri kubꞌij ri Dios,

 8 mibꞌan bꞌaꞌ che ri iwanimaꞌ
chi xa kabꞌajarik
jas ri xkaꞌn ri winaq

ri xkiwalijisaj kibꞌ chrij ri Dios,
xkiyak kꞌu royowal ri Areꞌ
pa ri juyubꞌ ri kätzꞌinowik.

 9 Chilaꞌ, pa ri juyubꞌ ri kätzꞌinowik
ri i nan tat ojer xa xkiyak woyowal,

pune kawinaq junabꞌ
xkil ronojel taq ri xinbꞌano,
xuqujeꞌ taq ri kajmabꞌal,

—kächa ri Dios.
 10 Rumal riꞌ xyaktaj woyowal chkij

ri winaq riꞌ,
xinbꞌij kꞌut: “We winaq riꞌ

xaq kubꞌan kiebꞌ ki kꞌux,
man käkaj tä kꞌut keniman

chke taq ri nu taqanik,”
—xincha pa wanimaꞌ.
 11 Rumal riꞌ xyaktaj woyowal chkij,

xinbꞌan kꞌu juramento, xinbꞌij:
“We winaq riꞌ man käkiriq tä na

ke ri uxlanem wukꞌ in,”
—xincha riꞌ.

12 Chichajij bꞌaꞌ iwibꞌ, qachalal, kꞌo jun chiwe mäkꞌiy etzelal pa ranimaꞌ, 
ri xa kutas kan ribꞌ chrij ri kꞌaslik Dios, ri mat käkojon chi che ri Areꞌ. 
13 Xane chiwalijisaj ri iwanimaꞌ chbꞌil taq iwibꞌ ronojel qꞌij, kämik riꞌ 
ri kꞌä kꞌo na ri qꞌij. Je riꞌ rech kꞌo jun chiwe mäsubꞌtaj rumal ri mak, 
kuwalijisaj ta kꞌu ribꞌ chrij ri Dios. 14 We käqataqej ri qa kojonik chrij ri 
kuꞌl wi qa kꞌux petinaq loq, kꞌä käkꞌis na ronojel, käqariq na qe ronojel u 
wäch tewchibꞌal junam rukꞌ ri Cristo.

15 Je riꞌ kubꞌij ru Loqꞌ Pixabꞌ ri Dios:
Kämik riꞌ we kita ri kubꞌij ri Dios,
mibꞌan bꞌaꞌ chi ri iwanimaꞌ

xa kabꞌajarik
jeꞌ jas ri xkaꞌn ri winaq
ri xkiwalijisaj kibꞌ chrij ri Dios,

—kächa riꞌ. 16 ¿Jachin kꞌu taq riꞌ ri winaq ri xkita ru chꞌabꞌal ri Dios, 
te kꞌu riꞌ xa xkiwalijisaj kibꞌ chrij? E areꞌ konojel ri winaq ri xebꞌel loq 
pa Egipto ri xkꞌam ki bꞌe rumal ri qa mam Moisés. 17 ¿Jachin taq chkij 
xyaktaj wi royowal ri Dios kawinaq junabꞌ? Chkij konojel ri xemakunik. 
Xekäm kꞌu kan ri e areꞌ pa ri juyubꞌ ri kätzꞌinowik. 18 ¿Jachin taq chkij 
xubꞌan wi juramento ri Dios chi man käkiriq tä na ke ri uxlanem rukꞌ? 
Chkij ri winaq ri man xeniman taj. 19 Käqilo chi man xekowin taj xkiriq 
ke ri uxlanem rumal chi man xekojon taj.

4  1 Kämik kꞌut, ri tajin käbꞌix chqe rumal ri Dios chi käqariq qe ri 
uxlanem rukꞌ, qila bꞌaꞌ qibꞌ kꞌo ne jun chiwe mel kanoq ri mat kuriq 

re ri uxlanem riꞌ. 2 Are xuqujeꞌ xtzijox ri Utzalaj Tzij re ri Evangelio chqe 
uj jeꞌ jas ri xtzijox chke ri e areꞌ. Man kꞌo tä kꞌu xupatänij ri Tzij ri xtzijox 
chke, rumal chi aretaq xkito, man xekojon taj. 3 Ri uj kꞌut, ri uj kojoninaq, 
uj riꞌ ri käqariq na qe ri uxlanem rukꞌ ri Dios, jas ri u bꞌim ri Areꞌ:

Xa je riꞌ xyaktaj woyowal chkij,
xinbꞌan juramento, xinbꞌij:

We winaq riꞌ man käkiriq tä na ke
ri uxlanem wukꞌ in,

—xchaꞌ. Jeꞌ xubꞌij ri Dios waꞌ pune ta ne xkꞌis na ru chak ri xubꞌano 
tzaretaq xbꞌantaj we uwächulew. 4 Pa jun u xaq ru Loqꞌ Pixabꞌ ri Dios ri 
Tzꞌibꞌtalik käbꞌix wi chrij ri uwuq qꞌij:

Ri Dios xuxlan che ronojel ru chak
pa ri uwuq qꞌij,

—kächaꞌ. 5 Jumul chik kubꞌij ru Loqꞌ Pixabꞌ ri Dios ri Tzꞌibꞌtalik:
We winaq riꞌ man käkiriq tä na ke

ri uxlanem wukꞌ in,
—kächaꞌ. 6 E kꞌo kꞌu jujun ri mäjaꞌ käkiriq ke we uxlanem riꞌ. Ri nikꞌiaj, 
ri nabꞌe xtzijox ri Utzalaj Tzij re ri Evangelio chke, man xkiriq tä ke ri 
uxlanem rumal chi man xeniman taj. 7 Rumal kꞌu riꞌ ri Dios xuchꞌik jun 
qꞌij chik, kämik kꞌu riꞌ. Ri Dios kujutzijobꞌej rumal ri xubꞌij ri qa mam 
David pa jun u xaq ru Loqꞌ Pixabꞌ ri Dios ri Tzꞌibꞌtalik ri ya xqabꞌij. Are 
waꞌ ri xubꞌij ri Dios okꞌowinaq chi kꞌia junabꞌ:

We kita ri kubꞌij ri Dios kämik,
mibꞌan bꞌaꞌ chi ri iwanimaꞌ

xa kabꞌajarik,
—kächaꞌ. 8 We ta ri qa mam Josué xuya ta ri qas uxlanem chke ri winaq 
aj Israel, mat xchꞌaw ri Dios riꞌ chrij jun qꞌij chik re uxlanem. 9 Kämik kꞌut 
kꞌo na kan jun jeꞌlalaj uxlanem chik chke ru winaqil ri Dios. 10 Jachin 
kꞌu ri kuriq re ri uxlanem ri kuya ri Dios, kuxlan riꞌ che ronojel ru chak, 
jeꞌ jas ri Dios xuxlan ojer che ronojel ru chak ri Areꞌ. 11 Qakojo bꞌaꞌ qa 
chuqꞌabꞌ rech käqariq na qe we uxlanem riꞌ, kꞌo ne jun chqe mubꞌan re jas 
ri xkaꞌn ri nikꞌiaj ri man xekojon taj.

a 5:1 “Sacerdote aj Israel”: Chawilaꞌ ri San Lucas 1:8, xuqujeꞌ ri Diccionario, kꞌisbꞌal re we 
Nuevo Testamento. 

12 Ru Loqꞌ Pixabꞌ ri Dios are kꞌaslik, xuqujeꞌ kꞌo u chuqꞌabꞌ. Are jeꞌ ta 
ne jun espada ri sibꞌalaj käsokon na chuwäch apachike espada ri kiebꞌ u 
pu chiꞌ. Käjuchꞌuchꞌik kopan pa ri ranimaꞌ ri winaq, kuriqa ri respíritu, 
kopan pa ri bꞌaq, keꞌ pu kꞌux ri winaq. Käresaj loq chisaq ronojel ri kꞌo 
pa ru chomabꞌal, ri kꞌo pa ranimaꞌ ri winaq. 13 Man kꞌo tä kꞌu jun jasach 
ri kꞌolik ri kuyaꞌ käkꞌuꞌtaj chuwäch ri Dios. Xane ronojel ri kꞌolik are 
käqꞌalajinik, saq kꞌu chuwäch ri Dios ri käqajach wi na qa kuenta.

Waral käqil wi chi ri Jesús are ri ki nimal 
sacerdotes ri sibꞌalaj nim u qꞌij

14 Qataqej bꞌaꞌ ri qa kojonik, rumal chi ri Jesús, ru Kꞌojol ri Dios, are qa 
sacerdote. Are kꞌu ki nimal sacerdotes waꞌ ri sibꞌalaj nim u qꞌij ri xopan 
chuwäch ri Dios chilaꞌ chikaj. 15 Ri nimalaj qa sacerdote käkowinik kel 
u kꞌux chqe uj ri man kꞌo tä qa chuqꞌabꞌ, rumal chi ri Areꞌ xtaqchiꞌx 
che ronojel u wäch mak jas ri käbꞌan chqe uj, man xqaj tä kꞌu pa mak. 
16 Rumal riꞌ mäqaxej bꞌaꞌ qibꞌ, chujqebꞌ chuwäch ri jeꞌlalaj u tꞌuyulibꞌal 
ri Dios ri kutoqꞌobꞌisaj ki wäch konojel. Je riꞌ rech kel u kꞌux chqe, 
kutoqꞌobꞌisaj qa wäch uj, kujutoꞌ pa ri qꞌij ri kꞌo qa rajwaxik.

5  1 Ronojel ki nimal sacerdotes a are chaꞌtal chkixol ri winaq. Kojom 
kꞌu ri areꞌ che ki kꞌexwäch ri winaq chuwäch ri Dios, xuqujeꞌ che 

ki yaꞌik sipanik, che ki kämisaxik awaj cho ri Dios rech käsachtaj ri ki 
mak ri winaq. 2 Ri sacerdote kꞌut are jun winaq ri kuyaꞌ kätaqchiꞌx che 
mak rech ri areꞌ käkowinik kutoqꞌobꞌisaj ki wäch ri winaq ri man kꞌo tä 
ketam, ri ki sachom ri ki bꞌe. 3 Rumal chi xa winaq, rajwaxik keukämisaj 
awaj cho ri Dios rech käsachtaj ru mak ri areꞌ junam jas ri kubꞌano rech 
käsachtaj ki mak ri winaq. 

4 Man kꞌo tä kꞌu jun ri käkowinik kukoj ribꞌ che ki nimal sacerdotes xaq 
pa re wi, xane are ri Dios käsikꞌinik, kuya kꞌu ri reqleꞌn riꞌ ri nim u qꞌij 
jas ri xubꞌan che ri qa mam Aarón. 5 Je kꞌu riꞌ ri Cristo, ri Areꞌ man xa tä 
xukoj ribꞌ che ki nimal sacerdotes, xane are ri Dios xyoꞌw ri reqleꞌn riꞌ ri 
nim u qꞌij, jeꞌ jas ri xubꞌij che:

Ri at riꞌ, at nu Kꞌojol,
kämik xinok che ra Tat,

—xuchixik. 6 Xuqujeꞌ pa jun u xaq ru Loqꞌ Pixabꞌ ri Dios chik, kubꞌij:
Ri at riꞌ, at sacerdote

ri man kꞌo tä awelik,
jeꞌ jas ru bꞌanik ri Melquisedec,

—kächaꞌ. 7 Ri Cristo aretaq xkꞌasi waral cho we uwächulew, ri Areꞌ ko 
xchꞌawik, xubꞌan orar, xel kꞌu u waꞌl u wäch aretaq xutaꞌ toqꞌobꞌ che ri 

Dios ri käkowin chutoꞌik cho ri kämikal. Ri Dios kꞌut xutatabꞌej ri xubꞌij ri 
Cristo rumal chi xujach ribꞌ pu qꞌabꞌ ri Areꞌ. 8 Je kꞌu riꞌ ri Cristo, pune Are 
u Kꞌojol ri Dios, rumal kꞌu ri kꞌäx ri xuriqo xretamaj ri nimanik. 9 Je riꞌ 
qas xujach ribꞌ chubꞌanik ronojel ru rayibꞌal ri Dios. Rumal kꞌu ri Areꞌ xpe 
ri tobꞌanik ri man kꞌo tä u kꞌisik ri kuya ri Dios chke konojel ri keniman 
che. 10 Xoksax kꞌu rumal ri Dios che ki nimal sacerdotes, jas ru bꞌanik ri 
Melquisedec.

Waral käqil wi ri kꞌäx ri kuriq jun winaq we kuya kan ri kojonik
11 Sibꞌalaj kꞌo na ri käqaj käqabꞌij chrij waꞌ ri tajin käqatzijoj. Kꞌäx kꞌu 

u qꞌalajisaxik waꞌ chiwe, rumal chi ri ix man kiwaj taj kichꞌobꞌo. 12 Ri ix 
ya ojer chik ix kojoninaq, rajwaxik kꞌut chi ix chik keitijoj nikꞌiaj chik. 
Man jeꞌ tä kꞌu riꞌ. Xane xa rajwaxik i tijoxik chi na ix che ri nabꞌe taq 
tijonik ri man kꞌäx tä u chꞌobꞌik rech ru Loqꞌ Pixabꞌ ri Dios. Xa man kꞌo 
tä i chuqꞌabꞌ, jeꞌ ta ne chi kꞌä ix akꞌalabꞌ na, rajwaxik kꞌu na ri tuꞌ chiwe 
chukꞌexwäch ri wa. 13 Konojel ri xaq leche käkitijo, e jeꞌ ta ne akꞌalabꞌ ri 
kꞌä ketuꞌn na. Mäjaꞌ kekowin riꞌ käkichꞌobꞌo jas riꞌ ri u bꞌanik ri jikomal 
pa ri ki kꞌaslemal. 14 Are kꞌu ri wa are chke ri ya e riꞌjabꞌ chik, ri kekowin 
chik kechomanik, ri kekowin chik käkichꞌobꞌo jachike ri utz, jachike ri 
man utz taj.

6  1 Je kꞌu riꞌ, qaya bꞌaꞌ kan ri nabꞌe taq tijonik chrij ri Cristo rech 
käqataqej kꞌiyem, kätzꞌaqat kꞌu ri qa chomabꞌal. Mäqatzijoj chik jas 

ri xqatzijoj kan nabꞌe, chi rajwaxik käkikꞌex kanimaꞌ ri winaq, käkikꞌex 
kꞌu ki chomanik rech käkiya kan u bꞌanik ri etzelal ri käkꞌaman bꞌi pa ri 
kämikal. Mäqatzijoj chik xaq xuwi ri kojonik chrij ri Dios. 2 Mäqatzijoj 
chik xaq xuwi ri tijonik chrij ri qasnaꞌ, o chrij ru yaꞌik qꞌabꞌaj pa ki jolom 
ri kojonelabꞌ, chrij ri ki kꞌastajik ri käminaqibꞌ, xuqujeꞌ chrij ri qꞌatow tzij, 
tojbꞌal ri man kꞌo tä u kꞌisik ri kuya ri Dios chke ri winaq. 3 Qataqej bꞌaꞌ 
kꞌiyem pa ri kojonik rukꞌ ru tobꞌanik ri Dios pa qa wiꞌ.

4 Je riꞌ, rumal chi ri winaq ri e kꞌo chi pa ri saqil rech ri Utzalaj Tzij 
re ri Evangelio, man kuyaꞌ tä chik ketzelej chkij we ketzaq chi na pa 
mak, rumal chi ki kꞌamowam chik ri tewchibꞌal ri kuya ri Dios, kꞌo chik 
ri Loqꞌalaj Espíritu. 5 Ri winaq riꞌ xuqujeꞌ ki kꞌamowam ri jeꞌlalaj u Loqꞌ 
Pixabꞌ ri Dios, xuqujeꞌ ru chuqꞌabꞌ ru taqanik ri Dios pa taq ri qꞌij ri junabꞌ 
ri kepe na. 6 We winaq riꞌ, we ketzaqik, man kuyaꞌ tä chik käbꞌix chke chi 
käkikꞌex chik ri kanimaꞌ, käkikꞌex kꞌu ki chomanik, rumal chi ri e areꞌ 
rukꞌ ri tajin käkaꞌn pa ri ki kꞌaslemal xa tajin käkirip chi jumul ri u Kꞌojol 
ri Dios, xa tajin käkesaj u kꞌixbꞌal chkiwäch konojel ri winaq. 7 E junam 
waꞌ rukꞌ ri ulew ri kubꞌiqꞌ ri jäbꞌ ri käqaj amaqꞌel. We ri ulew riꞌ kuya 
utzalaj tikoꞌn ri kewächinik chke ri ketajinik, kꞌo ru tewchibꞌal ri Dios 
puwiꞌ. 8 We kꞌu xa kꞌix kekꞌiy chuwäch xuqujeꞌ qꞌayes, man kꞌo tä u patän 
riꞌ. Käpe na kꞌäx puwiꞌ rumal ri Dios, chukꞌisbꞌal kꞌut käporox na.

b 6:19 “Ancla”: Chawilaꞌ Hechos 27:29, nota. c 7:1 Ri tinimit Salem are ri tinimit Jerusalén 
ojer. 

Waral käqil wi jas riꞌ ri käkuꞌbꞌi wi qa kꞌux chrij
9 Loqꞌalaj taq qachalal, pune kꞌu jeꞌ kujtzijon waꞌ, qas qetam chi ri ix 

kiriq na ri nimalaj u tewchibꞌal ri Dios rumal chi i riqom chik ru tobꞌanik 
ri Areꞌ. 10 Je riꞌ, rumal chi ri Dios qas kubꞌan ri jikomal. Man käsach tä na 
pu jolom ri i bꞌanom, ri rutzil iwanimaꞌ ri i kꞌutum che ri Areꞌ aretaq kiya 
tobꞌanik chke ri qachalal kojonelabꞌ, are kꞌu waꞌ ri tajin kibꞌan na kämik. 
11 Käqaj kꞌut chi chijujunal kitaqej u bꞌanik waꞌ rukꞌ kikotemal ri käpe pa 
iwanimaꞌ kꞌä kikꞌis na u bꞌanik ronojel, rech qas jeꞌ kel wi na ri iweyeꞌm. 
12 Man käqaj taj chi kixsaqꞌorinik, xane chi kibꞌan iwe jas ri xkaꞌn ri 
nikꞌiaj ri rumal chi xekojonik xuqujeꞌ xkichajij paciencia xkechbꞌej ri 
echbꞌal ri xuchiꞌj ri Dios chke.

13 Aretaq ri Dios xuchiꞌj che ri qa mam Abraham chi kutewchij na, 
xukoj ribꞌ ri Areꞌ che u juramento rumal chi man kꞌo tä chi jun ri nim 
na u qꞌij chuwäch ri Areꞌ. 14 Xubꞌij kꞌu che ri qa mam Abraham: “Qas tzij 
sibꞌalaj katintewchij na, kinbꞌan na chi e kꞌia ri awachalaxik ri kil na ki 
wäch pa taq ri qꞌij ri junabꞌ ri kepetik,” —xchaꞌ. 15 Ri qa mam Abraham 
xuchajij paciencia, xreyej na. Je riꞌ xukꞌamo jas ri xchiꞌx che rumal ri 
Dios. 16 Ri winaq, aretaq käkaꞌn juramento, käkikoj ru bꞌiꞌ jun ri nim na 
u bꞌanik chkiwäch ri e areꞌ chubꞌanik ri ki juramento. Aretaq käkijikibꞌa 
ki tzij rukꞌ juramento, man kꞌo tä chi jas chrij kechꞌojin wi. 17 Rumal riꞌ 
ri Dios xujikibꞌa u bꞌixik ri xuchiꞌj rukꞌ juramento. Je riꞌ, rumal chi xraj 
xuqꞌalajisaj chkiwäch ri keechbꞌen na ri xuchiꞌj chi ri Areꞌ man kukꞌex 
tä ru chomanik, xane qas kubꞌan na jas ri xubꞌij. 18 Je kꞌu riꞌ e kꞌo kiebꞌ 
ri man kuyaꞌ taj kekꞌexik, ri xuchiꞌj ri Dios, xuqujeꞌ ri u juramento. 
Kumal kꞌu waꞌ ri Dios man kuyaꞌ taj ri mat kubꞌan ri xubꞌij. Kumal kꞌu 
waꞌ xuqujeꞌ ri Dios qas xukuꞌbꞌisaj qa kꞌux uj ri qa tzukum ru tobꞌanik. 
Qa jikibꞌam kꞌu qa kꞌux chrij ri xuchiꞌj ri Dios chqe, chrij kꞌu ri u yoꞌm 
chqawäch. 19 We kuꞌlbꞌal qa kꞌux riꞌ qas kuchap ri qanimaꞌ, jeꞌ jas ri 
kubꞌan ri jun nimalaj chꞌichꞌ ri käbꞌix ancla b che ri kuchap ri jun barco. Ri 
uj xuqujeꞌ kꞌo jun qa ancla ri ko ximital chrij ri tasbꞌal u pam ri Loqꞌalaj 
Kꞌolibꞌal rech ri nimalaj rachoch Dios ri kꞌo chilaꞌ chikaj. 20 Chilaꞌ xok wi 
ri Jesús che qa kꞌexwäch chupakik jun bꞌe chqawäch. Je riꞌ ri Jesús xok 
che qa nimal sacerdotes ri man kꞌo tä relik jas ru bꞌanik ri Melquisedec.

Waral käqil wi chi ri Jesús are sacerdote jas ru bꞌanik ri Melquisedec

7  1 We Melquisedec riꞌ are waꞌ ri xkꞌoji che nim taqanel pa ri tinimit 
Salem, c xuqujeꞌ are sacerdote rech ri nimalaj qa Dios aj Chikaj. 

Aretaq ri qa mam Abraham xtzelej loq pa ri chꞌoj ri xeuchꞌak wi ri nimaq 

taq taqanelabꞌ, ri Melquisedec xel loq chukꞌulaxik, xutewchij kꞌut. 2 Xuya 
kꞌu ri qa mam Abraham che ri Melquisedec ru lajujil ronojel ri xutoqij 
loq pa ri chꞌoj. Ri bꞌiꞌaj Melquisedec nabꞌe kel kubꞌij “nim taqanel ri 
jikom ranimaꞌ”. Xuqujeꞌ kel kubꞌij “nim taqanel ri kuya utzil chkixol ri 
winaq”, rumal chi are nim taqanel puwiꞌ ri Salem. Ri Salem kel kubꞌij 
“ri kuya utzil chkixol ri winaq”. 3 Man kꞌo tä käbꞌixik chkij ru nan u tat 
ri Melquisedec, o chkij taq ru mam. Man kꞌo tä käbꞌix chrij jampaꞌ xil u 
wäch, xuqujeꞌ jampaꞌ xkämik. Je riꞌ are jun kꞌutbꞌal chrij ru Kꞌojol ri Dios. 
Are jun sacerdote waꞌ ri man kꞌo tä relik.

4 Qꞌalaj bꞌaꞌ chi ri Melquisedec are jun taqanel ri nim u bꞌanik, rumal 
chi ri qa mam Abraham xuya che ru lajujil ronojel ri xutoqij loq chke 
ri nimaq taq taqanelabꞌ pa ri chꞌoj. 5 Kubꞌij ru Pixabꞌ ri Moisés chi ri 
rachalaxik ri Leví ri kebꞌok che taq sacerdotes yoꞌm taqanik pa ki qꞌabꞌ 
rech käkitoqꞌij ru lajujil ronojel chke ri winaq, pune ri winaq e areꞌ 
kachalal, pune ri e areꞌ xuqujeꞌ e rachalaxik ri qa mam Abraham. 6 Ri 
Melquisedec, pune man rachalaxik tä ri Leví, xutoqꞌij kꞌu ru lajujil 
ronojel che ri qa mam Abraham, ru kꞌamom ri xuchiꞌj ri Dios. Xaq je riꞌ 
ri Melquisedec xutewchij ri qa mam Abraham. 7 Man kꞌo tä kꞌu jun ri 
mat kukojo chi ri jun ri kätewchinik are nim na u qꞌij chuwäch ri jun ri 
kätewchixik. 8 Konojel ri kekꞌamow ri lajujil waral chqaxol uj e winaq 
waꞌ ri xa kekämik. Are kꞌu ru Loqꞌ Pixabꞌ ri Dios ri Tzꞌibꞌtalik man kubꞌij 
tä chi ri Melquisedec xkämik. 9 Kuyaꞌ käqabꞌij chi ri Leví xuqujeꞌ ri 
rachalaxik ri areꞌ ri kebꞌok che sacerdotes, ri käkitoqꞌij ru lajujil ronojel 
chke ri winaq kämik, jeꞌ ta ne chi ri e areꞌ xuqujeꞌ xkiya riꞌ ru lajujil 
ronojel che ri Melquisedec aretaq xuya re ri qa mam Abraham. 10 Je 
riꞌ, rumal chi ri qa mam Abraham jeꞌ ta ne e rukꞌam na pa ru cuerpo ri 
rachalaxik ri mäjaꞌ xil ki wäch aretaq ri Melquisedec xel bꞌik chukꞌulaxik 
ri areꞌ.

11 Ri winaq aj Israel xyiꞌ ri Pixabꞌ chke kumal ri sacerdotes aj Leví ri 
e rachalaxik kan ri qa mam Aarón. We ta ri sacerdotes riꞌ rukꞌ ri Pixabꞌ 
qas xekowinik xkaꞌn utz che ri ki kꞌaslemal ri winaq cho ri Dios, mat 
rajwaxik riꞌ chi xwalij jun sacerdote chik jas ru bꞌanik ri Melquisedec, ri 
mat junam rukꞌ ri qa mam Aarón. 12 Are kꞌu we käkꞌextaj ri sacerdote, 
rajwaxik riꞌ xuqujeꞌ käkꞌextaj ri Pixabꞌ. 13 Are kꞌu ri Qajaw Jesús, ri 
kächꞌaw ru Loqꞌ Pixabꞌ ri Dios ri Tzꞌibꞌtalik chrij, ri Areꞌ are aj re jun 
tinimit chik re Israel. Man kꞌo tä kꞌu jumul okinaq jun re ri tinimit riꞌ che 
sacerdote. 14 Qas qꞌalaj kꞌut chi ri Qajaw Jesús are aj Judá, are kꞌu ri qa 
mam Moisés, aretaq xchꞌaw chkij ri sacerdotes, man kꞌo tä jas xubꞌij chkij 
ri winaq aj Judá.

15 Qas qꞌalaj kꞌu waꞌ rumal chi ri kꞌakꞌ sacerdote ri xwalijik are jeꞌ jas 
ru bꞌanik ri Melquisedec. 16 Man xok tä kꞌu waꞌ che sacerdote rumal ri ki 
pixabꞌ winaq ri kubꞌij jachin taq ri rachalaxik, xane rumal ru chuqꞌabꞌ 

jun kꞌaslemal ajchikaj ri man käsach tä u wäch. 17 Are kꞌu waꞌ ri xchꞌaw ri 
Dios chrij aretaq xubꞌij:

At riꞌ, at sacerdote
ri man kꞌo tä awelik

jeꞌ jas ru bꞌanik ri Melquisedec,
—kächaꞌ. 18 Je kꞌu riꞌ ri ojer taqanik xaq xyiꞌ kanoq rumal chi man kꞌo tä 
u chuqꞌabꞌ, xuqujeꞌ man käkowin tä riꞌ che ki toꞌik ri winaq. 19 Ri Pixabꞌ ri 
xutzꞌibꞌaj ri qa mam Moisés man xkowin taj xubꞌan utz che ru kꞌaslemal ri 
winaq cho ri Dios. Chukꞌexwäch ri Pixabꞌ kꞌo ri qas utz na ri käkuꞌbꞌi qa 
kꞌux chrij. Rumal kꞌu waꞌ kuyaꞌ kujqebꞌ rukꞌ ri Dios.

20 Ri Dios kꞌut xubꞌan ronojel waꞌ rukꞌ juramento. 21 Ri nikꞌiaj sacerdotes 
chik man rukꞌ tä juramento xekojik. Are kꞌu rukꞌ juramento xok ri Jesús 
che sacerdote. Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Ri Qajaw Dios xubꞌan juramento,
man kukꞌex tä kꞌu ru chomanik:

“At riꞌ, at sacerdote
ri man kꞌo tä awelik
jeꞌ jas ru bꞌanik ri Melquisedec,”

—kächaꞌ. 22 Rumal riꞌ ri Jesús are jun kojol tzij ri qas kujikibꞌa ri jun trato, 
ri utz na chuwäch ri nabꞌe. 23 Ri nikꞌiaj sacerdotes chik xekꞌiarik. Rumal 
chi xa xekämik man xekowin taj xkitaqej u bꞌanik ri ki chak. 24 Are kꞌu ri 
Jesús man käkäm taj. Rumal riꞌ man kꞌo tä relik che sacerdote. Man kok 
tä jun chik che u kꞌexel. 25 Rumal kꞌu riꞌ ronojel qꞌij käkowinik keutoꞌ ri 
winaq ri keopan rukꞌ ri Dios rumal ri Areꞌ. Je riꞌ, rumal chi man käkꞌis tä 
ru kꞌaslemal, xane kꞌo ronojel qꞌij chutaꞌik toqꞌobꞌ che ri Dios pa ki wiꞌ.

26 Je kꞌu riꞌ ri Jesús are waꞌ ri ki nimal sacerdotes ri qas rajwaxik chqe. 
Ri Areꞌ tastal chrij ronojel u wäch etzelal, man kꞌo tä kꞌu jubꞌiqꞌ ru mak. 
Man u bꞌanom tä etzelal, man xubꞌan tä re ri käkaꞌn ri ajmakibꞌ. Xkꞌam 
bꞌi sibꞌalaj chikaj, nim kꞌu na u qꞌij chuwäch ronojel ri u bꞌanom ri Dios. 
27 Ri Areꞌ man jeꞌ taj jas ri nikꞌiaj taq ki nimal sacerdotes chik ri ronojel 
qꞌij kekikämisaj awaj che ki sipaxik cho ri Dios. Käkaꞌn waꞌ rech käsach 
ri ki mak ri e areꞌ nabꞌe, te kꞌu riꞌ rech käsach ri ki mak ri winaq. Ri 
Jesús kꞌut xa jumul riꞌ xuya jun sipanik cho ri Dios aretaq xujach ribꞌ pa 
ri kämikal. 28 Ri Pixabꞌ ri xutzꞌibꞌaj ri qa mam Moisés kukoj taq achijabꞌ 
ri xa e ajmakibꞌ che ki nimal sacerdotes. Are kꞌu ri juramento ri xubꞌan 
ri Dios aretaq kꞌo chi ri Pixabꞌ, are xukoj ru Kꞌojol ri Dios che ki nimal 
sacerdotes. Are ki nimal sacerdotes waꞌ ri jikom ranimaꞌ, ri man kꞌo tä u 
mak, ri kꞌo ronojel qꞌij.

Waral käqil wi chi ri Jesús are kojol tzij ri xubꞌan jun kꞌakꞌ trato

8  1 Are kꞌu ri nim na u bꞌanik che ri tajin käqabꞌij, are waꞌ: Ri 
Jesucristo, ri ki nimal sacerdotes ri kꞌo pa qa wiꞌ uj, tꞌuyul ri Areꞌ 

d 8:5a Chawilaꞌ ri tzij “Rachoch Dios” pa ri Diccionario, kꞌisbꞌal re we Nuevo Testamento. 
e 8:5b Ri nimalaj juyubꞌ riꞌ are ri käbꞌix “juyubꞌ Sinaí” che. 

pa ru wikiäqꞌabꞌ ri Dios chilaꞌ chikaj. 2 Are sacerdote waꞌ ri käpatänin pa 
ri qas Loqꞌalaj Ja ri xbꞌan rumal ri Qajaw Dios, man kumal tä ri winaq. 
3 Ronojel ki nimal sacerdotes are kojom chuyaꞌik sipanik xuqujeꞌ che ki 
kämisaxik awaj ri kesipax cho ri Dios, rumal kꞌu riꞌ ri Jesucristo rajwaxik 
chi ri Areꞌ xuqujeꞌ kꞌo jas kuya che sipanik cho ri Dios. 4 We ta ri Cristo 
xaq are kꞌo waral cho we uwächulew, mat okinaq riꞌ che sacerdote rumal 
chi kꞌä e kꞌo na sacerdotes ri käkiya sipanik cho ri Dios jas ri kätaqan 
wi ri Pixabꞌ ri xutzꞌibꞌaj ri qa mam Moisés. 5 We sacerdotes riꞌ, aretaq 
kepatäninik kekikoj jastaq ri e kꞌutbꞌal chkij ri jastaq ri qas e kꞌo chilaꞌ 
chikaj. Qetam chi xa e kꞌutbꞌal, rumal chi ri Dios xubꞌij che ri qa mam 
Moisés aretaq xuchomaj u yakik ri rachoch Dios: d “Qas chawilaꞌ, jeꞌ 
kabꞌan na che ronojel jas ri xinkꞌut chawäch pa ri nimalaj juyubꞌ,” e —xcha 
che. 6 Are kꞌu ri qa sacerdote uj ri kojom che ki nimal sacerdotes, are utz 
na ri patäninik ri kubꞌano rumal chi are kojol tzij ri xubꞌan ri jun kꞌakꞌ 
trato ri utz na chuwäch ri nabꞌe, rumal chi kuchiꞌj wi ri Dios nimaq taq 
tewchibꞌal ri qas e utz na. 

7 We ta qas utz xel ri nabꞌe trato, mat rajwaxik riꞌ xbꞌan chi jun trato 
chik. 8 Ri Dios kꞌut xrilo chi man utz tä ri ki kꞌaslemal ri winaq aj Israel, 
jeꞌ jas ri xubꞌij pa ru Loqꞌ Pixabꞌ ri Tzꞌibꞌtalik:

Ri Qajaw Dios kubꞌij: Käpe na ri qꞌij
aretaq kinbꞌan na jun kꞌakꞌ trato

kukꞌ ri winaq aj Israel,
kukꞌ ri winaq aj Judá,

—kächa ri Qajaw Dios.
 9 Man junam tä kꞌu riꞌ rukꞌ ri trato

ri xinbꞌan kukꞌ ri ki mam ojer
pa ri qꞌij ri xinkꞌam ki bꞌe

rech keinwesaj loq
pa ri nim tinimit Egipto.

Man xkaꞌn tä kꞌut
jas ri kubꞌij ri trato ri xinbꞌan kukꞌ,

rumal kꞌu riꞌ xeinya kanoq,
kubꞌij ri Qajaw Dios,

—kächa riꞌ.
 10 Ri trato ri kinbꞌan na

kukꞌ ri winaq aj Israel
pa taq ri qꞌij ri kepetik
are waꞌ, kubꞌij ri Qajaw Dios:

Kinya na ri nu Pixabꞌ

f 9:4 “Maná”: Are ri wa ajchikaj tzuqubꞌal ke ri winaq aj Israel aretaq xebꞌin pa taq ri juyubꞌ 
ri ketzꞌinowik. 

pa taq ri ki chomabꞌal,
kintzꞌibꞌaj kꞌu na waꞌ

pa taq ri kanimaꞌ.
Kinok chi na che ki Dios,
are kꞌu ri e areꞌ kebꞌok na

che ri nu winaq in.
 11 Man kꞌo tä na jun winaq rajwaxik

kuya tijonik che jun winaq chik.
Man kuya tä tijonik che ri rachiꞌl,

man kuya tä kꞌu tijonik che ri rachalal
rech qas käretamaj u wäch ri Dios

rumal chi konojel winaq
käketamaj na nu wäch,

chi akꞌalabꞌ, chi riꞌjabꞌ.
 12 Kinkuy na ri etzelal ri kaꞌnom,

man kꞌo tä kꞌu jubꞌiqꞌ ri ki mak
ri känaꞌtaj chi na chwe,

—kächa ri Qajaw Dios. 13 Aretaq kubꞌij ri Dios chi kꞌo chi jun kꞌakꞌ trato, 
kel kubꞌij chi ri nabꞌe trato ya xokꞌowik, man kꞌo tä chi u patän. Ri ojer 
trato ri ya xokꞌowik, käsach na u wäch chanim.

Waral käqil wi ru jalbꞌem ribꞌ ri Loqꞌalaj Ja ri kꞌo chikaj 
rukꞌ ri rachoch Dios ri kꞌo cho we uwächulew

9  1 Ri nabꞌe trato kꞌo ri u taqanik ri kubꞌij jas ri rajwaxik chubꞌanik 
taq ri qꞌijilanik. Are kꞌu jun qꞌijilanik ri xa chupam jun rachoch 

Dios waral cho we uwächulew käbꞌan wi. 2 Ri rachoch Dios riꞌ are je waꞌ 
u bꞌanik: Pa ri nabꞌe u tas ri käbꞌix Loqꞌalaj Kꞌolibꞌal che, chilaꞌ kꞌo wi ri 
takꞌalibꞌal kantela re qꞌän puaq xuqujeꞌ ri mesa ri kꞌo wi ri wa ri yoꞌm cho 
ri Dios. 3 Ri ukabꞌ u tas ri rachoch Dios are ri kꞌo chrij ri tasbꞌal u pam, 
are kꞌu waꞌ ri käbꞌix che: Kꞌolibꞌal ri Sibꞌalaj Loqꞌ na, —kuchixik. 4 Chilaꞌ 
kꞌo wi ri taꞌbꞌal toqꞌobꞌ re qꞌän puaq ri käporox wi ri incienso, xuqujeꞌ 
ri kaxa ri chꞌuqum rij che qꞌän puaq, ri kꞌolotal wi ri trato. Chupam ri 
kaxa riꞌ kꞌo jun xaro re qꞌän puaq ri kꞌo maná f chupam, kꞌo kꞌu ru chꞌimiy 
ri qa mam Aarón ri xtuxik, xuqujeꞌ e kꞌo ri tzꞌalam taq abꞌaj chupam ri 
xetzꞌibꞌax wi ri taqanik re ri trato. 5 Puwiꞌ ri kaxa e kꞌo kiebꞌ ángeles ri 
käbꞌix querubines chke ri käkikꞌexwächij ru kꞌolem ri Dios. E are kꞌu waꞌ 
ki likꞌom ri ki xikꞌ puwiꞌ ri tzꞌapibꞌal u wiꞌ ri kaxa ri käbꞌan wi ri sachbꞌal 
mak. Man kujkowin tä kꞌut käqatzijoj chi na más chrij ronojel waꞌ che we 
chanim riꞌ. 

g 9:16 Are jun u wäch “pacto” o “trato” waꞌ. 

6 Je riꞌ e bꞌanom ri jastaq pa ri rachoch Dios. Ri sacerdotes kꞌut ronojel 
qꞌij kebꞌok pa ri nabꞌe u tas ri rachoch Dios chubꞌanik ronojel ri kajwataj 
che ri qꞌijilanik. 7 Are kꞌu pa ri ukabꞌ u tas ri rachoch Dios xuwi kok ri 
ki nimal sacerdotes xa jumul che ri jun junabꞌ. Aretaq kokik rajwaxik 
kukꞌam bꞌi kikꞌ kech awaj rech kuya cho ri Dios che sipanik che sachbꞌal 
u mak ri areꞌ xuqujeꞌ che sachbꞌal ki mak ri winaq aj Israel. 8 Rukꞌ waꞌ 
we riꞌ ri Loqꞌalaj Espíritu kuqꞌalajisaj chqawäch chi aretaq tajin käkoj ri 
nabꞌe u tas ri rachoch Dios che ri qꞌijilanik, mäjaꞌ kꞌo ri okbꞌal chke ri 
winaq rech keopan pa ri Kꞌolibꞌal ri Sibꞌalaj Loqꞌ na. 9 Ronojel kꞌu waꞌ xa 
are jun kꞌutbꞌal chqawäch uj kämik. Ri sipanik kꞌut, xuqujeꞌ taq ri awaj ri 
kekämisax che ki yaꞌik cho ri Dios, man kekowin taj käkaꞌno chi ri winaq 
ri keqꞌijilanik chilaꞌ utz käkinaꞌ pa kanimaꞌ cho ri Dios. 10 Je riꞌ, rumal chi 
ronojel waꞌ xa e are jastaq ri ketijowik, jeꞌ jas ri wa, xuqujeꞌ jujun jastaq 
ri e naqꞌatal wi ri winaq ri käkaꞌno che resaxik ri äwas chkij, are kꞌu xaq 
e taqanik waꞌ ri xuwi kꞌo käkipatänij kꞌä käkꞌex na ronojel rumal ri Dios.

11 Kämik kꞌut ya xul ri Cristo. Are ki nimal sacerdotes waꞌ ri kuya chqe 
chi keqariq nimaq taq tewchibꞌal kämik riꞌ. Käpatänin kꞌu chupam ri 
qas Loqꞌalaj Ja ri utz na, ri qas jeꞌlik, ri man xa tä bꞌanom kumal winaq, 
ri man rech tä kꞌut we uwächulew riꞌ. 12 Xa jumul xok ri Cristo pa ri 
Kꞌolibꞌal ri Sibꞌalaj Loqꞌ na chutojik ri qa mak. Man are tä chuyaꞌik ki 
kikꞌel taq kꞌisikꞌ, ki kikꞌel alaj taq wakäx cho ri Dios, xane tzare ru kikꞌel 
ri Areꞌ. Rukꞌ waꞌ xubꞌano chi xqariq ru tobꞌanik ri Dios ri man kꞌo tä u 
kꞌisik. 13 Qas tzij kꞌut chi ri ki kikꞌel taq ri amaꞌibꞌ wakäx, ri ki kikꞌel taq 
ri kꞌisikꞌ, ru chajil ri alaj atiꞌt wakäx ri käporox puwiꞌ ri taꞌbꞌal toqꞌobꞌ, 
ri kächikox pa ki wiꞌ ri winaq ri kꞌo ri äwas chkij, qas käkowin waꞌ che 
resaxik ri äwas chrij ri ki cuerpo. 14 We je riꞌ, ¿a mat kꞌu sibꞌalaj kꞌo na u 
chuqꞌabꞌ ru kikꞌel ri Cristo? ¡Jeꞌ, je riꞌ! Ri Cristo, rumal ri Loqꞌalaj Espíritu 
ri man käkäm taj, xujach ribꞌ ri Areꞌ cho ri Dios che jun sipanik chꞌajchꞌoj. 
Ru kikꞌel käresaj ri etzelal pa qanimaꞌ. Te kꞌu riꞌ man käqaꞌn tä chik ri uj 
naqꞌatal wi nabꞌe ri man kꞌo tä u patän. Je riꞌ utz käqanaꞌ pa qanimaꞌ cho 
ri Dios, rech kujkowinik käqapatänij ri kꞌaslik Dios.

15 Rumal riꞌ ri Jesucristo are kojol tzij re ri kꞌakꞌ trato. Ri Cristo 
xkämisaxik rech kesachtaj ri mak ri xkaꞌn ri winaq pa ru qꞌijol ri nabꞌe 
trato, xuqujeꞌ rech ri e sikꞌim rumal ri Dios käkiriq na ri echbꞌal ri man 
kꞌo tä u kꞌisik ri xuchiꞌj loq ri Dios chke. 16 Je riꞌ, rumal chi we käbꞌan jun 
wuj ri käkꞌutuw ru rayibꞌal jun winaq, rajwaxik riꞌ käqꞌalajisaxik chi qas 
käminaq chik ri winaq ri xbꞌanow kanoq ri wuj riꞌ rech qas kꞌo u patän. g 
17 Ri wuj riꞌ xuwi kꞌo u patän aretaq käminaq chik ri xbꞌanowik. We kꞌä 
kꞌasal na ri jun ri xbꞌanow ri wuj, man kꞌo tä u patän riꞌ. 18 Rumal riꞌ 
aretaq xbꞌan ri nabꞌe trato, xekämisax na jujun awaj, xtix kꞌu ri ki kikꞌel. 

19 Ri qa mam Moisés xubꞌij konojel taq ri taqanik re ri Pixabꞌ chke konojel 
ri winaq aj Israel. Te kꞌu riꞌ xukꞌam jun chꞌäqap rismal chij ri bꞌanom kiäq 
che, xuqujeꞌ jun u qꞌabꞌ cheꞌ, hisopo u bꞌiꞌ, xurubꞌ pa ri ki kikꞌel ri alaj taq 
wakäx xuqujeꞌ ri ki kikꞌel ri kꞌisikꞌ, yujaꞌm kꞌu joron rukꞌ, xuchikoj puwiꞌ 
ri wuj re ri Pixabꞌ xuqujeꞌ pa ki wiꞌ ri winaq. 20 Te kꞌu riꞌ xubꞌij chke: 
“Are waꞌ ri kikꞌ ri kujikibꞌa ri trato ri xubꞌan ri Dios iwukꞌ,” —xcha chke. 
21 Xuqujeꞌ ri qa mam Moisés xuchikoj kikꞌ chrij ri rachoch Dios, xuqujeꞌ 
chkij konojel ri jastaq ri xekoj pa ri qꞌijilanik. 22 Jeꞌ jas ri kubꞌij ri Pixabꞌ: 
Are rajwaxik chi rukꞌ kikꞌ kesax ri äwas chrij ronojel. Man käsachtaj tä riꞌ 
ri mak ri bꞌanom kumal ri winaq, we man kätix tä ri kikꞌ.

Waral käqil wi chi ru kämikal ri Cristo käresaj ri qa mak
23 Rajwaxik kꞌut chi xtix ri ki kikꞌel taq ri awaj ri xesipax cho ri Dios che 

resaxik ri äwas chkij ri jastaq riꞌ ri xa e kꞌutbꞌal chkij ri jastaq ri e kꞌo chilaꞌ 
chikaj. Are kꞌu ri jastaq ri e kꞌo chilaꞌ chikaj, rajwaxik chi kꞌo ri utz na 
chuwäch ri ki kikꞌel ri awaj ri käsipax cho ri Dios chubꞌanik qas chꞌajchꞌoj 
chke. 24 Ri Cristo man xok tä chupam ri rachoch Dios ri xa bꞌanom kumal 
winaq, ri xa jun kꞌutbꞌal riꞌ chrij ri qas rachoch Dios chikaj, xane qas chilaꞌ 
pa ri kaj xok wi ri Areꞌ. Chilaꞌ kꞌut kꞌo wi kämik cho ri Dios chutaꞌik toqꞌobꞌ 
pa qa wiꞌ. 25 Ri ki nimal sacerdotes aj Israel rajwaxik chi kok ronojel junabꞌ 
pa ri Kꞌolibꞌal ri Sibꞌalaj Loqꞌ na chujachik kikꞌ ri man rech tä ri areꞌ cho ri 
Dios. Are kꞌu ri Cristo man kujach tä ribꞌ kꞌia mul che sipanik cho ri Dios. 
26 We ta je riꞌ, are kꞌia mul ta na chi ri Cristo käminaq petinaq loq tzaretaq 
xbꞌantaj ruwächulew. Man jeꞌ taj xubꞌano, xane kämik, ri tajin kepe ri 
kꞌisbꞌal taq qꞌij pa qa wiꞌ, ri Cristo xpetik. Ri Areꞌ xa jumul riꞌ xujach ribꞌ 
che sipanik cho ri Dios che resaxik ri qa mak. 27 Rajwaxik chi konojel 
winaq xa jumul kekäm na cho we uwächulew, te kꞌu riꞌ käqꞌat na tzij pa 
ki wiꞌ rumal ri Dios. 28 Je kꞌu riꞌ xuqujeꞌ ri Cristo xa jumul xkämisaxik che 
resaxik ri ki mak ri winaq. Käpe chi kꞌu na jumul chik che ki toꞌik konojel 
ri tajin keyeꞌn che. Man käpe tä chi kꞌu che resaxik ri ki mak ri winaq.

10  1 Ri Pixabꞌ kꞌut ri xutzꞌibꞌaj ri qa mam Moisés man are tä jun qas 
kꞌutbꞌal ke ri utzalaj taq tewchibꞌal ri kepe na. Man are tä kꞌu waꞌ 

ri qas kilitaj na. Ri Pixabꞌ man käkowin taj kubꞌan utz che ri ki kꞌaslemal 
ri winaq ri kebꞌok cho ri Dios rumal ri ki kämisaxik awaj che ki sipaxik 
cho ri Dios ronojel junabꞌ. 2 We ta ri Pixabꞌ käkowinik kubꞌan utz che ri ki 
kꞌaslemal ri winaq cho ri Dios, mat rajwaxik kutaqej ki kämisaxik awaj 
che ki sipaxik cho ri Dios. We ta je riꞌ, aretaq sachtajinaq chi ri ki mak 
ri winaq ri kejachow ri awaj cho ri Dios, käkinaꞌ ta na riꞌ pa kanimaꞌ chi 
man kꞌo tä chi ki mak. 3 ¡Man jeꞌ tä kꞌu riꞌ! Xane ri awaj ri kekämisax cho 
ri Dios xa e naꞌtabꞌal re ri ki mak ri winaq ronojel junabꞌ. 4 Je riꞌ, rumal 
chi ri ki kikꞌel taq ri amaꞌ wakäx, ri ki kikꞌel taq ri kꞌisikꞌ man käkowin tä 
wi käresaj ri mak.

h 10:15 Are ri Loqꞌalaj Espíritu ri xuya ru Tzij ri Dios che taq ri qꞌalajisal re ru Loqꞌ Pixabꞌ ri 
Dios ojer. 

5 Rumal riꞌ ri Cristo, aretaq xpe cho we uwächulew, xubꞌij che ri Dios:
Man kaj tä la awaj

ri kekämisax chuwäch la,
man kaj tä kꞌu la sipanik kech awaj,

xane xa xbꞌan la u bꞌanik
jun nu cuerpo (rech kinkämisax
chuwäch la).

 6 Ri sipanik kech awaj ri keporoxik,
ri awaj ri kekämisax chuwäch la
che resaxik ri mak,
man utz taj kil wi la,

—xcha riꞌ.
 7 Te riꞌ xinbꞌij: “In kꞌolik riꞌ, nu Dios.

In petinaq chubꞌanik ri rayibꞌal la,
jeꞌ jas ri tzꞌibꞌtal chwij
chupam ri wuj re ri Pixabꞌ,”

—xcha riꞌ. 8 Nabꞌe kubꞌij chi ri Dios man käqaj tä kꞌu chuwäch ri sipanik 
kech taq awaj, man kraj tä kꞌu ri awaj ri keporox chuwäch, ri kejach che 
resaxik ri mak, pune kꞌu taqaninaq ri Pixabꞌ chi je waꞌ käbꞌanik. 9 Te kꞌu 
riꞌ kubꞌij: “In kꞌolik riꞌ, nu Dios, in petinaq chubꞌanik ri rayibꞌal la,” —
kächaꞌ. Kel kubꞌij waꞌ chi ri Dios xresaj ri sipanik kech awaj, xukoj kꞌu ru 
kämikal ri Cristo che sipanik chukꞌexwäch waꞌ. 10 Ri Dios xujutas chrij 
ronojel u wäch etzelal rumal chi ri Cristo xubꞌan ru rayibꞌal ri Areꞌ aretaq 
xa jumul xujach ribꞌ che sipanik cho ri Areꞌ.

11 Ronojel sacerdote aj Israel kok che patäninik ronojel qꞌij. Kꞌia mul 
kꞌut xaq tajin wi keukämisaj awaj che ki sipaxik cho ri Dios, pune we riꞌ 
man kekowin taj kekesaj ri mak. 12 Are kꞌu ri Jesucristo xa jumul xujach 
jun sipanik cho ri Dios ri xaq xuwi waꞌ rajwaxik che resaxik ri mak pa 
taq ri qꞌij ri junabꞌ ri kepetik. Te kꞌu riꞌ xtꞌuyi pa ru wikiäqꞌabꞌ ri Dios. 
13 Xaq reyeꞌm chik chilaꞌ chi käyiꞌ che chi kächꞌakanik, kätaqan kꞌu pa ki 
wiꞌ konojel ri käkaꞌn ki kꞌulel che. 14 Je riꞌ, rumal chi rukꞌ ri jun sipanik ri 
xyiꞌ cho ri Dios xubꞌano chi man kꞌo tä chi jas rajwaxik chke ri winaq ri 
tajin kesax chrij ronojel u wäch etzelal. 15 Ri Loqꞌalaj Espíritu kujikibꞌa u 
bꞌixik waꞌ chqe. h Nabꞌe kꞌut kubꞌij:
 16 Ri trato ri kinbꞌan na kukꞌ

pa taq ri qꞌij ri kepe na
are waꞌ, kubꞌij ri Qajaw Dios:

Kinya na ri nu pixabꞌ
pa taq ri kanimaꞌ,

kintzꞌibꞌaj na waꞌ
pa taq ri ki chomabꞌal,

—kächaꞌ. 17 Te riꞌ kubꞌij:
Man kꞌo tä jubꞌiqꞌ ri ki mak

ri känaꞌtaj chi na chwe.
Je riꞌ xuqujeꞌ ri etzelal ri kaꞌnom,

—kächaꞌ. 18 Je kꞌu riꞌ, aretaq e sachtajinaq chi konojel taq ri qa mak, man 
rajwaxik tä chi riꞌ keyiꞌ nikꞌiaj sipanik chik cho ri Dios che resaxik ri 
mak.

Rajwaxik chi kujok cho ri Dios
19 Rumal riꞌ, qachalal, mäqaxej bꞌaꞌ qibꞌ. Kämik kꞌut kuyaꞌ kujok pa 

ri Kꞌolibꞌal ri Sibꞌalaj Loqꞌ na rumal ru kikꞌel ri Jesucristo. 20 Käqakꞌam 
bꞌi ri kꞌakꞌ bꞌe, ri bꞌe ri kujukꞌam bꞌi pa ri kꞌaslemal. Are waꞌ ri xujaq 
chqawäch aretaq xjisjobꞌ ri tasbꞌal u pam ri rachoch Dios. Are kel kubꞌij 
waꞌ chi rumal ru cuerpo ri Jesús kuyaꞌ kujokik. 21 Ri Jesús are nimalaj 
qa sacerdote ri kätaqan puwiꞌ ri rachoch Dios. 22 Rumal riꞌ rajwaxik 
kujok cho ri Dios rukꞌ jikomalaj qanimaꞌ ri man kꞌo tä wi etzelal. Qas 
kꞌu kujkojon che, man kubꞌan tä kiebꞌ qa kꞌux. Ri Areꞌ kꞌut u bꞌanom 
chꞌajchꞌoj che ri qanimaꞌ rech man käqanaꞌ taj chi kꞌo qa mak, chꞌajom 
chi kꞌut ri qa cuerpo rukꞌ saq joron. 23 Qataqej bꞌaꞌ ri qa kojonik chrij ri 
kuꞌl wi qa kꞌux, mäqakꞌexo, rumal chi ri Dios qas kubꞌan na ri xuchiꞌj 
chqe. 24 Xuqujeꞌ rajwaxik käqatzukuj u toꞌik qibꞌ ri jun rukꞌ ri jun chik 
rech loqꞌ käqil qibꞌ, käqaꞌn kꞌu ri utzil chke konojel. 25 Mäqaya bꞌaꞌ kan ru 
mulixik qibꞌ, jas ri käkaꞌn jujun ri xa kꞌamaninaq chke, xane qawalijisaj ri 
qanimaꞌ chbꞌil taq qibꞌ, más na kämik rumal chi qetam chi naqaj chik kꞌo 
wi ri qꞌij ri käpe ri Qajaw Jesús.

26 We käqatzukuj u bꞌanik ri mak aretaq ya qetam chi ri qas tzij, man 
kꞌo tä chi jun sipanik chik ri kuyaꞌ käyiꞌ cho ri Dios che resaxik ri qa 
mak. 27 Xane xuwi käqayej ri xibꞌibꞌalalaj qꞌij aretaq käqꞌat tzij pa ki wiꞌ 
ri winaq, xuqujeꞌ ri nimalaj qꞌaqꞌ ri keuporoj na ri käkaꞌn ki kꞌulel che 
ri Dios. 28 Ri winaq ri man kunimaj tä ri Pixabꞌ ri xutzꞌibꞌaj ri qa mam 
Moisés, ri e kꞌo kꞌu kiebꞌ o we ne oxibꞌ ri keqꞌalajisanik chi qas kꞌo u mak, 
käqꞌat na tzij puwiꞌ ri winaq riꞌ chi käkämisaxik. Man kätoqꞌobꞌisax tä kꞌu 
na u wäch. 29 We je riꞌ, ¿a mat kichomaj ix chi sibꞌalaj taqalik käkꞌäjisax 
na ki wäch waꞌ jachin taq ri xa käketzelaj u wäch ru Kꞌojol ri Dios, tzel 
kꞌu käkil wi ru kikꞌel, xuqujeꞌ käkiyoqꞌ ri Loqꞌalaj Espíritu rech ri Dios 
ri kutoqꞌobꞌisaj ki wäch? ¡Jeꞌ, je riꞌ! Ri kikꞌ riꞌ are waꞌ ri kujikibꞌa ri kꞌakꞌ 
trato, rukꞌ kꞌu waꞌ ketastaj ri winaq chrij ronojel u wäch etzelal. 30 Qetam 
kꞌut chi ri Qajaw Dios u bꞌim: “In kinyoꞌw na ri kꞌäjisabꞌal wächaj, in 
kintojow na ri rajil u kꞌexel ri kꞌäx ri xbꞌanik,” —xchaꞌ. Xuqujeꞌ kubꞌij pa 
ru Loqꞌ Pixabꞌ: “Ri Qajaw Dios kuqꞌat na tzij pa ki wiꞌ ri winaq ri e rech 

ri Areꞌ,” —kächaꞌ. 31 ¡Sibꞌalaj kꞌäx kꞌut we jun winaq kuyak royowal ri 
kꞌaslik Dios, käqaj kꞌu pu qꞌabꞌ ri Areꞌ!

32 Chenaꞌtaj bꞌaꞌ chiwe ri ojer taq qꞌij aretaq kꞌä mäjaꞌ naj xixkojon che 
ru Tzij ri Dios, ri jeꞌ ta ne jun saqil waꞌ pa ri i kꞌaslemal. Rukꞌ kꞌu nimalaj 
paciencia xichꞌij ri nimalaj kꞌäx ri xpe pi wiꞌ. 33 Jujun kꞌu chiwe xixyoqꞌik, 
xbꞌan kꞌu kꞌäx chiwe chkiwäch konojel ri winaq. Jujun chik chiwe xeitoꞌ 
ri tajin käkiriq kꞌäx. Rumal kꞌu riꞌ xiriq iwe ri kꞌäx ri xkiriq ri e areꞌ. 34 Ri 
ix xitoqꞌobꞌisaj ki wäch ri xekꞌoji pa taq cheꞌ. Pune kꞌu xmaj ri jastaq iwe, 
rukꞌ kikotemal xikuyu rumal chi iwetam chi kꞌo jun iwechbꞌal ri utz na 
chilaꞌ chikaj ri man kꞌo tä u kꞌisik. 35 Mixbꞌison bꞌaꞌ, xane chikuꞌbꞌa i kꞌux 
chrij ri Dios rumal chi we je riꞌ kibꞌano, nim na ri tojbꞌal ri käyaꞌtaj na 
chiwe. 36 Ri ix rajwaxik kichajij paciencia chubꞌanik ru rayibꞌal ri Dios, 
xuqujeꞌ churiqik ri xuchiꞌj ri Areꞌ chi kuya na chiwe. 37 Ru Loqꞌ Pixabꞌ ri 
Dios ri Tzꞌibꞌtalik kubꞌij:

Xa jubꞌiqꞌ kraj chi
käpe na ri Jun ri rajwaxik käpetik,

man käbꞌeytaj tä kꞌu na,
—kächaꞌ.
 38 Ri winaq ri jikom ranimaꞌ

cho ri Dios käkꞌasi na
rumal chi käkojonik.

We kꞌu kätzelej chrij,
man käkikot tä ri wanimaꞌ rukꞌ,

—kächaꞌ. 39 Are kꞌu ri uj man uj jun tä kukꞌ ri nikꞌiaj ri xa ketzelej chkij, 
käsach kꞌu ki wäch, xane ri uj, uj jun kukꞌ ri kekojonik. Je riꞌ käqariq ru 
tobꞌanik ri Dios, kujkꞌasi kꞌu na.

Waral käqil wi jas riꞌ ri kojonik

11  1 Ri kojonik are ri u jikibꞌaxik qa kꞌux chi qas tzij käyaꞌtaj na 
chqe jas ri qeyeꞌm. Xuqujeꞌ, pune man käqil tä u wäch ri qeyeꞌm, 

käqakoj pa qanimaꞌ chi qas kꞌolik. 2 Ri qa mam ojer qas xekojonik. Rumal 
riꞌ ri Dios utz xril wi ri ki kꞌaslemal.

3 Rumal ri kojonik qetam chi ri Dios rukꞌ ru tzij xubꞌan ri uwächulew, 
ri kaj, ri qꞌij, ri ikꞌ, xuqujeꞌ ri chꞌimil. Je riꞌ chi ri man keilitaj taj, are 
xbꞌambꞌex ke konojel ri keqil kämik.

4 Rumal ri kojonik ri qa mam Abel xuya jun sipanik cho ri Dios ri utz 
na chuwäch ri sipanik ri xuya ri Caín. Rumal riꞌ xqꞌalajisax rumal ri Dios 
chi jikom ranimaꞌ ri qa mam Abel, xukꞌamowaj kꞌu ru sipanik. Je riꞌ, pune 
käminaq chik ri qa mam Abel, jeꞌ ta ne chi tajin kätzijon na kämik rumal 
chi xkojonik.

5 Rumal ri kojonik ri qa mam Enoc xkꞌam bꞌi chikaj, man xril tä kꞌu u 
wäch ri kämikal. Man xriqtaj tä chik rumal chi xkꞌam bꞌi rumal ri Dios. 

Ru Loqꞌ Pixabꞌ ri Dios ri Tzꞌibꞌtalik kubꞌij chi aretaq mäjoq käkꞌam bꞌi 
ri qa mam Enoc, ri Dios xkikot rukꞌ ru kꞌaslemal ri areꞌ. 6 We man qas 
kujkojonik, ri qa kꞌaslemal man käqaj tä riꞌ cho ri Dios. Je riꞌ, rumal chi 
jachin ri kraj kok cho ri Dios rajwaxik riꞌ kukojo chi qas kꞌolik, xuqujeꞌ 
chi ri Areꞌ kubꞌan ri utzil chke ri ketzukun che.

7 Rumal ri kojonik ri qa mam Noé xniman che ri Dios aretaq xbꞌix che 
chi kꞌo jas ri käkꞌulmataj na pune kꞌu mäjaꞌ kilitajik. Xqaj kꞌu chubꞌanik ri 
arca che ki toꞌik ri e kꞌo pa rachoch chuwäch ri kꞌäx ri käpe na. Rumal ru 
kojonik xuqꞌat tzij pa ki wiꞌ ri nikꞌiaj winaq chik chi käkꞌäjisax ki wäch. 
Xqꞌalajisax kꞌu rumal ri Dios chi jikom ranimaꞌ rumal chi xkojonik.

8 Rumal ri kojonik ri qa mam Abraham xnimanik aretaq xsikꞌix rumal 
ri Dios, xeꞌ kꞌu pa ri ulew ri xyiꞌ che rumal ri Dios che rechbꞌal. Xeꞌk, xel 
bꞌi pa ru tinimit, man retam tä kꞌut jawijeꞌ chiꞌ kopan wi. 9 Rumal chi qas 
xkojon ri qa mam Abraham, xkꞌoji chilaꞌ pa ri ulew riꞌ ri xchiꞌx che rumal 
ri Dios, jeꞌ ta ne chi are jun estranjer winaq. Xaq pa taq carpa xkꞌoji wi. 
Jeꞌ kꞌu xubꞌan ri qa mam Isaac, ri qa mam Jacob ri xuqujeꞌ xchiꞌx chke 
rumal ri Dios jas ri xubꞌij che ri qa mam Abraham. 10 Je riꞌ, rumal chi ri 
qa mam Abraham xkuꞌbꞌi u kꞌux chi kopan na pa ri jun tinimit ri man 
käsach tä u wäch, ri xuchomaj u bꞌanik ri Dios, ri xuqujeꞌ Areꞌ xyakowik.

11 Rumal ri kojonik ri qa mam Sara, pune ri areꞌ man kꞌo tä ral 
kekꞌojiꞌk, xyiꞌ kꞌu u chuqꞌabꞌ rumal ri Dios rech käkꞌoji ral pune nim 
winaq chik. Je riꞌ xril u wäch jun ral ala, rumal chi xukojo chi ri Dios 
kubꞌano jas ri xubꞌij che. 12 Je riꞌ ri qa mam Abraham, pune xa jubꞌiqꞌ 
man käkämik, e kꞌia kꞌu ri rachalaxik ri xil na ki wäch, ri jeꞌ ki kꞌial jas ri 
chꞌimil ri e kꞌo chikaj, jeꞌ jas ri senyäbꞌ ri kꞌo chuchiꞌ ri mar ri man kꞌo tä 
jun käkowin che kajilaxik.

13 Konojel waꞌ we winaq riꞌ xekämik. Man xkiriq tä kꞌu bꞌik jas ri 
xuchiꞌj ri Dios chke. Rumal kꞌu rech chi qas xekojonik, jeꞌ ta ne chi tajin 
käkil apan waꞌ chi naj, xkikojo chi kꞌolik, xekikot kꞌu chuchomaxik 
ri xchiꞌx chke. Xkiqꞌalajisaj kꞌut chi ri e areꞌ xaq e estranjerabꞌ, xaq e 
okꞌowel cho we uwächulew. 14 Ri winaq ri käkibꞌij chi xaq e okꞌowel cho 
we uwächulew, qas qꞌalaj waꞌ chi xa tajin käkitzukuj na ri qas ki tinimit. 
15 We ta are tajin käkichomaj apan ri ulew ri xebꞌel wi loq, xekowin ta riꞌ 
xetzelej jelaꞌ. 16 Man jeꞌ tä kꞌut, xane ri e areꞌ käkaj jun ki tinimit ri utz 
na, are kꞌu waꞌ ri tinimit ri kꞌo chilaꞌ chikaj. Rumal riꞌ ri Dios man käkꞌix 
taj aretaq käbꞌix che chi are ki Dios ri winaq riꞌ, rumal chi u bꞌanom u 
bꞌanik jun tinimit ri kuya na chke.

17 Rumal ri kojonik ri qa mam Abraham xukꞌam bꞌi ri Isaac ru kꞌojol 
chuyaꞌik che sipanik cho ri Dios aretaq ri Dios xutaꞌ waꞌ che. Pune xaq 
xuwi waꞌ u kꞌojol kꞌolik man xubꞌan tä kiebꞌ u kꞌux chuyaꞌik ri areꞌ che 
sipanik, pune ta ne ri Dios xuchiꞌj che: 18 “Rumal ri a kꞌojol, ri Isaac, kil 
na ki wäch ri awachalaxik,” —xcha riꞌ che. 19 Ri qa mam Abraham qas 

i 11:28 “Pascua”: Chawilaꞌ ri San Mateo 26:2, nota. 

xukojo chi ri Dios käkowinik keukꞌastajisaj ri käminaqibꞌ. Chuwäch ri 
areꞌ kꞌut, jeꞌ ta ne xkäm na ru kꞌojol, te kꞌu riꞌ xkꞌastaj chik chkixol ri 
käminaqibꞌ, xkꞌoji chi na rukꞌ.

20 Rumal ri kojonik ri qa mam Isaac xuchiꞌj che ri a Jacob xuqujeꞌ che 
ri a Esaú chi ketewchix na pa taq ri qꞌij ri junabꞌ ri kepe na. 21 Rumal ri 
kojonik ri qa mam Jacob aretaq xa jubꞌiqꞌ man käkämik, xuchiꞌj chke 
ri u kꞌojol ri a José chkijujunal chi ketewchix na pa taq ri qꞌij ri junabꞌ 
ri kepetik. Xuqꞌijilaj ri Dios xutoqꞌaj kꞌu ribꞌ che ru tzaꞌm ru chꞌimiy. 
22 Rumal ri kojonik ri qa mam José aretaq xa jubꞌiqꞌ man käkämik, xubꞌij 
kanoq chi käpe na ri qꞌij aretaq kebꞌel na bꞌi ri winaq aj Israel pa Egipto. 
Xuqujeꞌ xubꞌij kanoq jas ri käbꞌan na che ru bꞌaqil.

23 Rumal ri kojonik ri a Moisés, aretaq xil u wäch, oxibꞌ ikꞌ xkꞌuꞌ na 
kumal ru nan u tat. Je riꞌ, rumal chi xkilo chi are jun akꞌal jeꞌlik. Man 
xkixej tä kꞌu kibꞌ, xane man xkinimaj tä ri taqanik ri xuya ri nim taqanel 
chi rajwaxik käkikämisaj ri akꞌal. 24 Rumal ri kojonik ri a Moisés aretaq 
nim ala chik, man xraj taj xubꞌan u nan che ru miaꞌl ri nim taqanel pa 
Egipto. 25 Xane ri areꞌ más jeꞌl na xril ru riqik kꞌäx kukꞌ ri winaq ri e rech 
ri Dios chukꞌexwäch ri käkikot na kiebꞌ oxibꞌ qꞌij chubꞌanik ri mak ri jeꞌl 
käkil wi ri nikꞌiaj winaq chik. 26 Are xubꞌan u qꞌinomal che ri kꞌäxkꞌol ri 
xuriqo rumal ru patänixik ri Cristo, chukꞌexwäch ri ki qꞌinomal ri winaq 
aj Egipto. Je riꞌ, rumal chi tajin kuchomaj apan ri tojbꞌal ri käyiꞌ na che 
rumal ri Dios. 27 Rumal ri kojonik ri qa mam Moisés xel bꞌi pa Egipto. 
Man xuxej tä ribꞌ chuwäch ri royowal ri nim taqanel, man xubꞌan tä kꞌu 
kiebꞌ u kꞌux rumal chi jeꞌ ta ne tajin käril apan ri Dios ri man kilitaj taj.

28 Rumal ri kojonik ri qa mam Moisés xuchap loq u bꞌanik ri nimaqꞌij 
Pascua, i aretaq xtaqanik chi kächikox kikꞌ chuchiꞌ taq ri ja. Jeꞌ xkaꞌn 
ri winaq aj Israel waꞌ rech ri ángel re ri kämikal man keukämisaj tä 
ri nabꞌeal taq ki kꞌojol. 29 Rumal ri kojonik xeqꞌax ri winaq aj Israel pa 
ri nimalaj jaꞌ rech ri Kiäq Mar, jeꞌ ta ne chi pa chaqiꞌj ulew xeqꞌax wi. 
Aretaq kꞌut ri winaq aj Egipto jeꞌ xkaj xeqꞌaxik, xejiqꞌ kan ri e areꞌ pa ri 
mar.

30 Rumal ri kojonik xetzaq ri pimaq taq tapya ri e kꞌo chrij ri tinimit 
Jericó, aretaq e bꞌininaq chi wuqubꞌ qꞌij ri winaq aj Israel chrij. 31 Rumal 
ri kojonik ri Rahab ri ixoq ri keuchꞌabꞌej achijabꞌ man xkäm tä junam 
kukꞌ ri winaq ri man xeniman tä che ri Dios, rumal chi utz xubꞌan che ki 
kꞌulaxik ri achijabꞌ aj Israel ri e taqom bꞌi che rilik ri tinimit.

32 ¿Jas chi kꞌu ri kinbꞌij na? Xa kꞌu man kubꞌan tä ri qꞌij chutzijoxik 
riꞌ ri xubꞌan ri qa mam Gedeón, ri qa mam Barac, ri qa mam Sansón, 
ri qa mam Jefté, ri qa mam David, ri qa mam Samuel xuqujeꞌ ri xkaꞌn 
ri qꞌalajisal taq re ru Loqꞌ Pixabꞌ ri Dios. 33 Rumal ri kojonik ri e areꞌ 

xekichꞌak taq tinimit, utz xkaꞌn chuqꞌatik tzij, xyaꞌtaj kꞌu chke ri tobꞌanik 
ri xuchiꞌj ri Dios. Xkitzꞌapij kꞌu u pa ki chiꞌ taq ri koj. 34 Xkichup nimaq 
taq qꞌaqꞌ, xa jubꞌiqꞌ kꞌu man xekämisax tä kumal winaq ri kꞌo espada pa 
ki qꞌabꞌ. Ri man kꞌo tä ki chuqꞌabꞌ xyiꞌ ri ki chuqꞌabꞌ. Te kꞌu riꞌ sibꞌalaj 
xechꞌakan pa ri chꞌoj, xekichꞌak kꞌu ri soldados ri e taqom bꞌik kumal ri ki 
kꞌulel. 35 E kꞌo kꞌu ixoqibꞌ ri xkil chi na ki wäch ri ki käminaqibꞌ rumal chi 
xekꞌastaj chi na chkixol ri käminaqibꞌ.

Nikꞌiaj winaq chik xbꞌan kꞌäx chke, xekämisaxik, man xkikꞌam tä kꞌu 
ri torbꞌal ke. Je riꞌ xkaꞌno rech käkiriq jun kꞌaslemal ri utz na aretaq 
kekꞌastaj na chkixol ri käminaqibꞌ. 36 Nikꞌiaj chik xesax ki kꞌixbꞌal, xechꞌay 
kꞌut. Man xuwi tä waꞌ, xane xuqujeꞌ xeyut rukꞌ tiqom taq chꞌichꞌ, xeoksax 
kꞌu pa cheꞌ. 37 Xekämisax chabꞌaj, xeqꞌat che sierra, xbꞌan kiebꞌ chke, 
xbꞌan kꞌu kꞌia u wäch kꞌäx chke che rilik we qas e kojonelabꞌ, xuqujeꞌ e kꞌo 
ri xekämisax rukꞌ machete. Xexulik, xepaqik. Xa ki tzꞌumal chij xuqujeꞌ 
ki tzꞌumal kꞌisikꞌ xkikoj che katzꞌiaq. E mebꞌaꞌ, xyak ki bꞌis, xetzelax kꞌu ki 
wäch kumal ri winaq. 38 Ri winaq re ri uwächulew man taqal tä chke chi 
kekꞌoji we winaq riꞌ kukꞌ. Xebꞌeꞌ kꞌu je waꞌ, xebꞌeꞌ je riꞌ pa taq ri juyubꞌ ri 
ketzꞌinowik, pa taq ri kꞌacheꞌlaj. Xaq pa taq pek, xaq pa taq ri jul ri e kꞌo 
pa taq ri ulew xekꞌoji wi. 39 Konojel waꞌ we winaq riꞌ, pune xilitajik chi 
utz xkaꞌn pa ri ki kꞌaslemal rumal ri ki kojonik, man xkiriq tä kꞌu bꞌik ri 
xuchiꞌj ri Dios chke. 40 Je riꞌ, rumal chi ri Dios xuchomaj jun tewchibꞌal ri 
nim na chqe uj, rech man xuwi tä ri e areꞌ käqariq ri utzil ri u chomam ri 
Areꞌ, xane ri uj xuqujeꞌ junam kukꞌ.

Waral käqil wi chi rajwaxik kujchoman chrij ri 
Jesús jeꞌ ta ne chi tajin käqil u wäch

12  1 Rumal kꞌu rech chi ri uj sutim qij kumal kꞌialaj winaq ri ki 
qꞌalajisam ri ki kojonik, qaya bꞌaꞌ apan jelaꞌ ri kuya latzꞌ chqe, 

xuqujeꞌ ri mak ri kujuqꞌatej. Qachajij paciencia pa ri qa bꞌinem ri kꞌo na 
chqawäch. 2 Chujchoman chrij ri Jesús ri käyoꞌw chqe chi kujkojonik, 
kubꞌan kꞌut chi qas jeꞌ kel na. Ri Areꞌ xuchꞌij ri kämikal cho ri cruz, man 
nim tä xril wi waꞌ, pune xel u kꞌixbꞌal. Je riꞌ, rumal chi retam chi aretaq 
kokꞌow ri kꞌäx, kuriq na nimalaj kikotemal. Xtꞌuyi kꞌu pa ru wikiäqꞌabꞌ ri 
Dios chilaꞌ chikaj.

3 Chixchoman bꞌaꞌ chrij waꞌ ri kꞌutbꞌal ri xuya kan ri Jesús. Ri Areꞌ 
xuriq nimalaj kꞌäx pa ki qꞌabꞌ ri ajmakibꞌ. Je riꞌ chixchomanoq rech man 
kixkos tä ix, man kixbꞌison taj, kubꞌan ta kꞌu kiebꞌ i kꞌux. 4 Ri ix kꞌut man 
ix opaninaq tä cho ri kämikal pa ri chꞌoj ri tajin kibꞌan chrij ri mak. 5 ¿A 
sachinaq pa i jolom ri pixbꞌenik ri u yoꞌm ri Dios chiwe rumal chi ix 
ralkꞌual ri Areꞌ? Je waꞌ kubꞌij pa ru Loqꞌ Pixabꞌ ri Dios ri Tzꞌibꞌtalik:

Walkꞌual, kꞌäx manaꞌ
aretaq käkꞌäjisax a wäch

rumal ri Qajaw Dios.
Xa kꞌu che a tijoxik waꞌ.

Matbꞌisonik aretaq katuyajo.
 6 Je riꞌ, rumal chi ri Qajaw Dios

kukꞌäjisaj u wäch
jachin ri loqꞌ käril wi,

kuyaj kꞌu na jachin ri kukꞌam
che ralkꞌual,

—kächaꞌ. 7 Chichꞌija bꞌaꞌ ix aretaq ri Dios kukꞌäjisaj i wäch, rumal chi 
are kꞌutbꞌal chi ri Areꞌ u bꞌanom ralkꞌual chiwe. Je riꞌ, rumal chi man kꞌo 
tä jun alkꞌualaxel ri mat käkꞌäjisax u wäch rumal ru tat. 8 Are kꞌu we ri 
Dios man kukꞌäjisaj tä i wäch, jeꞌ jas ri kubꞌan chke konojel ri ralkꞌual, 
xa man qas ix alkꞌualaxel tä riꞌ, xane xa man qꞌalaj tä u wäch riꞌ jachin 
ri i tat. 9 Nabꞌe kanoq, aretaq uj akꞌalabꞌ na, ri qa nan qa tat waral cho 
we uwächulew xkikꞌäjisaj qa wäch. Nim kꞌut xeqil wi. ¿A mat utz na riꞌ 
we ta käqaya qibꞌ pa nimaxik che ri qa Tat ri kꞌo chilaꞌ chikaj rech kꞌo 
ri qa kꞌaslemal? ¡Jeꞌ, je riꞌ! 10 Ri qa nan qa tat waral cho ruwächulew 
xkikꞌäjisaj qa wäch kiebꞌ oxibꞌ junabꞌ jas ri utz xkil wi ri e areꞌ rech utz 
kujel pa we kꞌaslemal riꞌ ri xa käkꞌisik. Are kꞌu ri Dios kukꞌäjisaj qa wäch 
rech qas utz kujelik, che qa tasik chrij ri etzelal, jeꞌ jas ri Areꞌ tastal chrij 
ronojel u wäch etzelal. 11 Qas tzij kꞌut chi aretaq käkꞌäjisax qa wäch man 
kꞌo tä jumul riꞌ ri xa ta kujkikotik, xane xa kꞌäx käqanaꞌ. Pune je riꞌ, we 
kꞌu rumal chi käkꞌäjisax qa wäch käqetamaj u bꞌanik ri jikomal pa ri qa 
kꞌaslemal, käqaꞌn na ronojel u wäch utzil riꞌ, kuxlan kꞌu na ri qanimaꞌ.

Waral käqil wi ri kꞌäx ri kuriq jun we 
käretzelaj u wäch ru toqꞌobꞌ ri Dios

12 Je kꞌu riꞌ, mixbꞌison bꞌaꞌ, mubꞌan kiebꞌ i kꞌux jeꞌ ta ne chi xa kosinaq 
ri i qꞌabꞌ, sikirinaq kꞌu ri iwaqan. 13 Are chitzukuj ri bꞌe ri jikom rech 
chilaꞌ kixbꞌin wi. Je riꞌ rech ri jun ri kubꞌan kiebꞌ u kꞌux, ri xaq käbꞌisonik, 
käkikot na, junam jas ri jun winaq ri u bꞌanom kꞌäx ri raqan kutzir na, 
man kubꞌan tä chi kꞌäx.

14 Chikojo i chuqꞌabꞌ rech kꞌo utzil chixol nimalaj iwonojel. Chitasa 
iwibꞌ chrij ronojel u wäch etzelal, rumal chi we man chꞌajchꞌoj ru 
kꞌaslemal jun cho ri Dios, man käril tä riꞌ u wäch ri Qajaw Jesús. 
15 Chiwila iwibꞌ rech kꞌo ne jun chiwe ri mat kuriq ri nimalaj u toqꞌobꞌ 
ri Dios. Kꞌo ne jun chiwe mubꞌano jeꞌ jas jun itzel tikoꞌn ri kuya latzꞌ, ri 
kubꞌan kꞌäx chke konojel ri nikꞌiaj tikoꞌn chik. 16 Kꞌo bꞌaꞌ jun chiwe jeꞌ 
mubꞌano xa jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
o kubꞌan na ri äwas u bꞌanik, jas ri xubꞌan ri Esaú ri xa rumal jun rikil 
xukꞌayij ri tewchibꞌal ri yaꞌtal che ri nabꞌeal ala. 17 Iwetam kꞌu ix chi te 
riꞌ aretaq ri Esaú xraj xtewchixik, man xkowin tä chi ru tat xutewchij. 

Pune sibꞌalaj xoqꞌ ri Esaú, man xuriq tä chi ri areꞌ jas xubꞌan chukꞌexik ri 
xbꞌantaj rumal.

18 Ri ix man ix opaninaq taj cho ri juyubꞌ Sinaí u bꞌiꞌ ri qas kꞌo wi, ri 
sibꞌalaj känikowik, ri kꞌo wi qꞌequm, qꞌeqmuj, xuqujeꞌ nimalaj qꞌeqal 
jäbꞌ, jawijeꞌ ri xeopan ri winaq aj Israel ojer. 19 Ri ix man i tom tä ru 
chꞌabꞌal ri trompeta, man i tom tä kꞌu ru chꞌabꞌal ri Dios ri xchꞌaw loq 
puwiꞌ ri juyubꞌ kukꞌ ri winaq. Ri xetow ru chꞌabꞌal ri Dios xkitaꞌ toqꞌobꞌ 
chi mechꞌabꞌex chik. 20 Je riꞌ, rumal chi sibꞌalaj xkixej kibꞌ aretaq xkita ri 
taqanik ri kubꞌij: “Jachin ri käpaqi loq, pune ta ne xa jun awaj, we käpaqi 
loq puwiꞌ we juyubꞌ riꞌ, käkämisax na chabꞌaj o käjut na che lanza,” —
kächaꞌ. 21 ¡Sibꞌalaj xibꞌibꞌal ri xilitajik! Je riꞌ chi ri qa mam Moisés xubꞌij: 
“Kinbꞌirbꞌitik rumal chi sibꞌalaj kinxej wibꞌ,” —xchaꞌ.

22 Ri ix kꞌut ix opaninaq cho ri nimalaj juyubꞌ Sión, cho ru tinimit 
ri kꞌaslik Dios, ri Jerusalén ri kꞌo chilaꞌ chikaj, jawijeꞌ e kꞌo wi kꞌia mil 
ángeles. 23 We ángeles riꞌ ki mulim kibꞌ chuqꞌijilaxik ri Dios. Ix opaninaq 
kꞌu ix kukꞌ ri ralkꞌual ri Dios ri tzꞌibꞌtal ri ki bꞌiꞌ chilaꞌ chikaj. Ri ix 
opaninaq cho ri Dios ri Qꞌatal Tzij ri kꞌo pa ki wiꞌ konojel. I mulim kꞌu 
iwibꞌ kukꞌ ri kanimaꞌ ri utzalaj taq winaq ri bꞌanom utz che ri ki kꞌaslemal 
rumal ri Dios. 24 Ri ix kꞌut, ix opaninaq rukꞌ ri Jesús ri kojol tzij ri xubꞌan 
ri kꞌakꞌ trato. Are kuꞌl i kꞌux chrij ru kikꞌel ri xuchikoj ri Areꞌ. Are kikꞌel 
waꞌ ri kuqꞌalajisaj ri utz na chuwäch ri kuqꞌalajisaj ru kikꞌel ri qa mam 
Abel.

25 Chiwila bꞌaꞌ iwibꞌ, miwetzelaj u wäch ri Jun ri tajin kächꞌawik, xane 
chitatabꞌej. Man kꞌo tä jun chke ri winaq aj Israel ri xkowinik xutoꞌ ribꞌ 
aretaq xketzelaj u wäch ri Dios ri xeupixbꞌaj waral cho we uwächulew 
rumal ri qa mam Moisés. We je riꞌ, ¿a kujkowin ne lo uj käqatoꞌ qibꞌ we 
käqetzelaj u wäch ri Jun ri kujupixbꞌaj loq chilaꞌ chikaj? ¡Man kujkowin 
taj! 26 Ru chꞌabꞌal ri Dios ri xtataj pa ri ojer taq qꞌij xuyakyaꞌ ruwächulew. 
Kämik kꞌut kubꞌij ri Dios: “Jumul chik man xuwi tä chi ruwächulew 
kinyakyaꞌ, xane xuqujeꞌ ri kaj,” —kächaꞌ. 27 Aretaq kubꞌij “jumul chik”, 
kel kubꞌij waꞌ chi ri Dios kusach na ki wäch ri jastaq ri e u bꞌanom ri 
kuyaꞌ keslabꞌik, käkanaj kꞌu na kanoq ri man kuyaꞌ taj käslabꞌisaxik. 28 Ru 
taqanik ri Dios ri käpe na pa qa wiꞌ, man kꞌo tä jun käkowinik kelsanik. 
Rumal riꞌ, qaya bꞌaꞌ maltioxinik che ri Dios, qaqꞌijilaj kꞌut. Qaxej bꞌaꞌ qibꞌ 
chuwäch, nim kꞌu qila wi. Are kꞌu waꞌ ri käqaj chuwäch ri Areꞌ. 29 Je riꞌ, 
rumal chi ri qa Dios are jeꞌ jas jun qꞌaqꞌ ri kusach u wäch ronojel.

Waral käqil wi ri rajwaxik käqaꞌn uj, ri uj 
kojonelabꞌ, rech käkikot ranimaꞌ ri Dios

13  1 Qachalal, chitaqej u bꞌanik ri tajin kibꞌano, kiwaj iwibꞌ ri jun 
rukꞌ ri jun chik rumal chi iwachalal iwibꞌ. 2 Mäsach bꞌaꞌ pa i 

jolom ru bꞌanik utzil chke ri winaq ri keopan cho iwachoch. E kꞌo kꞌu 

jujun ri rumal ri u bꞌanik ri utzil riꞌ, xekikꞌulaj ángeles cho ri kachoch, 
man xkichꞌobꞌ tä kꞌut.

3 Chenaꞌtaj chiwe ri e kꞌo pa taq cheꞌ, jeꞌ ta ne chi ri ix xuqujeꞌ ix kꞌo pa 
cheꞌ junam kukꞌ. Chichomaj ki wäch ri tajin käbꞌan kꞌäx chke, jeꞌ ta ne chi 
ix riꞌ ri tajin kiriq kꞌäx junam jas ri e areꞌ.

4 Nim chiwila wi ri kꞌulanem nimalaj iwonojel. Ri ixoq meꞌ chi rukꞌ jun 
achi chik, ri achi kꞌut meꞌ chi rukꞌ jun ixoq chik. Ri Dios kꞌut kuqꞌat na 
tzij pa ki wiꞌ jachin taq ri jeꞌ käkaꞌno jas ri käkaꞌn ri tzꞌiꞌ ri xaq käkiriq 
kibꞌ, man kꞌo tä ki pixabꞌ, xuqujeꞌ kuqꞌat na tzij pa ki wiꞌ ri käkaꞌn ri 
nimalaj mak ri äwas u bꞌanik rukꞌ ri rixoqil o ri rachajil jun winaq chik.

5 Mirayij u wäch ri puaq, xane chixkikot rukꞌ jampaꞌ ri kꞌo iwukꞌ rumal 
chi ri Dios u bꞌim: “Man katinya tä kanoq. Man katinwonobꞌa tä kꞌu 
kanoq,” —xchaꞌ. 6 Je riꞌ man rajwaxik taj käqaxej qibꞌ, kuyaꞌ kꞌut käqabꞌij:

Ri Qajaw Dios areꞌ kintoꞌwik,
man kinxej tä kꞌu wibꞌ

chuwäch ri käkowin jun winaq
kubꞌano chubꞌanik kꞌäx chwe,

—kujcha na.
7 Chenaꞌtaj chiwe ri kꞌamal taq i bꞌe ojer, ri xkitzijoj ru Loqꞌ Pixabꞌ ri 

Dios chiwe. Chixchoman chrij ronojel ri utzil ri ki bꞌanom petinaq loq pa 
ri ki kꞌaslemal. Jas ri xkaꞌn ri e areꞌ xekojonik, jeꞌ kꞌu chibꞌana ix.

8 Ri Jesucristo xaq jeꞌ u wäch. Are kꞌo ojer, are kꞌo kämik, are käkꞌoji na 
pa taq ri qꞌij ri junabꞌ ri kepe na. 9 Xaq mixsubꞌtaj kumal winaq ri käkikꞌut 
juleꞌ taq tijonik chik ri jalan chi wi. Are utz na we käqajikibꞌa ri qanimaꞌ 
chrij ri nimalaj u toqꞌobꞌ ri Dios, man chrij taq tä ri taqanik ri xuwi 
käkibꞌij jas u wäch ri kätijik. We jalajoj taq taqanik riꞌ man kꞌo tä kätobꞌ 
wi chke ri tajin käkinimaj waꞌ.

10 Ri uj kꞌo jun qa sipanik ri jalan chi wi ri yoꞌm cho ri Dios ri man 
yaꞌtal taj käkitij ke ri sacerdotes ri kepatänin pa ri rachoch Dios. 11 Ri 
ki nimal sacerdotes aj Israel kukꞌam bꞌi ri ki kikꞌel ri awaj pa ri Kꞌolibꞌal 
ri Sibꞌalaj Loqꞌ na, kuya kꞌu waꞌ che sipanik cho ri Dios che resaxik ri 
mak. Are kꞌu ri ki cuerpo ri awaj riꞌ keporox chrij ri tinimit. 12 Je kꞌu riꞌ 
xubꞌan ri Jesús. Ri Areꞌ xkämisax chrij ri tinimit chubꞌanik chꞌajchꞌoj 
che ri kanimaꞌ ri winaq cho ri Dios rukꞌ ru kikꞌel ri Areꞌ. 13 Chujel bꞌaꞌ 
apan rukꞌ ri Jesús chrij ri tinimit rech käqariq qe uj ri kꞌixbꞌal ri xuriq ri 
Areꞌ. 14 Waral kꞌut cho we uwächulew man kꞌo tä jun qa tinimit ri man 
käsach tä u wäch, xane are qeyeꞌm ri qa tinimit ri käkꞌoji na. 15 Rumal 
riꞌ rajwaxik bꞌaꞌ qaya u qꞌij ri Dios amaqꞌel rumal ri Jesucristo. Ri yaꞌbꞌal 
u qꞌij ri Dios ri käqayaꞌ, are waꞌ sipanik ri rajwaxik käqaya cho ri Areꞌ. 
¡Qaya bꞌaꞌ u qꞌij rukꞌ ri tzij ri käpe pa qanimaꞌ! 16 Xuqujeꞌ mäsach pa i 
jolom ru bꞌanik ronojel u wäch utzil, xuqujeꞌ ri ki toꞌik nikꞌiaj chik rukꞌ 
jampaꞌ ri kꞌo iwukꞌ. Are kꞌu taq waꞌ ri sipanik ri käqaj cho ri Dios.

17 Chixniman chke ri kꞌamal taq i bꞌe, chiya iwibꞌ pa taqik chke. Je riꞌ, 
rumal chi ri e areꞌ kebꞌok il che ri iwanimaꞌ, ketam kꞌut chi käkijach na 
kuenta cho ri Dios. Chibꞌana waꞌ rech ri e areꞌ kechakun rukꞌ kikotemal, 
man kꞌo tä kꞌäx käkinaꞌ pa kanimaꞌ chiwij. We man je riꞌ, ri ix xuqujeꞌ 
man kꞌo tä kichꞌak na.

18 Chibꞌana orar pa qa wiꞌ. Ri uj kꞌut qas qetam chi man kꞌo tä kꞌäx 
käqanaꞌ pa qanimaꞌ. Je riꞌ, rumal chi käqaj käqaꞌn ri utz pa ronojel ri 
käqaꞌno. 19 Sibꞌalaj kintaꞌ toqꞌobꞌ chiwe chi kibꞌan orar pa nu wiꞌ, rech ri 
Dios kuya chwe chi kinopan chi na iwukꞌ jumul chik chanim.

Ri xtzꞌibꞌan we wuj riꞌ kuya rutzil ki wäch ri 
kojonelabꞌ, kutaꞌ ru tewchibꞌal ri Dios pa ki wiꞌ

20 Ri Dios ri kubꞌano chi kuxlan ri qanimaꞌ xukꞌastajisaj ri Qajaw 
Jesucristo chkixol ri käminaqibꞌ. Ri Jesucristo are ri nimalaj Ajyuqꞌ ri 
keuchajij ru chij. Xujikibꞌa kꞌu ri trato ri man kꞌo tä u kꞌisik rukꞌ ru kikꞌel. 
21 Are ta ri Dios kuya chiwe ronojel ri rajwaxik chubꞌanik ri utz pa ri i 
kꞌaslemal rech kixkowinik kibꞌan ru rayibꞌal. Chubꞌan ta kꞌu na pa ri qa 
kꞌaslemal rumal ri Jesucristo jachike ri kubꞌano chi käkikot ri ranimaꞌ ri 
Areꞌ. ¡Chnimarisax ta bꞌaꞌ u qꞌij ri Cristo kämik, xuqujeꞌ pa taq ri qꞌij ri 
junabꞌ ri kepetik! Amén.

22 Qachalal, kinbꞌochiꞌn chiwe chi kichajij paciencia chutatabꞌexik we 
pixbꞌenik riꞌ, xaq kꞌu kiebꞌ oxibꞌ tzij nu tzꞌibꞌam bꞌi chiwe pa we carta. 
23 Kwaj chi kiwetamaj chi ri qachalal Timoteo ya xel loq pa cheꞌ. We käpe 
chanim, keꞌ na wukꞌ aretaq kineꞌ che iwilik.

24 Chiya rutzil ki wäch konojel ri kꞌamal taq i bꞌe, xuqujeꞌ konojel ri 
qachalal kojonelabꞌ. Ri qachalal aj Italia käkiya bꞌi rutzil i wäch.

25 Are ta bꞌaꞌ ri Dios kätoqꞌobꞌisan i wäch nimalaj iwonojel. Amén. 

Ri Santiago kuchap u tzꞌibꞌaxik jun carta chke ri 
kojonelabꞌ ri e jabꞌuninaq cho ronojel ruwächulew

1  1 In waꞌ, ri Santiago, in patänil re ri Dios xuqujeꞌ ri Qajaw Jesucristo. 
Kinya bꞌi rutzil ki wäch ri kojonelabꞌ ri e rech ri tinimit Israel, ri e 

jabꞌuninaq cho ronojel ruwächulew.

Waral käqasikꞌij wi jubꞌiqꞌ chrij ri kꞌäxkꞌol ri käqariq na, 
xuqujeꞌ jas käqaꞌno rech kꞌo ri qa noꞌj ri käpe rukꞌ ri Dios

2 Ri ix, wachalal, rajwaxik chi xa sibꞌalaj kixkikotik aretaq kepe kꞌia u 
wäch kꞌäxkꞌol chiwij. 3 Iwetam chi kꞌut chi aretaq käpe kꞌäxkꞌol chiwij che 
rilik we qas tzij ix kojoninaq che ri Dios, xa kiwetamaj na jas kibꞌano rech 
qas jikom ri iwanimaꞌ chuchꞌijik ronojel. 4 Chikojo bꞌaꞌ i chuqꞌabꞌ rech qas 
tzij kiwetamaj jas kibꞌano rech qas jikom ri iwanimaꞌ chuchꞌijik ronojel 
ri käpe pi wiꞌ. Xa je riꞌ qas kätzꞌaqat na ri i chomabꞌal, utz kibꞌan na pa 
ronojel, man kꞌo tä chi kꞌu jas ri kajwataj chiwe chuwäch ri Dios.

5 We kꞌo jun chiwe ri kunaꞌ chi kꞌo ri kraj na che ri u noꞌj, chutaꞌ waꞌ che ri 
Dios. Are kꞌu ri Dios kuya na ri rajwaxik che. Man xa tä jubꞌiqꞌ kuya ri Areꞌ, 
xane kuya chke konojel jas ri ki rajwaxik. Ri Areꞌ man kꞌo tä kubꞌij, man 
käpe tä royowal. 6 Rajwaxik kꞌut chi aretaq kutaꞌ ru noꞌj che ri Dios, kukojo 
chi qas käyaꞌtaj na che, man kubꞌan tä kꞌu kiebꞌ u kꞌux. Ri winaq ri kubꞌan 
kiebꞌ u kꞌux junam riꞌ rukꞌ jun nimalaj uwojaꞌ ri käpe puwiꞌ ri mar, ri käkꞌam 
bꞌi je waꞌ je riꞌ rumal ri kiäqiqꞌ. 7 Ri winaq ri jeꞌ u bꞌanik waꞌ, muchomaj chi 
kꞌo jas käyiꞌ che rumal ri Dios. 8 Man kꞌo tä jas käyiꞌ riꞌ che rumal chi xa 
kiebꞌ u kꞌux, man käkowin tä kꞌu riꞌ chubꞌanik jikom che ru kꞌaslemal.

Waral käqil wi ru jalbꞌem ribꞌ ru kꞌaslemal ri 
qachalal mebꞌaꞌ rukꞌ ri qachalal qꞌinom

9 Ri qachalal ri man nim tä u bꞌanik rajwaxik riꞌ käkikotik aretaq 
känimarisax na u qꞌij rumal ri Dios. 10 Xuqujeꞌ ri qachalal ri qꞌinom 

rajwaxik riꞌ käkikotik aretaq käqasax u qꞌij rumal ri Dios, rumal chi ri 
qꞌinom xa jeꞌ jas ru kotzꞌijal ri qꞌayes, man naj tä kꞌut kuchꞌijo. Are je riꞌ 
ru kꞌaslemal cho we uwächulew. 11 Aretaq kel loq ri qꞌij, käpe ru chuqꞌabꞌ, 
sibꞌalaj kubꞌan qꞌaqꞌ, kächaqiꞌjar kꞌu ri qꞌayes. Käpulpubꞌ ru kotzꞌijal, käsach 
kꞌu u wäch ru jeꞌlal. Je waꞌ kukꞌulmaj na ri qꞌinom. Xaq teꞌtalik käkäm na 
ri areꞌ aretaq tajin kubꞌan ronojel u wäch chak chumulixik ru qꞌinomal.

Ri kojonel kuriq kꞌäx, xuqujeꞌ kätaqchiꞌx che mak
12 Utz re ri winaq ri jikom ranimaꞌ chuchꞌijik ri kꞌäx. Je riꞌ, rumal chi 

ri winaq riꞌ, aretaq kilitajik chi je waꞌ kubꞌano chuchꞌijik ri kꞌäx, käyiꞌ 
kꞌu na ri tojbꞌal re. Are kꞌu waꞌ ri qas kꞌaslemal ri man kꞌo tä u kꞌisik ru 
bꞌim ri Dios chi kuya na chke ri winaq ri loqꞌ käkil wi ri Areꞌ. 13 Aretaq 
jun winaq kunaꞌ pa ranimaꞌ chi kätaqchiꞌx chubꞌanik ri man utz taj, 
muchomaj riꞌ chi are ri Dios tajin kätaqchiꞌnik. Ri Dios man kꞌo tä jumul 
kutaqchiꞌj jun winaq chubꞌanik ri etzelal, man kätaqchiꞌx tä kꞌu ri Areꞌ 
chubꞌanik waꞌ. 14 Xane ri winaq kätaqchiꞌx che mak aretaq käniman che 
ri itzel taq u rayinik. Xaq je riꞌ, ri winaq käqaj na pa mak. 15 Ri itzel taq 
u rayinik ri winaq are riꞌ ri kätaqchiꞌn chubꞌanik ri mak. Aretaq ri winaq 
kutaqej u bꞌanik ri mak, chukꞌisbꞌal kuriq na ri kämikal.

16 Loqꞌalaj taq wachalal, ¡misubꞌ iwibꞌ! 17 Ronojel ri qas utzil ri 
käqariqo, ronojel kꞌu ri man kꞌo tä etzelal rukꞌ käpe chilaꞌ chikaj. Käpe riꞌ 
rukꞌ ri Dios ri bꞌanowinaq ronojel u wäch saqil. U bꞌanom kꞌu ri qꞌij, ri ikꞌ, 
xuqujeꞌ ri chꞌimil. Man jeꞌ tä ri Areꞌ jas ri qꞌij, ri ikꞌ, ri chꞌimil, man kujuya 
tä kꞌu pa ri qꞌequm. Xaq jeꞌ wi ri Dios, man käkꞌextaj tä kꞌu ri Areꞌ. 18 Ri 
Dios xuya ri qas qa kꞌaslemal, xubꞌan kꞌakꞌ taq winaq chqe rumal ru Loqꞌ 
Pixabꞌ ri kubꞌij ri Qas Tzij. Jas ri kibꞌan che ri ijaꞌ, kichaꞌ chkixol ri jal, 
ri nabꞌe taq u wäch ri abꞌix, are kꞌu jeꞌ xubꞌan ri Dios chqe uj. Xujuchaꞌ 
chkixol konojel ri u bꞌanom ri Areꞌ rumal chi are waꞌ ru rayibꞌal.

Waral käqil wi jas riꞌ ri qas kojonik ri kraj ri Dios
19 Loqꞌalaj taq qachalal, chnaꞌtaj waꞌ chiwe. Chijujunal bꞌaꞌ rajwaxik 

chi qas ix sakꞌaj chutatabꞌexik na ri käkibꞌij nikꞌiaj chik. Man chanim taj 
kixchꞌawik, xane utz kibꞌan chuchomaxik ri kibꞌij. Man xaq tä chanim 
käpe ri iwoyowal. 20 Ri winaq ri xaq käpe royowal, man kubꞌan tä riꞌ 
ri qas jikom, ri qas utz ri kraj ri Dios. 21 Chiya bꞌaꞌ kan ronojel u wäch 
etzelal rumal chi äwas u bꞌanik waꞌ cho ri Dios xuqujeꞌ chkiwäch ri 
winaq. Chiya kan xuqujeꞌ ronojel u wäch ri sibꞌalaj itzel u bꞌanik. Mibꞌan 
nimal, xane chixnimanoq. Chikꞌamowaj kꞌu ru Loqꞌ Pixabꞌ ri Dios ri u 
tikom ri Areꞌ pa ri iwanimaꞌ. Are kꞌu waꞌ ri käkowinik kubꞌano chi kiriq 
ru tobꞌanik ri Dios, man käsach tä kꞌu u wäch ri iwanimaꞌ.

22 Rajwaxik kꞌut chi qas kibꞌano jas ri kubꞌij ru Loqꞌ Pixabꞌ ri Dios. Man 
xuwi taj kitatabꞌej. We xaq xuwi kitatabꞌej, man kibꞌan tä kꞌu ri kubꞌij, 

SANTIAGO 1

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



510

xaq tajin kisubꞌ iwibꞌ riꞌ. 23 Jachin ri xaq xuwi kutatabꞌej ru Loqꞌ Pixabꞌ 
ri Dios, man kunimaj tä kꞌu ri kubꞌij, junam riꞌ rukꞌ jun winaq ri naꞌl 
kukaꞌyej ribꞌ pa jun espejo, käril na jas ri qas u bꞌanik ri u wäch. 24 Xuwi 
kärilo jas u bꞌanik ri areꞌ, te kꞌu riꞌ keꞌk, käsach kꞌu pu jolom jas ri xrilo, 
jas ri qas u bꞌanik ri areꞌ. 25 Ru Loqꞌ Pixabꞌ ri Dios are jas jun espejo. 
Jachin jun ri kutaqej käkaꞌy chupam, kusikꞌij, man käsach tä kꞌu pu jolom 
ri kubꞌij ri Loqꞌ Pixabꞌ riꞌ ri qas tzꞌaqat, ri xujresaj pa ri mak ri xujkꞌoji wi 
nabꞌe. Xane qas kunimaj waꞌ, kubꞌan kꞌut jas ri kubꞌij. Utz re ri winaq riꞌ, 
kätewchix na rumal ri Dios pa ronojel ri kubꞌano.

26 We kꞌo jun kuchomaj chi are utzalaj kojonel, man retam tä kꞌut kujikꞌ 
ri raqꞌ, waꞌ we winaq riꞌ xaq tajin kusubꞌ ribꞌ. Ri kojoninaq wi ri areꞌ, man 
kꞌo tä kꞌu u patän waꞌ che. 27 Ri qas kojonik ri chꞌajchꞌoj chuwäch ri Dios 
qa Tat, ri man kꞌo tä etzelal rukꞌ, are ru bꞌanik utzil chke ri menoribꞌ 
xuqujeꞌ chke ri malkaꞌnibꞌ ri tajin käkiriq kꞌäx, keriqtaj kꞌu pa bꞌis. 
Xuqujeꞌ are ru chajixik ribꞌ jun chkiwäch ri itzel taq jastaq ajuwächulew. 

Rajwaxik chi man nim taj käqil wi jun winaq chuwäch ri jun chik

2  1 Wachalal, ix ri ix kojoninaq che ri Qajaw Jesucristo ri sibꞌalaj nim 
u qꞌij, man kuyaꞌ taj ri mat junam keiwil wi ri winaq. 2 Qaꞌna che 

chi kok bꞌi chixol jun achi ri qꞌinom, u kojom kꞌu jun u mulqꞌabꞌ re qꞌän 
puaq, xuqujeꞌ u kojom jun jeꞌlalaj ratzꞌiaq ri paqal rajil. Xuqujeꞌ kok bꞌi 
jun achi chik ri mebꞌaꞌ ri qꞌel ri ratzꞌiaq u kojom. 3 ¿Jas lo kel riꞌ we are 
nim kiwil wi ri achi ru kojom jun jeꞌlalaj ratzꞌiaq, kibꞌij kꞌu che: “Tꞌuyul la 
waral pa we utzalaj tem,” —kixcha che, are kꞌu ri mebꞌaꞌ, kibꞌij che: “Xaq 
chattakꞌal na at chilaꞌ, o chattꞌuyul qaj waral cho ri ulew?” —kixcha che. 
4 We jeꞌ kibꞌan waꞌ, man junam tä riꞌ kiwil wi iwibꞌ, xane jun riꞌ ri más 
nim kiwil wi, are kꞌu ri jun chik xa kiwetzelaj u wäch. Ix jeꞌ ta ne qꞌatal 
taq tzij ri jeꞌ kibꞌan waꞌ xa rumal ri itzel i chomanik.

5 Loqꞌalaj taq wachalal, chitampe waꞌ: Ri mebꞌaꞌibꞌ cho we uwächulew, 
e chaꞌtal rumal ri Dios rech qas kekojon na che ri Areꞌ, xuqujeꞌ rech käyiꞌ 
na chke ri echbꞌal ru bꞌim ri Dios chi kuya chke ri loqꞌ käkil wi ri Areꞌ. 
Are waꞌ chi keopan rukꞌ ri Dios rech kätaqan ri Areꞌ pa ki wiꞌ. 6 Are kꞌu 
ri ix xa kiwetzelaj ki wäch ri mebꞌaꞌibꞌ, kiwesaj ki kꞌixbꞌal. ¿A mat pu e 
areꞌ ri qꞌinomabꞌ ri ketaqan pi wiꞌ, kebꞌanow kꞌäx chiwe, kixkikꞌam kꞌu bꞌi 
chkiwäch ri qꞌatal taq tzij? ¡Jeꞌ, je riꞌ! 7 ¿A mat pu are ri e areꞌ ri käkibꞌij 
ri äwas u bꞌixik chrij ri loqꞌalaj u bꞌiꞌ ri Cristo ri kojom chiwij chukꞌutik 
chi ix rech ri Areꞌ? ¡Jeꞌ, je riꞌ!

8 We qas kibꞌano jas ri kubꞌij ri Pixabꞌ ri nim na u bꞌanik pa ru taqanik 
ri Dios, jas ri kubꞌij ri Loqꞌ Pixabꞌ ri Tzꞌibꞌtalik: “Chiwaj ri iwach winaq 
jas ri ix kiwaj iwibꞌ,” —kächaꞌ, are utz riꞌ ri kibꞌano. 9 We kꞌu kꞌo jun ri 
más nim kiwil wi, are kꞌu ri jun chik kiwetzelaj na u wäch, mak riꞌ ri 
kibꞌano. Ru Pixabꞌ ri Dios kubꞌij chi qas tzij ix makuninaq chuwäch ri 

Areꞌ. 10 Jachin jun ri kubꞌij chi u nimam ronojel ri kätaqan wi ri Pixabꞌ, 
te kꞌu riꞌ kutzaq jun chke ru taqanik, kel riꞌ chi man qas tzij tä ri kubꞌij. 
Man u nimam tä riꞌ ri Pixabꞌ rumal chi ri Pixabꞌ xa jun rukꞌam ribꞌ. 11 Are 
ri Dios kꞌut ri u bꞌim: “Mabꞌan ri nimalaj mak ri äwas u bꞌanik rukꞌ ri 
rixoqil o ri rachajil jun winaq chik,” —kächaꞌ. Xuqujeꞌ u bꞌim: “Matok 
che kämisanel,” —kächa riꞌ. Je riꞌ, pune ta ne jun winaq man kubꞌan tä ri 
nimalaj mak ri äwas u bꞌanik, kukämisaj ta kꞌu jun rach winaq, mak riꞌ ri 
u bꞌanom. Man u nimam tä riꞌ ru Pixabꞌ ri Dios. 12 Chiwila bꞌaꞌ iwibꞌ jas ri 
kibꞌij, xuqujeꞌ jas ri kibꞌan na pa ri i kꞌaslemal amaqꞌel ronojel qꞌij. Iwetam 
kꞌut chi käqꞌat na tzij pa qa wiꞌ junam jas ri kubꞌij ru Pixabꞌ ri Cristo ri 
xujresaj pa ri mak ri xujkꞌoji wi nabꞌe. 13 Jachin taq ri man xkitoqꞌobꞌisaj 
tä ki wäch nikꞌiaj winaq chik, man kätoqꞌobꞌisax tä na ki wäch ri e areꞌ 
rumal ri Dios aretaq käqꞌat na tzij pa qa wiꞌ. Are kꞌu ri xkitoqꞌobꞌisaj ki 
wäch nikꞌiaj winaq chik, kätoqꞌobꞌisax na ki wäch ri e areꞌ rumal ri Dios. 
Utz kꞌu kebꞌel na pa ri qꞌij ri käqꞌat na tzij pa qa wiꞌ uj qonojel.

Ri utzil ri käqaꞌno kukꞌutu chi qas tzij uj kojoninaq che ri Jesús
14 Wachalal, ¿jas lo u patän waꞌ we jun kubꞌij chi kojoninaq che ri 

Cristo, te kꞌu riꞌ man kꞌo tä utzil kubꞌano? ¡Man kꞌo taj! ¿A u riqom lo 
riꞌ ri qas kojonik ri kubꞌano chi kuriq na ru tobꞌanik ri Dios? ¡Man jeꞌ tä 
riꞌ! 15 Qaꞌna che chi kꞌo jun qachalal achi o jun qachalal ixoq ri sibꞌalaj 
rajwaxik ri ratzꞌiaq, man kꞌo tä chi kꞌu ri kutij che ri jun qꞌij. 16 Käpe ta 
kꞌu jun chiwe, kubꞌij che: “¡Nojim kateꞌk, are ta kꞌu ri Dios kattoꞌwik! 
¡Chamiqꞌisaj bꞌaꞌ awibꞌ, chatwoq!” —kächa riꞌ che. We kꞌu man kuya tä 
bꞌik jachike ri kajwataj che, ¿a kꞌo lo u patän waꞌ ri kubꞌij bꞌi che? ¡Man 
kꞌo taj! 17 Je kꞌu riꞌ xuqujeꞌ ri kojonik. We ta ri winaq man kukꞌut tä rukꞌ 
ri utzil ri kubꞌano chi qas kojoninaq, ri kojonik riꞌ man are tä qas kojonik, 
rumal chi man kꞌo tä utzil kubꞌano. ¡Man kꞌo tä kꞌu u patän riꞌ! ¡Jeꞌ ta ne 
chi xa käminaq waꞌ!

18 Kraj kꞌu ne kꞌo jun kubꞌij: “Ri at kꞌut kabꞌij at chi at kojoninaq, are kꞌu 
ri in, xuwi kinbꞌan ri utzil,” —kächaꞌ. We katkowinik, chakꞌutu chnuwäch 
chi at kojonel, pune man kabꞌan ri utzil. Ri in kꞌut, kinkꞌut na chawäch 
chi in kojonel rukꞌ ri utzil ri kinbꞌano. 19 Ri at sibꞌalaj kꞌo a kojonik, 
kakojo chi xa jun ri Dios, utz kꞌu riꞌ ri kabꞌano. Xuqujeꞌ kꞌu ne ri itzel taq 
espíritus käkikoj waꞌ, kebꞌirbꞌitik rumal chi käkixej kibꞌ chuwäch ri Areꞌ. 
20 ¡Xaq at kon! ¿A mat kachꞌobꞌo chi ri winaq ri kubꞌij chi käkojonik, man 
kubꞌan tä kꞌu ri utzil, man are tä riꞌ ri qas kojonik? ¡Man kꞌo tä kꞌu jubꞌiqꞌ 
u patän we kojonik riꞌ! ¡Jeꞌ ta ne chi xa käminaq waꞌ! 21 ¡Qilampe ri qa 
mam Abraham ojer! Ri Dios xuqꞌalajisaj chi qas jikom ri ranimaꞌ rumal ri 
xubꞌano, xuya kꞌu ru kꞌojol rech käkämisax che sipanik cho ri Dios. 22 ¿A 
mat kawilo chi ri qa mam Abraham xqꞌalajinik chi qas käkojonik rukꞌ 
ri xubꞌano? Rumal ri xubꞌan ri areꞌ qas xubꞌan tzꞌaqat ru kojonik. 23 Jeꞌ 

a 3:4 Je riꞌ jas ri kubꞌan jun alaj timón rukꞌ jun nim camión. 

xbꞌantajik jas ri kubꞌij ru Loqꞌ Pixabꞌ ri Dios ri Tzꞌibꞌtalik ri kubꞌij: “Ri qa 
mam Abraham xkojon che ri Dios. Rumal kꞌu ru kojonik xilitaj rumal 
ri Dios chi qas jikom ri ranimaꞌ,” —kächaꞌ. Xbꞌix kꞌu chrij ri qa mam 
Abraham chi sibꞌalaj utz ri areꞌ rukꞌ ri Dios.

24 ¿A kichꞌobꞌo? Ri Dios kärilo chi jikom ranimaꞌ jun winaq rumal ri 
kubꞌano, man xuwi tä rumal chi käkojonik. 25 Jeꞌ xbꞌantaj waꞌ rukꞌ ri 
Rahab xuqujeꞌ, ri ixoq ri keuchꞌabꞌej achijabꞌ. Ri Dios kꞌut xuqꞌalajisaj chi 
jikom ranimaꞌ ri areꞌ rumal ri utzil ri xubꞌano aretaq xeukꞌulaj ri achijabꞌ 
aj Israel ri e taqom bꞌik, xuya chke chi kewiꞌk, kewar chilaꞌ. Te kꞌu riꞌ 
xeutoꞌ churiqik jun bꞌe chik rech keanimaj bꞌi chkiwäch ri ki kꞌulel. 26 Jeꞌ 
jas ri cuerpo ri elinaq chi ranimaꞌ, käminaq riꞌ. Je riꞌ xuqujeꞌ ri kojonik. 
We ta ri winaq man kukꞌut tä rukꞌ ri utzil ri kubꞌano chi qas kojoninaq, 
man kꞌo tä u patän we kojonik riꞌ. ¡Jeꞌ ta ne chi xa käminaq waꞌ!

Ri winaq ri qas kojoninaq che ri Cristo käkowinik kujikꞌ ri raqꞌ

3  1 Wachalal, mekꞌoji kꞌia chiwe ri xaq käkikoj kibꞌ che ki tijoxik 
ri qachalal. Iwetam kꞌut chi kꞌäx na ri qꞌatow tzij pa qa wiꞌ uj ri 

käqaya tijonik chuwäch ri qꞌatow tzij pa ki wiꞌ nikꞌiaj chik. 2 Ri uj qonojel 
kujmakunik. Kꞌia mul kujsach che ri käqaꞌno. We kꞌu kꞌo jun ri man 
kꞌo tä jubꞌiqꞌ käsach wi che ri kubꞌij, are jun winaq riꞌ ri qas tzꞌaqat ru 
chomanik. Käkowin riꞌ chuqꞌilik ribꞌ che ronojel ri kraj ri ranimaꞌ. 3 Ri 
uj kujkowin che ki jikꞌik ri kiej rukꞌ jun alaj jikꞌbꞌal ri käqakoj pa ki chiꞌ. 
Pune ta ne sibꞌalaj kꞌo ki chuqꞌabꞌ, kujkinimaj kꞌu na riꞌ. 4 Qesajmpe qa noꞌj 
xuqujeꞌ chkij ri nimaq taq barcos. Pune sibꞌalaj kꞌo u chuqꞌabꞌ ri kiäqiqꞌ ri 
kächꞌikminik, ri achi ri kꞌamowinaq bꞌik käkowinik kukꞌam u bꞌe ri barco 
rukꞌ ri alaj u timón jawijeꞌ chiꞌ ri kraj keꞌ wi. a 5 Je kꞌu riꞌ xuqujeꞌ ri qaqꞌ. 
Ri qaqꞌ, pune are xa jun alaj tiꞌj ri sibꞌalaj chꞌutin ri kꞌo pa qa chiꞌ, kꞌia kꞌu 
ri käkowin chubꞌanik. ¡Sibꞌalaj nim ri kꞌacheꞌlaj ri käkowin jun alaj qꞌaqꞌ 
chuporoxik! 6 Ri qaqꞌ junam rukꞌ jun u xaq qꞌaqꞌ. Jeꞌ ta ne ri uwächulew 
rukꞌ ronojel ri etzelal ri kꞌo chupam kꞌo pa qa cuerpo, kutzꞌiloj kꞌu ronojel. 
Ri qaqꞌ jeꞌ ta ne tzijtal waꞌ rumal ri qꞌaqꞌ rech ri infierno. Ronojel qꞌij kꞌut 
kubꞌan nimalaj kꞌäx che ri qa kꞌaslemal, jeꞌ ta ne chi kujkꞌatik. 7 Ri winaq 
käkowinik käresaj ri u kꞌaꞌnal apachike u wäch chikop cho ruwächulew, 
jeꞌ kꞌu u bꞌanom waꞌ. Käkowin ri areꞌ chubꞌanik waꞌ chke taq awaj aj pa 
taq juyubꞌ, chke ri chikop ajuwokaj, chke ri kumätz, xuqujeꞌ chke ronojel 
ki wäch chikop ri e kꞌo pa taq ri nimalaj jaꞌ rech ri mar, pa taq ri nimaꞌ. 
8 Man kꞌo tä kꞌu jun winaq käkowinik kujikꞌ ri raqꞌ, käresaj ru kꞌaꞌnal. Ri 
qaqꞌ are sibꞌalaj itzel waꞌ ri man kuyaꞌ taj qas käjikꞌik. Are jeꞌ ta ne chi 
sibꞌalaj kꞌo u veneno ri käkowinik käkämisanik. 9 Rukꞌ ri qaqꞌ käqaya u 
qꞌij ri Qajaw Dios ri qa Tat. Rukꞌ ri qaqꞌ xuqujeꞌ keqayoqꞌ ri winaq ri e 

b 3:12 Pa ri versículo riꞌ qa tzꞌibꞌam frutas aj Guatemala che ki kꞌexwäch ri frutas ri man 
keriqtaj tä waral. Ri mero tzij e areꞌ “higuera”, “aceitunas”, “planta de uva”, e “higos”. 

bꞌanom rumal ri Dios ri xaq jubꞌiqꞌ man e junam tä rukꞌ. 10 Jun winaq rukꞌ 
ru chiꞌ kuya u qꞌij jun, xuqujeꞌ käyoqꞌonik. Wachalal, ¡man yaꞌtal tä waꞌ 
chi jeꞌ käqaꞌno, man utz tä kꞌu riꞌ! 11 ¿A kel lo loq utzalaj joron xuqujeꞌ 
kꞌalaj joron xa pa jun u kꞌiyibꞌal jaꞌ? ¡Man jeꞌ taj! 12 Wachalal, ¿a kuya lo 
alanxäx jun u cheꞌal oj? ¿A kuya lo oj jun u kꞌamal kinaqꞌ? b ¡Man jeꞌ taj! 
Je kꞌu riꞌ man kuyaꞌ taj kel loq joron ri tza, xuqujeꞌ joron ri qas utz xa pa 
jun u kꞌiyibꞌal jaꞌ.

Waral käqil wi jas riꞌ ri utzalaj noꞌj ri käpe rukꞌ ri Dios
13 We kꞌo jachin jun chixol ri sibꞌalaj kꞌo retam xuqujeꞌ kꞌo u noꞌj, 

chukꞌutu bꞌa waꞌ rukꞌ ri utzalaj u kꞌaslemal, rukꞌ kꞌu ri utzil ri kubꞌano ri 
man kꞌo tä nimal rukꞌ, xane qas rajwaxik kukoj ri utzalaj u noꞌj chukꞌutik 
waꞌ. 14 We kꞌu ne kꞌäx kinaꞌ chrij jun winaq chik pa ri iwanimaꞌ, kꞌo kꞌu 
kꞌäx pa i kꞌux chrij, we pa ronojel ri kibꞌano kibꞌan waꞌ xaq rech utz 
kixil wi, man kuyaꞌ tä riꞌ kibꞌan nimal che ri iwetam. We je riꞌ kibꞌano, 
xaq kibꞌan tzij riꞌ, man kibꞌij tä kꞌu ri qas tzij. 15 Waꞌ we nojibꞌal riꞌ man 
are tä ri Dios käyoꞌwik, xane xaq ajuwächulew. Käpe waꞌ xaq pa ri ki 
chomanik ri winaq, are kꞌu ri Itzel ri käyoꞌwik. 16 We kꞌäx kinaꞌ chbꞌil taq 
iwibꞌ, we ri kibꞌano, kibꞌan waꞌ xaq rech utz kixil wi, are waꞌ ri kubꞌano 
chi kꞌo chꞌoj chixol, xuqujeꞌ chi kꞌo ronojel u wäch etzelal chixol. 17 Are 
kꞌu ri noꞌj ri käpe chilaꞌ chikaj rukꞌ ri Dios, ri qas nabꞌe ri kubꞌano, are 
kubꞌan chꞌajchꞌoj che ri qa kꞌaslemal. Kuya utzil riꞌ chqaxol, kubꞌano chi 
kujchꞌawik, chi utz kujchomanik. Xuqujeꞌ kubꞌano chi uj nimanelabꞌ, chi 
käqatoqꞌobꞌisaj ki wäch nikꞌiaj chik, käqaꞌn kꞌu ri utzil. Kubꞌano chi junam 
keqil wi konojel, man xaq tä kiebꞌ qa wäch. 18 Ri winaq ri kuxlan ki kꞌux, 
ri kꞌo utzil pa kanimaꞌ, käkitik na riꞌ ri utzil chkixol nikꞌiaj winaq chik, 
käkiyak kꞌu na jun kosecha rech utzil pa taq ri kanimaꞌ ri e areꞌ, xuqujeꞌ 
pa ri ki kꞌaslemal.

We sibꞌalaj loqꞌ käqil wi ri jastaq rech ri uwächulew, 
xa käqaꞌn qa kꞌulel riꞌ che ri Dios

4  1 ¿Jas che xaq amaqꞌel kixchꞌojinik? ¿Jas che kibꞌan i kꞌulel chbꞌil 
taq iwibꞌ? ¿A mat käpe waꞌ rumal ri itzel taq rayinik ri käkikoj ki 

chuqꞌabꞌ pa taq ri iwanimaꞌ? ¡Jeꞌ, rumal waꞌ! 2 Ri ix kꞌo ri kiwaj, rumal 
kꞌut chi man kiriq taj, kixkämisanik. Ri ix kꞌo ri kirayij, rumal kꞌut chi 
man käyaꞌtaj tä chiwe, kixel chꞌuj, xaq kixchꞌojinik. Man kiriq taj jas ri 
kiwaj rumal chi man kitaꞌ tä waꞌ che ri Dios. 3 We kꞌu kitaꞌ waꞌ che ri Dios, 
ri Areꞌ man kuya tä chiwe, rumal chi man qas utz ri iwanimaꞌ chutaꞌik 
ri kitaꞌ che. Are kꞌu kiwaj chi käyiꞌ chiwe ri xaq kikoj chupam jachike ri 

kiwaj. 4 ¡Ri ix, ix winaq ri man jikom tä iwanimaꞌ! ¿A mat kichꞌobꞌo chi 
we keꞌ iwanimaꞌ kukꞌ ri jastaq rech ri uwächulew, are kibꞌan i kꞌulel riꞌ 
che ri Dios? Apachin ri kujach ribꞌ chubꞌanik ronojel ri käkaꞌn ri winaq 
ajuwächulew, kubꞌan u kꞌulel riꞌ che ri Dios. 5 Man xaq tä kꞌu loqꞌ kubꞌij 
ru Loqꞌ Pixabꞌ ri Dios ri Tzꞌibꞌtalik: “Ri Loqꞌalaj Espíritu ru yoꞌm ri Dios 
pa qanimaꞌ sibꞌalaj kok il chqe, sibꞌalaj kujraj,” —kächaꞌ. 6 Ri Dios kꞌut 
sibꞌalaj kujutoꞌ na rukꞌ ri nimalaj u toqꞌobꞌ jeꞌ jas ri kubꞌij ru Loqꞌ Pixabꞌ 
ri Tzꞌibꞌtalik: “Ri Dios kuqꞌatej ki wäch ri winaq ri xa käkinimarisaj kibꞌ. 
Are kꞌu ri man nim tä käkil wi kibꞌ, keutoꞌ na ri Areꞌ, kutoqꞌobꞌisaj ki 
wäch,” —kächaꞌ. 7 Minimarisaj bꞌaꞌ iwibꞌ, xane chixniman che ri Dios. Ko 
bꞌaꞌ kixjeqeloq, chiqꞌatej u wäch ri Itzel, kanimaj kꞌu na bꞌi ri areꞌ chiwäch. 
8 Chixqebꞌ rukꞌ ri Dios, ri Areꞌ kꞌut käqebꞌ na iwukꞌ ix. Ri ix ajmakibꞌ, chiya 
bꞌaꞌ kan u bꞌanik ri man utz taj, jeꞌ ta ne ri kichꞌaj ri i qꞌabꞌ rumal ri tzꞌil ri 
i chapom. Ri ix ri xaq kiebꞌ kubꞌan ri i chomanik ix, kiwaj kibꞌan ri käkaꞌn 
ri winaq ajuwächulew, xuqujeꞌ kiwaj kibꞌan ri kraj ri Dios. Rajwaxik bꞌaꞌ 
kibꞌan chꞌajchꞌoj che ri iwanimaꞌ. 9 Rajwaxik chi sibꞌalaj kixbꞌisonik, kiraq 
i chiꞌ che oqꞌej, kel kꞌu na u waꞌl i wäch rumal rech ri mak ri i bꞌanom. 
Chikꞌexa ri i tzeꞌ pa oqꞌej, chikꞌexa kꞌu ri i kikotemal pa bꞌis. 10 Chinaꞌ iwibꞌ 
chi man nim tä i bꞌanik chuwäch ri Dios. Ri Areꞌ kꞌut kuya na i qꞌij.

Man utz taj käqaqꞌat tzij pa ki wiꞌ ri qachalal chubꞌanik kꞌäx chke
11 Qachalal, mibꞌij kꞌäx taq tzij chbꞌil taq iwibꞌ. Jachin ri kuqꞌat tzij 

puwiꞌ jun rachalal, kubꞌij ri man utz taj chrij chubꞌanik kꞌäx che, waꞌ we 
winaq riꞌ xa kꞌäx kubꞌij riꞌ chrij ru Pixabꞌ ri Dios, xa kꞌu tajin kukoj ribꞌ 
riꞌ che qꞌatal tzij. We ri at jeꞌ kabꞌan waꞌ rukꞌ ri Pixabꞌ, man kanimaj tä 
kꞌut jas ri kätaqan wi, at riꞌ xa tajin kakoj awibꞌ che qꞌatal tzij, kabꞌij kꞌu 
ri man utz taj chrij ru Pixabꞌ ri Dios. 12 Xa jun ri Dios kꞌolik ri yoꞌwinaq 
ri Pixabꞌ, xuwi kꞌu ri Areꞌ are qas Qꞌatal Tzij pa qa wiꞌ. Xuwi ri Areꞌ 
käkowinik kujutoꞌ, käkowin kꞌut chusachik qa wäch. Are kꞌu ri at, ¿jachin 
lo ri at chi ri at kaqꞌat tzij puwiꞌ ri awach winaq?

Man xaq tä qech uj ru bꞌixik jas ri käqaꞌn na chuweq käbꞌij
13 Chitampe ri kinbꞌij, ix riꞌ ri jeꞌ kibꞌij waꞌ: “Kämik o chuweq kujeꞌ na 

jelaꞌ pa ri tinimit riꞌ. Kujkanaj kꞌu na kan jun junabꞌ chilaꞌ chubꞌanik ri 
kꞌayij, käqachꞌak kꞌu na qa rajil,” —kixcha na. 14 ¡Man iwetam tä kꞌut jas 
ri kikꞌulmaj na chuweq! ¿Jas pu u bꞌanik ri qa kꞌaslemal? Ri qa kꞌaslemal 
are junam rukꞌ ri jubꞌiqꞌ sutzꞌ ri xaq jun rat käqꞌalajinik, chanim kꞌut 
käsachik. 15 Ri kibꞌij, rajwaxik are je waꞌ: “We kraj ri Dios, we kuya na 
qa kꞌaslemal, käqaꞌn na riꞌ, käqaꞌn na laꞌ,” —kixcha na. 16 Are kꞌu ri ix 
rukꞌ nimal kixchꞌawik, xaq kinimarisaj iwibꞌ. Man utz tä riꞌ ri kibꞌano, 
kinimarisaj iwibꞌ. 17 Jachin ri retam chi utz u bꞌanik ri utzil jas ri xinbꞌij, 
te kꞌu riꞌ man kubꞌan taj, we winaq riꞌ qas kꞌo u mak.

SANTIAGO 4

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



515

Ri Santiago kuya u bꞌixik ri kꞌäx ri käkiriq na ri qꞌinomabꞌ

5  1 ¡Ri ix qꞌinomabꞌ, chitampe waꞌ! Chixoqꞌoq, chiraqa i chiꞌ rumal 
ri nimalaj kꞌäx ri käpe na pi wiꞌ. 2 Ri i qꞌinomal ri kꞌo kämik ri 

xaq i kꞌolom, jeꞌ ta ne qꞌayinaq chi waꞌ. Ri jeꞌlalaj taq iwatzꞌiaq, xaq 
chikopirinaq chi waꞌ xuqujeꞌ. 3 Ri qꞌän puaq, ri saq puaq ri i kꞌolom, xaq u 
chulum chi ribꞌ. Ronojel kꞌu waꞌ kuqꞌalajisaj na chiwij ri kꞌäx ri i bꞌanom. 
Käsach na i wäch ix rumal ronojel waꞌ, jeꞌ ta ne jun qꞌaqꞌ waꞌ ri kuporoj ri 
i cuerpo. ¿Jas che xaq i mulim kꞌia qꞌinomal che taq we qꞌij riꞌ? ¡Iwetam 
chi are ri kꞌisbꞌal taq qꞌij waꞌ! 4 ¡Chitampeꞌ! Ri ajchakibꞌ ri xeyakow ri i 
kosecha käkoqꞌej ri ki rajil ri iwelaqꞌam kan chke. Kel kubꞌij waꞌ chi man 
i yoꞌm tä ri tojbꞌal ke. Opaninaq kꞌu ri koqꞌej chuwäch ri Qajaw Dios 
ri kꞌo u taqanik puwiꞌ ronojel. ¡Ri Areꞌ kꞌut u tom ri ki tzij! 5 Waral cho 
we uwächulew xaq i nimarisam iwibꞌ kukꞌ taq ri kꞌialaj taq jastaq iwe. I 
tzoqopim iwibꞌ chubꞌanik ronojel ri kiwaj, xaq rech kixkikot ix. Xuqujeꞌ 
i chomarisam iwibꞌ jeꞌ ta ne ix wakäx, xa kꞌu jubꞌiqꞌ man kopan ri qꞌij ri 
kixkꞌam bꞌi pa kämisaxik rech kixpilik. 6 Ri ix i qꞌatom tzij pa ki wiꞌ ri 
winaq ri man kꞌo tä ki mak rech käkꞌäjisax ki wäch, i kämisam kꞌu waꞌ. Ri 
e areꞌ kꞌut man kꞌo tä jas ri kaꞌnom chiwe, man käkiqꞌatej tä i wäch.

Rajwaxik kichajij paciencia xuqujeꞌ kitaqej u bꞌanik orar
7 Qachalal, chichajij bꞌaꞌ paciencia kꞌä käpe na ri Qajaw Jesús. Chibꞌana 

iwe jas ri kubꞌan ri tikol abꞌix, rukꞌ paciencia kereyej na ri nabꞌe taq jäbꞌ 
xuqujeꞌ ri kꞌisbꞌal taq jäbꞌ rech käkꞌiy ru tikoꞌn, kuyak kꞌu na jun utzalaj 
kosecha. 8 Je waꞌ xuqujeꞌ rajwaxik kibꞌan ix, kichajij paciencia. Chiwalijisaj 
bꞌaꞌ ri iwanimaꞌ rumal chi man naj tä chik kꞌo wi ri qꞌij ri käpe ri Qajaw 
Jesús. 9 Wachalal, xaq mixchꞌojinik, ri jun rukꞌ ri jun chik, rech man käqꞌat 
tä tzij pi wiꞌ. Ri Dios kꞌut, ri nimalaj Qꞌatal Tzij, ya mero kuchaplej u qꞌatik 
tzij pa ki wiꞌ ri winaq. Jeꞌ ta ne chi ya takꞌal chik chiꞌ ri ja. 10 Qachalal, 
chiwesaj i noꞌj chkij ri qꞌalajisal taq re ru Loqꞌ Pixabꞌ ri Dios ri xekꞌoji ojer. 
Ri e areꞌ qas xkꞌoji ki paciencia chuchꞌijik ri kꞌäx ri xkiriqo. E taqom kꞌu 
rumal ri Qajaw Dios, xechꞌaw pa ru bꞌiꞌ ri Areꞌ. 11 Ri uj qetam chi sibꞌalaj 
utz ke ri xkichꞌij ri kꞌäx. Ri ix i tom chi ri tat Job sibꞌalaj xuchajij paciencia 
chuchꞌijik ri nimalaj kꞌäx ri xuriqo. Xuqujeꞌ iwetam jas ri xubꞌan ri Qajaw 
Dios chutoꞌik aretaq xtoꞌtaj chupam ronojel ri nimalaj kꞌäx ri xuriqo. Ri 
Qajaw Dios sibꞌalaj kel u kꞌux chqe, xuqujeꞌ kutoqꞌobꞌisaj qa wäch.

12 Ri nim na u bꞌanik chke taq we tijonik riꞌ, wachalal, are waꞌ: Man 
xaq tä amaqꞌel kikoj juramento pa taq ri i tzij. Man kikoj tä ru bꞌiꞌ ri Dios, 
o ruwächulew, man kikoj tä kꞌu jun u wäch juramento chik. We kibꞌij: 
“¡Jeꞌ!” —kixcha na, man xaq tä kiebꞌ i kꞌux kibꞌij waꞌ. Xuqujeꞌ we kibꞌij: 
“¡Man jeꞌ taj!” —kixchaꞌ, man xaq tä kiebꞌ i kꞌux kibꞌij rech man käqꞌat tä 
tzij pi wiꞌ chi käkꞌäjisax na i wäch rumal ri Dios.

13 We kꞌo jun chiwe ri käriqtaj pa kꞌäxkꞌol, chubꞌana orar. We kꞌo 
jun chiwe ri käkikotik, chbꞌixonoq, chuya u qꞌij ri Dios. 14 We kꞌo jun 
chiwe ri käyawajik, cheusikꞌij ri kꞌamal taq ki bꞌe ri qachalal kojonelabꞌ 
rech käkaꞌn orar puwiꞌ. Käkikoj kꞌu na jubꞌiqꞌ aceite puwiꞌ ri yawabꞌ pa 
ru bꞌiꞌ ri Qajaw Jesús. 15 We aretaq käkaꞌn orar ri kꞌamal taq ki bꞌe ri 
kojonelabꞌ puwiꞌ ri yawabꞌ, qas käkikojo chi käkunatajik, käkunataj na riꞌ, 
käwalijisax kꞌu na ri areꞌ rumal ri Qajaw Dios. We makuninaq ri yawabꞌ, 
käsachtaj na u mak rumal ri Dios. 16 Rumal riꞌ rajwaxik chi kiqꞌalajisaj 
jas u wäch mak ri i bꞌanom chbꞌil taq iwibꞌ. Te kꞌu riꞌ chibꞌana orar pi 
wiꞌ chbꞌil taq iwibꞌ rech kixkunatajik. Ri oración ri kubꞌan jun winaq ri 
qas jikom ranimaꞌ, sibꞌalaj kꞌo na u chuqꞌabꞌ waꞌ chubꞌanik utzil. 17 Ri qa 
mam Elías, ri qꞌalajisal re ru Loqꞌ Pixabꞌ ri Dios ojer, are xaq jun winaq 
jeꞌ jas ri uj. Kꞌo jumul ri xubꞌan orar, xutaꞌ che ri Dios chi man käqaj tä na 
ri jäbꞌ. Oxibꞌ junabꞌ kꞌut rukꞌ nikꞌiaj man kꞌo tä jäbꞌ xqajik. 18 Aretaq kꞌut 
xubꞌan orar jumul chik, xutaꞌ che ri Dios chi käqaj ri jäbꞌ. Xqaj kꞌu ri jäbꞌ, 
ri tikoꞌn kꞌut xuya jun utzalaj kosecha.

19 Wachalal, qaꞌna che chi jun chiwe kutas ribꞌ chrij ri Qas Tzij, kꞌo kꞌu 
jun chik ri kutij u chuqꞌabꞌ che rech kätzelej chi na jumul. 20 Chiwetamaj 
bꞌaꞌ chi jachin ri käkowinik kubꞌano chi jun ajmak kuya kan ru bꞌe ri 
man utz taj, are jun winaq riꞌ ri xresaj ri ranimaꞌ jun ajmak pu qꞌabꞌ ri 
kämikal. Ri jeꞌ kubꞌan waꞌ kubꞌano chi käsachtaj na ri kꞌialaj u mak ri 
winaq riꞌ. 

Ri apóstol Pedro kuchap u tzꞌibꞌaxik jun carta chke 
ri kojonelabꞌ ri e jabꞌuninaq cho ruwächulew

1  1 In waꞌ, ri Pedro, in apóstol. In jun chke ru taqoꞌn ri Jesucristo. 
Kintzꞌibꞌaj bꞌi waꞌ we wuj riꞌ chiwe ix, ix riꞌ ri ix jabꞌuninaq cho 

ruwächulew, ri ix ri kꞌo pa Ponto, pa Galacia, pa Capadocia, pa Asia, 
xuqujeꞌ ri ix ri kꞌo pa Bitinia. 2 Ix riꞌ, ri ix chaꞌtal rumal ri Dios qa Tat 
rumal chi je waꞌ ru chomam ri Areꞌ petinaq loq. Ri ix sikꞌim rumal ri 
Loqꞌalaj Espíritu rech kubꞌan chꞌajchꞌoj che ri iwanimaꞌ rukꞌ ri u kikꞌel 
ri Jesucristo rech kixok chunimaxik ri Areꞌ. Are ta bꞌaꞌ ri Dios sibꞌalaj 
kutoqꞌobꞌisaj i wäch, kubꞌano chi qas kuxlan ri iwanimaꞌ.

Waral käqil wi jas ri kuꞌl wi qa kꞌux pa ri qa 
kꞌaslemal waral cho we uwächulew

3 Qaya bꞌaꞌ u qꞌij ri Dios ru Tat ri Qajaw Jesucristo rumal chi sibꞌalaj 
xel u kꞌux chqe, xubꞌan kꞌakꞌ che ri qa kꞌaslemal rumal chi xkꞌastajisax 
ri Jesucristo chkixol ri käminaqibꞌ. Are kꞌu waꞌ ri kuꞌl wi qa kꞌux pa we 
kꞌaslemal riꞌ. 4 Jeꞌ xubꞌan waꞌ chqe rech käqechbꞌej ri nimalaj utzil ri man 
kuyaꞌ taj käsach u wäch, ri man kätzꞌilobꞌ taj, man jeꞌ tä kubꞌano jas ri 
kubꞌan ri kotzꞌij ri xa kächaqiꞌjik. Ronojel waꞌ are kꞌolotal chqe chilaꞌ 
chikaj rumal ri Dios. 5 Rumal chi ri ix qas ix kojoninaq che ri Dios, ri 
Areꞌ kixuchajij na rukꞌ ri nimalaj u chuqꞌabꞌ rech kiriq na ru tobꞌanik ri u 
chomam loq chi kuqꞌalajisaj na pa ri kꞌisbꞌal taq qꞌij.

6 Rumal kꞌu waꞌ ri ix qas kixkikotik, pune ta ne rajwaxik chi kiriq 
na kꞌäx kämik riꞌ, kixokꞌow kꞌu na pa jalajoj u wäch taq kꞌäxkꞌol. Xaq 
kꞌu qꞌatetal qꞌij kiriq waꞌ we kꞌäx riꞌ. 7 Tajin kiriq waꞌ we kꞌäx riꞌ rech 
käqꞌalajinik chi qas tzij ix kojoninaq. Jas ri käbꞌan che ri qꞌän puaq käyiꞌ 
pa ri qꞌaqꞌ che rilik we qas utz, je kꞌu riꞌ ri ix. We kixkowinik kichꞌij 
ri kꞌäx, qꞌalaj riꞌ chi qas tzij ix kojoninaq. Más loqꞌ kꞌu waꞌ ri i kojonik 
chuwäch ri qꞌän puaq ri xa käsach u wäch. Utz kꞌu kixil na chi qas ix 

kojoninaq, käyiꞌ na i qꞌij, nim kixil wi na aretaq käpe ri Jesucristo, kukꞌut 
na ribꞌ chqawäch.

8 Ri ix kiwaj ri Jesucristo, pune man iwilom tä u wäch. Kämik kꞌu riꞌ 
ri ix i kuꞌbꞌam i kꞌux chrij, qas kixkikot kꞌu na rukꞌ nimalaj kikotemal 
ri man kꞌo tä je wi, ri man kiriq taj jas kibꞌan chubꞌixik. 9 Je riꞌ, rumal 
chi i riqom ru tobꞌanik ri Dios. Are kꞌu waꞌ ri tajin kikꞌamo rumal chi 
kixkojonik.

10 Ri qꞌalajisal taq re ru Loqꞌ Pixabꞌ ri Dios ojer, xechꞌaw loq chrij ri 
nimalaj toqꞌobꞌ ri kubꞌan na ri Areꞌ chiwe. Ri e areꞌ sibꞌalaj xkitzukuj 
retamaxik waꞌ, xkitzukuj kꞌu u chꞌobꞌik jas ri kubꞌan na ri Dios che i toꞌik. 
11 Xkitala u tzijol jachin ri käpe na xuqujeꞌ jampaꞌ käpetik. Xqꞌalajisax 
kꞌu waꞌ chkiwäch rumal ri Espíritu rech ri Cristo ri kꞌo pa kanimaꞌ. Tzare 
kꞌu waꞌ xuqujeꞌ ri xyoꞌw loq u bꞌixik ri kꞌäxkꞌol ri kuriq na ri Cristo, 
xuqujeꞌ xubꞌij loq chi känimarisax na u qꞌij aretaq okꞌowinaq chi ronojel. 
12 Xqꞌalajisax kꞌu chkiwäch rumal ri Dios chi ri tajin käkiya u bꞌixik man 
are tä chke ri e areꞌ, xane chqe uj kämik. Are kꞌu waꞌ ri tzijom chiwe ix 
kumal ri winaq ri xkitzijoj ri Utzalaj Tzij re ri Evangelio rukꞌ ru chuqꞌabꞌ 
ri Loqꞌalaj Espíritu ri taqom loq chikaj. Are sibꞌalaj käkaj ta na ri ángeles 
käketamaj ronojel waꞌ.

Ri Dios kujusikꞌij rech käqatas qibꞌ chrij ri etzelal
13 Rumal riꞌ rajwaxik chi qas utz chixchomanoq, chichomaj na jas ri 

kibꞌano, chikojo kꞌu ri utzalaj i chomabꞌal. Qas chikuꞌbꞌa i kꞌux chrij ri 
nimalaj toqꞌobꞌ ri kuya na ri Dios chiwe aretaq käpe na ri Jesucristo, 
kukꞌut kꞌu na ribꞌ chqawäch. 14 Chixnimanoq, mibꞌan chi kꞌut ri xa i 
rayibꞌal ix ri xibꞌan kan nabꞌe aretaq mäjaꞌ qas kiwetamaj u wäch ri Dios. 
15 Xane jas ri Dios ri xixusikꞌij Areꞌ tastal chrij ronojel u wäch etzelal, jeꞌ 
chibꞌana ix xuqujeꞌ pa ronojel ri i kꞌaslemal, chijacha kꞌu iwibꞌ pu qꞌabꞌ 
ri Dios. 16 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik: “Chijacha iwibꞌ 
pa nu qꞌabꞌ, chitasa iwibꞌ chrij ronojel u wäch etzelal, rumal chi ri in, in 
tastal chrij ronojel u wäch etzelal,” —kächa ri tzꞌibꞌtal kanoq.

17 We kibꞌij “qa Tat” che ri Dios ri junam kubꞌan chuqꞌatik tzij pa ki wiꞌ 
ri winaq rumal ri ki bꞌanom chkijujunal, rajwaxik bꞌaꞌ chi nim kiwil wi ri 
Areꞌ, chixej kꞌu iwibꞌ chuwäch amaqꞌel ronojel qꞌij pa ri i kꞌaslemal waral 
cho we uwächulew. 18 Iwetam kꞌut chi ri Dios xixutoro, xixresaj chupam ri 
kꞌaslemal ri man utz taj, ri man kꞌo tä u patän, ri kꞌaslemal ri xikꞌam kan 
chke ri i nan i tat ojer. Iwetam xuqujeꞌ chi man are tä ri qꞌän puaq, man 
are tä kꞌu ri saq puaq ri xa käsach ki wäch kuyaꞌ käyiꞌ waꞌ che rajil we 
tobꞌanik riꞌ ri xiriqo. 19 Xane ri xtorbꞌex iwe are ri loqꞌalaj u kikꞌel ri Cristo 
ri xyiꞌ che sipanik cho ri Dios jeꞌ jas ru kikꞌel jun alaj chij ri qas utz na, 
ri man kꞌo tä u yabꞌ. 20 Ri Cristo chaꞌtal chi ri Areꞌ rumal ri Dios tzaretaq 
mäjaꞌ kubꞌan ruwächulew. Qꞌalajisam kꞌu waꞌ pa taq we kꞌisbꞌal taq qꞌij riꞌ 

rech kubꞌan utzil chiwe. 21 Rumal kꞌu ri Cristo ri ix kixkojon che ri Dios 
ri xkꞌastajisan ri Areꞌ chkixol ri käminaqibꞌ, xunimarisaj kꞌu u qꞌij. Rumal 
kꞌu riꞌ ri ix kixkojon che ri Dios, chrij kꞌu ri Areꞌ käkuꞌbꞌi wi i kꞌux.

22 Rumal ri nimanik che ri Qas Tzij i chꞌajom ri iwanimaꞌ rumal 
ri Loqꞌalaj Espíritu rech qas tzij kiwaj iwibꞌ chbꞌil taq iwibꞌ nimalaj 
iwonojel. Qas rajwaxik bꞌaꞌ kiwaj iwibꞌ chbꞌil taq iwibꞌ. Chijikibꞌa ri 
iwanimaꞌ, chitija kꞌu i chuqꞌabꞌ chubꞌanik waꞌ. 23 Yoꞌm kꞌu jun kꞌakꞌ i 
kꞌaslemal jeꞌ ta ne chi xil chi na i wäch jumul chik. Are jeꞌ i bꞌanik waꞌ 
man kumal tä kꞌu ri i nan i tat ri xa kekämik, xane rumal ru Loqꞌ Pixabꞌ 
ri Dios ri qas kꞌaslik, ri man käsach tä u wäch pa taq ri qꞌij ri junabꞌ ri 
kepetik. 24 Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Konojel ri winaq e jeꞌ jas ri qꞌayes,
ri ki jeꞌlal kꞌut are junam rukꞌ

ru kotzꞌijal ri qꞌayes.
Ri qꞌayes kubꞌan chaqiꞌj,

ru kotzꞌijal xa käpulpubꞌik.
 25 Are kꞌu ru Loqꞌ Pixabꞌ ri Dios

käkꞌoji na amaqꞌel,
man käsach tä u wäch waꞌ,

—kächa ri tzꞌibꞌtal kanoq. Ri Tzij riꞌ are ri Utzalaj Tzij re ri Evangelio ri 
xtzijox chiwe.

2  1 Rumal kꞌu riꞌ chiya bꞌaꞌ kan u bꞌanik ronojel u wäch etzelal, 
mixsubꞌun chik, mibꞌan xaq kiebꞌ i wäch, kꞌäx minaꞌ chkij nikꞌiaj 

winaq chik aretaq käkiriq utzil, man kiyak tä kꞌu tzij. 2 Chibꞌanaꞌ jas ri 
kubꞌan jun alaj akꞌal ri teꞌ kil u wäch, kutzukuj ru tuꞌ ru nan. Rajwaxik 
chi sibꞌalaj keꞌ iwanimaꞌ rukꞌ ru Loqꞌ Pixabꞌ ri Dios ri jeꞌ ta ne qas leche ri 
man kꞌo tä yujtal rukꞌ, rech rumal waꞌ kixkꞌiyik, kiriq kꞌu na ru tobꞌanik 
ri Dios. 3 Jeꞌ chibꞌana waꞌ we qas xichꞌobꞌo chi qas tzij sibꞌalaj utz ri Qajaw 
Jesús.

Waral käqil wi chi ri Cristo are junam jas jun 
nimalaj abꞌaj ri käkoj che toqꞌebꞌal re ri ja

4 ¡Chixsaꞌj rukꞌ ri Qajaw Jesús! Pune kꞌasal ri Areꞌ, are junam rukꞌ jun 
kowilaj abꞌaj. (Are utz na riꞌ we käkoj waꞌ che toqꞌebꞌal re jun nim ja.) Qas 
tzij kꞌut, ri Areꞌ etzelam u wäch kumal ri winaq. Chuwäch kꞌu ri Dios are 
ri abꞌaj ri más utz na, ri nim na u qꞌij, chaꞌtal kꞌu rumal ri qa Tat. 5 Ri ix 
xuqujeꞌ, pune ix kꞌaslik, jeꞌ ta ne ix abꞌaj. Chiya bꞌaꞌ che ri Dios chi kixukoj 
chuyakik jun loqꞌalaj ja ri käqꞌijilax wi ri Areꞌ. Ri ix kꞌut, ix juchꞌobꞌ 
sacerdotes ri i jachom iwibꞌ pu qꞌabꞌ ri Dios, ix tastal kꞌu chrij ronojel u 
wäch etzelal. Rumal kꞌu ri Jesucristo, ri ix kiya sipanik cho ri Dios xa jas 
ri käqaj chuwäch ri Areꞌ, ri kukꞌamowaj, jas ri kuya ri Loqꞌalaj Espíritu pa 
ri iwanimaꞌ. 6 Rumal riꞌ xuqujeꞌ kubꞌij ru Loqꞌ Pixabꞌ ri Dios ri Tzꞌibꞌtalik:

1 PEDRO 1 ,  2

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



520

¡Chiwilampeꞌ! Kꞌo Jun ri kinya pa ri Sión,
jeꞌ ta ne chi kinchaꞌ jun abꞌaj ri sibꞌalaj nim u qꞌij,
kinkoj kꞌu ri Areꞌ che toqꞌebꞌal re ri ja.

Jachin kꞌu ri käkojon che, man käbꞌison tä riꞌ,
xane käkikot na ranimaꞌ,

—kächa ri tzꞌibꞌtal kanoq. 7 Sibꞌalaj loqꞌ kꞌu na ri Areꞌ chiwäch ix, ri ix 
kojoninaq che. Are kꞌu ri man kekojon taj, jeꞌ käbꞌantaj na jas ri kubꞌij ru 
Loqꞌ Pixabꞌ ri Dios ri Tzꞌibꞌtalik:

Ri abꞌaj ri man xkaj tä ri yakal taq ja,
are abꞌaj waꞌ xkoj che toqꞌebꞌal re ri ja,

—kächaꞌ. 8 Xuqujeꞌ jeꞌ käbꞌantaj na jas ri kubꞌij:
Are jun abꞌaj ri käkichaqꞌij wi kibꞌ,
jun nimalaj abꞌaj ri xa ketzaq rumal,

—kächa riꞌ ri tzꞌibꞌtal kanoq. Ketzaq kꞌu ri winaq we man keniman tä che 
ru Loqꞌ Pixabꞌ ri Dios. Jeꞌ kꞌu u chomam loq ri Dios waꞌ chkij.

Waral käqil wi jachin taq ri e rech ri Dios
9 Ri ix kꞌut, ix juchꞌobꞌ winaq ri chaꞌtalik, ix juchꞌobꞌ sacerdotes ri 

kixpatänin che ri Nim Taqanel, ix winaq ri i jachom iwibꞌ pu qꞌabꞌ ri Dios, 
i tasom iwibꞌ chrij ronojel u wäch etzelal, ix kꞌu riꞌ ri u tinimit ri Dios. Je 
waꞌ i bꞌanik rech kitzijoj ri nimaq taq kajmabꞌal ri tajin kubꞌan ri Dios ri 
xixusikꞌij rech kixel pa ri qꞌequm ri ix sachinaq wi, kixqꞌax kꞌu pa ri saqil 
ri sibꞌalaj kajmabꞌal ri kuya ri Dios. 10 Ri ix nabꞌe kanoq man qas ix tä jun 
tinimit, are kꞌu ri kämik ix riꞌ ri u tinimit ri Dios. Nabꞌe kanoq man kꞌo tä 
jun ri kel u kꞌux chiwe. Kämik kꞌut sibꞌalaj kel u kꞌux ri Dios chiwe.

Chikojo ri i kꞌaslemal chupatänixik ri Dios
11 Loqꞌalaj taq qachalal, kintzijon iwukꞌ rumal chi ri ix, ix winaq ri naj ix 

kꞌo wi che ri i tinimit. Kixinbꞌochiꞌj chi man kibꞌan tä chi ri man utz taj ri kraj 
ri iwanimaꞌ, ri itzel taq i rayinik ri kechꞌojin chiwij rech kixtzaq na pa mak. 
12 Chibꞌana ri qas utz pa ri i kꞌaslemal chkixol ri winaq ri mäjaꞌ qas ketam 
u wäch ri Dios. Je riꞌ, pune ri e areꞌ kämik kixkiyoqꞌo, käkibꞌij chiwij chi ix 
bꞌanal taq etzelal, käkinimarisaj kꞌu na u qꞌij ri Dios rumal ri utzil ri kibꞌano 
aretaq käpe ri Areꞌ, kukꞌut kꞌu ri nimalaj u chuqꞌabꞌ pa ki wiꞌ ri winaq.

13 Chiya bꞌaꞌ iwibꞌ pa taqik chke ri winaq ri yoꞌm pa ki qꞌabꞌ chi ketaqan 
pi wiꞌ ix rech nim käkil wi ri Qajaw Jesús. Jeꞌ kꞌu kibꞌan waꞌ che ri 
nimalaj taqanel, ri tataꞌ ri más kꞌo na taqanik pu qꞌabꞌ chkiwäch konojel. 
14 Je riꞌ kibꞌan ix xuqujeꞌ chke ri winaq, ri u taqoꞌn ri qꞌatal tzij, ri e taqom 
bꞌi chukꞌäjisaxik ki wäch ri bꞌanal taq etzelal, xuqujeꞌ chuyaꞌik ki qꞌij ri 
käkaꞌn utzil. 15 Are kꞌu u rayibꞌal ri Dios chi kibꞌan ri utzil rech kiqꞌatej 
u wäch ri konalaj taq ki tzij ri winaq ri man kꞌo tä ketam. Je riꞌ man 
käkiriq tä chik jas käkibꞌij chiwij.

16 Ri ix, ix winaq ri ix tzoqopital chi pu qꞌabꞌ ri Itzel, man rumal tä 
kꞌu rech chi ix tzoqopitalik kibꞌan ta ri man utz taj, xane chibꞌanaꞌ jas 
ri kubꞌan jun ri kojom che patänil re jun winaq chik, chipatänij ri Dios. 
17 Nim cheiwila wi konojel. Cheiwaj konojel ri qachalal kojonelabꞌ. Nim 
kiwil wi ri Dios, chixej kꞌu iwibꞌ chuwäch. Nim chiwila wi ri nimalaj 
taqanel xuqujeꞌ.

Ri Cristo, rukꞌ ri kꞌäx ri xuriqo, xukꞌut kan chqawäch jas ri utz käqaꞌno
18 Ix riꞌ, ri ix kojom che patäninelabꞌ, chiya iwibꞌ pa taqik chke ri i 

patrón, nim kꞌut cheiwila wi. Man xuwi tä chke ri utz ki chomanik, ri 
kechꞌawik, xane jeꞌ xuqujeꞌ chibꞌana chke ri e kꞌaꞌn. 19 Utz kꞌu na riꞌ we 
jun kuchꞌij kꞌäx, pune man taqal tä che chi kuriqo, we ri areꞌ kunaꞌ pa 
ranimaꞌ cho ri Dios chi man kꞌo tä etzelal u bꞌanom. 20 We kꞌu rumal ri u 
bꞌanik ri man utz taj käkꞌäjisax i wäch ix, ¿a nim kꞌu lo u bꞌanik waꞌ chi 
kichꞌij ri kꞌäx rukꞌ paciencia? ¡Man jeꞌ taj! We kꞌu ne kiriq kꞌäx xa rumal 
ru bꞌanik utzil, kichꞌij kꞌu waꞌ rukꞌ paciencia, are utz kil na waꞌ rumal ri 
Dios. 21 Are kꞌu waꞌ ri ix sikꞌim wi rumal ri Dios rumal chi ri Cristo xuriq 
kꞌäx rumal qech uj, xuya kꞌu kan jun utzalaj kꞌutbꞌal chiwäch rech kibꞌan 
iwe jas ri xubꞌan ri Areꞌ. 22 Ri Cristo man kꞌo tä mak xubꞌano, man xubꞌan 
tä kꞌu tzij che ki subꞌik ri winaq. 23 Ri Areꞌ aretaq xyoqꞌik, man xutzelej 
tä u kꞌexel ri ki tzij ri winaq rukꞌ yoqꞌonik. Aretaq xbꞌan kꞌäx che kumal 
ri winaq, man xubꞌij taj chi käpe na kꞌäx chkij ri e areꞌ, xane xuya kan 
ronojel pu qꞌabꞌ ri Dios ri jikom kubꞌan chuqꞌatik tzij. 24 Ri Cristo xukꞌam 
bꞌi ri qa mak pa ri u cuerpo aretaq xrip cho ri cruz rech ri uj, jeꞌ ta ne uj 
käminaq chi rukꞌ Areꞌ, man käqataqej tä chi makunik, xane käqachap u 
bꞌanik ri qas jikom, ri qas utz. Xsoktaj kꞌu ri Cristo rech ri ix kixutzirik, 
kiriq na ri kꞌaslemal ri qas utz. 25 Ri ix nabꞌe kanoq ix sachinaq, jeꞌ ta ne 
ix chij ri i jabꞌum iwibꞌ. Kämik kꞌut ix tzelejinaq chi loq rukꞌ ri Cristo. Ri 
Areꞌ kixuchajij junam jas jun ajyuqꞌ keuchajij ru chij. Kuchajij kꞌu na ri 
iwanimaꞌ.

Waral käqil wi jas ri rajwaxik pa ri ki kꞌaslemal ri e kꞌulan chik

3  1 Ri ix ixoqibꞌ, ri ix kꞌulan chik, chixniman chke ri iwachajil. Je riꞌ 
we ne e kꞌo jujun chke ri iwachajil ri man käkikoj tä ru Loqꞌ Pixabꞌ 

ri Dios, kekojon ta kꞌu ne rumal ri utzalaj i kꞌaslemal ix, ri ix ixoqibꞌ, pune 
ta ne man kätzijox tä ru Loqꞌ Pixabꞌ ri Dios chke. 2 Are kꞌu ri ix kixkilo 
chi chꞌajchꞌoj ri iwanimaꞌ, nim kiwil ri Dios, kixej kꞌu iwibꞌ chuwäch. 3 Ri 
ix ixoqibꞌ rajwaxik kikoj atzꞌiaq ri qas taqal chiwe, rajwaxik kꞌut chi utz u 
bꞌanik ri i wiꞌ kibꞌano jas ri qas taqalik. Man xuwi tä kiwiq iwibꞌ rukꞌ qꞌän 
puaq, rukꞌ chachal ri paqal rajil, man rukꞌ tä kꞌu atzꞌiaq ri sibꞌalaj paqalik. 
4 Xane ri qas wiqobꞌal iwibꞌ are ri kꞌo pa ri iwanimaꞌ. Ri qas jeꞌlal ri man 
käsach tä u wäch are ri utzalaj iwanimaꞌ ri sibꞌalaj käjororik. We wiqobꞌal 

riꞌ are sibꞌalaj loqꞌ na waꞌ chuwäch ri Dios. 5 Jeꞌ kꞌu wiqobꞌal waꞌ xkikoj ri 
ixoqibꞌ ojer ri xkijach kibꞌ pu qꞌabꞌ ri Dios. Ri e areꞌ xkuꞌbꞌi ki kꞌux chrij 
ri Dios, xuqujeꞌ xeniman chke ri kachajil. 6 Jeꞌ jas ri nan Sara ojer xniman 
che ri qa mam Abraham, xubꞌij kꞌu che: “At wajaw,” —xcha che. Ri ix, ix 
jeꞌ jas ri nan Sara we kibꞌan ri utzil, man kꞌo tä kꞌu jas kixej wi iwibꞌ.

7 Ri ix xuqujeꞌ, ri ix achijabꞌ, ri ix kꞌulan chik, rajwaxik qas kichomaj 
na jas kibꞌan kukꞌ ri iwixoqil. Nim cheiwila wi, man xaq xuwi tä rumal 
chi ri ixoqibꞌ man junam tä ki chuqꞌabꞌ iwukꞌ ix, xane rumal chi ri e 
areꞌ xuqujeꞌ käkechbꞌej na ri kꞌaslemal ri kuya ri Dios chiwe ix rumal ri 
nimalaj u toqꞌobꞌ. Jeꞌ chibꞌana waꞌ rech ri Dios kuto aretaq kibꞌan orar.

Utz ke ri käkiriq kꞌäx xa rumal ri u bꞌanik ri utzil
8 Más kꞌu na, chinaꞌ pa iwanimaꞌ chi xa ix jun, ri ix nimalaj iwonojel. 

Chel i kꞌux chbꞌil taq iwibꞌ, chiwaj iwibꞌ junam jas ri käkaꞌn ri winaq ri 
qas e kachalal kibꞌ. Minimarisaj iwibꞌ, xane chichꞌabꞌela iwibꞌ rukꞌ utzil. 
9 Mitzelej u kꞌexel ri kꞌäx ri käbꞌan chiwe, man kixyoqꞌon tä kꞌu chke ri 
winaq ri kixkiyoqꞌo. Xane jas ri Dios ri kixtewchinik, chixtewchin ix 
xuqujeꞌ chke ri kebꞌanow kꞌäx chiwe. Iwetam kꞌut chi ix u sikꞌim ri Dios 
rech kiriq tewchibꞌal. 10 Je riꞌ ri kubꞌij ru Loqꞌ Pixabꞌ ri Dios ri Tzꞌibꞌtalik:

Jachin ri kraj jun utzalaj kꞌaslemal,
käkikot na amaqꞌel ronojel qꞌij,

chujikꞌa bꞌaꞌ ri raqꞌ,
mubꞌij ri kꞌäx u bꞌixik,

xane chutzꞌapij ru pu chiꞌ
rech man kubꞌan tä tzij,

—kächaꞌ.
 11 Chutasa ribꞌ chrij ri etzelal,

chubꞌana kꞌu ri qas utz.
Chutzukuj ru bꞌanik utzil chkixol ri winaq,

qas kꞌu kutaqej u bꞌanik waꞌ.
 12 Je riꞌ, rumal chi ri Qajaw Dios

keuchajij ri winaq ri jikom kanimaꞌ,
xuqujeꞌ kuto aretaq käkaꞌn orar,

kutatabꞌej ri käkibꞌij che.
Are kꞌu ri Dios kubꞌan u kꞌulel chke ri bꞌanal taq etzelal,

—kächa riꞌ ri tzꞌibꞌtal kanoq.
13 ¿Jachin ta kꞌu ne kubꞌan kꞌäx chiwe we ri ix qas kitaqej u bꞌanik ri 

utzil? ¡Kraj man kꞌo taj! 14 Pune bꞌaꞌ rumal ru bꞌanik ri utzil kiriq kꞌäx, utz 
kꞌu iwe riꞌ. Rumal riꞌ mixej iwibꞌ chkiwäch ri kebꞌanow kꞌäx chiwe, mixok 
il kumal. 15 Xane nim chiwila wi ri Cristo ri Iwajaw pa taq ri iwanimaꞌ. 
Jachin taq ri ketow chiwe jas che kikuꞌbꞌa i kꞌux chrij ri Cristo, rukꞌ 
utzil chibꞌij waꞌ chke. Nim chiwila wi ri Dios, chixej bꞌaꞌ iwibꞌ chuwäch, 

minimarisaj kꞌu iwibꞌ. 16 Chibꞌana utz pa ronojel rech kinaꞌ pa ri iwanimaꞌ 
chi man kꞌo tä etzelal i bꞌanom. Je riꞌ ri winaq ri keyoqꞌon chiwe, ri 
käkibꞌij chi ix bꞌanal taq etzelal, ri xa käkitzeꞌj i wäch rumal chi ri ix 
kojoninaq che ri Cristo, xa kel na ki kꞌixbꞌal rumal ri käkibꞌij. 17 We je riꞌ 
kraj ri Dios chiwe, are utz na kiriq kꞌäx rumal ri u bꞌanik utzil chuwäch ri 
kiriq kꞌäx xa rumal ru bꞌanik etzelal.

18 Are je waꞌ rumal chi ri Cristo xuqujeꞌ xuriq kꞌäx. Rumal ri qa mak 
xkäm ri Areꞌ xa jumul rech man kꞌo tä chi rajwaxik. Ri Areꞌ man kꞌo tä 
u mak, xane xuriq kꞌäx rumal qech uj, ri uj itzel taq winaq, che qoksaxik 
rukꞌ ri Dios. Qas tzij xkäm ru cuerpo, are kꞌu ri ranimaꞌ man xkäm tä 
waꞌ. 19 Xeꞌ kꞌu chutzijoxik ri Utzalaj Tzij re ri Evangelio chke ri animaꞌaj 
ri e tzꞌapitzꞌoj. 20 E are taq waꞌ ri animaꞌaj kech ri winaq ri man xeniman 
tä che ri Dios ojer pa ru qꞌijol ri qa mam Noé. Ri Dios xuchajij paciencia, 
xereyej chi käkikꞌex kanimaꞌ, käkikꞌex ki chomanik aretaq ri qa mam 
Noé tajin kubꞌan ri nimalaj barco ri käbꞌix “arca” che. Man e kꞌia tä kꞌut 
ri xkiriq ru tobꞌanik ri Dios, xane xa e wajxaqibꞌ waꞌ ri man xejiqꞌ tä pa 
ri jaꞌ. 21 Ri nimalaj qꞌeqal jäbꞌ ri xubꞌan pa ri u qꞌijol ri qa mam Noé, are 
kꞌutbꞌal chrij ri jaꞌ re ri qasnaꞌ kämik ri käkꞌutuwik chi qa riqom chi ru 
tobꞌanik ri Dios. Ri jaꞌ riꞌ man käresaj tä kꞌu ru tzꞌilol ri qa cuerpo, xane 
kubꞌano chi käqataꞌ che ri Dios chi ri Areꞌ kubꞌan chqe chi utz käqanaꞌ pa 
qanimaꞌ chuwäch. Are waꞌ kubꞌano chi käqariq ru tobꞌanik ri Dios rumal 
chi xkꞌastajisax ri Jesucristo chkixol ri käminaqibꞌ. 22 Aretaq xkꞌastaj bꞌik, 
ri Areꞌ xpaqi chikaj, xtꞌuyi kꞌu pa ru wikiäqꞌabꞌ ri Dios. Konojel ri ángeles, 
xuqujeꞌ konojel ri nimaq taq qꞌatal taq tzij ajuwokaj, konojel kꞌu ri kꞌo 
taqanik pa ki qꞌabꞌ rajwaxik keniman na che.

Chqajujunal, jas ri u sipam ri Dios chqe, rajwaxik 
käqakoj waꞌ che ki toꞌik nikꞌiaj chik

4  1 Je kꞌu riꞌ, qachalal, we ri Cristo xuriq kꞌäx, ri ix xuqujeꞌ rajwaxik 
chi jeꞌ i chomanik waꞌ, chi kiriq na kꞌäx. Jachin kꞌu ri qas u riqom 

kꞌäx, man kutaqej tä chi makunik riꞌ. 2 Ronojel kꞌu ri qꞌij ri käkꞌasi na 
cho ruwächulew, man kukoj tä chi ru kꞌaslemal chubꞌanik xaq jas ri kraj 
ri areꞌ, xane chubꞌanik ru rayibꞌal ri Dios. 3 Chubꞌana kꞌu riꞌ chiwe ri 
xibꞌan kan pa ri ojer taq qꞌij. Are kꞌu xibꞌan ri ki rayinik ri winaq ri man 
e kojoninaq tä che ri Dios. Pa taq ri qꞌij riꞌ xibꞌan ronojel u wäch etzelal, 
xa jachike ri utz xiwil wi, pune äwas u bꞌanik waꞌ cho ri Dios, xuqujeꞌ 
chkiwäch ri winaq. Xibꞌan ri itzel taq i rayinik, xibꞌan nimalaj qꞌabꞌarik, 
xibꞌan nimaq taq wiꞌm ri xixwojkoꞌr wi, sibꞌalaj xiya kꞌu u wiꞌ ru tijik ri 
jaꞌ. Xuqujeꞌ xeiqꞌijilaj jujun taq tiox ri sibꞌalaj tzel kebꞌelik, ri man taqal 
tä chiwe chi jeꞌ kibꞌano. 4 Ri winaq kꞌut ri man e kojoninaq taj, jun wi 
käkilo chi ri ix ya man kiriq tä chi iwibꞌ kukꞌ chubꞌanik ri käkaꞌn ri e 
areꞌ pa ri itzelalaj ki kꞌaslemal ri sibꞌalaj man utz tä u bꞌanik. Xa rumal 

riꞌ käketzelaj i wäch, kixkiyoqꞌo. 5 We winaq riꞌ käkijach kꞌu na ki kuenta 
chuwäch ri Jun ri käpe na chuqꞌatik tzij pa ki wiꞌ ri e kꞌaskꞌoj, xuqujeꞌ pa 
ki wiꞌ ri käminaqibꞌ. 6 Xa rumal waꞌ xuqujeꞌ xtzijox ri Utzalaj Tzij re ri 
Evangelio chke ri käminaqibꞌ, rech pune xekꞌasi waral cho ruwächulew, 
xqꞌat kꞌu tzij pa ki wiꞌ junam jas ri käbꞌan chke konojel ri winaq, ri 
kanimaꞌ kꞌut kuriq na ri qas kꞌaslemal ri man kꞌo tä u kꞌisik, junam jas ru 
kꞌaslemal ri Dios.

7 Xa jubꞌiqꞌ kraj chi man kopan ri qꞌij ri kujtoꞌtajik, ri käkꞌis na ronojel. 
Mibꞌan xaq jas ri kiwaj ix, xane chichomaj bꞌaꞌ jas ri kibꞌano. Qas chixok 
il chubꞌanik orar. 8 Man xuwi tä kꞌu waꞌ, xane xuqujeꞌ sibꞌalaj chiwaj 
iwibꞌ chbꞌil taq iwibꞌ rumal chi we je riꞌ kibꞌano, kiwaj iwibꞌ, kisachala 
na ri i mak chbꞌil taq iwibꞌ pune sibꞌalaj kꞌia ri i mak. 9 Utz chibꞌana che 
ki kꞌulaxik ri keopan cho taq iwachoch. Kꞌo bꞌaꞌ jas mibꞌij pa iwanimaꞌ 
chkij. 10 Chijujunal, jas ru sipam ri Dios chiwe, chikojo waꞌ che ki toꞌik 
ri qachalal. Utz chibꞌana chukojik ri jalajoj taq tewchibꞌal ru sipam ri 
Dios chiwe rumal ri nimalaj u toqꞌobꞌ. 11 Jachin ri kätzijonik, chutzijoj 
jas ri kubꞌij ri Dios pa ru Loqꞌ Pixabꞌ ri Areꞌ. Jachin ri kok che ki toꞌik 
nikꞌiaj chik, chubꞌana waꞌ rukꞌ ri chuqꞌabꞌ ri yoꞌm che rumal ri Dios. 
Ronojel ri kibꞌano, chibꞌana waꞌ chuyaꞌik u qꞌij ri Dios rumal ri Jesucristo. 
Chnimarisax bꞌaꞌ u qꞌij ri Areꞌ, chkꞌol ta bꞌaꞌ u taqanik amaqꞌel pa taq ri 
qꞌij ri junabꞌ ri kepetik. Amén.

Utz qe we käqariq kꞌäx rumal chi uj kojoninaq che ri Cristo
12 Loqꞌalaj taq qachalal, mikajmaj iwibꞌ aretaq käpe ri nimalaj kꞌäx pi 

wiꞌ jeꞌ ta ne chi jun wi ri tajin kikꞌulmaj. 13 Xane chixkikotoq aretaq kiriq 
iwe ri kꞌäx junam jas ri xuriq ri Cristo. Je riꞌ rech sibꞌalaj kixkikot na 
aretaq käpe ri Areꞌ, käqꞌalajin ri jeꞌlalaj u juluwem, känimarisax kꞌu na u 
qꞌij. 14 We xa rumal ri Cristo ketzelax na i wäch, kixyoqꞌik, utz kꞌu iwe ix. 
Je riꞌ, rumal chi ri Loqꞌalaj Espíritu rech ri Dios qajinaq pi wiꞌ. Qas tzij chi 
ri Cristo käyoqꞌ kumal ri winaq, are kꞌu ri ix xa kiya u qꞌij ri Areꞌ. 15 Man 
utz tä riꞌ we kꞌo jun chiwe kuriq kꞌäx rumal chi ri areꞌ käkämisanik, 
rumal chi kubꞌan elaqꞌ, rumal chi kuxalqꞌatij ri pixabꞌ, o rumal chi kunim 
ribꞌ chupam ri kech nikꞌiaj winaq chik. 16 We kꞌu kꞌo jun kuriq kꞌäx xa 
rumal chi kojoninaq che ri Cristo, käbꞌix “Cristiano” che, mäkꞌix riꞌ ri 
areꞌ, xane chuya u qꞌij ri Dios rumal waꞌ.

17 Xuriq kꞌu ri qꞌij ri kächapletaj ru qꞌatik tzij pa qa wiꞌ uj, qachalal, 
uj riꞌ ri uj rech ri Dios. We kꞌu ru qꞌatik tzij kächapletaj nabꞌe pa qa wiꞌ 
uj, ¿jas lo ri käkiriq na ri winaq ri man keniman tä che ri Utzalaj Tzij 
ri tzijom loq rumal ri Dios? 18 We rukꞌ kꞌäx ri winaq ri jikom kanimaꞌ 
cho ri Dios käkiriq ru tobꞌanik ri Areꞌ, ¿jas lo ri käkiriq na ri winaq ri 
man kekojon tä che ri Dios, ri xaq e ajmakibꞌ? 19 We kꞌu e kꞌo ri tajin 
käkiriq kꞌäx rumal chi je waꞌ kraj ri Dios, chkitaqej bꞌaꞌ u bꞌanik ri utzil, 

xa chkiya kꞌu na kibꞌ pu qꞌabꞌ ri Dios ri xebꞌanowik. Ri Areꞌ kꞌut jikom 
ranimaꞌ, qas kubꞌan na ri kubꞌij.

Ri apóstol Pedro keupixbꞌaj ri kojonelabꞌ

5  1 Keinpixbꞌaj konojel ri kꞌamal taq ki bꞌe ri qachalal kojonelabꞌ ri ix 
kꞌo wi. Ri in xuqujeꞌ in kꞌamal bꞌe junam kukꞌ, xuqujeꞌ qas xinwil 

in ri kꞌäxkꞌol ri xuriq ri Cristo. Ri in, jeꞌ jas ri e areꞌ junam kinriq na we 
ri u nimarisaxik u qꞌij ri Cristo ri käqꞌalajinik aretaq käpetik. 2 Cheichajij 
ri qachalal kojonelabꞌ ri e yoꞌm pa i qꞌabꞌ, junam jas ri kubꞌan jun utzalaj 
ajyuqꞌ che ki chajixik ru chij. Chibꞌana waꞌ rukꞌ jun utzalaj iwanimaꞌ, xa 
jas ri kraj ri Dios, man xaq tä rumal chi ix taqom chubꞌanik waꞌ. Man 
keichajij tä kꞌu ri e areꞌ xaq xuwi rech kichꞌak puaq, xane chibꞌana waꞌ 
rumal chi are ri qas kiwaj kibꞌano. 3 Mibꞌan iwe chke ri keichajij, xa 
kixtaqan pa ki wiꞌ, xane chikojo i chuqꞌabꞌ rech ri i kꞌaslemal are jun 
utzalaj kꞌutbꞌal chkiwäch. 4 Je riꞌ, aretaq käpe ri nimalaj Qajyuqꞌ, ri Qajaw 
Jesús, ri ix kikꞌam na jun jeꞌlalaj tojbꞌal iwe ri man junam tä rukꞌ ri 
corona re u xaq cheꞌ, re kotzꞌij ri xa kächaqiꞌjik.

5 Xuqujeꞌ ri ix, alabꞌom, chinimaj ri ki taqanik ri kꞌamal taq i bꞌe. 
Chiyala iwibꞌ pa taqik chbꞌil taq iwibꞌ nimalaj iwonojel, minimarisaj kꞌu 
iwibꞌ. Kubꞌij kꞌu ru Loqꞌ Pixabꞌ ri Dios ri Tzꞌibꞌtalik:

Ri Dios kukꞌulelaj ki wäch ri winaq
ri käkaꞌn nimal,

keutoꞌ kꞌu ri man käkinimarisaj tä kibꞌ
rukꞌ ri nimalaj u toqꞌobꞌ ri Areꞌ,

—kächa ri tzꞌibꞌtal kanoq. 6 Qas chinaꞌ pa iwanimaꞌ chi man nim tä i 
bꞌanik, chiya kꞌu iwibꞌ pu qꞌabꞌ ri qa Dios ri kꞌo nimalaj u chuqꞌabꞌ rech ri 
Areꞌ kunimarisaj na i qꞌij ix aretaq kuriq ri qꞌij. 7 Ronojel ri xaq kixok wi il, 
chiya kan waꞌ pu qꞌabꞌ ri Dios. Ri Are kꞌut kel u kꞌux chiwe, kixutoꞌ kꞌu na.

8 ¡Chkꞌol bꞌaꞌ i noꞌj, chixkꞌaskꞌatoq! Jeꞌ chibꞌana waꞌ rumal chi ri i kꞌulel 
ri Itzel, are jeꞌ jas jun koj ri kuraq u chiꞌ, ri sibꞌalaj kätioꞌnik, ri kutzukuj 
jachin ri kutijo. 9 ¡Chiqꞌatej u wäch ri Itzel, qas chixkojonoq! Iwetam kꞌut 
chi ri kꞌäxkꞌol ri tajin kiriq ix, jeꞌ xuqujeꞌ tajin käkiriq konojel ri qachalal 
cho ronojel ruwächulew. 10 Aretaq kꞌut i riqom chi kiebꞌ oxibꞌ qꞌij kꞌäxkꞌol, 
ri Dios ri sibꞌalaj kutoqꞌobꞌisaj qa wäch, ri xujusikꞌij rech känimarisax qa 
qꞌij junam rukꞌ ri Jesucristo, kubꞌano chi kijikibꞌa na ri iwanimaꞌ chrij, 
kubꞌan na tzꞌaqat chiwe. Kuya na ri i chuqꞌabꞌ, xuqujeꞌ kubꞌano chi qas ko 
kixjeqi na pa ri i kojonik. 11 Chnimarisax bꞌaꞌ u qꞌij ri Areꞌ, chkꞌol kꞌu u 
taqanik amaqꞌel pa taq ri qꞌij ri junabꞌ ri kepetik. Amén.

Ri apóstol Pedro kuya rutzil ki wäch ri qachalal
12 Nu tzꞌibꞌam bꞌi we kiebꞌ oxibꞌ tzij riꞌ chiwe rukꞌ ru tobꞌanik ri 

qachalal Silvano, ri wilom chi qas jikom ri ranimaꞌ. Rukꞌ kꞌu we wuj riꞌ 

kixinpixbꞌaj, kinqꞌalajisaj kꞌu chiwäch chi qas tzij ri ix i riqom ri nimalaj 
u toqꞌobꞌ ri Dios. ¡Chijikibꞌa bꞌaꞌ i kꞌux chrij waꞌ!

13 Ri qachalal kojonelabꞌ ri e kꞌo pa ri tinimit Babilonia, ri e chaꞌtal 
rumal ri Dios junam iwukꞌ ix, käkiya bꞌi rutzil i wäch. Xuqujeꞌ ri qachalal 
Marcos, ri jeꞌ ta ne nu kꞌojol, kuya bꞌi rutzil i wäch. 14 Chitzꞌumaj iwibꞌ 
chbꞌil taq iwibꞌ aretaq kiyala rutzil i wäch. Je riꞌ kibꞌano chukꞌutik chi qas 
kiwaj iwibꞌ chbꞌil taq iwibꞌ.

Chuxlan ta bꞌaꞌ ri iwanimaꞌ nimalaj iwonojel ri ix, ix rech ri Jesucristo. 
Amén. 

Ri apóstol Pedro kuchap u tzꞌibꞌaxik ri ukabꞌ 
u carta chke ri qachalal kojonelabꞌ

1  1 In waꞌ, ri Simón Pedro, in patänil re ri Jesucristo, xuqujeꞌ in 
apóstol, jun chke ru taqoꞌn ri Areꞌ. Kintzꞌibꞌaj bꞌi waꞌ we wuj riꞌ 

chiwe ix iwonojel ri i riqom ri kojonik ri sibꞌalaj loqꞌ na ri qa riqom uj. 
Je riꞌ, rumal chi ri qa Dios Jesucristo ri Toꞌl Qe are jikom ranimaꞌ qukꞌ. 
2 Are ta bꞌaꞌ ri Dios sibꞌalaj kutoqꞌobꞌisaj i wäch, xuqujeꞌ kubꞌan ta na chi 
sibꞌalaj kuxlan ri iwanimaꞌ rumal chi iwetam u wäch ri Dios, iwetam kꞌu 
u wäch ri Qajaw Jesús.

Waral käqil wi ri rajwaxik pa ru kꞌaslemal ri kojonel
3 Ri Dios rukꞌ ri nimalaj u chuqꞌabꞌ u sipam chqe ronojel ri rajwaxik 

pa ri qa kꞌaslemal, xuqujeꞌ ri rajwaxik chqe rech kujkowinik käqataqej 
u patänixik ri Areꞌ. Je riꞌ xubꞌano aretaq xuya chqe chi qas käqetamaj 
u wäch ri Jesús. Are ri Areꞌ ri xujusikꞌij rech kꞌo jubꞌiqꞌ qe ri qas rutzil 
ri Areꞌ, xuqujeꞌ ri nimalaj u qꞌij ri Areꞌ. 4 Rukꞌ ronojel waꞌ we riꞌ u yoꞌm 
chqe chi käqariq na konojel ri nimaq taq u tewchibꞌal ri sibꞌalaj loqꞌ na ri 
xuchiꞌj kanoq, rech ri uj kujkowinik kujel chupam ri itzelalaj kꞌaslemal 
ajuwächulew ri xa kusachisaj u wäch ronojel. Are kꞌäx na waꞌ we 
kꞌaslemal riꞌ rumal ri itzel taq ki rayibꞌal ri winaq. Je riꞌ xubꞌan chqe rech 
kuyaꞌ käqariq qe ri qas kꞌaslemal ri kꞌo rukꞌ ri Dios. 5 Rumal waꞌ rajwaxik 
chi ri ix kikoj i chuqꞌabꞌ rech man xuwi tä kixkojonik, xane xuqujeꞌ kibꞌan 
ri qas utzil pa ri i kꞌaslemal. Rukꞌ ri qas utzil ri kibꞌano rajwaxik xuqujeꞌ 
chi käkꞌoji na ri utzalaj iwetambꞌal. 6 Rukꞌ ri utzalaj iwetambꞌal rajwaxik 
xuqujeꞌ chi kiwilo chi man kibꞌan tä xaq xuwi jas ri kiwaj ix chiwe chbꞌil 
taq iwibꞌ. Rajwaxik xuqujeꞌ chi kichajij paciencia chuchꞌijik ronojel ri 
käpe pi wiꞌ. Rukꞌ we paciencia riꞌ rajwaxik xuqujeꞌ chi qas kixpatänin 
che ri Dios. 7 Man rukꞌ tä kꞌu riꞌ chi kixpatänin che ri Dios, xane rajwaxik 
xuqujeꞌ chi kiwaj iwibꞌ nimalaj iwonojel ri ix ri iwachalal iwibꞌ rumal ri 

Cristo. Man rukꞌ tä kꞌu waꞌ chi kiwaj iwibꞌ, xane rajwaxik xuqujeꞌ chi loqꞌ 
kiwil konojel winaq.

8 We kꞌu kikoj i chuqꞌabꞌ rech kꞌo ronojel waꞌ pa ri i kꞌaslemal amaqꞌel 
ronojel qꞌij, qas kꞌo u patän riꞌ ri i kꞌaslemal, man xaq tä kꞌu loqꞌ riꞌ 
iwetam u wäch ri Qajaw Jesucristo. 9 Apachin kꞌu ri man kꞌo tä ronojel 
waꞌ pa ru kꞌaslemal, jeꞌ ta ne moy ri areꞌ, man käkowin tä kꞌut käkaꞌyik. 
Sachinaq chik pa u jolom chi chꞌajtajinaq chi ri ranimaꞌ che taq ru mak 
ri xubꞌan kan pa ru kꞌaslemal ojer. 10 Rumal riꞌ, qachalal, chikojo na i 
chuqꞌabꞌ pa ronojel rech qas iwetam chi ix jun kukꞌ ri e chaꞌtal rumal ri 
Dios, ri e sikꞌim rumal ri Areꞌ rech kekꞌoji rukꞌ. We jeꞌ kibꞌan waꞌ, man 
kixtzaq tä chik pa mak. 11 Je riꞌ qas käyaꞌtaj na chiwe chi kixopan na rukꞌ 
ri Qajaw Jesucristo ri Toꞌl Qe rech kätaqan ri Areꞌ pi wiꞌ. Aretaq kuchap 
taqanik ri Qajaw Jesús, man kꞌo tä u kꞌisik waꞌ we taqanik riꞌ.

12 Rumal kꞌu riꞌ kintaqej na u naꞌtaxik chiwe ronojel waꞌ, ri ya nu bꞌim 
chik, pune ta ne ri ix iwetam chi waꞌ, qas kꞌu tajin kitaqej ri qas tzij ri 
kꞌutum chiwäch. 13 Ri in kinchomaj chi taqal chwe chi kinwalijisaj ri 
iwanimaꞌ rukꞌ we pixbꞌenik riꞌ ri kinnaꞌtaj chiwe chuweq käbꞌij ri in 
kꞌasal na. 14 Wetam kꞌut chi xa jubꞌiqꞌ kraj chi kinkämik, jeꞌ jas ri kꞌutum 
chnuwäch rumal ri Qajaw Jesucristo. 15 Sibꞌalaj kꞌut kinkoj na nu chuqꞌabꞌ 
rech aretaq in käminaq chik, kꞌo ri käkꞌoji na kan iwukꞌ ri känaꞌtan na 
chiwe ronojel waꞌ we tzij riꞌ.

Waral käqil wi chi e kꞌo ri xeilow ri Cristo kꞌaslik, chi qas nim u qꞌij
16 Man xaq tä kꞌu molom taq tzij re subꞌunik ri pa ki jolom winaq kepe 

wi ri qa tzijom chiwe chukꞌutik chi qas tzij käpe chi na jumul ri Qajaw 
Jesucristo rukꞌ nimalaj u chuqꞌabꞌ. ¡Are ri uj, uj riꞌ ri xujilowik! Are rukꞌ ri 
qa waqꞌäch uj ri xqil ri Qajaw Jesús chi sibꞌalaj jeꞌl ri Areꞌ, sibꞌalaj nim u 
qꞌij. 17 Ri uj, uj kꞌo jelaꞌ rukꞌ ri Areꞌ aretaq xnimarisax u qꞌij rumal ri Dios 
qa Tat, aretaq ri Dios xuya u qꞌij, xchꞌaw loq chikaj, xubꞌij: “¡Are loqꞌalaj 
nu Kꞌojol waꞌ! Sibꞌalaj käkikot ri wanimaꞌ rumal,” —xcha ri Jun ri sibꞌalaj 
nim u qꞌij. 18 Ri uj, uj riꞌ qas xqata ri Jun ri xchꞌaw loq chikaj aretaq 
junam uj kꞌo rukꞌ ri Qajaw Jesús puwiꞌ ri loqꞌalaj juyubꞌ.

19 Xuqujeꞌ ri ki tzij ri qꞌalajisal taq re ru Loqꞌ Pixabꞌ ri Dios ri xkitzꞌibꞌaj 
kan ojer kꞌo kan qukꞌ uj. We tzij riꞌ man käkꞌextaj taj. Sibꞌalaj utz we 
kixok il chutatabꞌexik we tzij riꞌ, rumal chi are jeꞌ jas jun chäj, jun 
candela ri kätununik, ri käjuluw jawijeꞌ ri sibꞌalaj qꞌequm wi kꞌä käsaqir 
na, kel kꞌu na loq ri nimalaj chꞌimil re ri u saqiribꞌal ri kätunun na 
chiwäch. Ri u qꞌalajisaxik ri Qajaw Jesús pa ri iwanimaꞌ are jeꞌ jas ri 
kubꞌan ri nimalaj chꞌimil riꞌ. 20 Rajwaxik kꞌut kiwetamaj chi man kꞌo tä 
jun tzij re ru Loqꞌ Pixabꞌ ri Dios ri Tzꞌibꞌtalik ri käkowin jun winaq xaq 
pa re wi kuqꞌalajisaj ri kel kubꞌij. 21 Je riꞌ, rumal chi ri xeqꞌalajisan ru Loqꞌ 
Pixabꞌ ri Dios ojer man xkibꞌij taj xaq jas ri xkaj ri e areꞌ. Xane ri Dios 

a 2:6 Chawilaꞌ ri Sodoma y ri Gomorra pa ri Diccionario, kꞌisbꞌal re we Nuevo Testamento. 

xyoꞌw ri tzij, ri chomanik chke rumal rech chi xkijach kibꞌ pu qꞌabꞌ ri 
Areꞌ. Are kꞌu ri Loqꞌalaj Espíritu xtaqan pa kanimaꞌ, xukꞌam ki bꞌe.

Waral käqil wi chi e kꞌo winaq ri käkikꞌut ri man qas tzij taj

2  1 Xekꞌoji kꞌu bꞌanal taq tzij chkixol ri winaq aj Israel ojer ri xkibꞌij 
chi qas e qꞌalajisal taq re ru Loqꞌ Pixabꞌ ri Dios. Xuqujeꞌ kekꞌoji na 

winaq ri e bꞌanal taq tzij chixol ix ri käkikꞌut na ri man qas tzij taj. Ri e 
areꞌ chkꞌuyal kekitijoj na ri winaq che ri xaq ki chomanik ri e areꞌ ri man 
qas tzij taj. Xa kꞌu käsachisax ki wäch ri winaq rumal waꞌ we tijonik riꞌ. 
Je riꞌ, rumal chi ri e areꞌ man kekojon tä che ri Qajaw Jesús ri xkäm cho 
ri cruz che ki toꞌik. Rumal waꞌ xaq teꞌtalik käpe na kꞌäx pa ki wiꞌ, käsach 
kꞌu na ki wäch. 2 Pune ta ne je riꞌ, e kꞌia ri käkitaqej u bꞌanik ri käkaꞌn ri 
e areꞌ pa ri itzelalaj ki kꞌaslemal ri sibꞌalaj man utz tä u bꞌanik. Rumal kꞌu 
kech ri e areꞌ ri winaq käkibꞌij na ri äwas u bꞌixik chrij ri Utzalaj Tzij re 
ri Evangelio, ri qas bꞌe ri kopan rukꞌ ri Dios. 3 Xa rumal ru rayixik kꞌia u 
wäch jastaq, ri bꞌanal taq tzij riꞌ kixkisubꞌ na rukꞌ tijonik ri man qas tzij 
taj che resaxik ri kꞌo iwukꞌ. Qas yaꞌtalik chi käsach na ki wäch we winaq 
riꞌ ri ojer kꞌut qꞌatom loq tzij pa ki wiꞌ chi käkꞌäjisax na ki wäch.

4 Ri Dios man xusach tä ki mak ri ángeles ri xemakunik, xane xeukꞌiäq 
bꞌi pa ri jul jawijeꞌ käkꞌäjisax wi ki wäch. Chilaꞌ kꞌut e tzꞌaptal wi kämik 
pa ri qꞌequm. Sibꞌalaj utz u bꞌanom che kichapik, kꞌä kopan na ri nimalaj 
qꞌij aretaq käqꞌat na tzij pa ki wiꞌ. 5 Ri Dios man xusach tä ki mak ri 
winaq ri xekꞌoji kan ojer cho we uwächulew, xane xutaq loq ri nimalaj 
qꞌeqal jäbꞌ pa ki wiꞌ ri bꞌanal taq etzelal riꞌ. Xuwi xutoꞌ kan ri qa mam 
Noé ri xutzijoj chi rajwaxik chi ri winaq käkaꞌn jikom che ri ki kꞌaslemal 
cho ri Dios. Xuwi ri areꞌ rachiꞌl wuqubꞌ winaq chik xetoꞌ rumal ri Dios 
rech man kekäm taj. 6 Ri Dios xuqujeꞌ xuqꞌat tzij chi käkꞌäjisax ki wäch ri 
winaq ri e kꞌo pa taq ri tinimit Sodoma, ri tinimit Gomorra. a Xusach ki 
wäch we tinimit riꞌ rukꞌ ri qꞌaqꞌ kꞌä xechajir na. Waꞌ we xbꞌantajik riꞌ are 
jun kꞌutbꞌal chkiwäch konojel ri itzel taq winaq ri kꞌä teꞌ xepetik, xuqujeꞌ 
chkiwäch ri kekꞌoji na chi qas tzij käpe na ri qꞌij aretaq käqꞌat na tzij pa ki 
wiꞌ. 7 Xutoꞌ kꞌu kan ri qa mam Lot, jun utzalaj tataꞌ waꞌ ri sibꞌalaj xbꞌisonik 
rumal ri tajin käkaꞌn ri itzel taq winaq pa ri itzelalaj ki kꞌaslemal. 8 We 
utzalaj tataꞌ riꞌ ri xkꞌoji chkixol ri itzelalaj taq winaq sibꞌalaj xbꞌisonik. 
Ronojel qꞌij kꞌut xunaꞌ kꞌäx pa ri ranimaꞌ rumal ri etzelal ri xuto, ri 
xuqujeꞌ xrilo chi tajin käkaꞌn ri winaq. 9 Ri Qajaw Dios retam jas kubꞌan 
che ki toꞌik ri winaq ri ki jachom kibꞌ pu qꞌabꞌ ri Areꞌ. Keutoꞌ cho ri kꞌäx ri 
käkiriq na pa ri ki kꞌaslemal, xuqujeꞌ aretaq ketaqchiꞌx che mak. Are kꞌu 
ri itzel taq winaq xa e u kꞌolom apanoq, kukꞌäjisaj kꞌu na ki wäch pa ri qꞌij 
ri käpe na aretaq käqꞌat tzij pa ki wiꞌ.

10 Ri Dios sibꞌalaj kukꞌäjisaj kꞌu na ki wäch ri winaq ri xa käkitaqej u 
bꞌanik ri ki rayibꞌal ri sibꞌalaj man utz taj, ri xa käketzꞌbꞌej u wäch ri Areꞌ, 
käketzelaj kꞌu u wäch ru Pixabꞌ. We winaq riꞌ man käkixej tä kibꞌ cho ri 
Dios. Man keniman taj, xane xa käkinimarisaj kibꞌ. Man käkixej tä kꞌu 
kibꞌ chubꞌixik ri äwas u bꞌixik chkij ri qas nimaq ki qꞌij ri kꞌo taqanik pa 
ki qꞌabꞌ. 11 Ri ángeles ri kꞌo na ki chuqꞌabꞌ chkiwäch we itzel taq winaq 
riꞌ, ri xuqujeꞌ kꞌo taqanik pa ki qꞌabꞌ, man kꞌo tä ne jun chke ri e areꞌ ri 
käkikochꞌo käkibꞌij kꞌäx taq tzij cho ri Qajaw Dios chkij ri nimaq ki qꞌij 
chuqꞌatik tzij pa ki wiꞌ chi käkꞌäjisax na ki wäch.

12 Are kꞌu we achijabꞌ riꞌ käkibꞌij tzij ri äwas u bꞌixik chrij ri man 
käkichꞌobꞌ taj. E jeꞌ ta ne awaj aj pa taq juyubꞌ, rumal chi man kꞌo tä ki 
chomabꞌal. Chapik kij we awaj riꞌ, kämisaxik kij, are kꞌu waꞌ ki patän 
e kꞌolik. Jeꞌ kꞌu u sachik na ki wäch we itzel taq winaq riꞌ junam jas ri 
awaj. 13 Käkiriq na kꞌäx, tojbꞌal re ri kꞌäx ri ki bꞌanom chke nikꞌiaj winaq 
chik. Kekikot ri e areꞌ aretaq kekowinik käkaꞌn ri itzelalaj taq ki rayibꞌal 
chkiwäch konojel winaq. We winaq riꞌ xaq e esal taq kꞌixbꞌal chixol pa 
taq ri i nimaqꞌij aretaq kewiꞌ iwukꞌ rumal ri käkaꞌno ri käqaj chkiwäch. 
Kekikot kꞌu na chubꞌanik ri itzel taq ki rayibꞌal ri xa kesubꞌtaj ri winaq 
rumal.

14 Amaqꞌel aretaq käkil jun ixoq, käkirayij u wäch. Man kekos tä 
chubꞌanik ri mak. Kekisubꞌ ri winaq ri man qas tä ki jikibꞌam ri kanimaꞌ 
chrij ri Dios, xuqujeꞌ kꞌamaninaq chke ru rayixik kꞌia u wäch jastaq. E 
winaq waꞌ ri qꞌatom tzij pa ki wiꞌ rumal ri Dios chi käkꞌäjisax na ki wäch. 
15 E sachinaq rumal chi ki yoꞌm kan ri qas bꞌe ri jikom. Xuqujeꞌ, xaq rech 
käkiriq puaq, käkaꞌn ri etzelal jeꞌ jas ri xubꞌan ri tat Balaam ru kꞌojol ri 
tat Beor ojer. 16 Jun burro kꞌut ri man kächꞌaw taj xyajow ri tat Balaam 
rumal ri mak ri tajin kubꞌano. Xchꞌaw kꞌu ri burro jas ri kächꞌaw jun 
winaq, xuqꞌatej u wäch ri konil ri kraj kubꞌan ri tat Balaam ri jeꞌ ta ne 
chꞌujarinaq chik.

17 We achijabꞌ riꞌ e junam rukꞌ jun kꞌuaꞌ ri ya chaqiꞌj chik, man kꞌo tä 
joron chupam, xuqujeꞌ e junam kukꞌ ri sutzꞌ ri kekꞌam bꞌi jawijeꞌ chiꞌ 
rumal ri kiäqiqꞌ. Qꞌatom kꞌu tzij pa ki wiꞌ rumal ri Dios chi kebꞌeꞌ na pa 
ri qas qꞌequm ri man kok tä wi jubꞌiqꞌ ri saqil, jawijeꞌ ri man kꞌo tä chi 
kelik wi loq. 18 Je riꞌ, rumal chi rukꞌ nimal käkibꞌij taq tzij ri man kꞌo tä 
ki patän. Rukꞌ ru bꞌanik ri itzel taq ki rayinik, ri etzelal ri käkaꞌn pa ri ki 
kꞌaslemal, käkikoj ki kꞌux ri winaq. Kekisubꞌ na ri winaq ri qas ki tasom 
chi kibꞌ chkij ri nikꞌiaj winaq ri e sachinaq. 19 Käkibꞌij chke ri winaq chi 
kuyaꞌ käkaꞌn xa jas ri käkaj käkaꞌno, man rajwaxik tä kꞌut keniman chik 
che ri Pixabꞌ. Jeꞌ käkibꞌij pune ta ne ri e areꞌ tajin keniman chke ri itzel 
taq ki rayinik ri kätaqan pa kanimaꞌ. Ri e areꞌ kꞌut, jeꞌ ta ne e kojom che 
patäninelabꞌ. Apachike ri chꞌakaninaq puwiꞌ jun winaq, waꞌ we winaq 
riꞌ are patänil re ri chꞌakaninaq puwiꞌ. 20 Ri winaq ri xkitoꞌ kibꞌ, ri ya 

e elinaq chik chupam ri etzelal re ri uwächulew rumal ri retamaxik u 
wäch ri Qajaw Jesucristo ri Toꞌl Qe, ri xketamaj u wäch pa kanimaꞌ, te 
kꞌu riꞌ ketzelej chi chupam ri etzelal, kechꞌaktaj kꞌu rumal, ri kꞌisbꞌal 
re ri ki kꞌaslemal we winaq riꞌ sibꞌalaj kꞌäx na chuwäch ri nabꞌe. 21 Are 
kꞌu utz na chke we ta mat xketamaj jas ri qas u bꞌeyal ri käjikomataj ri 
kanimaꞌ ri winaq cho ri Dios chuwäch ri kaꞌnom ri e areꞌ kämik. Are laꞌ 
chi xketamaj ri qas bꞌe, te kꞌu riꞌ xetzelej chi jumul chkij. Xkitas kꞌu kibꞌ 
chrij ri Loqꞌalaj Tzij, ru Loqꞌ Pixabꞌ ri Dios ri yoꞌm chke. 22 Jeꞌ xbꞌantaj pa 
ri ki kꞌaslemal ri qas tzij ri käbꞌixik: “Ri tzꞌiꞌ kätzelej chutijik ri kuxabꞌaj. 
Are kꞌu ri aq ri chꞌajtajinaq chik, kuwolqotij ribꞌ jumul chik pa ri xoqꞌol,” 
—kächa riꞌ.

Waral käqil wi chi qas tzij käpe chi na jumul ri Qajaw Jesús

3  1 Loqꞌalaj taq qachalal, are waꞌ we wuj riꞌ ri ukabꞌ wuj ri nu tzꞌibꞌam 
bꞌi chiwe. Pa taq ri kiebꞌ wuj riꞌ nu tijom nu chuqꞌabꞌ chubꞌanik chi 

qas utz kixchomanik. Rumal riꞌ kixinpixbꞌaj, kintaqej kꞌu u naꞌtaxik chiwe 
ronojel ri ya nu bꞌim chik. 2 Chnaꞌtaj ri tzij chiwe ri bꞌim kan ojer kumal 
ri loqꞌalaj taq qꞌalajisal taq re ru Loqꞌ Pixabꞌ ri Dios, xuqujeꞌ ru taqanik ri 
Qajaw Jesús ri Toꞌl Qe ri kꞌutum kan chiwäch qumal uj, ri uj apóstoles ru 
taqoꞌn ri Areꞌ.

3 Nabꞌe kꞌut qas rajwaxik chiwetamaj chi pa ri kꞌisbꞌal taq qꞌij kepe na 
winaq ri xa käkitzeꞌj ki wäch konojel ri keqꞌijilan che ri Dios, xuqujeꞌ 
ronojel ri qas utz, ri qas loqꞌ cho ri Dios. We winaq riꞌ are xa käkitaqej 
na u bꞌanik ri itzel taq ki rayibꞌal. 4 Käkitzeꞌj na i wäch, käkitaꞌ na chiwe, 
käkibꞌij: “¿A mat xubꞌij kan ri Cristo chi käpetik? We je riꞌ, ¿jawijeꞌ chiꞌ 
kꞌo wi ri Areꞌ kämik?” —kecha na. “Ri qa nan tat ojer e käminaq chi riꞌ. 
Ronojel kꞌu ri kꞌolik are xaq je wi petinaq loq tzaretaq ri xbꞌan u bꞌanik 
ruwächulew,” —kecha na ri e areꞌ. 5 Qas tzij chi ri e areꞌ xa man käkaj taj 
käketamaj chi ojer riꞌ xbꞌantaj ri kaj xuqujeꞌ ri ulew rumal ru taqanik ri 
Dios. Kꞌo ri chaqiꞌj ulew ri xel loq pa ri jaꞌ, xuqujeꞌ kꞌo ri ulew ri xkanaj 
kan pa ri jaꞌ. 6 Xuqujeꞌ are rumal ri jaꞌ re ri qꞌeqal jäbꞌ chi xsach ki wäch ri 
winaq ojer cho ruwächulew. 7 Are kꞌu ri kaj xuqujeꞌ ri ulew ri e kꞌo kämik, 
are rumal ru taqanik ri Dios e kꞌolom waꞌ rech xa keporoxik. Keporox 
kꞌu na rumal ri qꞌaqꞌ pa ri qꞌij ri käqꞌat na tzij rumal ri Dios, aretaq 
käsachisax na ki wäch ri itzel taq winaq ri man kekojon tä che ri Dios.

8 Man xuwi tä kꞌu waꞌ, loqꞌalaj taq qachalal, xane rajwaxik chi man 
käsach tä pi jolom chi chuwäch ri Dios ri jun qꞌij are junam jas ri jun mil 
junabꞌ, ri jun mil junabꞌ kꞌut are junam jas ri jun qꞌij chuwäch ri Areꞌ. 9 Ri 
Dios man xa tä käbꞌeytaj chubꞌanik ri kuchiꞌj, jeꞌ jas ri käkichomaj jujun 
winaq, xane xa u chajim paciencia qukꞌ uj nimalaj qonojel. Man kraj 
tä ri Areꞌ chi kꞌo jun käsach u wäch, xane are kraj chi konojel käkikꞌex 
kanimaꞌ, käkikꞌex kꞌu ri ki chomanik.

2 PEDRO 2 ,  3

b 3:12 “Ru qꞌij ri Dios”: Are ri qꞌij ri käbꞌan na ri kꞌisbꞌal qꞌatanik pa ki wiꞌ ri winaq rumal ri 
Dios. 

10 Man kꞌo tä kꞌu jun retam ri qas qꞌij ri käpe na ri Qajaw Jesús, xane 
jeꞌ käkꞌulmataj na waꞌ jas ri kubꞌan jun elaqꞌom kok pa jun ja chaqꞌabꞌ, ri 
man kunaꞌ tä jun. Pa ri qꞌij riꞌ käsach u wäch ri kaj, käjinin kꞌu na jas ru 
jininem jun nimalaj käbꞌraqan käpetik. Ronojel kꞌu ri kꞌo chikaj, ri qꞌij, 
ri ikꞌ, ri chꞌimil, ronojel ri kꞌolik keporox na, käsach kꞌu ki wäch rumal 
ri qꞌaqꞌ. Ruwächulew, xuqujeꞌ ronojel ri kꞌo cho ruwächulew keporox na, 
käsach kꞌu na ki wäch.

11 We kꞌu ronojel ri kꞌolik jeꞌ u sachik u wäch waꞌ käbꞌan na, ¡sibꞌalaj 
bꞌaꞌ rajwaxik chi kijach iwibꞌ pu qꞌabꞌ ri Dios, kitas iwibꞌ chrij ronojel 
etzelal, kipatänij kꞌu ri Dios pa ri i kꞌaslemal kämik! 12 Chixok bꞌaꞌ il 
che reyexik ru qꞌij ri Dios, b chibꞌana kꞌu ri kixkowin che chubꞌanik chi 
käpe chanim. Pa ri qꞌij riꞌ käporox na ri kaj, käsach kꞌu na u wäch waꞌ 
rumal ri qꞌaqꞌ. Ronojel ri kꞌo chilaꞌ cho ri kaj kenikow na riꞌ, kejaꞌr kꞌu 
na waꞌ. 13 Are kꞌu ri uj, ri uj qeyeꞌm rilik ri kꞌakꞌ kaj, ri kꞌakꞌ uwächulew 
jas ru bꞌim kan ri Dios chqe. Chilaꞌ kꞌut käkꞌoji wi na xaq xuwi ri utzil, ri 
jikomal.

14 Je kꞌu riꞌ, loqꞌalaj taq qachalal, ri ix ri tajin kiweyej chi ronojel waꞌ 
käbꞌantaj na, chikojo bꞌaꞌ i chuqꞌabꞌ rech kꞌo utzil chixol ix rukꞌ ri Dios, 
chꞌajchꞌoj ri iwanimaꞌ, man kꞌo tä kꞌu i mak cho ri Dios aretaq kopan ri 
qꞌij. 15 Chichꞌobꞌo bꞌaꞌ chi ri Dios u chajim paciencia qukꞌ xa rumal chi 
kraj chi qonojel käqariq na ru tobꞌanik ri Areꞌ. Jeꞌ xuqujeꞌ ri loqꞌalaj 
qachalal Pablo u tzꞌibꞌam bꞌi waꞌ chiwe rukꞌ ri noꞌj ri yoꞌm che rumal ri 
Dios. 16 Pa konojel taq ri wuj ri u tzꞌibꞌam are tzijoninaq chrij ronojel waꞌ 
ri nu bꞌim chiwe. Qas tzij chi e kꞌo jujun chke ru tzij ri kꞌäx ki chꞌobꞌik. 
Are kꞌu ri winaq ri man kꞌo tä ketam, xuqujeꞌ ri kojonelabꞌ ri xa kiebꞌ 
kanimaꞌ kekojonik, e areꞌ käkijechbꞌaꞌ ri käkibꞌij we wuj riꞌ, junam jas ri 
käkaꞌn che ri nikꞌiaj chik re ru Loqꞌ Pixabꞌ ri Dios ri Tzꞌibꞌtalik. Aretaq jeꞌ 
käkaꞌn waꞌ, xa kꞌäx tajin käkikꞌam loq pa ki wiꞌ, käsach kꞌu na ki wäch.

17 Are kꞌu ri ix, loqꞌalaj taq qachalal, rumal chi iwetam chi ronojel 
waꞌ, chichajij bꞌaꞌ iwibꞌ. Mixchꞌaktaj ne rumal ri ki subꞌunik ri bꞌanal taq 
etzelal, miya kꞌu kan ri qas tzij ri i taqem, ri ix kojoninaq wi, jeꞌ ta ne chi 
kixtzaq bꞌi pa jun siwan. 18 Xane are qas chiwetamaj na u wäch ri Qajaw 
Jesucristo, ri Toꞌl Qe, käkꞌoji kꞌu na i chuqꞌabꞌ rumal ri nimalaj u toqꞌobꞌ 
ru yoꞌm chiwe. ¡Chnimarisax ta bꞌaꞌ u qꞌij ri Areꞌ kämik xuqujeꞌ pa taq ri 
qꞌij ri junabꞌ ri kepe na, ri man kꞌo tä ki kꞌisik! Amén. 

Ri apóstol Juan kächꞌaw chrij ri Jun ri 
käkowin chuyaꞌik ri qas kꞌaslemal

1  1 Käqatzꞌibꞌaj bꞌi waꞌ we wuj riꞌ chiwe chrij ri Jun a ri käyoꞌw ri Tzij ri 
käkowin chuyaꞌik ri qas kꞌaslemal. Ri Areꞌ ya kꞌo chik aretaq mäjoq 

käbꞌan ri kajulew. Qa tatabꞌem ri xubꞌij, qilom kꞌu ri Areꞌ chwinaqil. Qas 
qa kaꞌyem ri Areꞌ, qas kꞌu qa chapom rukꞌ ri qa qꞌabꞌ. 2 Ri uj qilom ri Jun 
ri käyoꞌw waꞌ we kꞌaslemal riꞌ. Ri Areꞌ xukꞌut ribꞌ chqaxol. Qa qꞌalajisam 
kꞌu waꞌ, xuqujeꞌ qa tzijom waꞌ chiwe chi rukꞌ Areꞌ kꞌo wi we kꞌaslemal riꞌ 
ri man kꞌo tä u kꞌisik. Ri käyoꞌw we kꞌaslemal riꞌ, rukꞌ ri qa Tat kꞌo wi ri 
Areꞌ nabꞌe, xulukꞌutu kꞌu ribꞌ chqawäch uj. 3 Käqatzijoj kꞌu chiwe jachike 
ri qilom, jachike ri qa tom, rech ri ix xa ix jun chik qukꞌ uj, jeꞌ jas ri uj 
qas tzij xa uj jun rukꞌ ri Dios qa Tat, xuqujeꞌ rukꞌ ri Jesucristo ru Kꞌojol. 
4 Käqatzꞌibꞌaj bꞌi waꞌ we tzij riꞌ chiwe rech qas käkikot ri iwanimaꞌ.

Ri Dios are käyoꞌw ri qas saqil
5 Are waꞌ ru Loqꞌ Pixabꞌ ri Dios ri xukꞌut ri Jesucristo chqawäch, ri 

käqatzijoj uj chiwe ix: Jeꞌ jas ri qꞌij kuya saqil pa qa wiꞌ, je riꞌ ri Dios 
kuya ri saqil re ri Qas Tzij pa qanimaꞌ. Rukꞌ Areꞌ man kꞌo tä jubꞌiqꞌ ri 
qꞌequm ri kubꞌano chi käsach ri winaq. 6 Rumal riꞌ we käqabꞌij chi xa uj 
jun rukꞌ ri Dios, te kꞌu riꞌ jun wi ri qa chomabꞌal jeꞌ ta ne chi uj sachinaq 
pa ri qꞌequm, xaq uj bꞌanal taq tzij riꞌ, man käqaꞌn tä riꞌ jas ri käqabꞌij. 
7 We qꞌalaj pa ri qa kꞌaslemal chi kujbꞌin pa ri saqil, jeꞌ jas ri Dios kꞌo pa 
ri saqil, xa uj jun riꞌ nimalaj qonojel ri käqanimaj ri Qas Tzij. Are kꞌu ru 
kikꞌel ri Jesucristo ru Kꞌojol ri Dios kuchꞌaj ri qanimaꞌ, käresaj ronojel ri 
qa mak.

8 We käqabꞌij chi man kꞌo tä qa mak, xa käqasubꞌ qibꞌ riꞌ, man qas tzij 
tä riꞌ chi uj kojonelabꞌ. 9 We kꞌu käqabꞌij cho ri Dios chi ri uj, uj ajmakibꞌ, 

RI NABꞌE CARTA RI 
XUTZꞌIBꞌAJ RI SAN JUAN

 

 

a 1:1 Ri Jun ri kubꞌij waral Are ri Jesucristo. 

xuqujeꞌ käqabꞌij jas u wäch mak qaꞌnom, kuyaꞌ käqakojo chi qas jikom ri 
kubꞌan na ri Dios qukꞌ. Kusach kꞌu ri qa mak, kuchꞌaj ri qanimaꞌ, käresaj 
ronojel u wäch etzelal pa ri qa kꞌaslemal. 10 We kꞌu käqabꞌij chi man kꞌo 
tä mak qaꞌnom, käqaꞌn riꞌ chi ri Dios xaq Are jun bꞌanal tzij, man qas qa 
kojom tä riꞌ ru Loqꞌ Pixabꞌ ri Areꞌ.

Ri Cristo are kächꞌaw pa qa wiꞌ rukꞌ ri Dios

2  1 Ix riꞌ, ri ix jeꞌ ta ne alaj taq walkꞌual, kintzꞌibꞌaj bꞌi waꞌ we tzij riꞌ 
chiwe che i pixbꞌexik rech man kixmakun taj. We kꞌu kꞌo jun chiwe 

ri kämakunik, kꞌo Jun ri kächꞌaw pa qa wiꞌ rukꞌ ri Dios qa Tat. Are ri 
Jesucristo, ri jikom ranimaꞌ pa ronojel. 2 Ri Jesucristo are ri xkämisax 
rumal qech rech käsachtaj ri qa mak, man xuwi tä kꞌu ri qa mak uj, xane 
xuqujeꞌ ri ki mak konojel ri winaq cho ruwächulew.

3 Qꞌalaj riꞌ chi qas tzij qetam u wäch ri Dios, we käqanimaj ru Pixabꞌ ri 
Areꞌ. 4 We kꞌu ne kꞌo jun kubꞌij: “Qas wetam u wäch ri Dios,” —kächa riꞌ, 
man kunimaj tä kꞌu ru Pixabꞌ, are bꞌanal tzij waꞌ, man kꞌo tä kꞌu ri qas tzij 
pa ranimaꞌ. 5 Jachin kꞌu ri kunimaj ru Pixabꞌ, tzij riꞌ chi qas kraj ri Dios. 
Xaq je riꞌ kujkowinik käqetamaj na chi xa uj jun rukꞌ ri Areꞌ. 6 Jachin ri 
kubꞌij chi xa jun ri areꞌ rukꞌ ri Dios, rajwaxik riꞌ chi jeꞌ ru kꞌaslemal jas ru 
kꞌaslemal ri Jesucristo.

Ri kꞌakꞌ taqanik ri u yoꞌm kan ri Cristo
7 Qachalal, man kꞌakꞌ tä waꞌ we taqanik riꞌ ri tajin kintzꞌibꞌaj bꞌi chiwe, 

xane are waꞌ ri xyiꞌ chiwe petinaq loq. We ojer taqanik riꞌ tzare waꞌ ru 
Loqꞌ Pixabꞌ ri Dios ri ya i tom chik. 8 Pune i tom chi waꞌ ri kintzꞌibꞌaj 
bꞌi chiwe, are jeꞌ ta ne kꞌakꞌ waꞌ we Pixabꞌ riꞌ rumal chi qas bꞌantajinaq 
waꞌ pa ru kꞌaslemal ri Cristo, xuqujeꞌ pa ri i kꞌaslemal ix. Tajin kokꞌow ri 
qꞌequm ri kubꞌano chi käsach ri winaq. Jeꞌ ta ne chi xsaqirik, käqꞌalajin 
chi loq ri saqil re ri qas tzij.

9 Jachin ri kubꞌij chi käbꞌin pa ri saqil re ri qas tzij, käretzelaj kꞌu u 
wäch ri rachalal, kꞌä sachinaq waꞌ we winaq riꞌ jeꞌ ta ne chi käbꞌin pa ri 
qꞌequm. 10 Ri winaq ri kraj ri rachalal kꞌo riꞌ pa ri saqil re ri qas tzij. Man 
kꞌo tä kꞌu jas kꞌo pa ranimaꞌ ri käkowin chubꞌanik chi jun chik kätzaq pa 
ri mak. 11 Are kꞌu ri jun ri käretzelaj u wäch ri rachalal jeꞌ ta ne chi kꞌo riꞌ 
pa ri qꞌequm, xuqujeꞌ pa ri qꞌequm käbꞌin wi. Man kuchꞌobꞌ tä riꞌ jawijeꞌ 
keꞌ wi rumal chi man käril tä ru bꞌe rumal ri qꞌequm.

12 Ix riꞌ, ri ix jeꞌ ta ne alaj taq walkꞌual, kintzꞌibꞌaj bꞌi waꞌ we wuj riꞌ 
chiwe rumal chi ri Dios u sachom ri i mak rumal ri Jesucristo. 13 Nan tat, 
kintzꞌibꞌaj bꞌi waꞌ we wuj riꞌ chiwe rumal chi qas iwetam u wäch ri Cristo. 
Are ri Jun ri kꞌolinaq loq tzaretaq xchaptaj loq ronojel. Kintzꞌibꞌaj bꞌi waꞌ 
we wuj riꞌ chiwe ix, ri kꞌä ix akꞌal na rumal chi ix chꞌakaninaq pa ri chꞌoj 
chrij ri Itzel.

Nu tzꞌibꞌam bꞌi waꞌ we wuj riꞌ chiwe ix, ri ix jeꞌ ta ne alaj taq walkꞌual, 
rumal chi qas iwetam u wäch ri qa Tat ri kꞌo chilaꞌ chikaj. 14 Nan tat, 
ri ya kꞌo chi i junabꞌ, nu tzꞌibꞌam bꞌi waꞌ we wuj riꞌ chiwe rumal chi 
qas iwetamam u wäch ri Cristo. Are waꞌ ri Jun ri kꞌolinaq loq tzaretaq 
xchaptaj loq ronojel. Nu tzꞌibꞌam waꞌ we wuj riꞌ chiwe ix, ri kꞌä ix akꞌal 
na, rumal chi kꞌo i chuqꞌabꞌ ri kuya ri Dios, i kojom kꞌu ru Tzij ri Areꞌ pa 
ri iwanimaꞌ, xuqujeꞌ rumal chi ix chꞌakaninaq pa ri chꞌoj chrij ri Itzel.

15 Meꞌ iwanimaꞌ rukꞌ ruwächulew, kukꞌ ri jastaq ri e kꞌo cho 
ruwächulew. Jachin ri keꞌ ranimaꞌ rukꞌ ruwächulew, man qas kraj tä riꞌ 
ri Dios qa Tat. 16 Ronojel kꞌu ri xaq ajuwächulew man rukꞌ tä ri Dios qa 
Tat käpe wi, xane xaq ajwaral waꞌ. Ri itzel taq u rayinik jun winaq, ri 
ki rayixik kꞌia ki wäch jastaq ri utz käril wi jun, xuqujeꞌ ru bꞌanik nimal 
kukꞌ ri jastaq ajuwächulew, ronojel waꞌ xaq ajuwächulew waꞌ. Man rukꞌ 
tä ri Dios käpe wi. 17 Ri uwächulew xa tajin käsach u wäch waꞌ, xuqujeꞌ 
konojel ri jastaq ri utz käkil wi ri winaq. Jachin kꞌu ri kubꞌan ru rayibꞌal 
ri Dios, ri areꞌ kꞌo na u kꞌaslemal ri man kꞌo tä u kꞌisik.

Kepe na winaq ri käkaꞌn ki kꞌulel che ri Cristo
18 Ix riꞌ, ri ix jeꞌ ta ne alaj taq walkꞌual, uj kꞌo chik pa ri kꞌisbꞌal taq 

qꞌij. Ri ix i tom chi käpe na jun ri kubꞌan u kꞌulel che ri Cristo. Kämik 
kꞌut ki kꞌutum chi kibꞌ kꞌia ri käkaꞌn ki kꞌulel che ri Cristo, rumal kꞌu riꞌ 
qetam chi uj kꞌo chik pa ri kꞌisbꞌal taq qꞌij. 19 We winaq riꞌ qukꞌ uj xebꞌel 
wi bꞌik, man qas ajqukꞌ tä kꞌu waꞌ. We ta qas tzij e ajqukꞌ mat xebꞌel bꞌi 
riꞌ chqaxol. Xebꞌel kꞌu bꞌik rech qas käqꞌalajinik chi man jun tä chke are 
ajqukꞌ.

20 Ri ix kꞌut, ri Cristo u yoꞌm ri Loqꞌalaj Espíritu pa ri iwanimaꞌ. Rumal 
kꞌu waꞌ iwonojel ri ix kichꞌobꞌo jachike ri qas tzij. 21 Kintzꞌibꞌaj bꞌi waꞌ we 
wuj riꞌ chiwe rumal chi iwetam ri qas tzij ri kubꞌij ru Tzij ri Dios, man 
rumal tä chi mat iwetam, xane rumal chi iwetam chi man käriqtaj tä jun 
bꞌanal tzij ri kubꞌij ri qas tzij.

22 ¿Jachin kꞌu ri bꞌanal tzij? Are riꞌ ri kubꞌij chi ri Jesús man are tä ri 
Cristo, ri Toꞌl Qe. Are waꞌ ri kubꞌan u kꞌulel che ri Cristo. Man käkojon 
tä che ri Dios qa Tat, man käkojon tä kꞌu che ri Cristo ru Kꞌojol. 23 Jachin 
ri man käkojon tä che ru Kꞌojol ri Dios, man käkojon tä riꞌ che ri qa 
Tat. Jachin kꞌu ri kuqꞌalajisaj ribꞌ chi kojoninaq che ru Kꞌojol ri Dios, 
kojoninaq riꞌ che ri qa Tat Dios xuqujeꞌ.

24 Chikꞌolo bꞌaꞌ ix pa ri iwanimaꞌ ri Tzij ri i tom petinaq loq. We ri Tzij 
riꞌ ri i tom petinaq loq käkꞌoji kan pa ri iwanimaꞌ, qas kixkanaj na kan 
xa jun rukꞌ ri Dios qa Tat xuqujeꞌ rukꞌ ru Kꞌojol. 25 Ri xuchiꞌj ri Cristo chi 
kuya chqe, are ri kꞌaslemal ri man kꞌo tä u kꞌisik.

26 Tajin kintzꞌibꞌaj bꞌi waꞌ we tzij riꞌ chiwe chkij ri winaq ri käkaj 
kixkisubꞌu. 27 Ri ix kꞌut pa ri iwanimaꞌ kꞌo wi ri Loqꞌalaj Espíritu ri xuya ri 

Jesucristo chiwe. Je riꞌ man rajwaxik taj chi kꞌo jun chik ri kukꞌut waꞌ we tzij 
riꞌ chiwäch, rumal chi tzare ri Loqꞌalaj Espíritu kukꞌut na ronojel chiwäch. 
Ri tijonik ri kuya ri Areꞌ chiwe tzare qas tzij rumal chi ri Loqꞌalaj Espíritu 
man käkowin taj kubꞌan tzij. Chitaqej bꞌaꞌ u bꞌanik jas ri i bꞌanom ix, ri xa ix 
jun rukꞌ ri Cristo. Are waꞌ ri tijonik ru yoꞌm ri Loqꞌalaj Espíritu chiwe.

28 Je kꞌu riꞌ, ix riꞌ, ri ix jeꞌ ta ne alaj taq walkꞌual, chitaqej u bꞌanik jas ri 
i bꞌanom ix, xa ix jun rukꞌ ri Cristo, rech käkuꞌbꞌi i kꞌux chrij ri Areꞌ, man 
kixkꞌix tä kꞌu chuwäch aretaq käpetik. 29 Ri ix iwetam chi ri Jesucristo 
jikom ranimaꞌ. We je riꞌ xuqujeꞌ iwetam riꞌ chi jachin ri kubꞌan ri qas utz, 
jikom kꞌu ri ranimaꞌ, are riꞌ ralkꞌual ri Dios.

Waral käqil wi ri käretamaj jun we qas ralkꞌual ri Dios

3  1 ¡Chiwilampeꞌ! Ri Dios qa Tat sibꞌalaj kujraj je riꞌ chi u yoꞌm chqe 
chi käbꞌix ralkꞌual ri Dios chqe. Are kꞌu qas tzij waꞌ. Rumal riꞌ ri 

winaq ajuwächulew man käkichꞌobꞌ taj jas qa bꞌanik rumal chi man qas 
ketam tä u wäch ri Dios. 2 Loqꞌalaj taq qachalal, ya uj ralkꞌual ri Dios, 
mäjaꞌ kꞌu qꞌalaj jas ri kujel na. Qetam kꞌut chi aretaq käpe ri Jesucristo, 
kuqꞌalajisaj kꞌu ribꞌ chqawäch, kujjunamataj na rukꞌ ri Areꞌ rumal chi 
käqil na u wäch ri Jesús jas ri qas u bꞌanik. 3 Jachin kꞌu ri kuꞌl u kꞌux chrij 
ri Cristo chi je waꞌ kel na aretaq käpe ri Areꞌ, kubꞌan na chꞌajchꞌoj che ri 
ranimaꞌ, jeꞌ jas ri Jesucristo qas chꞌajchꞌoj ranimaꞌ ri Areꞌ.

4 Jachin kꞌu ri kämakunik, man käniman tä riꞌ che ru Loqꞌ Pixabꞌ ri 
Dios, are ajchaqꞌ mak riꞌ rumal chi ri mak are ru xalqꞌatixik ri Pixabꞌ. 5 Ri 
ix iwetam chi ri Jesucristo xpe waral cho we uwächulew che resaxik ri qa 
mak. Ri Areꞌ kꞌut, man kꞌo tä jubꞌiqꞌ u mak. 6 Apachin kꞌu ri xa jun rukꞌ ri 
Cristo, man kutaqej tä makunik riꞌ. Apachin jun ri kutaqej makunik, man 
kojoninaq tä riꞌ che ri Cristo, man qas retam tä u wäch ri Areꞌ. 7 ¡Ix riꞌ, 
ri ix jeꞌ ta ne alaj taq walkꞌual, chiwilaꞌ chi kꞌo jun mixsubꞌuwik! Jachin 
kꞌu ri kubꞌan ri qas jikom, ri qas utz pa ru kꞌaslemal, qas jikom ranimaꞌ ri 
winaq riꞌ, jeꞌ jas ri Cristo, are jikom ranimaꞌ ri Areꞌ. 8 Jachin kꞌu ri kutaqej 
kämakunik, ralkꞌual ri Itzel waꞌ. Makuninaq kꞌu ri Itzel petinaq loq. Xa 
kꞌu rumal waꞌ xpe ri Cristo ru Kꞌojol ri Dios cho we uwächulew chusachik 
u wäch ru bꞌanom ri Itzel.

9 Ri qas ralkꞌual ri Dios man kutaqej tä riꞌ ru bꞌanik ri mak rumal chi 
yoꞌm u kꞌaslemal rumal ri Dios. Man käkowin tä riꞌ kutaqej u bꞌanik 
ri mak, rumal chi qas tzij are ralkꞌual ri Dios. 10 Qꞌalaj riꞌ jachin taq e 
ralkꞌual ri Dios, jachin kꞌu taq e ralkꞌual ri Itzel. Ri winaq ri man kubꞌan 
tä ri qas utzil, ri man kraj tä ri rachalal, man ralkꞌual tä ri Dios riꞌ.

Rajwaxik käqaj qibꞌ ri jun rukꞌ ri jun chik
11 Are kꞌu waꞌ ru Loqꞌ Pixabꞌ ri Dios ri i tom petinaq loq, chi käqaj qibꞌ 

ri jun rukꞌ ri jun chik. 12 Jeꞌ mäqaꞌno jas ri xubꞌan ri a Caín. Rumal chi 

are ralkꞌual ri Itzel, xukämisaj ru chaqꞌ. ¿Jas kꞌu che xukämisaj? Je riꞌ 
xubꞌano rumal chi are ri a Caín tajin kubꞌan ri etzelal, are kꞌu ru chaqꞌ 
tajin kubꞌan ri utzil.

13 Qachalal, mikajmaj waꞌ we ketzelax i wäch kumal ri winaq 
ajuwächulew. 14 Ri uj qetam chi uj elinaq chik pa ri kämikal re ri ojer 
qa kꞌaslemal, uj kꞌo chi kꞌu pa ri qas kꞌaslemal ri kuya ri Dios. Qꞌalaj 
waꞌ rumal chi qas tzij keqaj ri qachalal. Jachin kꞌu ri man kraj tä ri 
rachalal kꞌä kꞌo riꞌ pa ri ojer u kꞌaslemal, jeꞌ ta ne käminaq riꞌ. 15 Apachin 
ri käretzelaj u wäch ri rachalal, are jun kämisanel riꞌ cho ri Dios. Ri ix 
kꞌut iwetam chi man kꞌo tä jun kämisanel kꞌo ri kꞌaslemal ri man kꞌo 
tä u kꞌisik pa ranimaꞌ. 16 Ri uj qetam riꞌ jas u bꞌanik aretaq jun winaq 
qas kraj jun winaq chik, rumal chi ri Cristo sibꞌalaj xujraj, xuya kꞌu ribꞌ 
pa kämikal rumal qech uj. Je riꞌ ri uj xuqujeꞌ rajwaxik käqaya qibꞌ pa 
kämikal rumal kech ri qachalal. 17 Je kꞌu riꞌ, jachin ri kꞌo ri kajwataj che 
ru kꞌaslemal waral cho we uwächulew, käril kꞌu ri rachalal chi kꞌo u 
rajwaxik, te kꞌu riꞌ man kuya tä jubꞌiqꞌ re ri rajwaxik che, ¿a tzij lo riꞌ chi 
qas kraj ri Dios rukꞌ ronojel ranimaꞌ? ¡Man qas tzij tä riꞌ! 18 ¡Ix riꞌ, ri ix 
jeꞌ ta ne alaj taq walkꞌual, meqaj ri qachalal xaq chqachiꞌ! Xane rajwaxik 
käqakꞌut rukꞌ ru bꞌanik utzil chi qas tzij keqaj ri qachalal.

Mäqaxej qibꞌ kujok chuwäch ri Dios
19 Je riꞌ kuyaꞌ käqetamaj chi ri uj qas tzij ri käqatzijoj, xuqujeꞌ chi ri 

uj, uj rech ri Qas Tzij, man rajwaxik tä kꞌut käqaxej qibꞌ kujok chuwäch 
ri Dios: 20 We käqanaꞌ pa qanimaꞌ chi kꞌo mak ri qaꞌnom, man rajwaxik 
taj käqaxej qibꞌ rumal chi ri Dios kꞌo na u chuqꞌabꞌ chuwäch ri qanimaꞌ, 
retam kꞌu ronojel ri qa chomanik, ronojel ri käqaꞌno. 21 Je riꞌ, loqꞌalaj taq 
qachalal, we käqanaꞌ pa ri qanimaꞌ chi man kꞌo tä mak ri qaꞌnom, man 
rajwaxik tä riꞌ käqaxej qibꞌ kujok chuwäch ri Dios. 22 Ri Areꞌ kꞌut kuya na 
chqe apachike ri käqaj käqataꞌ che, rumal chi tajin keqanimaj ru taqanik, 
xuqujeꞌ tajin käqaꞌno jachike ri utz käril wi ri Areꞌ. 23 Are kꞌu waꞌ ru 
taqanik ri Dios, chi kujkojon che ri Jesucristo ru Kꞌojol, xuqujeꞌ chi käqaj 
qibꞌ ri jun rukꞌ ri jun chik jas ri uj u taqom wi. 24 Jachin taq ri käkinimaj 
ri kätaqan wi ri Areꞌ, xa e jun riꞌ rukꞌ ri Dios, xuqujeꞌ ri Dios qas kꞌo pa 
kanimaꞌ ri e areꞌ. Rumal kꞌu ri Loqꞌalaj Espíritu ru yoꞌm chqe, qetam chi 
ri Areꞌ kꞌo pa ri qanimaꞌ.

Rajwaxik käqetamaj jachike ri Espíritu rech ri Dios xuqujeꞌ 
jachike ri espíritu ri kubꞌan u kꞌulel che ri Cristo

4  1 Loqꞌalaj taq qachalal, mikoj ri ki tzij konojel ri winaq ri käkibꞌij chi 
ri espíritu ri kꞌo kukꞌ yoꞌm chke rumal ri Dios, xane chiwila na we ri 

espíritu ri kꞌo kukꞌ qas rech ri Dios o man rech taj. Je riꞌ, rumal chi tajin 
kekꞌiar cho ruwächulew ri bꞌanal taq tzij ri käkibꞌij chi qas e qꞌalajisal taq 

1 JUAN 3 ,  4

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



538

re ru Loqꞌ Pixabꞌ ri Dios. 2 Are kꞌu waꞌ kiwetamabꞌej re jachin ri qas tzij 
kꞌo ri Espíritu rech ri Dios rukꞌ. Jachin ri kukojo, xuqujeꞌ ri kuqꞌalajisaj 
chi ri Jesucristo qas tzij xpe waral cho ruwächulew chwinaqil, are riꞌ 
ri kꞌo ri Espíritu rech ri Dios rukꞌ. 3 Jachin kꞌu ri man käkojon taj, man 
kuqꞌalajisaj tä kꞌut chi qas tzij xpe ri Jesús waral cho we uwächulew 
chwinaqil, man are tä ri Espíritu rech ri Dios ri kꞌo rukꞌ ri winaq riꞌ, xane 
are ri espíritu ri kubꞌan u kꞌulel che ri Cristo. I tom kꞌut chi käpe na waꞌ 
we espíritu riꞌ, kꞌo chi kꞌu kämik cho ruwächulew.

4 Ix riꞌ, ri ix jeꞌ ta ne alaj taq walkꞌual, ri ix, ix rech ri Dios. Ix 
chꞌakaninaq kꞌu pa ki wiꞌ we winaq riꞌ ri xaq e bꞌanal taq tzij rumal 
chi ri Loqꞌalaj Espíritu ri kꞌo pa ri iwanimaꞌ kꞌo na u chuqꞌabꞌ chuwäch 
ri espíritu ri kꞌo pa kanimaꞌ ri winaq ajuwächulew. 5 We winaq riꞌ e 
ajuwächulew, rumal kꞌu riꞌ xuwi käkitzijoj ri ki chomanik ri winaq 
ajuwächulew. Ri winaq kꞌut ajuwächulew utz käkita ri käkibꞌij. 6 Ri uj, uj 
rech ri Dios. Apachike winaq ri qas retam u wäch ri Dios kuta riꞌ ri qa 
tzij. Jachin kꞌu ri man rech tä ri Dios man kuta tä riꞌ. Je riꞌ kujkowinik 
käqetamaj jachin ri kꞌo ri Espíritu pa ranimaꞌ ri kubꞌij ri Qas Tzij, 
käqetamaj kꞌut jachin ri kꞌo ri espíritu pa ranimaꞌ ri kubꞌan subꞌunik.

Waral käqil wi chi ri Dios kujraj nimalaj qonojel
7 Loqꞌalaj taq qachalal, rajwaxik chi käqaj qibꞌ ri jun rukꞌ ri jun chik, 

rumal chi ri Dios kujraj. Jachin ri kraj ri rachalal, ralkꞌual ri Dios 
riꞌ, xuqujeꞌ qas retam u wäch riꞌ ri Dios. 8 Jachin kꞌu ri man kraj tä ri 
rachalal, man qas retam tä u wäch ri Dios riꞌ. Je riꞌ, rumal chi ri Dios 
kujraj nimalaj qonojel. 9 Ri Dios xukꞌut chqawäch chi kujraj aretaq xutaq 
loq ru Kꞌojol, ri xa jun kꞌolik, cho ruwächulew rech rumal ri Areꞌ kꞌo ri qa 
kꞌaslemal. 10 Je riꞌ kuyaꞌ käqilo chi qas tzij kujraj ri Dios. Man are tä chi 
ri uj käqaj ri Dios, xane chi ri Areꞌ kujraj uj, xutaq kꞌu loq ri u Kꞌojol rech 
käkämisax ri Areꞌ rumal qech, rech käsachtaj ri qa mak.

11 Loqꞌalaj taq qachalal, we je waꞌ u bꞌanom ri Dios chqe rumal chi 
sibꞌalaj kujraj, ri uj xuqujeꞌ rajwaxik käqaj qibꞌ ri jun rukꞌ ri jun chik. 
12 Man kꞌo tä jun winaq ilowinaq u wäch ri Dios. We kꞌu ri uj käqaj qibꞌ 
ri jun rukꞌ ri jun chik, ri Dios qas kꞌo riꞌ pa qanimaꞌ. Qas kubꞌan kꞌu na 
tzꞌaqat ri rutzil ranimaꞌ ri Dios pa ri qa kꞌaslemal. 13 Qꞌalaj chi xa uj 
jun rukꞌ ri Dios, xuqujeꞌ chi ri Areꞌ qas kꞌo pa qanimaꞌ uj rumal chi u 
yoꞌm chqe ri Loqꞌalaj Espíritu rech ri Areꞌ. 14 Ri uj kꞌut qilom, xuqujeꞌ 
käqaqꞌalajisaj chi ri Dios qa Tat xutaq loq ru Kꞌojol rech kok che Toꞌl Ke ri 
winaq ri e kꞌo cho ruwächulew. 15 Apachin ri kukojo, xuqujeꞌ kuqꞌalajisaj 
chi ri Jesús are ru Kꞌojol ri Dios, we winaq riꞌ xa jun riꞌ rukꞌ ri Dios. 
Xuqujeꞌ ri Dios qas kꞌo pa ranimaꞌ ri areꞌ.

16 Je riꞌ ri uj qetamam, xuqujeꞌ qa kojom chi qas kujraj ri Dios. Ri Dios 
keraj konojel ri winaq. Jachin kꞌu ri amaqꞌel keraj ri winaq, xa jun riꞌ rukꞌ 

ri Dios, xuqujeꞌ ri Dios qas kꞌo riꞌ pa ranimaꞌ. 17 Je riꞌ qas kubꞌan na tzꞌaqat 
ri rutzil ranimaꞌ ri Dios pa ri qanimaꞌ uj, man kꞌo tä kꞌu jas käqaxej wi 
qibꞌ pa ri qꞌij ri käqꞌat na tzij pa ki wiꞌ ri winaq. Jas kꞌu ri u bꞌanik ri 
Jesucristo waral cho we uwächulew, are jeꞌ ri qa bꞌanik uj xuqujeꞌ. 18 We 
qetam chi ri Dios kujraj, man käqaxej tä qibꞌ riꞌ. Xane ri rutzil ranimaꞌ ri 
Dios kubꞌano chi man käqaxej tä qibꞌ. We jun kuxej ribꞌ, kuriq kꞌäx jeꞌ ta 
ne chi tajin kukꞌäjisaj u wäch riꞌ chbꞌil ribꞌ. Xaq je riꞌ, we jun kuxej ribꞌ 
man qas kraj tä riꞌ ri Dios.

19 Ri uj käqaj ri Dios rumal chi ri Areꞌ xujraj uj nabꞌe. 20 We kꞌo jun 
kubꞌij: “Ri in kwaj ri Dios,” —kächa riꞌ, te kꞌu riꞌ käretzelaj u wäch ri 
rachalal, are jun bꞌanal tzij riꞌ. We jun man kraj tä ri rachalal ri rilom u 
wäch, man käkowin tä riꞌ kraj ri Dios ri man rilom tä u wäch. 21 Ri Areꞌ 
u yoꞌm we Pixabꞌ riꞌ chqe ri kubꞌij: Jachin ri kraj ri Dios, rajwaxik riꞌ 
xuqujeꞌ chi kraj ri rachalal, —kächaꞌ.

We kujkojonik, kujchꞌakan na puwiꞌ ronojel 
ri man utz taj re ruwächulew

5  1 Jachin ri kukojo chi ri Jesús are ri Cristo ri Toꞌl Qe, ralkꞌual ri 
Dios riꞌ. Jachin ri loqꞌ ri ki tat jujun akꞌalabꞌ chuwäch, xuqujeꞌ e loqꞌ 

riꞌ chuwäch ri ralkꞌual ri tataꞌ. 2 Aretaq käqaj ri Dios, xuqujeꞌ käqanimaj 
ru Pixabꞌ, käqetamaj kꞌu riꞌ chi keqaj ri ralkꞌual ri Dios. 3 We jun winaq 
kraj ri Dios, kel kubꞌij waꞌ chi kunimaj ru Loqꞌ Pixabꞌ ri Areꞌ. Ru taqanik 
ri Dios kꞌut, man kꞌäx tä ki nimaxik. 4 Jachin kꞌu ri qas ralkꞌual ri Dios 
kächꞌakan na puwiꞌ ronojel ri man utz taj rech ruwächulew. We qas 
kujkojon che ri Dios, kujkowinik kujchꞌakan na puwiꞌ ronojel ri man utz 
taj ajuwächulew. 5 Xaq xuwi ri jun ri kukojo chi ri Jesús are u Kꞌojol ri 
Dios, käkowinik kächꞌakan na puwiꞌ ronojel ri man utz taj re ruwächulew.

Ri Loqꞌalaj Espíritu kuqꞌalajisaj chi ri Jesús are u Kꞌojol ri Dios
6 Ri Jesucristo xpe cho ruwächulew, xqꞌalajin kꞌu waꞌ chi are u Kꞌojol 

ri Dios aretaq xbꞌan u qasnaꞌ, xuqujeꞌ aretaq xkämisaxik, xel kꞌu u kikꞌel. 
Man xuwi taj xqꞌalajin waꞌ aretaq xbꞌan u qasnaꞌ, xane rumal ri joron re 
ri qasnaꞌ xuqujeꞌ rumal ru kikꞌel ri xelik aretaq xkämisaxik. Ri Loqꞌalaj 
Espíritu are xqꞌalajisan waꞌ rumal chi ri Loqꞌalaj Espíritu xaq xuwi kubꞌij 
ri qas tzij. 7 E oxibꞌ ri e kꞌo pa ri kaj ri käkiqꞌalajisaj ri qas tzij: ri qa Tat, 
ri u Tzij, xuqujeꞌ ri Loqꞌalaj Espíritu rech ri Dios. We oxibꞌ riꞌ xa jun ri 
käkiqꞌalajisaj. 8 Xuqujeꞌ oxibꞌ ri e kꞌo cho ruwächulew ri käkiqꞌalajisaj ri 
qas tzij: ri Loqꞌalaj Espíritu rech ri Dios, ri joron re ri qasnaꞌ, xuqujeꞌ ru 
kikꞌel ri Cristo. We oxibꞌ riꞌ junam ri ki qꞌalajisanik. 9 Ri uj käqakoj ri ki 
tzij ri winaq chrij ri xkilo, xuqujeꞌ chrij ri xkito. Nim kꞌu na u bꞌanik ri 
xuqꞌalajisaj ri Dios chrij ri Cristo ru Kꞌojol. 10 Jachin ri käkojon che ru 
Kꞌojol ri Dios, u kojom riꞌ pa ranimaꞌ jas ri xubꞌij ri Dios chrij ri Cristo ri 

u Kꞌojol. Jachin kꞌu ri man käkojon tä che ri Dios u bꞌanom riꞌ chi ri Dios 
xaq Areꞌ bꞌanal tzij rumal chi man u kojom tä ri xuqꞌalajisaj ri Dios chrij 
ri Cristo ru Kꞌojol. 11 Are waꞌ ri xuqꞌalajisaj ri Dios, chi ri Areꞌ u yoꞌm qa 
kꞌaslemal ri man kꞌo tä u kꞌisik. We kꞌaslemal riꞌ käqariq na waꞌ rukꞌ ri u 
Kꞌojol ri Areꞌ. 12 Jachin ri kꞌo ru Kꞌojol ri Dios pa ranimaꞌ kꞌo u kꞌaslemal 
riꞌ. Jachin kꞌu ri man kꞌo tä ru Kꞌojol ri Dios pa ranimaꞌ man kꞌo tä u 
kꞌaslemal riꞌ.

Are waꞌ ri kꞌisbꞌal re ri carta jawijeꞌ ri apóstol 
kuya wi jujun taq pixbꞌenik chik

13 Nu tzꞌibꞌam bꞌi waꞌ we wuj riꞌ chiwe, ix riꞌ ri ix kojoninaq che ru 
Kꞌojol ri Dios, rech qas kiwetamaj chi kꞌo na i kꞌaslemal ri man kꞌo tä u 
kꞌisik.

14 Kuꞌl kꞌu qa kꞌux chrij ri Dios chi apachike ri käqaj käqataꞌ che, 
kutatabꞌej na waꞌ ri käqabꞌij che, we are u rayibꞌal ri Areꞌ. 15 We qetam chi 
ri Dios kujuto aretaq käqaꞌn orar, qetam riꞌ chi kuya chqe ri käqataꞌ che.

16 We kꞌo jun käril ri rachalal käqaj pa jun mak ri man käkꞌaman tä 
bꞌi pa ri kämikal, rajwaxik riꞌ kubꞌan orar puwiꞌ. Je riꞌ ri Dios kuya na 
u kꞌaslemal ri qachalal. Are waꞌ ri käbꞌan chke ri keqaj pa ri mak ri 
man käkꞌaman tä bꞌi pa ri kämikal. Kꞌo kꞌu mak ri käkꞌaman bꞌi pa ri 
kämikal, man kinbꞌij tä kꞌut chi kibꞌan orar rech käsachtaj waꞌ we mak riꞌ. 
17 Ronojel u wäch etzelal, are mak riꞌ. Kꞌo kꞌu mak ri man käkꞌaman tä bꞌi 
pa ri kämikal.

18 Qetam chi jun qas ralkꞌual ri Dios man kutaqej tä makunik, rumal 
chi ru Kꞌojol ri Dios are kächajin che, man käkowin tä ri Itzel chubꞌanik 
kꞌäx che.

19 Ri uj qetam chi uj rech ri Dios, konojel kꞌu ri winaq ajuwächulew e 
kꞌo pu qꞌabꞌ ri Itzel.

20 Qetam kꞌut chi ri u Kꞌojol ri Dios petinaq cho ruwächulew, u yoꞌm kꞌu 
ri qa noꞌj rech käqetamaj u wäch ri qas Dios. Ri uj, xa uj jun rukꞌ ri Dios. 
Kel kubꞌij waꞌ chi xa uj jun rukꞌ ri Jesucristo ru Kꞌojol. Are kꞌu waꞌ ri qas 
Dios, kuya kꞌu ri kꞌaslemal ri man kꞌo tä u kꞌisik. 21 Ix riꞌ, ri ix jeꞌ ta ne 
alaj taq walkꞌual, ¡chitasa iwibꞌ chkij taq ri dioses ri man qas e Dios taj! 
Amén. 

1 JUAN 5

Ri apóstol Juan kächꞌaw chrij ri Qas Tzij re ru Loqꞌ Pixabꞌ ri Dios
1 In waꞌ, in kꞌamal ki bꞌe ri kojonelabꞌ, ri ya in nim winaq chik. 

Kintzꞌibꞌaj bꞌi waꞌ we wuj riꞌ chawe at, wachalal, at riꞌ ri qachalal chichuꞌ 
ri chaꞌtal rumal ri Dios, xuqujeꞌ chke taq ri awal at. Qas tzij sibꞌalaj ix loqꞌ 
chnuwäch, man xuwi tä kꞌu chnuwäch in, xane xuqujeꞌ chkiwäch konojel 
ri ketam ri Qas Tzij. 2 Sibꞌalaj kixwaj rumal rech ri Jun ri käyoꞌw ri Qas 
Tzij ri kꞌo pa qanimaꞌ uj nimalaj qonojel. Käkꞌoji kꞌu na waꞌ pa qanimaꞌ 
uj amaqꞌel ronojel qꞌij. 3 Are ta ri Dios qa Tat xuqujeꞌ ri Qajaw Jesucristo 
ru Kꞌojol ri Areꞌ kel u kꞌux chiwe, kutoqꞌobꞌisaj i wäch, kubꞌan kꞌut chi 
kuxlan ri iwanimaꞌ rumal chi i taqem ri Qas Tzij, amaqꞌel kꞌut kiwaj iwibꞌ.

4 Sibꞌalaj käkikot wanimaꞌ rumal chi nu riqom jujun chke ri awal ri 
tajin käkitaqej ri Qas Tzij re ru Loqꞌ Pixabꞌ ri Dios, junam jas ri taqanik ri 
yoꞌm chqe rumal ri Areꞌ. 5 Kämik riꞌ, wachalal, katinbꞌochiꞌj chi nimalaj 
qonojel käqaj qibꞌ chbꞌil taq qibꞌ, ri jun rukꞌ ri jun chik. Waꞌ we taqanik 
riꞌ ri kintzꞌibꞌaj bꞌi chawe, man kꞌakꞌ tä riꞌ. Xane are waꞌ ri yoꞌm loq chqe 
uj nabꞌe kanoq. 6 Waꞌ we taqanik riꞌ chi käqaj qibꞌ, are waꞌ kel kubꞌij chi 
rajwaxik chi kujniman che ri Dios pa ronojel ri kätaqan wi ri Areꞌ. Ru 
taqanik ri Areꞌ, jas ri i tom petinaq loq, are chi käqaj qibꞌ chbꞌil taq qibꞌ ri 
jun rukꞌ ri jun chik.

Waral käqil wi jas ri ki bꞌanik ri winaq ri kekisubꞌ nikꞌiaj winaq chik
7 E kꞌia chi kꞌut ri winaq ri kesubꞌunik ri e kꞌo cho ruwächulew, ri man 

käkikoj taj chi ri Jesucristo xpe waral cho we uwächulew chwinaqil, ri 
man käkiqꞌalajisaj tä waꞌ. Jachin jun winaq ri jeꞌ u bꞌanik waꞌ, are qas 
käsubꞌunik, xuqujeꞌ are jun chke ri xinbꞌij chi kepetik, ri qas käkaꞌn na ki 
kꞌulel che ri Cristo. 8 Chiwila bꞌaꞌ iwibꞌ ix chi mat käsach u wäch ronojel 
ri utzil ri i bꞌanom, xane qas kiriq na tzꞌaqat ri rajil u kꞌexel waꞌ.

9 Apachin jun winaq ri man käkuꞌbꞌi tä u kꞌux rukꞌ ru tijonik ri Cristo, 
xane kutzukuj nikꞌiaj tijonik chik ri man are taj, man kꞌo tä ri Dios rukꞌ. 

RI UKABꞌ CARTA RI 

Ri winaq ri kutaqej ru tijonik ri Cristo, are waꞌ we winaq riꞌ kꞌo ri Dios 
qa Tat rukꞌ, xuqujeꞌ ri Cristo ru Kꞌojol ri Dios. 10 We kꞌo jun winaq ri 
kopan iwukꞌ, man are tä kꞌu ru tijonik ri Cristo ri kukꞌutu, mikꞌulaj waꞌ 
we winaq riꞌ cho iwachoch, mibꞌij ne che: “¡Are ta ri Dios keꞌ ukꞌ la!” 
—mixcha che. 11 Je riꞌ, rumal chi ri kojonel ri jeꞌ kubꞌij waꞌ, kubꞌan re ri 
etzelal ri kubꞌan we winaq riꞌ.

Waral käqariq wi ri kꞌisbꞌal re we carta riꞌ
12 Are ri in kꞌut, kꞌo kꞌia ri kwaj kinbꞌij bꞌi chiwe. Man kwaj tä kꞌut xaq 

kintzꞌibꞌaj bꞌi waꞌ cho jun wuj. Chukꞌexwäch waꞌ, kinweyej na chi kinopan 
iwukꞌ che iwilik. Je riꞌ kuyaꞌ kintzijon na iwukꞌ chwinaqil rech qas 
kujkikot na junam.

13 Ri ral ri loqꞌalaj awachalal ri xuqujeꞌ e chaꞌtal rumal ri Dios käkiya 
bꞌi rutzil a wäch. Amén. 

2 JUAN

Ri apóstol Juan käkikotik rumal ri utzil ri 
kubꞌan ri loqꞌalaj rachiꞌl Gayo

1 In waꞌ, in kꞌamal ki bꞌe ri kojonelabꞌ, ri ya in nim winaq chik. 
Kintzꞌibꞌaj bꞌi waꞌ we wuj riꞌ chawe at, loqꞌalaj wachiꞌl Gayo, rumal chi 
qas tzij at loqꞌ chnuwäch.

2 Loqꞌalaj wachalal, tajin kinbꞌan orar, kintaꞌ kꞌu che ri Dios chi man 
xaq tä katyawajik, xane chi utz kabꞌan na pa ronojel, junam jas ri utzalaj 
a kꞌaslemal chuwäch ri Dios. 3 Sibꞌalaj xinkikotik aretaq xebꞌul jujun 
qachalal wukꞌ waral, xkitzijoj kꞌu chwe chi sibꞌalaj jikom ri awanimaꞌ 
chunimaxik ri Qas Tzij, chi qas kataqej u bꞌanik ri kubꞌij ru Loqꞌ Pixabꞌ ri 
Dios pa ronojel ri kabꞌano. 4 Man kꞌo tä kꞌu jas ri kuya nimalaj kikotemal 
chwe jeꞌ jas ri u tzijol ri kinto chi ri kojonelabꞌ, ri jeꞌ ta ne e walkꞌual in, 
tajin käkitaqej ri Qas Tzij pa ri ki kꞌaslemal.

5 Loqꞌalaj wachalal, sibꞌalaj utz riꞌ ri tajin kabꞌan che ki toꞌik ri qachalal, 
che ki patänixik pa ronojel, más kꞌu na chke ri qachalal ri kraj naj kepe 
wi, ri man awetam tä ki wäch. 6 We qachalal riꞌ ki bꞌim chke ri qachalal 
kojonelabꞌ ri e kꞌo waral chi sibꞌalaj e loqꞌ chawäch. Chabꞌana bꞌaꞌ toqꞌobꞌ, 
chaya bꞌi ronojel ri kajwataj chke che ri ki bꞌinem rumal chi utz käril wi 
waꞌ ri Dios. Je riꞌ kekowinik käkitaqej ri ki bꞌe. 7 Ri e areꞌ kꞌut e elinaq 
bꞌik chupatänixik ri Jesucristo. Man kꞌo tä kꞌu jas ki kꞌamom chke ri 
winaq ri man e kojonelabꞌ taj che ki toꞌik kibꞌ. 8 Rumal riꞌ rajwaxik chi ri 
uj käqaya ri rajwaxik chke. Je riꞌ tajin keqatoꞌ chutzijoxik ri Qas Tzij re ru 
Loqꞌ Pixabꞌ ri Dios.

Waral käqil wi ri itzelalaj u noꞌj ri Diótrefes
9 Ri in xintzꞌibꞌaj bꞌi jun wuj chke ri qachalal kojonelabꞌ chilaꞌ iwukꞌ, 

are kꞌu ri Diótrefes man kunimaj tä ri kujtaqan wi rumal chi ri areꞌ 
kubꞌan nimal, kraj chi xaq xuwi ri areꞌ kok che kꞌamal ki bꞌe ri qachalal 
kojonelabꞌ. 10 Rumal riꞌ, aretaq kinopan iwukꞌ, kinbꞌij na ronojel ri tajin 

kubꞌan ri areꞌ chkiwäch ri qachalal kojonelabꞌ. Ri areꞌ kubꞌij ri man utz 
taj, xaq bꞌanal tzij riꞌ ri kuyak tzij chqij. Man käkuꞌbꞌi tä u kꞌux rukꞌ 
waꞌ, xane xuqujeꞌ man keukꞌulaj tä ri qachalal ri keopan che ki solixik 
ri kojonelabꞌ. Jachin kꞌu taq ri kekꞌulanik, kubꞌij chke chi man kuyaꞌ taj 
kekikꞌulaj ri qachalal, te kꞌu riꞌ keresaj bꞌi chkixol ri qachalal kojonelabꞌ.

11 Loqꞌalaj wachalal, mabꞌan awe ri itzel taq ki noꞌj nikꞌiaj chik, xane 
chabꞌana awe ri utzalaj taq noꞌj. Jachin ri kubꞌan ri qas utzil, are rech ri 
Dios waꞌ. Jachin kꞌu ri kubꞌan ri man utz taj, man qas retam tä u wäch ri 
Dios riꞌ.

Waral käqil wi chi ri Demetrio kubꞌan ri qas utzil
12 Konojel käkibꞌij chi ri Demetrio are utzalaj winaq. Je riꞌ xuqujeꞌ ri 

Qas Tzij re ru Loqꞌ Pixabꞌ ri Dios jeꞌ kuqꞌalajisaj waꞌ chrij. Ri uj xuqujeꞌ 
käqaqꞌalajisaj chi qas tzij ronojel waꞌ. ¡Ri ix kꞌut iwetam chi ri käqabꞌij are 
ri qas tzij!

Ri apóstol Juan kuya bꞌi rutzil ki wäch ri qachalal
13 Ri in kꞌut, kꞌo kꞌia ri kwaj kinbꞌij chawe, man kwaj tä kꞌut xaq 

kintzꞌibꞌaj bꞌi waꞌ cho jun wuj. 14 Je riꞌ, rumal chi kinweyej na chi kinwil 
a wäch chanim. Aretaq käqariq qibꞌ kuyaꞌ kujtzijon na chwinaqil chrij 
ronojel.

15 Chuxlan bꞌaꞌ ra wanimaꞌ. Ri awachiꞌl ri e kꞌo waral wukꞌ in ri ketam a 
wäch käkiya bꞌi rutzil a wäch. Chabꞌana bꞌaꞌ toqꞌobꞌ chwe, chaya rutzil ki 
wäch chkijujunal ri e kꞌo chilaꞌ ri qas e utz qukꞌ. 

3 JUAN

Ri apóstol Judas kuchap u tzꞌibꞌaxik jun 
carta chke konojel ri kojonelabꞌ

1 In waꞌ, ri Judas, in patänil re ri Jesucristo, xuqujeꞌ in u chaqꞌ ri 
Jacobo. Kintzꞌibꞌaj bꞌi waꞌ we wuj riꞌ chke konojel ri e sikꞌim rumal ri 
Dios qa Tat, ri kojonelabꞌ ri u bꞌanom rech chke, ri xuqujeꞌ e u chajim 
rumal chi xa e jun rukꞌ ri Jesucristo. 2 Are ta bꞌaꞌ ri Dios sibꞌalaj kel u 
kꞌux chiwe, kutoqꞌobꞌisaj na i wäch, kubꞌano chi qas kuxlan ri iwanimaꞌ, 
xuqujeꞌ kubꞌano chi kinaꞌ pa ri iwanimaꞌ chi ri Areꞌ sibꞌalaj kixraj nimalaj 
iwonojel.

Waral käqil wi jas ki wäch ri achijabꞌ ri käkiya 
tijonik xa che ki subꞌik ri winaq

3 Loqꞌalaj taq qachalal, nim ri rayinik ri kꞌo pa wanimaꞌ petinaq loq chi 
kintzꞌibꞌaj bꞌi chiwe chrij ri xubꞌan ri Dios che qa toꞌik nimalaj qonojel. 
Kämik kꞌut kinchomaj chi sibꞌalaj rajwaxik na kintzꞌibꞌaj bꞌi waꞌ we wuj riꞌ 
chiwe che i pixbꞌexik, rech kikoj i chuqꞌabꞌ chutoꞌik u wiꞌ ri ix kojoninaq 
wi, ri xa jumul xyiꞌ waꞌ rumal ri Dios chke ri winaq ri e rech ri Areꞌ. 4 Je 
riꞌ, rumal chi e kꞌo jujun achijabꞌ e okinaq chixol chkꞌuyal. We achijabꞌ 
riꞌ tzojer loq u bꞌim ru Loqꞌ Pixabꞌ ri Dios ri Tzꞌibꞌtalik chi yaꞌtal chke 
chi käqꞌat na tzij pa ki wiꞌ chi käkꞌäjisax ki wäch. Itzel taq achijabꞌ waꞌ ri 
käkibꞌij chi we jun winaq käkojon che ru toqꞌobꞌ ri Dios, kuyaꞌ kubꞌano 
jachike ri kraj, we utz, we man utz taj. Man kekojon tä che ri Dios, man 
kekojon tä kꞌu che ri Jesucristo ri xuwi ri Areꞌ, are Qajaw ri kꞌo u taqanik 
pa qa wiꞌ.

5 Kwaj kꞌut kinnaꞌtaj chiwe ri xkꞌulmataj ojer, pune iwetam chi waꞌ. 
Are chi ri Qajaw Dios xeresaj loq ri winaq aj Israel pa ri tinimit Egipto, 
te kꞌu riꞌ xusach ki wäch ri winaq ri man xekojon tä che, ri e kꞌo chkixol. 
6 Xuqujeꞌ taq ri ángeles ri xemakunik, ri xkitzukuj ki taqanik ri man 
yaꞌtal tä chke, xkiya kꞌu kan ri qas ki kꞌolibꞌal. We ángeles riꞌ e tzꞌaptal 

a v.7 Chawilaꞌ ri Sodoma y ri Gomorra pa ri Diccionario, kꞌisbꞌal re we Nuevo Testamento. 

kämik rumal ri Dios pa ri qꞌequm. Sibꞌalaj utz u bꞌanom che kichapik, 
kꞌä kopan na ri nimalaj qꞌij aretaq käqꞌat na tzij pa ki wiꞌ, man kꞌo tä kꞌu 
kitzoqopitajik. 7 Xuqujeꞌ ri winaq ri xekꞌoji ojer pa ri tinimit Sodoma, ri 
tinimit Gomorra a kachiꞌl ri winaq ri xekꞌoji pa taq ri tinimit chkinaqaj, jeꞌ 
xkaꞌno jas ri xkaꞌn ri ángeles ri xemakunik. Xuqujeꞌ xkijach kibꞌ chubꞌanik 
ronojel u wäch etzelal. Jeꞌ xkaꞌno jas ri käkaꞌn ri tzꞌiꞌ ri xaq käkiriq kibꞌ, 
man kꞌo tä kꞌu ki pixabꞌ. Xkiya kꞌu kibꞌ chubꞌanik ri itzel taq ki rayinik, 
xuqujeꞌ ronojel u wäch ri man utz taj ri man taqal tä u bꞌanik. Konojel 
kꞌu waꞌ tajin käkꞌäjisax ki wäch, e kꞌo kan pa ri qꞌaqꞌ ri man kächuptaj 
taj. Waꞌ we xbꞌantajik riꞌ are jun kꞌutbꞌal waꞌ chqawäch uj kämik nimalaj 
qonojel, chi qas tzij käpe na ri qꞌij aretaq käkꞌäjisax na ki wäch ri 
ajmakibꞌ.

8 Pune kꞌo we kꞌutbꞌal riꞌ chkiwäch ri achijabꞌ ri käkikꞌut jechꞌ taq 
tijonik, are ki yoꞌm u qꞌij ri ki chikꞌ, käkitzꞌiloj ri kanimaꞌ xuqujeꞌ ri 
ki cuerpo rukꞌ ri ki mak, käketzelaj u wäch ru taqanik ri Qajaw Dios, 
xuqujeꞌ kekiyoqꞌ ri kꞌo taqanik pa ki qꞌabꞌ ri qas nimaq ki qꞌij, käkibꞌij kꞌu 
ri äwas u bꞌixik chkij ri e areꞌ. 9 Ri arcángel Miguel, aretaq tajin kächꞌojin 
rukꞌ ri Itzel chrij ri u cuerpo ri qa mam Moisés, man xukochꞌ taj chubꞌixik 
kꞌäx taq tzij che ri areꞌ chuqꞌatik tzij puwiꞌ chi käkꞌäjisax na u wäch, xane 
xaq xuwi xubꞌij che: “¡Are ta ri Qajaw Dios katyajowik!” —xcha che. 
10 Are kꞌu we achijabꞌ riꞌ ri e okinaq chixol chkꞌuyal käkibꞌij ri äwas u 
bꞌixik chrij apachike ri man käkichꞌobꞌ taj. Are kꞌu ri xaq ketam pa ke wi, 
jeꞌ jas ri xaq ketam ri awaj aj pa taq juyubꞌ ri man kꞌo tä ki chomabꞌal, 
käkikoj waꞌ, je riꞌ chi xa käsach ki wäch rumal.

11 ¡Toqꞌobꞌ kꞌu ki wäch waꞌ we winaq riꞌ! Rumal chi käkaꞌn ke jas ri 
xubꞌan ri a Caín ojer ri xukämisaj ru chaqꞌ. Xuqujeꞌ ri e areꞌ, xaq rech 
käkiriq puaq, ki jalom ri ki bꞌe jas ri xubꞌan ri tat Balaam ojer, xubꞌan 
subꞌunik chke ri winaq. Jeꞌ kꞌu käkaꞌn na we achijabꞌ riꞌ, käsach na ki 
wäch jas ri xubꞌan ri tat Coré ojer, ri xkämisax rumal ri Dios rumal chi 
xuwalijisaj ribꞌ chrij ri qa mam Moisés. 12 We achijabꞌ riꞌ sibꞌalaj kꞌäx ri 
käkaꞌno. Xaq e esal taq kꞌixbꞌal pa taq ri i nimaqꞌij aretaq kimulij iwibꞌ 
rukꞌ kikotemal rumal chi kiwaj iwibꞌ, kixwiꞌ kꞌu rukꞌ utzil. Ri e areꞌ kewiꞌ 
iwukꞌ, käkitij ronojel ri käkaj, xaq kꞌu tzeꞌ käkilij. Man kekꞌix taj, man 
kꞌo tä kꞌu nim chkiwäch. Xuwi ri e areꞌ käkilij kibꞌ. E jeꞌ ta ne ajyuqꞌabꞌ 
ri man kenaꞌtaj tä ri ki chij chke. E junam rukꞌ ri sutzꞌ ri man kukꞌam tä 
jäbꞌ, ri kekꞌam bꞌi rumal ri kiäqiqꞌ. E junam kukꞌ ri cheꞌ ri man kewächin 
taj, pune are u qꞌijol ri käkiya ki wäch. E jeꞌ ta ne ri cheꞌ ri xechaqiꞌjik, ri 
e bꞌoqom chi apanoq, ri ya e käminaq chik. 13 E junam rukꞌ ri nimalaj jaꞌ 
re ri mar aretaq kepe ri nimaq taq uwojaꞌ ri kewoqow puwiꞌ. Ri kewoqow 
kꞌu ri achijabꞌ riꞌ, are ri käkaꞌno, ri qas are kꞌixbꞌal chkiwäch konojel. E jeꞌ 

ta ne chꞌimil ri ki sachom ri ki bꞌe cho ri kaj. We achijabꞌ riꞌ qꞌatom tzij pa 
ki wiꞌ rumal ri Dios chi kekꞌäjisaxik, kebꞌeꞌ kꞌu na pa ri qas qꞌequm ri man 
käkꞌoji tä na saqil, jawijeꞌ ri man kꞌo tä chi kelik wi loq.

14 Xuqujeꞌ ri qa mam Enoc, ri uwuq ki tat tinimit chkixol ri winaq re 
ri uwächulew ri xechaptaj rukꞌ ri qa mam Adán ojer, xubꞌij ri bꞌim che 
ri areꞌ rumal ri Dios chrij ri käkaꞌn na we itzel taq winaq riꞌ. Are waꞌ ri 
xubꞌij: “¡Chiwilampeꞌ!” —kächaꞌ. “Ri Qajaw Jesús käpetik e rachiꞌl jujun 
mil ri loqꞌalaj taq ángeles rech ri Areꞌ. 15 Käpe ri Areꞌ rech kuluqꞌata tzij 
pa ki wiꞌ konojel ri winaq. Kuqꞌat kꞌu na tzij pa ki wiꞌ ri bꞌanal taq etzelal 
chi käkꞌäjisax na ki wäch rumal ri itzel taq kꞌäx ri kaꞌnom, xuqujeꞌ rumal 
ri kꞌia u wäch taq tzij ri äwas ki bꞌixik ri ki bꞌim chrij ri Dios,” —xcha 
riꞌ. 16 We winaq riꞌ xaq amaqꞌel käkichꞌaꞌ kibꞌ, keyoqꞌon chkij nikꞌiaj chik, 
xuwi kꞌu käkitzukuj u bꞌanik ri itzel taq ki rayinik ri e areꞌ. Käkibꞌij taq 
tzij xa chubꞌanik nimal, utz kꞌu ki chꞌabꞌexik ri winaq käkaꞌno xaq rech 
kꞌo ri käkikꞌam na chkij.

Käbꞌix chke ri kojonelabꞌ jas ri rajwaxik chi käkaꞌno
17 Are kꞌu ri ix, loqꞌalaj taq qachalal, chnaꞌtaj chiwe ri tzij ri bꞌim kan 

ojer kumal ri apóstoles, ri u taqoꞌn ri Qajaw Jesucristo. 18 Xkibꞌij kꞌu kan 
chiwe: “Pa ri kꞌisbꞌal taq qꞌij kepe na winaq ri xa käkitzeꞌj ki wäch konojel 
ri keqꞌijilan ri Dios, xuqujeꞌ ronojel ri qas utz, ri qas loqꞌ cho ri Dios. Ri 
e areꞌ xuwi käkilij na u bꞌanik ri itzel taq ki rayinik,” —xecha riꞌ. 19 E are 
taq waꞌ ri kekojow ki kꞌux ri qachalal rech käkitasala kibꞌ. Utz käkil wi 
ri winaq riꞌ ru bꞌanik xaq jas ri käkaj ri e areꞌ, man kꞌo tä kꞌu ri Espíritu 
rech ri Dios pa kanimaꞌ.

20 Ri ix kꞌut, loqꞌalaj taq qachalal, ¡qas chixkojonoq! Qas chixkojon 
che ru Loqꞌ Pixabꞌ ri Dios. Chibꞌana bꞌaꞌ orar rukꞌ ri chuqꞌabꞌ ri käyiꞌ 
chiwe rumal ri Loqꞌalaj Espíritu. 21 Chiwilij bꞌaꞌ iwibꞌ rech qas kinaꞌ pa ri 
iwanimaꞌ, xuqujeꞌ qas kichꞌobꞌo chi ri Dios sibꞌalaj kixraj. Chiweyej bꞌaꞌ ri 
qꞌij aretaq ri Qajaw Jesucristo qas kutoqꞌobꞌisaj na qa wäch, kuya chqe ri 
kꞌaslemal ri man kꞌo tä u kꞌisik.

22 Ri qachalal ri xaq kiebꞌ ki kꞌux kekojonik, chitoqꞌobꞌisaj ki wäch, 
cheipixbꞌaj kꞌut rech qas jikom ri kanimaꞌ. 23 Cheitoꞌ bꞌaꞌ, cheiwesaj 
chuwäch ru qꞌaqꞌal ri kꞌäjisabꞌal ki wäch ri man keniman tä che ri Dios. 
Rajwaxik chi kel i kꞌux chke ri juleꞌ chik, pune kꞌu qas rajwaxik chi kiwil 
na iwibꞌ chi man kixtzaq tä ix chupam ri ki mak. ¡Tzel bꞌaꞌ chiwila ri 
etzelal ri tajin käkaꞌno! Xa kꞌu michap koq ri katzꞌiaq ri tzꞌilobꞌtajinaq 
rumal ri itzelalaj ki kꞌaslemal, xane chixej iwibꞌ chuwäch waꞌ.

Che ri Dios ri xa jun kꞌolik yaꞌtal wi chi känimarisax u qꞌij
24 Ri Dios are xa jun kꞌolik, ri qas kꞌo u noꞌj che ronojel. Käkowin kꞌu 

ri Areꞌ che qa toꞌik. Are waꞌ ri qa Dios ri kꞌo u chuqꞌabꞌ che i chajixik 

rech man kixtzaq tä pa mak. Ri Areꞌ kubꞌan na chi chꞌajchꞌoj ri iwanimaꞌ 
ix, rech kixkowinik rukꞌ nimalaj kikotemal kixopan chuwäch ri Areꞌ ri 
sibꞌalaj känimarisax u qꞌij, ri kꞌo jeꞌlalaj u juluwem. 25 Che kꞌu ri Dios ri xa 
jun kꞌolik, ri käkowin che qa toꞌik, che ri Areꞌ taqal wi chi känimarisax 
na u qꞌij, taqalik chi nim na u bꞌanik ri Areꞌ chkiwäch konojel, chi kꞌo 
na ri nimalaj u chuqꞌabꞌ pa ki wiꞌ konojel, xuqujeꞌ chi xuwi ri Areꞌ kꞌo 
taqanik pu qꞌabꞌ rumal ri Qajaw Jesucristo tzpa ru chaplexik loq ronojel 
ri kꞌolik kꞌä we kämik riꞌ, xuqujeꞌ pa taq ri qꞌij ri junabꞌ ri kepe na ri man 
kꞌo tä ki kꞌisik. Amén. 

Waral käqil wi ri xuqꞌalajisaj ri Jesucristo chuwäch ri apóstol Juan

1  1 Are waꞌ ri xuqꞌalajisaj ri Dios chuwäch ri Jesucristo rech ri Areꞌ 
kuqꞌalajisaj chi chkiwäch ri patänil taq re chrij ri käbꞌantaj na chanim. 

Ri Jesucristo xuqꞌalajisaj waꞌ chuwäch ri Juan ri patänil re rumal jun ángel 
ri xutaq loq. 2 Are kꞌu ri Juan xubꞌij ri qas tzij chrij ronojel ri xrilo. Xutzijoj 
kan ri qas tzij chrij ru Loqꞌ Pixabꞌ ri Dios ri xuqꞌalajisaj ri Jesucristo.

3 Utz re jachin ri kusikꞌij u wäch we wuj riꞌ, xuqujeꞌ utz ke jachin taq ri 
käkitatabꞌej u sikꞌixik ri tzij ri yoꞌm rumal ri Loqꞌalaj Espíritu ri tzꞌibꞌtal 
chupam we wuj riꞌ, käkinimaj kꞌu ri kubꞌij rumal chi naqaj chik kꞌo wi ri 
qꞌij aretaq käbꞌantaj na ronojel waꞌ.

Ri apóstol Juan kuchap u tzꞌibꞌaxik bꞌi jun carta chke taq ri qachalal 
kojonelabꞌ ri e kꞌo pa taq ri wuqubꞌ tinimit ri e kꞌo pa Asia

4 In waꞌ, ri Juan, kintzꞌibꞌaj bꞌi we wuj riꞌ chiwe ix, qachalal kojonelabꞌ, 
ri ix kꞌo pa ri wuqubꞌ tinimit re Asia. Are ta bꞌaꞌ ri Dios xuqujeꞌ ri wuqubꞌ 
espíritus ri e kꞌo chuwäch ri jeꞌlalaj u tꞌuyulibꞌal kätoqꞌobꞌisan i wäch, 
kubꞌano chi kuxlan ri iwanimaꞌ. Are waꞌ ri Dios ri kꞌo kämik, ri kꞌo ojer, 
ri käpe na. 5 Xuqujeꞌ ri Jesucristo kutoqꞌobꞌisaj ta na i wäch, kubꞌan ta na 
chi kuxlan iwanimaꞌ. Ri Areꞌ are ri qꞌalajisal re ru Tzij ri Dios ri jikom 
ranimaꞌ, ri nabꞌe xkꞌastaj chkixol ri käminaqibꞌ, ri kꞌo u taqanik pa ki wiꞌ 
ri nimaq taq taqanelabꞌ cho we uwächulew. Ri Cristo kujraj, xujuchꞌaj kꞌu 
che ri qa mak rukꞌ ru kikꞌel. 6 Xujukoj che nimaq taq taqanelabꞌ, xuqujeꞌ 
che sacerdotes chupatänixik ri Dios, ru Tat. ¡Chnimarisax ta bꞌaꞌ u qꞌij, 
chtaqan ta kꞌut amaqꞌel pa taq ri qꞌij ri junabꞌ ri kepetik! Amén.

7 ¡Chiwilampeꞌ, ri Cristo petinaq pa ri sutzꞌ! Konojel winaq käkil na waꞌ, 
xuqujeꞌ ri xebꞌanow kꞌäx che käkil na u wäch. Ronojel ki wäch winaq cho 
ruwächulew kebꞌoqꞌ na aretaq käkil ri Areꞌ käpetik. Jeꞌ, qas jeꞌ kel wi na.

8 “Ri in, in jeꞌ jas ri nabꞌe letra xuqujeꞌ ri kꞌisbꞌal letra re ri alfabeto, 
ri “A” rukꞌ ri “Z”. In kꞌut ri chaplebꞌal, in riꞌ ri kꞌisbꞌal re ronojel.” Je waꞌ 

RI XQꞌALAJISAX 
CHUWÄCH RI SAN JUAN

 

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



550

 

a 1:20 Ri tzij “kꞌamal ki bꞌe” are waꞌ ri tzij “ángel” pa castellano. 

kubꞌij ri Qajaw Dios ri kꞌo ronojel u wäch chuqꞌabꞌ rukꞌ, ri kꞌo kämik, ri 
kꞌo ojer, ri xuqujeꞌ käpe na.

Ri apóstol Juan xril ri Cristo nimarisam chi u qꞌij
9 In waꞌ ri Juan, in iwachalal ri tajin kinriq kꞌäx junam iwukꞌ ix. Yoꞌm kꞌu 

chwe rumal ri Jesucristo chi kinchajij paciencia, jeꞌ jas ri yoꞌm chiwe ix. Je 
riꞌ junam kujekꞌol na chilaꞌ jawijeꞌ ri kätaqan wi ri Dios. Ri in, in ajpacheꞌ, 
in kꞌo pa jun alaj chꞌäqap ulew, Patmos u bꞌiꞌ, ri kꞌo pa ri mar, xa rumal ru 
tzijoxik ru Loqꞌ Pixabꞌ ri Dios ri xuqꞌalajisaj ri Jesucristo. 10 Xkꞌulmataj pa 
jun qꞌij domingo (ri käbꞌix “u qꞌij ri Qajaw” che) chi xchaptaj ri wanimaꞌ 
rumal ru chuqꞌabꞌ ri Loqꞌalaj Espíritu. Teꞌ xinto kꞌo Jun ri sibꞌalaj ko xchꞌaw 
loq chwij, jeꞌ ta ne ru chꞌabꞌal jun tun. 11 Ri xchꞌawik, je waꞌ xubꞌij: Ri in, 
in jeꞌ jas ri nabꞌe letra xuqujeꞌ ri kꞌisbꞌal letra re ri alfabeto, ri “A” rukꞌ ri 
“Z”. In kꞌut ri chaplebꞌal, in riꞌ ri kꞌisbꞌal re ronojel. Chatzꞌibꞌaj pa jun wuj 
ri kawilo, te kꞌu riꞌ kataq bꞌi chke ri qachalal kojonelabꞌ ri e kꞌo pa taq ri 
wuqubꞌ tinimit ri e kꞌo pa Asia, ri tinimit Éfeso, ri Esmirna, ri Pérgamo, ri 
Tiatira, ri Sardis, ri Filadelfia, xuqujeꞌ ri tinimit Laodicea, —xcha riꞌ chwe.

12 Xinkaꞌy kꞌu chwij che rilik jachin ri xchꞌawik. Aretaq je waꞌ xinbꞌano, 
xinwil wuqubꞌ u takꞌalibꞌal kantela re qꞌän puaq. 13 Te kꞌu riꞌ pa ki 
nikꞌiajal ri wuqubꞌ u takꞌalibꞌal kantela xinwil Jun ri junam rukꞌ ru kꞌojol 
jun winaq. U kojom kꞌu jun atzꞌiaq ri kopan kꞌä chuqul raqan, ximital cho 
u kꞌux rukꞌ jun pas re qꞌän puaq. 14 Ri u wiꞌ are sibꞌalaj saqloloj jeꞌ jas ri 
chꞌajchꞌoj rismal chij, junam jas ri saq tew. Ri u waqꞌäch kꞌut, kenikowik 
jeꞌ jas ri u xaq qꞌaqꞌ. 15 Ri raqan kejuluwik junam jas ri chꞌichꞌ bronce ri 
porom pa horno, ri chꞌajchꞌobꞌisam kꞌut. Ri kächꞌawik are junam rukꞌ 
ri ki chojojem kꞌia nimaq taq jaꞌ. 16 Rukꞌam ri Areꞌ wuqubꞌ chꞌimil pa ru 
wikiäqꞌabꞌ, elinaq kꞌu loq jun machete pu chiꞌ ri tꞌistꞌik u wiꞌ ri xuqujeꞌ 
kiebꞌ u pu chiꞌ. Ru palaj sibꞌalaj käjuluwik jeꞌ jas ru juluwem ri qꞌij aretaq 
man kꞌo tä jubꞌiqꞌ ri sutzꞌ cho ri kaj.

17 Aretaq xinwilo, xintzaq chuwäch jeꞌ ta ne ri xinkämik. Ri Areꞌ kꞌut 
xuya ru wikiäqꞌabꞌ pa nu wiꞌ, te kꞌu riꞌ xubꞌij chwe: ¡Maxej awibꞌ! In riꞌ 
ri nabꞌe, in riꞌ ri kꞌisbꞌal re ronojel. 18 Ri in, in kꞌaslik. Pune xinkämik, 
in kꞌasal chik kämik, man kꞌo tä kꞌu u kꞌisik ri nu kꞌaslemal. Pa nu qꞌabꞌ 
kꞌo wi ri lawe re ri kämikal xuqujeꞌ ri lawe re ri kꞌolibꞌal ri e kꞌo wi ri 
käminaqibꞌ. 19 Chatzꞌibꞌaj bꞌaꞌ ri awilom, xuqujeꞌ ri kꞌo chanim ri tajin 
kawilo. Chatzꞌibꞌaj xuqujeꞌ ronojel ri käbꞌantaj na aretaq e okꞌowinaq chi 
waꞌ we riꞌ. 20 Are waꞌ ri kel kubꞌij ri tijonik ri man etamtal taj chkij ri 
wuqubꞌ chꞌimil ri xawilo ri wukꞌam pa ri nu wikiäqꞌabꞌ, xuqujeꞌ ri wuqubꞌ 
u takꞌalibꞌal kantela re qꞌän puaq: Ri wuqubꞌ chꞌimil e areꞌ käkikꞌexwächij 
ri kꞌamal taq ki bꞌe a ri qachalal kojonelabꞌ ri e kꞌo pa ri wuqubꞌ tinimit 

re Asia. Are kꞌu ri wuqubꞌ u takꞌalibꞌal kantela e are taq waꞌ ri qachalal 
kojonelabꞌ ri e kꞌo pa ri wuqubꞌ tinimit, —xcha ri Areꞌ chwe.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Éfeso

2  1 Te kꞌu riꞌ xubꞌij: Chatzꞌibꞌaj bꞌi waꞌ we tzij riꞌ che ri kꞌamal ki bꞌe ri 
qachalal kojonelabꞌ ri e kꞌo pa ri tinimit Éfeso: “Ri Jun ri rukꞌam ri 

wuqubꞌ chꞌimil pa ru wikiäqꞌabꞌ, ri käbꞌin chkixol ri wuqubꞌ u takꞌalibꞌal 
kantela re qꞌän puaq, jeꞌ kubꞌij waꞌ: 2 Ri in wetam ronojel ri tajin kabꞌano, 
wetam chi sibꞌalaj tajin katchakunik, xuqujeꞌ chi kachajij paciencia pa 
ronojel. Wetam chi man kakochꞌ tä a wäch chke ri itzel taq winaq. Wetam 
chi qas awilom ri ki kꞌaslemal ri winaq ri käkaꞌn che kibꞌ chi e apóstoles, 
man qas e areꞌ tä kꞌut. Awilom kꞌut chi xaq e bꞌanal taq tzij. 3 Pune a riqom 
kꞌäx, a chajim paciencia. Pune nim ri chak a bꞌanom rumal wech in, man 
at kosinaq taj. 4 Kꞌo kꞌu ri tajin kinwil chawij, chi man jeꞌ tä chi ri nu 
loqꞌal chawäch jas ri nabꞌe. 5 Chnaꞌtaj bꞌaꞌ chawe jawijeꞌ ri at qajinaq wi, 
chakꞌexa kꞌu ra chomanik, chakꞌexa rawanimaꞌ. Chachaplej chi na ri tajin 
kabꞌan nabꞌe. We ta man jeꞌ kabꞌan waꞌ, chanim kineꞌ che awilik, kinwesaj 
na ru takꞌalibꞌal a kantela pa ru kꞌolibꞌal we ta mat at tzelejinaq rukꞌ ri 
Dios. 6 Pune je riꞌ, utz kinwil ri tajin kabꞌano chi tzel kawil wi ri käkaꞌn ri 
juleꞌ winaq nicolaítas. Ri in xuqujeꞌ kinwetzelaj u wäch ri tajin käkaꞌno. 
7 Apachin ri u jikibꞌam ranimaꞌ chutatabꞌexik ri nu tzij, chutatabꞌej ri kubꞌij 
ri Loqꞌalaj Espíritu chke taq ri qachalal kojonelabꞌ: Jachin ri kächꞌakan 
puwiꞌ ri itzel, kinya na re ru wäch ri cheꞌ re kꞌaslemal ri kꞌo pa ri jeꞌlalaj 
kꞌolibꞌal jawijeꞌ kꞌo wi ri Dios ri käbꞌix “Paraíso” che,” —kächa riꞌ.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Esmirna

8 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Esmirna: “Ri Jun ri kꞌo nabꞌe, ri xuqujeꞌ 
are ri kꞌisbꞌal, ri xkäm na kanoq, te kꞌu riꞌ xkꞌastaj chkixol ri käminaqibꞌ, 
jeꞌ kubꞌij waꞌ: 9 In wetam chi tajin kariq kꞌäx, wetam chi at mebꞌaꞌ, pune ta 
ne we ta käbꞌix ri qas tzij, at qꞌinom. Wetam chi katyoqꞌ kumal ri winaq 
ri käkibꞌij chi e aj Israel. Man e aj Israel tä kꞌut, xane e jun komon winaq 
ri e rech ri Satanás. 10 Maxej awibꞌ rumal ri kꞌäx ri kariq na. ¡Tampeꞌ! Ri 
Itzel kubꞌan na chi e kꞌo jujun chiwe ri kebꞌok pa cheꞌ che rilik we qas tzij 
iwonojel ix, ix kojonelabꞌ. Lajuj qꞌij käbꞌan na kꞌäx chiwe. Chataqej bꞌaꞌ ri 
kojonik kꞌä katkäm na. Ri in kꞌut kinya na ri kꞌaslemal chawe che tojbꞌal 
awe jeꞌ ta ne are jun corona ri kakoj chajolom. 11 Apachin ri u jikibꞌam 
ranimaꞌ chutatabꞌexik ri nu tzij, chutatabꞌej ri kubꞌij ri Loqꞌalaj Espíritu 
chke taq ri qachalal kojonelabꞌ: Jachin ri kächꞌakan na puwiꞌ ri itzel man 
kuriq tä na kꞌäx rumal ri ukabꞌ kämikal,” —kächa ri Areꞌ.

b 2:17 “Maná”: Are ri wa ajchikaj tzuqubꞌal ke ri winaq aj Israel aretaq xebꞌin pa taq ri 
juyubꞌ ri ketzꞌinowik. 

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Pérgamo

12 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Pérgamo: “Ri Jun ri rukꞌam ri machete 
tꞌistꞌik u wiꞌ, ri kiebꞌ u pu chiꞌ, jeꞌ kubꞌij waꞌ: 13 Ri in wetam ronojel ri tajin 
kabꞌano, xuqujeꞌ wetam chi at kꞌo chilaꞌ jawijeꞌ ri kätaqan wi ri Satanás. 
Pune je riꞌ tajin kataqej nu patänixik, at kojoninaq chwe, man xaya tä kꞌu 
kan ri a kojonik aretaq xkämisax ri Antipas ri patänil we ri jikom ranimaꞌ 
chilaꞌ pa ri tinimit jawijeꞌ kätaqan wi ri Satanás. 14 Kꞌo kꞌu ri man utz taj 
ri tajin kinwil chawij, chi e kꞌo jujun winaq awukꞌ ri man käkaj taj käkiya 
kan ru tijonik ri tat Balaam ri xukoj u kꞌux ri tat Balac rech keutaqchiꞌj ri 
winaq aj Israel che mak chutijik ri yoꞌm chkiwäch taq tiox ri xa e bꞌanom 
kumal winaq, xuqujeꞌ chubꞌanik ke jas ri käkaꞌn ri tzꞌiꞌ ri xaq käkiriq 
kibꞌ, man kꞌo tä ki pixabꞌ. 15 Xuqujeꞌ e kꞌo jujun winaq awukꞌ ri man käkaj 
taj käkiya kan ri ki tijonik ri juleꞌ winaq nicolaítas, ri tzel kinwil wi. 
16 Rumal riꞌ chakꞌexa ri awanimaꞌ, chakꞌexa ri a chomanik. We ta mat jeꞌ 
kabꞌan waꞌ, chanim kinopan na iwukꞌ, kinchꞌojin na kukꞌ ri winaq riꞌ rukꞌ 
ri machete ri kel pa nu chiꞌ. 17 Apachin ri u jikibꞌam ranimaꞌ chutatabꞌexik 
ri nu tzij, chutatabꞌej ri kubꞌij ri Loqꞌalaj Espíritu chke taq ri qachalal 
kojonelabꞌ: Jachin ri kächꞌakan puwiꞌ ri itzel kinya na re ri maná b ri 
kꞌuꞌtalik, xuqujeꞌ kinya na che ri areꞌ jun alaj saq abꞌaj ri tzꞌibꞌtal wi jun 
kꞌakꞌ bꞌiꞌaj, ri man kꞌo tä jun etamaninaq, xane xaq xuwi ri käkꞌamowik,” 
—kächa riꞌ.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Tiatira

18 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Tiatira: “Ru Kꞌojol ri Dios, ri känikow ru 
waqꞌäch jeꞌ jas ri u xaq qꞌaqꞌ, ri xuqujeꞌ kejuluw ri raqan junam rukꞌ ri 
chꞌichꞌ bronce ri chꞌajchꞌobꞌisam, jeꞌ kubꞌij waꞌ: 19 Ri in wetam ronojel ri 
tajin kabꞌano, wetam ri rutzil awanimaꞌ, wetam kꞌut chi kꞌo a kojonik, chi 
kachajij paciencia, xuqujeꞌ chi tajin kinapatänij. Wetam kꞌut chi ri tajin 
kabꞌan kämik nim na chuwäch ri xabꞌan kan nabꞌe. 20 Kꞌo kꞌu ri man utz 
taj ri tajin kinwil chawij: chi xaq utz kawil wi kꞌo ri ixoq Jezabel awukꞌ, 
ri kubꞌij chi kuqꞌalajisaj tzij ri yoꞌm che rumal ri Dios, ri keusubꞌ kꞌu ri 
patänil taq we rukꞌ ri tijonik ri kuya chke rech käkaꞌn ke jas ri käkaꞌn ri 
tzꞌiꞌ ri xaq käkiriq kibꞌ, man kꞌo tä ki pixabꞌ. Ri areꞌ kubꞌij chke chi kuyaꞌ 
käkitij ke ri wa ri yoꞌm chkiwäch taq tiox ri xa e bꞌanom kumal winaq. 

21 Ri in xaq weyeꞌm chi kukꞌex u chomanik, kukꞌex kꞌu ranimaꞌ we ixoq 
riꞌ. Man kraj tä kꞌut kuya kan u bꞌanik ri nimalaj mak ri tajin kubꞌano. 
22 Ri in kintaq na bꞌi jun kꞌäxalaj yabꞌil chrij we ixoq riꞌ, xuqujeꞌ kinbꞌan 
na chi sibꞌalaj käkiriq na kꞌäx ri tajin käkaꞌn ri nimalaj mak rukꞌ we 
ixoq riꞌ we ri e areꞌ man käkiya tä kan u bꞌanik ri mak ri tajin kubꞌan ri 
ixoq. 23 Ri ral ri ixoq keinkämisaj na, je riꞌ konojel ri qachalal kojonelabꞌ 
käketamaj na chi in wetam ri ki chomanik ri winaq xuqujeꞌ ri kꞌo pa 
kanimaꞌ. Kinya kꞌu na chiwe chijujunal ri tojbꞌal re ronojel ri i bꞌanom. 
24 Are kꞌu ri nikꞌiaj iwachalal chik ri e kꞌo pa Tiatira, ri ix ri man kitaqej 
tä we tijonik riꞌ, ri man kꞌo tä iwetamam chrij ru tijonik ri Satanás ri 
man etamtal taj ri käkibꞌij ri nikꞌiaj chi sibꞌalaj kꞌäx u chꞌobꞌik waꞌ, kinbꞌij 
chiwe chi man kꞌo tä chi na jas jun eqaꞌn chik kinya na chiwij. 25 Qas utz 
bꞌaꞌ chibꞌana chukꞌolik ri kꞌo iwukꞌ kꞌä kinopan na iwukꞌ. 26 Jachin taq ri 
kechꞌakan na puwiꞌ ri itzel, ri xuqujeꞌ käkitaqej u bꞌanik jachike ri kwaj 
chi käbꞌanik kꞌä chukꞌisbꞌal ronojel, kinya na taqanik pa ki qꞌabꞌ pa ki 
wiꞌ konojel ki wäch winaq ri e kꞌo cho ruwächulew. 27 Jeꞌ jas ri in yoꞌm 
taqanik pa nu qꞌabꞌ rumal ri nu Tat, ketaqan kꞌu na pa ki wiꞌ konojel ki 
wäch winaq rukꞌ jun vara re chꞌichꞌ, kekipaxij kꞌu na jeꞌ ta ne chi e tꞌuy re 
ulew. 28 Xuqujeꞌ kinya na ri chꞌimil re ri u saqiribꞌal chke. 29 Apachin ri u 
jikibꞌam ranimaꞌ chutatabꞌexik ri nu tzij, chutatabꞌej ri kubꞌij ri Loqꞌalaj 
Espíritu chke taq ri qachalal kojonelabꞌ,” —kächa ri Areꞌ.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Sardis

3  1 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Sardis: “Ri Jun ri kꞌo ri wuqubꞌ 

espíritus rech ri Dios rukꞌ, xuqujeꞌ ri rukꞌam ri wuqubꞌ chꞌimil, jeꞌ kubꞌij 
waꞌ: Ri in wetam ronojel ri tajin kabꞌano. Pune elinaq u tzijol chi at 
kꞌaslik, at käminaq kꞌut pa ri a mak. 2 Chatkꞌastajoq, chabꞌana ru bꞌanik 
ri kꞌä kꞌo awukꞌ ri xa jubꞌiqꞌ man käsach u wäch. Wilom kꞌut ri tajin 
kabꞌano chi man jikom tä riꞌ cho ri nu Dios. 3 Chnaꞌtaj chawe ri tijonik 
ri a tom. Chataqej jas ri kubꞌij, chakꞌexa ri awanimaꞌ, chakꞌexa kꞌu ri a 
chomanik. We man katkꞌastajik, kinopan na awukꞌ jeꞌ jas jun elaqꞌom, 
man awetam tä kꞌut jachike hora kinopanik. 4 Pune je riꞌ e kꞌo kꞌu jujun 
winaq chilaꞌ pa Sardis ri man ki tzꞌilom tä ri katzꞌiaq, xane chꞌajchꞌoj ri 
kanimaꞌ. E are taq waꞌ kebꞌin na junam wukꞌ, ki kojom saq katzꞌiaq rumal 
chi taqal waꞌ chke. 5 Jachin taq ri kechꞌakan na puwiꞌ ri itzel käkikoj na 
saq katzꞌiaq. Man kinchup tä kꞌu ri ki bꞌiꞌ pa ri wuj re kꞌaslemal, xane 
kinqꞌalajisaj na ri ki bꞌiꞌ chuwäch ri nu Tat, xuqujeꞌ chkiwäch ri ángeles 
ri e kꞌo rukꞌ. 6 Apachin ri u jikibꞌam ranimaꞌ chutatabꞌexik ri nu tzij, 
chutatabꞌej ri kubꞌij ri Loqꞌalaj Espíritu chke taq ri qachalal kojonelabꞌ,” 
—kächa riꞌ.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Filadelfia

7 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Filadelfia: “Ri Jun ri sibꞌalaj loqꞌ ri kubꞌij 
ri qas tzij, ri kꞌo ri lawe rukꞌ rech ri qa mam David ri nim taqanel, ri 
aretaq kujaq ri porta man kꞌo tä jun käkowin chutzꞌapixik, aretaq kꞌu 
kutzꞌapij waꞌ man kꞌo tä jun käkowin chujaqik, jeꞌ kubꞌij waꞌ: 8 Ri in 
wetam ronojel ri tajin kabꞌano. Nu yoꞌm kꞌu jun porta chawäch ri jaqtalik, 
ri man kꞌo tä jun käkowinik kutzꞌapij. Pune bꞌaꞌ xa jubꞌiqꞌ ri a chuqꞌabꞌ 
kꞌolik, a nimam ri nu tzij, man katkꞌixtaj tä kꞌu chubꞌixik chi at kojoninaq 
chwe. 9 ¡Chatampeꞌ! Are kꞌu ri jun komon winaq ri e rech ri Satanás, ri 
bꞌanal taq tzij riꞌ ri käkibꞌij chi qas e aj Israel, pune man qas tzij tä riꞌ, ri 
in kinbꞌano chi ri e areꞌ kebꞌeꞌ na, kexuki kꞌu na chawäch rech käketamaj 
chi at loqꞌ chnuwäch. 10 A nimam ri nu taqanik chi rajwaxik kachajij 
paciencia, rumal kꞌu riꞌ katintoꞌ na chuwäch ri nimalaj kꞌäxkꞌol ri käpe 
na pa ki wiꞌ konojel ri winaq cho we uwächulew che rilik we utz o man 
utz taj ri käkaꞌno. 11 Chanim kinopan na. Qas utz bꞌaꞌ chabꞌana chukꞌolik 
ri kꞌo awukꞌ rech man kꞌo tä jun kämajow ri tojbꞌal awe. 12 Jachin taq ri 
kechꞌakan na puwiꞌ ri itzel, keinkoj na che raqan ja pa ri nimalaj rachoch 
ri nu Dios. Man käpe tä kꞌu ri qꞌij ri kebꞌel na chilaꞌ. Kintzꞌibꞌaj kꞌu na ru 
bꞌiꞌ ri nu Dios chkij, xuqujeꞌ ru bꞌiꞌ ru tinimit ri nu Dios, ri kꞌakꞌ Jerusalén 
ri käqaj na loq chilaꞌ chikaj rukꞌ ri nu Dios. Xuqujeꞌ kintzꞌibꞌaj na ri kꞌakꞌ 
nu bꞌiꞌ chkij. 13 Apachin ri u jikibꞌam ranimaꞌ chutatabꞌexik ri nu tzij, 
chutatabꞌej ri kubꞌij ri Loqꞌalaj Espíritu chke taq ri qachalal kojonelabꞌ,” 
—kächa ri Areꞌ.

Waral käqil wi ri tzij ri xtzꞌibꞌax bꞌi chke ri qachalal 
kojonelabꞌ ri e kꞌo pa ri tinimit Laodicea

14 Chatzꞌibꞌaj bꞌi we tzij riꞌ xuqujeꞌ che ri kꞌamal ki bꞌe ri qachalal 
kojonelabꞌ ri e kꞌo pa ri tinimit Laodicea: “Ri Jun ri ajchaqꞌel ri Qas Tzij, 
ri qꞌalajisanel ri jikom ranimaꞌ chubꞌixik ri qas tzij, ri Jun ri xkoj rumal 
ri Dios chubꞌanik ronojel ri kꞌolik, jeꞌ kubꞌij waꞌ: 15 Ri in wetam ronojel ri 
tajin kabꞌano, wetam chi man qas tä jorobꞌinaq ra wanimaꞌ, xuqujeꞌ chi 
man qas tä miqꞌinaq. Are ta kwaj in chi qas ta at jorobꞌinaq o qas ta at 
miqꞌinaq. 16 Rumal kꞌu rech chi xaq saqliꞌl ri awanimaꞌ, man are tä joron, 
man are tä kꞌu kꞌatän, xa katinwupij na loq pa nu chiꞌ. 17 Ri at kabꞌij chi at 
qꞌinom, chi a riqom utzil. Kabꞌij chi man kꞌo tä jas rajwaxik chawe. Man 
kanaꞌ tä kꞌu pa rawanimaꞌ chi sibꞌalaj kꞌäx ri a bꞌantajik. ¡Toqꞌobꞌ a wäch! 
Man kꞌo tä ri katel wi, at mebꞌaꞌ, at moy, xuqujeꞌ at chꞌanalik. 18 Rumal riꞌ 
katinpixbꞌaj chi chaloqꞌo awe ri qꞌän puaq ri kꞌo wukꞌ, ri bꞌanom chꞌajchꞌoj 
che pa qꞌaqꞌ rech qas tzij at qꞌinom. Xuqujeꞌ chaloqꞌo awe ri saq atzꞌiaq 

c 4:3 Konojel ri abꞌaj ri kebꞌix waral, e areꞌ abꞌaj waꞌ ri paqal kajil. 

ri kꞌo wukꞌ rech kakojo, je riꞌ kächꞌuqtaj ri awij ri chꞌanalik ri xa käresaj 
a kꞌixbꞌal. Xuqujeꞌ chaloqꞌo awe ri kunabꞌal ri kꞌo wukꞌ ri kukunaj ri a 
waqꞌäch rech katkowinik katkaꞌyik. 19 Ri in keinyajo xuqujeꞌ kinkꞌäjisaj 
ki wäch konojel ri e loqꞌ chnuwäch. Chatok bꞌaꞌ il, chakꞌexa ri awanimaꞌ, 
chakꞌexa kꞌu ri a chomanik. 20 ¡Chatampeꞌ! Ri in tajin kinchꞌaw chiꞌ ri 
uchija, xaq kꞌu in takꞌal chilaꞌ. Jachin ri kuto chi kinchꞌawik, kujaq kꞌu 
ri uchija, kinok na rukꞌ pa ja, kinwiꞌ na junam rukꞌ, ri areꞌ kꞌut käwiꞌ 
na junam wukꞌ in. 21 Jachin taq ri kechꞌakan na puwiꞌ ri itzel, kinya na 
chke chi ketꞌuyi wukꞌ pa ri jeꞌlalaj nu tꞌuyulibꞌal, jeꞌ jas ri in xinchꞌakan 
puwiꞌ ri itzel, xintꞌuyi kꞌu rukꞌ ri nu Tat pa ri jeꞌlalaj u tꞌuyulibꞌal ri Areꞌ. 
22 Apachin ri u jikibꞌam ranimaꞌ chutatabꞌexik ri nu tzij, chutatabꞌej ri 
kubꞌij ri Loqꞌalaj Espíritu chke taq ri qachalal kojonelabꞌ,” —xcha kꞌu ri 
Areꞌ. 

Waral käqil wi ri qꞌijilanik ri käbꞌan chilaꞌ chikaj

4  1 Aretaq xbꞌantaj ronojel waꞌ, teꞌ xinwilo kꞌo jun porta jaqtal pa 
ri kaj, te kꞌu riꞌ xinta ri Jun ri xinuchꞌabꞌej loq nabꞌe ri jeꞌ ta ne u 

chꞌabꞌal jun nimalaj tun, xubꞌij kꞌu chwe: Chatpaqal loq je waꞌ, kinkꞌut kꞌu 
na chawäch ri rajwaxik käbꞌantaj na aretaq e bꞌantajinaq chi ronojel waꞌ 
we riꞌ, —xcha chwe.

2 Chanim kꞌut xchaptaj ri wanimaꞌ rumal ru chuqꞌabꞌ ri Loqꞌalaj 
Espíritu. Teꞌ xinwilo kꞌo jun jeꞌlalaj tꞌuyulibꞌal kojom pa ri kaj. Kꞌo 
kꞌu Jun tꞌuyul chilaꞌ. 3 Ri Jun ri tꞌuyul pa ri jeꞌlalaj tꞌuyulibꞌal riꞌ jeꞌ u 
bꞌantajik jas jun jeꞌlalaj abꞌaj re jaspe, c o junam rukꞌ jun abꞌaj re cornalina 
ri sibꞌalaj käjuluwik. Kꞌo jun räxkiäqꞌabꞌ ri sibꞌalaj käjuluwik chrij ri 
jeꞌlalaj tꞌuyulibꞌal jeꞌ jas jun abꞌaj re esmeralda. 4 Xuqujeꞌ chrij ri jeꞌlalaj 
tꞌuyulibꞌal riꞌ e kꞌo chi juwinaq kiejebꞌ jeꞌlalaj taq tꞌuyulibꞌal chik ri e 
tꞌuyutꞌoj wi juwinaq kiejebꞌ kꞌamal taq ki bꞌe ri kojonelabꞌ. Ri tataꞌibꞌ ki 
kojom saq katzꞌiaq, kꞌo jujun corona re qꞌän puaq chkijolom. 5 Che ri nabꞌe 
jeꞌlalaj tꞌuyulibꞌal kel loq kaypaꞌ, wojojem, xuqujeꞌ kiäqulja. Chuwäch ri 
jeꞌlalaj tꞌuyulibꞌal e kꞌo wuqubꞌ chäj ri kenikowik. E are kꞌu waꞌ ri wuqubꞌ 
espíritus rech ri Dios. 6 Chuwäch ri jeꞌlalaj tꞌuyulibꞌal xuqujeꞌ kꞌo jun mar 
ri jeꞌ ta ne vidrio ri kuyaꞌ käkaꞌy jun chupam.

Pu nikꞌiajal ronojel, jawijeꞌ kꞌo wi ri jeꞌlalaj tꞌuyulibꞌal xuqujeꞌ chrij ri 
tꞌuyulibꞌal e kꞌo kiejebꞌ ri jeꞌ kepe ángeles, ri kꞌo kꞌia ki waqꞌäch chkiwäch 
xuqujeꞌ chkij. 7 Ri nabꞌe chke jeꞌ käpe jun koj. Ri ukabꞌ jeꞌ käpe jun 
amaꞌ wakäx. Ri urox junam u kaꞌyebꞌal rukꞌ jun winaq. Ri ukaj jeꞌ käpe 
jun nimalaj xik ri tajin kärapapik. 8 Ri kiejebꞌ awaj kꞌo waqibꞌ ki xikꞌ 
chkijujunal, nojinaq kꞌu ri rij xuqujeꞌ ri u xeꞌ ri ki xikꞌ che waqꞌächaj. 
Paqꞌij chi chaqꞌabꞌ man ketäni tä chubꞌixik:

d 5:5 “Ri Koj rech ru tinimit ri Judá” are jun chke ru bꞌiꞌ ri Cristo, o ri Mesías ri xyiꞌ che 
ojer. 

Loqꞌalaj Dios, loqꞌalaj Dios, loqꞌalaj
Dios,

ri Qajaw Dios ri kꞌo ronojel u wäch chuqꞌabꞌ rukꞌ,
ri kꞌo ojer, ri kꞌo kämik,

ri xuqujeꞌ käpe na,
—kecha riꞌ.

9 Amaqꞌel aretaq ri kiejebꞌ ri jeꞌ kepe ángeles käkinimarisaj u qꞌij, 
käkiya u qꞌij, käkiya kꞌu maltioxinik che ri Jun ri tꞌuyul pa ri jeꞌlalaj 
tꞌuyulibꞌal ri xaq tajin wi kꞌasal pa taq ri qꞌij ri junabꞌ ri kepetik, 10 are 
chiꞌ kexuki ri juwinaq kiejebꞌ kꞌamal taq ki bꞌe ri kojonelabꞌ chuwäch 
ri Jun ri kꞌo pa ri jeꞌlalaj tꞌuyulibꞌal, käkesaj ri ki corona chuwäch ri 
tꞌuyulibꞌal, käkiqꞌijilaj kꞌut, käkibꞌij:
 11 Qajaw xuqujeꞌ qa Dios,

taqalik chi känimarisax qꞌij la,
chi käyiꞌ qꞌij la, chi käbꞌix che la

chi kꞌo nimalaj chuqꞌabꞌ la
rumal chi lal bꞌanowinaq la

ronojel ri kꞌolik,
xaq kꞌu rumal ri rayibꞌal la e kꞌolik

xuqujeꞌ xebꞌanik,
—kecha ri e areꞌ.

Waral käqil wi ri jun bꞌotom wuj ri xusol ri Alaj Chij

5  1 Te kꞌu riꞌ xinwilo chi ri Jun ri tꞌuyul pa ri jeꞌlalaj tꞌuyulibꞌal rukꞌam 
jun bꞌotom wuj pa ru wikiäqꞌabꞌ, ri tzꞌibꞌtal rij xuqujeꞌ ru pam. 

Tzꞌapim waꞌ rukꞌ wuqubꞌ tꞌiqbꞌal. 2 Teꞌ xinwil jun ángel ri sibꞌalaj kꞌo u 
chuqꞌabꞌ ri ko xuraq u chiꞌ, xubꞌij: ¿Jachin yaꞌtal che chi kuchꞌol apan ri 
tꞌiqbꞌal chrij ri bꞌotom wuj, kusol kꞌut? —xchaꞌ.

3 Man kꞌo tä kꞌu jun. Man kꞌo tä pa ri kaj, man kꞌo tä cho ruwächulew, 
man kꞌo tä kꞌu chuxeꞌ ri ulew pa ri kꞌolibꞌal ri e kꞌo wi ri käminaqibꞌ. Man 
kꞌo tä jun ri käkowinik kusol ri bꞌotom wuj che rilik ri kꞌo chupam. 4 Ri in 
kꞌut sibꞌalaj xinoqꞌik rumal chi man xriqtaj tä jun ri yaꞌtal che chi kusol ri 
bꞌotom wuj, käril ri kꞌo chupam, kusikꞌij kꞌu u wäch. 5 Jun kꞌu chke ri kꞌamal 
taq ki bꞌe ri kojonelabꞌ xubꞌij chwe: Matoqꞌ chik. Chawilampeꞌ ri Koj rech ru 
tinimit ri Judá, d jun chke ri rachalaxik ri qa mam David ri nim taqanel ojer. 
Ri Areꞌ chꞌakaninaq puwiꞌ ronojel, rumal kꞌu riꞌ yaꞌtal che chi kuchꞌol apan ri 
wuqubꞌ tꞌiqbꞌal chrij ri bꞌotom wuj, kusol kꞌu na waꞌ, —xcha chwe.

6 Te kꞌu riꞌ xinwil jun Alaj Chij pu nikꞌiajal ronojel, jawijeꞌ kꞌo wi ri jeꞌlalaj 
tꞌuyulibꞌal, chkixol ri kiejebꞌ ri jeꞌ kepe ángeles, xuqujeꞌ chkixol ri kꞌamal 

taq ki bꞌe ri kojonelabꞌ. Ri Alaj Chij riꞌ Are chakalik, pune kꞌo etal chrij chi 
xkämisaxik, xyiꞌ che sipanik cho ri Dios. Kꞌo wuqubꞌ ru kꞌaꞌ, xuqujeꞌ kꞌo 
wuqubꞌ u waqꞌäch. Are kꞌu waꞌ ri wuqubꞌ espíritus rech ri Dios ri e taqom 
bꞌi cho ronojel ruwächulew. 7 Ri Alaj Chij kꞌut, xqebꞌ rukꞌ ri Jun chik ri 
tꞌuyul pa ri jeꞌlalaj tꞌuyulibꞌal ri rukꞌam ri bꞌotom wuj pa ru wikiäqꞌabꞌ. 
Xukꞌam kꞌu ri bꞌotom wuj pu qꞌabꞌ. 8 Aretaq xukꞌam ri bꞌotom wuj, ri kiejebꞌ 
ri jeꞌ kepe ángeles xuqujeꞌ ri juwinaq kiejebꞌ kꞌamal taq ki bꞌe ri kojonelabꞌ 
xexuki chuwäch ri Alaj Chij. Konojel kꞌo ki qꞌojom, arpa u bꞌiꞌ, xuqujeꞌ 
kukꞌam jujun laq re qꞌän puaq nojinaq che incienso. Ri incienso are ri 
oración ri käkaꞌn ri winaq ri e rech ri Dios. 9 Xkibꞌixoj kꞌu we kꞌakꞌ bꞌix riꞌ:

Che la yaꞌtal wi ru kꞌamik ri bꞌotom wuj,
kechꞌol kꞌu la ri tꞌiqbꞌal chrij

rumal chi xkämisax la,
xyiꞌ kꞌu la che sipanik cho ri Dios.
Xujloqꞌ la rukꞌ ri kikꞌel la

chkixol konojel ki wäch winaq
cho ronojel ruwächulew
rech uj rech chi ri Dios,
chkixol winaq ri jalajoj kekaꞌyik,
ri jalajoj kechꞌawik,
chkixol kꞌu winaq
ri jalajoj taq ki tinimit.

 10 Xujkoj la che nimaq taq taqanelabꞌ,
che sacerdotes chupatänixik ri qa Dios.

Kujtaqan kꞌu na puwiꞌ ruwächulew.
11 Te riꞌ xinkaꞌyik, xinta kꞌu ri ki chꞌabꞌal kꞌialaj taq ángeles ri ki sutim 

rij ri jeꞌlalaj tꞌuyulibꞌal, ki sutim kij ri jeꞌ kepe ángeles, xuqujeꞌ ri kꞌamal 
taq ki bꞌe ri kojonelabꞌ. Sibꞌalaj e kꞌia ri ángeles kꞌolik chi man keajilitaj 
taj. 12 Ko xechꞌawik, xkibꞌij:

Ri Alaj Chij ri xkämisaxik
ri xyiꞌ che sipanik cho ri Dios

taqalik käbꞌix che chi kꞌo
u taqanik puwiꞌ ronojel
xuqujeꞌ chi kꞌo nimalaj u qꞌinomal,

chi kꞌo nimalaj u noꞌj,
xuqujeꞌ chi kꞌo nimalaj u chuqꞌabꞌ.

Taqal kꞌut chi nim kil wi,
käyiꞌ u qꞌij, xuqujeꞌ käqꞌijilaxik.

13 Te kꞌu riꞌ xinto xechꞌaw konojel ri e bꞌanom rumal ri Dios, ri e kꞌo pa 
ri kaj, ri e kꞌo cho ruwächulew, ri e kꞌo chuxeꞌ ri ulew pa ri kꞌolibꞌal ri e 
kꞌo wi ri käminaqibꞌ, ri e kꞌo pa ri mar, konojel kꞌu ri e kꞌo pa ri kajulew, 
xkibꞌij kꞌut:

Che ri Jun ri tꞌuyul pa ri jeꞌlalaj tꞌuyulibꞌal
xuqujeꞌ che ri Alaj Chij,

chke ri e Areꞌ taqal wi
chi känimarisax ki qꞌij,
nim keil wi, käyiꞌ ki qꞌij,
taqal kꞌut käbꞌixik chi kꞌo nimalaj
ki chuqꞌabꞌ puwiꞌ ronojel

amaqꞌel pa taq ri qꞌij ri junabꞌ ri kepe na,
—xechaꞌ.

14 Are kꞌu ri kiejebꞌ ri jeꞌ kepe ángeles xkibꞌij: ¡Jeꞌ ta chel wi! —xecha riꞌ.
Ri juwinaq kiejebꞌ kꞌamal taq ki bꞌe ri kojonelabꞌ xexukiꞌk, xkiqꞌijilaj ri 

Jun ri man kꞌo tä u kämik pa taq ri qꞌij ri junabꞌ ri kepetik.

Waral käqil wi chi ri Alaj Chij kuchap ki chꞌolik ri wuqubꞌ tꞌiqbꞌal

6  1 Te kꞌu riꞌ xinwil ri Alaj Chij xuchꞌol apan ri nabꞌe chke ri wuqubꞌ 
tꞌiqbꞌal. Xinta kꞌut xchꞌaw jun chke ri kiejebꞌ ri jeꞌ kepe ángeles. Ru 

chꞌabꞌal junam rukꞌ jun kiäqulja, xubꞌij kꞌut: ¡Tasaꞌj, chawilampeꞌ! —xcha 
chwe.

2 Xinkaꞌyik, xinwil kꞌu jun kiej saq rij, ri jun ri kiejeninaq chrij rukꞌam 
jun kꞌiäqbꞌal chꞌabꞌ pu qꞌabꞌ. Te kꞌu riꞌ xyiꞌ jun u corona. Xel kꞌu bꞌi 
chuchꞌakik ronojel, xutaqej kꞌu chꞌakanik.

3 Aretaq ri Alaj Chij xuchꞌol chi apan ri ukabꞌ tꞌiqbꞌal, xinto xchꞌaw ri 
ukabꞌ chke ri jeꞌ kepe ángeles, xubꞌij: ¡Tasaꞌj, chawilampeꞌ! —xcha chwe.

4 Xel loq jun kiej chik, kiäq rij. Are kꞌu ri jun ri kiejeninaq chrij xyiꞌ 
taqanik pu qꞌabꞌ che resaxik ri utzil chkixol ri winaq cho ruwächulew, 
rech käkikämisala kibꞌ. Xyiꞌ kꞌu jun nimalaj machete che.

5 Aretaq ri Alaj Chij xuchꞌol chi apan ri urox tꞌiqbꞌal, xinto xchꞌaw ri 
urox chke ri jeꞌ kepe ángeles, xubꞌij: ¡Tasaꞌj, chawilampeꞌ! —xcha chwe.

Xinkaꞌyik, xinwil kꞌu jun kiej qꞌeq rij, ri jun ri kiejeninaq chrij rukꞌam 
jun pajbꞌal pu qꞌabꞌ. 6 Te kꞌu riꞌ xinto kꞌo jun ri xchꞌaw loq chkixol ri 
kiejebꞌ ri jeꞌ kepe ángeles, xubꞌij: Xa rajil kiebꞌ libra triko, xa rajil waqibꞌ 
libra cebada, ri puaq ri kuchꞌak jun ajchak che ri jun qꞌij. Xaq bꞌaꞌ mabꞌan 
kꞌäx che ri aceite o ri vino, —xchaꞌ.

7 Aretaq ri Alaj Chij xuchꞌol chi apan ri ukaj tꞌiqbꞌal, xinto xchꞌaw ri 
ukaj chke ri jeꞌ kepe ángeles, xubꞌij: ¡Tasaꞌj, chawilampeꞌ! —xcha chwe.

8 Xinkaꞌyik, teꞌ xinwil jun kiej qꞌän rij, ri jun ri kiejeninaq chrij, 
“Kämikal” u bꞌiꞌ, ternetal kꞌu rumal jun ri kukꞌexwächij ri ki kꞌolibꞌal ri 
käminaqibꞌ (ri käbꞌix “Hades” che). Te kꞌu riꞌ xyiꞌ taqanik pu qꞌabꞌ puwiꞌ 
ri ukaj u tzꞌaqatil ruwächulew rech keukämisaj ri winaq rukꞌ chꞌoj, rukꞌ 
wiꞌjal, rukꞌ yabꞌil, xuqujeꞌ kukꞌ kꞌanalaj taq awaj aj pa taq juyubꞌ.

9 Aretaq ri Alaj Chij xuchꞌol chi apan ri uroꞌ tꞌiqbꞌal, xinwil ri kanimaꞌ ri 
kojonelabꞌ ri xekämisax rumal ru tzijoxik ru Loqꞌ Pixabꞌ ri Dios, e kꞌolotal 

kꞌu chuxeꞌ ri taꞌbꞌal toqꞌobꞌ. 10 Ri e areꞌ ko xechꞌawik, xkibꞌij: Qajaw, 
loqꞌalaj qa Dios ri jikom animaꞌ la, ¿jampaꞌ käqꞌat la tzij pa ki wiꞌ ri winaq 
ajuwächulew ri xujkikämisaj, käya kꞌu la rajil u kꞌexel ri qa kämikal 
chke? —xechaꞌ.

11 Te kꞌu riꞌ xyiꞌ jujun saq ki qꞌuꞌ chkijujunal, xbꞌix chke chi keuxlan chi 
na kiebꞌ oxibꞌ qꞌij kꞌä kätzꞌaqat na ri kajilbꞌalil ri kachalal ri kekämisax na 
rumal ru patänixik ri Cristo, junam jas ri e areꞌ.

12 Aretaq ri Alaj Chij xuchꞌol chi apan ri uwaq tꞌiqbꞌal, xinkaꞌyik, teꞌ 
xinwilo xubꞌan jun nimalaj käbꞌraqan. Ri qꞌij kꞌut xubꞌan qꞌeq ru wäch jeꞌ 
jas jun qꞌeq atzꞌiaq, ri ikꞌ xubꞌan kiäq ru wäch jeꞌ ta ne kikꞌ. 13 Ri chꞌimil 
cho ri kaj xetzaq loq puwiꞌ ri ulew, jas kubꞌan ri u cheꞌal higos ketzaq 
loq ri räx taq u wäch aretaq käslabꞌisax rumal jun nimalaj kiäqiqꞌ. 14 Ri 
kaj xsach u wäch jas kubꞌan jun wuj aretaq kukꞌol ribꞌ, konojel kꞌu taq ri 
juyubꞌ, xuqujeꞌ konojel ri chꞌaqataq taq ulew ri e kꞌo pa ri mar xkꞌextaj 
taq ri ki kꞌolibꞌal. 15 Ri nimaq taq taqanelabꞌ cho ruwächulew, xuqujeꞌ 
ri nimaq ki bꞌanik, ri qꞌinomabꞌ, ri ki nimaqil soldados, ri winaq ri kꞌo 
nimalaj keqleꞌn, ri winaq patäninelabꞌ xuqujeꞌ ri winaq ri man e kꞌo tä pu 
qꞌabꞌ jun patrón, konojel xkikꞌuꞌ kibꞌ pa taq ri pek, xol taq ri nimaq taq 
abꞌaj ri e kꞌo pa taq ri juyubꞌ. 16 Xkibꞌij kꞌu chke taq ri juyubꞌ xuqujeꞌ chke 
ri nimaq taq abꞌaj: Chixtzaq loq chqij, chujikꞌuꞌ chuwäch ri Jun ri tꞌuyul 
pa ri jeꞌlalaj tꞌuyulibꞌal, xuqujeꞌ chuwäch ri nimalaj kꞌäjisabꞌal qa wäch ri 
käpe rumal ri Alaj Chij, —xechaꞌ.

17 Xopan kꞌu ri nimalaj qꞌij rech käkꞌäjisax qa wäch. ¿Jachin ta kꞌu lo 
käkowinik kuchꞌijo? —xechaꞌ.

Käkoj ketal chukrusil ri ki palaj ri jun ciento 
rukꞌ kawinaq kiejebꞌ mil winaq aj Israel

7  1 Aretaq xbꞌantaj waꞌ, teꞌ xinwil kiejebꞌ ángeles ri e takꞌatoj pa ri 
kiejebꞌ u tzaꞌm ruwächulew, ri ki qꞌatem ri kiejebꞌ kiäqiqꞌ rech man 

kꞌo tä chi kiäqiqꞌ kubꞌan puwiꞌ ri ulew o puwiꞌ ri mar o pa ki wiꞌ taq ri 
cheꞌ. 2 Xuqujeꞌ xinwil jun ángel chik ri petinaq chrelbꞌal qꞌij, rukꞌam ri 
tꞌiqbꞌal ri yoꞌm che rumal ri kꞌaslik Dios. We ángel riꞌ ko xchꞌaw apan 
chke ri kiejebꞌ ángeles ri yoꞌm taqanik pa ki qꞌabꞌ chubꞌanik kꞌäx che ri 
ulew xuqujeꞌ che ri mar. Xubꞌij chke: 3 Mibꞌan na kꞌäx che ri ulew, mibꞌan 
kꞌäx che ri mar, mibꞌan kꞌu kꞌäx chke taq ri cheꞌ kꞌä käkojtaj na ketal 
ri patänil taq re ri qa Dios rukꞌ jun tꞌiqbꞌal chukrusil ri ki palaj, —xcha 
chke.

4 Xinta kꞌut jampaꞌ ri xkoj ketal: E jun ciento rukꞌ kawinaq kiejebꞌ mil ri 
xechaꞌ chkixol konojel taq ri tinimit re Israel. 5 E kabꞌlajuj mil xkoj ketal 
chke ri aj Judá, e kabꞌlajuj mil chke ri aj Rubén, e kabꞌlajuj mil chke ri 
aj Gad. 6 E kabꞌlajuj mil chke ri aj Aser, e kabꞌlajuj mil chke ri aj Neftalí, 
e kabꞌlajuj mil chke ri aj Manasés. 7 E kabꞌlajuj mil chke ri aj Simeón, e 

kabꞌlajuj mil chke ri aj Leví, e kabꞌlajuj mil chke ri aj Isacar. 8 E kabꞌlajuj 
mil chke ri aj Zabulón, e kabꞌlajuj mil chke ri aj José, e kabꞌlajuj mil kꞌut 
chke ri aj Benjamín.

Waral käqil wi ri jumulaj winaq ri ki kojom saq taq ki qꞌuꞌ
9 Aretaq xbꞌantaj waꞌ, xinkaꞌyik, teꞌ xeinwilo kꞌialaj winaq ki kojom saq 

taq ki qꞌuꞌ e takꞌal cho ri jeꞌlalaj tꞌuyulibꞌal chuwäch ri Alaj Chij, kukꞌam 
kꞌu jujun u xaq tut pa ki qꞌabꞌ. Sibꞌalaj e kꞌia chi man kꞌo tä jun käkowin 
che kajilaxik, winaq ri jalajoj kechꞌawik, ri jalajoj kekaꞌyik, ri jalajoj taq 
ki tinimit, konojel ki wäch winaq ri e petinaq cho ronojel ruwächulew. 
10 Konojel ko kechꞌawik, käkibꞌij:

Rukꞌ ri qa Dios ri tꞌuyul
pa ri jeꞌlalaj u tꞌuyulibꞌal,

xuqujeꞌ rukꞌ ri Alaj Chij
qa riqom wi ri toꞌbꞌal qibꞌ,

—kechaꞌ. 11 Konojel kꞌu ri ángeles e takꞌatoj ki sutim rij ri jeꞌlalaj 
tꞌuyulibꞌal, ki sutim kij ri kꞌamal taq ki bꞌe ri kojonelabꞌ xuqujeꞌ ri kiejebꞌ 
ri jeꞌ kepe ángeles. Xkimej kibꞌ cho ri jeꞌlalaj tꞌuyulibꞌal, xkiqꞌijilaj kꞌu ri 
Dios. 12 Jeꞌ xkibꞌij waꞌ:

¡Amén! Ri qa Dios taqal che chi
känimarisax u qꞌij, käyiꞌ u qꞌij,
käyiꞌ ri maltioxinik che,
nim kꞌu kil wi.

Ru noꞌj, ru taqanik puwiꞌ ronojel,
ri nimalaj u chuqꞌabꞌ,

man kꞌo tä u kꞌisik ronojel waꞌ
amaqꞌel pa taq ri qꞌij ri junabꞌ
ri kepetik. Amén,

—xechaꞌ.
13 Te kꞌu riꞌ jun chke ri kꞌamal taq ki bꞌe ri kojonelabꞌ xchꞌawik, xutaꞌ 

chwe: ¿Jachin taq waꞌ we winaq riꞌ ri ki kojom saq taq ki qꞌuꞌ? ¿Jawijeꞌ 
kepe wi? —xcha chwe.

14 Ri in xinbꞌij che: Tat, lal etam la, —xincha che.
Ri areꞌ kꞌut xubꞌij chwe: Waꞌ we winaq riꞌ e are waꞌ ri xeokꞌow pa ri 

nimalaj kꞌäxkꞌol, ki chꞌajom kꞌu ri ki qꞌuꞌ, kaꞌnom saqloloj che pa ru kikꞌel 
ri Alaj Chij. 15 Rumal riꞌ e kꞌo chuwäch ri jeꞌlalaj u tꞌuyulibꞌal ri Dios, 
kepatänin kꞌu che ri Areꞌ paqꞌij chi chaqꞌabꞌ pa ri nimalaj rachoch Dios. 
Ri Jun ri tꞌuyul pa ri jeꞌlalaj tꞌuyulibꞌal käkꞌoji na kukꞌ che ki toꞌik. 16 Man 
käpe tä chi na ri qꞌij ri käkiriq ri numik, o ri chaqiꞌj chiꞌ, man kekꞌat tä 
rumal ri qꞌij, man käkinaꞌ tä chi nimalaj qꞌaqꞌ. 17 Je riꞌ, rumal chi kechajix 
na rumal ri Alaj Chij ri kꞌo pu nikꞌiajal ri jeꞌlalaj tꞌuyulibꞌal, kukꞌam kꞌu 
na ki bꞌe chiꞌ u kꞌiyibꞌal taq jaꞌ ri kel wi loq joron ri kuya kꞌaslemal jas ri 

APOCALIPSIS 7

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



561

 

e 8:11 Ri tzij “Ajenjo” kel kubꞌij “kꞌa”. 

kubꞌan jun ajyuqꞌ chke ri u chij. Ri Dios kusuꞌ kꞌu na ronojel ri u waꞌl ki 
wäch.

Waral käqil wi ri kächꞌol apan ri uwuq tꞌiqbꞌal, 
xuqujeꞌ käqil ri porobꞌal incienso re qꞌän puaq

8  1 Aretaq ri Alaj Chij xuchꞌol chi apan ri uwuq tꞌiqbꞌal chrij ri wuj 
ri bꞌotom, kraj nikꞌiaj hora riꞌ man kꞌo tä jas xtataj pa ri kaj. 2 Te riꞌ 

xeinwil ri wuqubꞌ ángeles ri e takꞌal chuwäch ri Dios, xyiꞌ kꞌu wuqubꞌ 
tun chke. 3 Xpe kꞌu jun ángel chik ri u tzayem jun porobꞌal incienso re 
qꞌän puaq, xtakꞌi kꞌu chuwäch ri taꞌbꞌal toqꞌobꞌ. Xyiꞌ kꞌia incienso che 
rech kujach waꞌ cho ri Dios junam kukꞌ taq ri oración ri käkaꞌn ri winaq 
ri e rech ri Dios puwiꞌ ri taꞌbꞌal toqꞌobꞌ re qꞌän puaq ri kꞌo chuwäch ri 
jeꞌlalaj tꞌuyulibꞌal. 4 Xpaqi kꞌu ru sibꞌel ri incienso chuwäch ri Dios ri xel 
bꞌi pu qꞌabꞌ ri ángel junam kukꞌ taq ri oración ri käkaꞌn ri winaq ri e rech 
ri Dios. 5 Te kꞌu riꞌ xpe ri ángel, xukꞌam ri porobꞌal incienso, xunojisaj 
kꞌu waꞌ che rachaq qꞌaqꞌ ri kꞌo puwiꞌ ri taꞌbꞌal toqꞌobꞌ, xukꞌiäq kꞌut puwiꞌ 
ruwächulew. Xubꞌan kꞌu kiäqulja, nimalaj wojojem xtatajik, xubꞌan 
kaypaꞌ, xuqujeꞌ xubꞌan jun nimalaj käbꞌraqan.

Keoqꞌisax ri wuqubꞌ tun
6 Te kꞌu riꞌ ri wuqubꞌ ángeles ri kukꞌam ri wuqubꞌ tun xkaꞌn u bꞌanik 

kibꞌ che roqꞌisaxik ri ki tun.
7 Aretaq ri nabꞌe ángel xroqꞌisaj ru tun, kꞌo saqbꞌäch xuqujeꞌ qꞌaqꞌ yujtal 

rukꞌ kikꞌ ri xekꞌiäq puwiꞌ ruwächulew. Ri urox u chꞌaqapil ruwächulew 
xkꞌatik junam rukꞌ ri urox mulaj chke taq ri cheꞌ. Xuqujeꞌ ri urox mulaj 
che ri räx qꞌayes ri e kꞌo chuwäch xekꞌatik.

8 Aretaq ri ukabꞌ ángel xroqꞌisaj ru tun, jun jasach ri jeꞌ u bꞌanik jun 
juyubꞌ ri känikowik xkꞌiäq bꞌi pa ri mar. Ri urox u tzꞌaqatil ri mar kꞌut 
xubꞌan kikꞌ. 9 Ri urox mulaj chke ri chikop ri e kꞌo pa ri mar xekämik, ri 
urox mulaj kꞌut chke ri barcos xeyojyobꞌik.

10 Aretaq ri urox ángel xroqꞌisaj ru tun, jun nimalaj chꞌimil ri 
känikowik jas jun nimalaj chäj xqaj loq chikaj puwiꞌ ri urox mulaj chke 
taq ri nimaꞌ, xuqujeꞌ ru kꞌiyibꞌal taq jaꞌ. 11 Ri chꞌimil Ajenjo u bꞌiꞌ. e Ri urox 
mulaj chke taq ri jaꞌ xkaꞌn kꞌa. E kꞌia kꞌu chke ri winaq xekäm rumal ri 
joron rumal chi sibꞌalaj kꞌa chik.

12 Aretaq ri ukaj ángel xroqꞌisaj ru tun, xubꞌan kꞌäx ri urox u tzꞌaqatil 
ri qꞌij. Xuqujeꞌ ri ikꞌ xubꞌan kꞌäx ri urox u tzꞌaqatil. Ri urox u tzꞌaqatil ri 
chꞌimil xuqujeꞌ xubꞌan kꞌäx. Je riꞌ chi ri urox u tzꞌaqatil chke waꞌ man 
xejuluw tä chik. Man xkaꞌy tä ri qꞌij, ri ikꞌ, ri chꞌimil che ri urox u tzꞌaqatil 
ri jun qꞌij rukꞌ ri jun aqꞌabꞌ.

13 Teꞌ xinwil jun ángel kärapap pu nikꞌiajal ri kaj, xuqujeꞌ xinto chi 
ko kächꞌawik, kubꞌij: ¡Ay, ay, ay! ¡Toqꞌobꞌ ki wäch ri winaq ri e kꞌo cho 
ruwächulew rumal ri käkiriq na aretaq ri oxibꞌ ángeles chik käkoqꞌisaj ri 
ki tun! —xchaꞌ.

9  1 Ri uroꞌ ángel xroqꞌisaj ru tun, xinwil kꞌu jun chꞌimil ri tzaqinaq loq 
chikaj, qajinaq kꞌu puwiꞌ ruwächulew. Xyiꞌ kꞌu ri lawe che ri chꞌimil 

riꞌ, ri lawe ri jaqbꞌal re ri u chiꞌ ri nimalaj jul ri sibꞌalaj naj u pam. 2 Xpe 
ri chꞌimil, xujaq ri u chiꞌ ri nimalaj jul, xel kꞌu loq sibꞌ chupam jeꞌ jas ru 
sibꞌel jun nimalaj horno. Ri sibꞌ riꞌ, ri xel loq pa ri nimalaj jul, xubꞌan 
qꞌequm che ronojel. Man qꞌalaj tä chi ri qꞌij. 3 Chupam ri sibꞌ xebꞌel loq 
sakꞌ ri xejabꞌun cho ronojel ruwächulew. Ri sakꞌ riꞌ xyiꞌ ki kuinem junam 
jas ri ki kuinem ri ixterix ri e kꞌo cho ruwächulew. 4 Xbꞌix kꞌu chke chi 
mäkaꞌn kꞌäx chke ri qꞌayes ri kꞌo cho ruwächulew, chi mäkaꞌn kꞌäx che 
jun räx tikoꞌn, chi mäkaꞌn kꞌäx che taq ri cheꞌ, xane xaq xuwi käkaꞌn kꞌäx 
chke taq ri winaq ri man kojom tä tꞌiqbꞌal chke rumal ri Dios che ketal 
chukrusil ri ki palaj. 5 Xbꞌix kꞌu chke chi man kekikämisaj tä ri winaq, 
xane xaq xuwi käkiya qꞌaxom chke jobꞌ ikꞌ. Ri qꞌaxom ri käkiya are junam 
rukꞌ ri qꞌaxom ri kunaꞌ jun winaq aretaq kätiaꞌ rumal jun ixterix. 6 Pa taq 
ri qꞌij riꞌ ri winaq qas käkitzukuj na ri kämikal, man käkiriq tä kꞌut. Pune 
sibꞌalaj käkaj kekämik, ri kämikal xa kel chkiwäch.

7 Ri sakꞌ jeꞌ kepe kiej ri bꞌenam ke pa chꞌoj. Kꞌo jun jasach pa ki jolom 
chkijujunal ri jeꞌ jas jun corona re qꞌän puaq. Ri ki palaj kꞌut jeꞌ käpe 
u palaj winaq. 8 Ri ki wiꞌ jeꞌ käpe u wiꞌ ixoq. Ri ki ware kꞌut jeꞌ käpe u 
ware koj. 9 Chꞌuqutal ri u wo ki kꞌux rukꞌ toꞌbꞌal ibꞌ ri jeꞌ ta ne chꞌichꞌ. Ru 
jininem ri ki xikꞌ jeꞌ jas ri ki jininem kꞌia carruaje ri e chararem kumal 
kiej bꞌenam ke pa chꞌoj. 10 Ri ki jeꞌ junam rukꞌ ri ki jeꞌ ri ixterix, ri kꞌo 
u wiꞌ tꞌistꞌik. Yoꞌm ki chuqꞌabꞌ chupam ri ki jeꞌ chubꞌanik kꞌäx chke ri 
winaq jobꞌ ikꞌ. 11 Ri sakꞌ riꞌ kꞌo kꞌu jun ri kätaqan pa ki wiꞌ, are ri ángel ri 
kätaqan pa ri nimalaj jul. Ri u bꞌiꞌ pa hebreo are Abadón, pa griego are 
Apolión. We bꞌiꞌaj riꞌ kel kubꞌij “Sachal Wächaj”.

12 Xokꞌow ri nabꞌe nimalaj kꞌäxkꞌol. Kraj chi kꞌu na kiebꞌ chik.
13 Ri uwaq ángel xroqꞌisaj ru tun, xinta kꞌu jun ri xchꞌaw loq chkixol 

ri kiejebꞌ ru kꞌaꞌ ri taꞌbꞌal toqꞌobꞌ re qꞌän puaq ri kꞌo chuwäch ri Dios. 
14 Xubꞌij kꞌu che ri uwaq ángel ri rukꞌam ri tun: Cheakira ri kiejebꞌ ángeles 
ri e yututal chuchiꞌ ri nimalaj nimaꞌ Eufrates, —xchaꞌ.

15 Xekirtaj kꞌu ri kiejebꞌ ángeles, ri xaq keyeꞌm jampaꞌ kuriq ri hora, 
ri qꞌij, ri ikꞌ, ri junabꞌ rech kekikämisaj ri urox mulaj chke ri winaq cho 
ruwächulew. 16 Xinta ri kajilabꞌal ri ki soldados ri e kiejeninaq chkij kiej, 
e are kꞌu kiebꞌ ciento millones.

17 Are jeꞌ kilik waꞌ ri kiej xeinwilo ri xukꞌut ri Dios chnuwäch. Ri e 
kiejeninaq chkij ki kojom toꞌbꞌal uwo ki kꞌux re chꞌichꞌ ri kiäq, räx, qꞌän 
käkaꞌyik. Ri ki jolom ri kiej are jeꞌ jas ri ki jolom ri koj. Kel kꞌu loq qꞌaqꞌ, 

sibꞌ, xuqujeꞌ azufre pa ki chiꞌ. 18 Xekämisax ri urox mulaj chke ri winaq 
cho ruwächulew rumal we oxibꞌ nimaq taq kꞌäxkꞌol riꞌ. Are ri qꞌaqꞌ, ri sibꞌ, 
ri azufre ri xel loq pa ki chiꞌ ri kiej. 19 Je riꞌ rumal chi ri ki kuinem ri kiej 
riꞌ pa ki chiꞌ kꞌo wi xuqujeꞌ chupam ri ki jeꞌ. Ri ki jeꞌ kꞌut, jeꞌ kepe kumätz 
ri kꞌo ki jolom, rukꞌ kꞌu waꞌ käkaꞌn kꞌäx chke ri winaq.

20 Are kꞌu ri nikꞌiaj winaq chik ri man xekäm tä rumal ri nimaq taq 
kꞌäxkꞌol riꞌ, man xkiya tä kan u bꞌanik ri etzelal ri käkaꞌno. Man xkiya 
tä kꞌu kan ki qꞌijilaxik ri itzel taq espíritus, o ri tiox re qꞌän puaq, re saq 
puaq, re ri chꞌichꞌ bronce, re abꞌaj, o re cheꞌ ri man kekaꞌy taj, ri man 
käkita taj, ri man kekowin taj kebꞌinik. 21 Man xkiya tä kꞌu kan u bꞌanik ri 
kämisanik, ri itzinik, xuqujeꞌ ri elaqꞌ. Man xkiya tä kꞌu kan u bꞌanik ke jas 
ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ.

Waral käqil wi ri ángel ri rukꞌam jun alaj bꞌotom wuj

10  1 Te kꞌu riꞌ xinwil jun ángel chik ri sibꞌalaj kꞌo u chuqꞌabꞌ ri 
xqaj loq chikaj, ri jeꞌ ta ne kojom jun sutzꞌ che ratzꞌiaq, kꞌo kꞌu 

jun räxkiäqꞌabꞌ puwiꞌ ru jolom. Ru palaj käjuluwik junam rukꞌ ri qꞌij, ri 
raqan kꞌut kenikowik jeꞌ jas ri qꞌaqꞌ. 2 Rukꞌam pu qꞌabꞌ jun alaj bꞌotom 
wuj ri soltajinaq. Xuya ri raqan re u wikiäqꞌabꞌ puwiꞌ ri mar, are kꞌu 
ri u mox xuya puwiꞌ ri ulew. 3 Te riꞌ ri ángel ko xchꞌawik jas ri kubꞌan 
jun koj aretaq kuraq u chiꞌ. Aretaq ko xchꞌaw ri ángel xetataj wuqubꞌ 
kiäqulja ri sibꞌalaj xetililik. 4 Te kꞌu riꞌ aretaq xtataj ri wuqubꞌ kiäqulja, xa 
jubꞌiqꞌ man xintzꞌibꞌanik. Xinta kꞌu jun ri xchꞌaw loq chikaj, xubꞌij chwe: 
Matzꞌibꞌaj ri xkibꞌij ri wuqubꞌ kiäqulja, man yaꞌtal tä kꞌu retamaxik waꞌ, 
—xcha chwe.

5 Te riꞌ ri ángel ri xinwilo ri takꞌal puwiꞌ ri mar xuqujeꞌ puwiꞌ ri ulew 
xuyak ru wikiäqꞌabꞌ chikaj. 6 Te kꞌu riꞌ xubꞌan jurar pa ru bꞌiꞌ ri Jun ri 
man käkäm taj, ri xbꞌanow ri kaj, ri ulew, ri mar, xuqujeꞌ ronojel ri 
kꞌo chkipam, xubꞌij kꞌut: Ya xopan ri kꞌisbꞌal qꞌij, man käbꞌeytaj tä kꞌu 
na, —kächaꞌ. 7 Aretaq kopan ri qꞌij ri käroqꞌisaj ru tun ri uwuq ángel, 
bꞌantajinaq chi riꞌ rumal ri Dios jas ru chomam u bꞌanik ri man etamtal 
taj, jeꞌ jas ri xubꞌij chke ri patänil taq re, ri qꞌalajisal taq re ru Loqꞌ Pixabꞌ, 
—xcha riꞌ.

8 Ri jun ri xchꞌaw loq chikaj xchꞌaw chi na jumul wukꞌ, xubꞌij chwe: Jat, 
jakꞌama ri alaj bꞌotom wuj ri soltajinaq, ri kꞌo pu qꞌabꞌ ri ángel ri takꞌal 
puwiꞌ ri mar xuqujeꞌ puwiꞌ ri ulew, —xcha chwe.

9 Xineꞌ rukꞌ ri ángel, xintaꞌ kꞌu che chi kuya ri alaj bꞌotom wuj chwe. 
Ri areꞌ kꞌut xubꞌij chwe: Chakꞌama, chatija kꞌut. Sibꞌalaj kiꞌ kubꞌan na pa 
ra chiꞌ jeꞌ jas ri u waꞌl cheꞌ. Aretaq kꞌut käqaj bꞌi chapam sibꞌalaj kꞌa chik 
kubꞌano, —xcha chwe.

10 Xinkꞌam kꞌu ri alaj bꞌotom wuj pu qꞌabꞌ ri ángel, te kꞌu riꞌ xintijo. 
Aretaq xintijo, sibꞌalaj kiꞌ xubꞌan pa nu chiꞌ jeꞌ jas ri u waꞌl cheꞌ, aretaq 

kꞌut nu bꞌiqꞌom chi bꞌik sibꞌalaj kꞌa xubꞌan chnupam. 11 Te riꞌ xbꞌix chwe: 
Rajwaxik kabꞌij chi na jumul ri kubꞌij ri Dios chkij ri kꞌialaj taq tinimit, 
chkij kꞌia ki wäch winaq, chkij kꞌia winaq ri jalajoj kechꞌawik, xuqujeꞌ 
chkij kꞌia nimaq taq taqanelabꞌ, —xcha chwe.

Waral käqil wi ri kiebꞌ qꞌalajisanelabꞌ ri kekämisax na

11  1 Te riꞌ xyiꞌ jun aj chwe ri junam rukꞌ jun etäbꞌal, xbꞌix kꞌu chwe: 
Chatwalijoq, chawetaj kꞌu ri retabꞌalil ri nimalaj rachoch Dios, 

ri taꞌbꞌal toqꞌobꞌ, xuqujeꞌ cheawajilaj janipaꞌ ri keqꞌijilan chilaꞌ. 2 Mawetaj 
kꞌu ri uwoja ri kꞌo chrij ri nimalaj rachoch Dios, rumal chi yoꞌm waꞌ 
chke ri winaq re nikꞌiaj tinimit chik. Ri e areꞌ kꞌut käkixaqꞌlej na ri 
loqꞌalaj tinimit kawinaq kiebꞌ ikꞌ. 3 Ri in kꞌut keintaq na bꞌi ri kiebꞌ nu 
qꞌalajisanelabꞌ ri käkitzijoj na ri nu Tzij. Mil kiebꞌ ciento rukꞌ oxkꞌal qꞌij 
käkitzijoj na ri nu Tzij, ki kojom kꞌu atzꞌiaq re bꞌis.

4 We kiebꞌ qꞌalajisanelabꞌ riꞌ e areꞌ ri kiebꞌ cheꞌ re olivos, ri kiebꞌ u takꞌalibꞌal 
kantela ri e yoꞌm chuwäch ri Rajaw ruwächulew. 5 We kꞌo jun kraj kubꞌan 
kꞌäx chke, ri e areꞌ käkesaj loq qꞌaqꞌ pa ki chiꞌ ri kusach ki wäch ri ki kꞌulel. 
Je riꞌ käkämisax na apachin ri kraj kubꞌan kꞌäx chke. 6 We qꞌalajisanelabꞌ riꞌ 
kꞌo taqanik pa ki qꞌabꞌ chutzꞌapixik ri kaj, rech man käqaj tä jäbꞌ aretaq tajin 
käkitzijoj ru Tzij ri Dios. Xuqujeꞌ kekowin chubꞌanik kikꞌ che taq ri jaꞌ, xuqujeꞌ 
chubꞌanik kꞌäx che ruwächulew rukꞌ ronojel u wäch kꞌäxkꞌol janipaꞌ mul ri 
käkaj. 7 Aretaq kꞌut ketoꞌtaj chutzijoxik ru Tzij ri Dios, ri xibꞌibꞌalalaj awaj 
ri kel loq pa ri nimalaj jul ri sibꞌalaj naj u pam kächꞌojin na kukꞌ, keuchꞌak 
kꞌu na, keukämisaj na. 8 Ri ki cuerpo käliyi na kan pa taq ri bꞌe xol taq ri ja 
rech ri nimalaj tinimit ri xrip wi ri Qajaw Jesús, xkämisaxik. Käbꞌix Sodoma 
xuqujeꞌ Egipto che taq we tinimit riꞌ rumal ri quetzalal ri winaq. 9 Oxibꞌ qꞌij 
kꞌut rukꞌ nikꞌiaj kilitaj na ri ki cuerpos kumal winaq ri jalajoj taq ki tinimit, 
winaq ri jalajoj kekaꞌyik, winaq ri jalajoj kechꞌawik, konojel kꞌu ki wäch 
winaq cho ronojel ruwächulew. Man käyiꞌ tä kꞌu na chi kemuq ri ki cuerpo. 
10 Ri winaq cho ruwächulew kekikot na rumal ri ki kämikal. Käkaꞌn kꞌu na 
nimaqꞌij, xuqujeꞌ käkitaqala na bꞌi sipanik chbꞌil taq kibꞌ. Je riꞌ, rumal chi 
ri winaq xkinaꞌ nimalaj kꞌäx rumal ri ki tzij we kiebꞌ qꞌalajisanelabꞌ riꞌ ri e 
taqom loq rumal ri Dios. 11 Aretaq kꞌut okꞌowinaq chi ri oxibꞌ qꞌij rukꞌ nikꞌiaj, 
ri Dios xeukꞌastajisaj chi na, xewalij chi kꞌu na jumul. Konojel kꞌu ri winaq ri 
xeilowik sibꞌalaj xkixej na kibꞌ. 12 Te kꞌu riꞌ ri kiebꞌ qꞌalajisanelabꞌ xkita Jun ri 
ko xchꞌaw loq chikaj ri xubꞌij chke: Chixpaqal loq je waꞌ, —xchaꞌ.

Ri e areꞌ kꞌut xepaqi chikaj pa jun sutzꞌ. Xeilitaj kꞌu kumal ri ki kꞌulel. 
13 Che we chanim riꞌ xubꞌan jun nimalaj käbꞌraqan. Are kꞌu ri ulajujil ri 
ja re ri tinimit xewulijik, wuqubꞌ mil winaq kꞌut xekäm rumal ri nimalaj 
käbꞌraqan. Ri winaq ri xekꞌasi kanoq sibꞌalaj xkixej kibꞌ, xkinimarisaj kꞌu 
u qꞌij ri Dios ri kꞌo chilaꞌ chikaj.

14 Xokꞌow ri ukabꞌ nimalaj kꞌäxkꞌol, chanim kꞌut käpe na ri urox.

f 11:15 Ri tzij “Cristo” kel kubꞌij chi ri Jesús are ri Mesías, ri Toꞌl Qe, ri qas kätaqan pa qa 
wiꞌ. 

Koqꞌisax ri uwuq tun
15 Ri uwuq ángel xroqꞌisaj ru tun, xetataj kꞌut chi e kꞌo ri sibꞌalaj ko 

xechꞌaw loq chikaj ri xkibꞌij:
Ronojel taqanik ri kꞌo pa ki qꞌabꞌ

ri nimaq taq taqanelabꞌ ajuwächulew
kꞌo chik pu qꞌabꞌ ri Qajaw Dios
xuqujeꞌ pu qꞌabꞌ ri u Cristo. f
Ri Areꞌ kꞌut kätaqan na amaqꞌel pa taq

ri qꞌij ri junabꞌ ri kepetik,
—xechaꞌ. 16 Ri juwinaq kiejebꞌ kꞌamal taq ki bꞌe ri kojonelabꞌ ri e tꞌuyul 
pa taq ri jeꞌlalaj ki tꞌuyulibꞌal cho ri Dios xkimej kibꞌ chuwäch ri Areꞌ, 
xkiqꞌijilaj kꞌut. 17 Xkibꞌij:

Kujmaltioxin che la, Qajaw Dios,
lal riꞌ ri Dios ri kꞌo ronojel

u wäch chuqꞌabꞌ rukꞌ,
lal riꞌ ri kꞌo la ojer, ri kꞌo la

kämik, ri xuqujeꞌ käpe na la.
Je riꞌ, rumal chi kojom la ri nimalaj

chuqꞌabꞌ la,
kꞌutum kꞌu la kämik chi kꞌo taqanik

pa qꞌabꞌ la.
 18 Konojel ki wäch winaq

cho ronojel ruwächulew
yaktajinaq koyowal.

Xopan kꞌu ri qꞌij ri käkꞌäjisaj la
ki wäch,

xuqujeꞌ xopan ri qꞌij ri käqꞌat la
tzij pa ki wiꞌ ri käminaqibꞌ.

Käya kꞌu la ri tojbꞌal ke
ri kepatänin che la,
ri qꞌalajisal taq re ri Loqꞌ Pixabꞌ la,

xuqujeꞌ ri winaq ri ki jachom kibꞌ
pa qꞌabꞌ la, xuqujeꞌ ri nim käkil wi
ri bꞌiꞌ la, chi nimaq chi chꞌutiq.

Xuqujeꞌ xopan ri qꞌij ri käsach la
ki wäch ri kesachow ki wäch
ri winaq re ruwächulew,

—xecha riꞌ.

g 11:19 Ri “Trato” ri käbꞌix waral, are waꞌ ri “ojer Trato” ri xubꞌan ri Dios kukꞌ ri winaq aj 
Israel. h 12:5 Kukoj na ru vara jeꞌ jas ri kubꞌan jun ajyuqꞌ kukꞌ taq ru chij. 

19 Te kꞌu riꞌ xjaqtaj ri nimalaj rachoch Dios ri kꞌo pa ri kaj, xqꞌalajin kꞌu 
loq ri kaxa ri kꞌo pa ri rachoch Dios ri kꞌolotal wi ru Trato g ri Areꞌ. Xubꞌan 
kaypaꞌ, xtataj nimalaj wojojem, xubꞌan kiäqulja. Xubꞌan kꞌu jun nimalaj 
käbꞌraqan, xuqujeꞌ xqaj nimalaj saqbꞌäch.

Waral käqil wi ri ixoq rukꞌ ri nimalaj itzel kumätz

12  1 Te riꞌ xilitaj jun nimalaj etal cho ri kaj. Kꞌo jun ixoq ri chꞌuqtal 
rumal ri qꞌij jeꞌ ta ne ri u kojom che ratzꞌiaq. Kꞌo ri ikꞌ chuxeꞌ ri 

raqan, kojom kꞌu jun corona chujolom ri e kꞌo kabꞌlajuj chꞌimil chrij. 2 Ri 
ixoq riꞌ, are yawabꞌ winaq chik, kuraq kꞌu u chiꞌ rumal ri qꞌaxom. Rukꞌ 
taq kꞌäx kꞌut tajin käril u wäch ri ral. 3 Te riꞌ xilitaj jun kajmabꞌal etal 
chik cho ri kaj. Are jun nimalaj itzel kumätz kiäq rij, wuqubꞌ u jolom, 
lajuj ru kꞌaꞌ kꞌolik. Kꞌo kꞌu jujun corona pa ki wiꞌ ri jujun u jolom. 4 Rukꞌ 
ru jeꞌ xeujikꞌ loq ri urox mulaj chke ri chꞌimil cho ri kaj, xeukꞌiäq kꞌu 
cho ri uwächulew. Ri nimalaj itzel kumätz riꞌ xtakꞌi chuwäch ri ixoq ri 
tajin käril u wäch ri ral rech kutij ri ral ri ixoq xuwi ta ne kilitaj u wäch. 
5 Xril kꞌu u wäch jun ral ala ri ixoq, ri kätaqan na pa ki wiꞌ konojel ki 
wäch winaq cho ruwächulew rukꞌ jun vara re chꞌichꞌ. h Xesax kꞌu bꞌi ri 
ral ri ixoq, xkꞌam bꞌi rukꞌ ri Dios, rech kätꞌuyi pa ri jeꞌlalaj u tꞌuyulibꞌal. 
6 Are kꞌu ri ixoq xanimaj bꞌik, xeꞌ kꞌu pa ri juyubꞌ ri kätzꞌinowik jawijeꞌ ri 
bꞌanom wi u bꞌanik jun kꞌolibꞌal che rumal ri Dios. Jelaꞌ kꞌut kätzuq wi na 
mil kiebꞌ cientos rukꞌ oxkꞌal qꞌij.

7 Te kꞌu riꞌ xbꞌan jun nimalaj chꞌoj pa ri kaj. Ri arcángel Miguel e rachiꞌl 
ri ángeles rech ri areꞌ xechꞌojin rukꞌ ri nimalaj itzel kumätz. Xchꞌojin kꞌu 
ri nimalaj itzel kumätz e rachiꞌl ri ángeles rech ri areꞌ. 8 Man xekowin 
tä kꞌut xechꞌakan pa ri chꞌoj, man xyiꞌ tä kꞌu chke chi kekꞌoji chi pa ri 
kaj. 9 Xesax kꞌu loq ri nimalaj itzel kumätz, ri ojer kumätz ri käbꞌix Itzel 
xuqujeꞌ Satanás che ru bꞌiꞌ. Are kꞌu waꞌ ri keusubꞌ ri winaq cho ronojel 
ruwächulew. Ri areꞌ junam kukꞌ ri ángeles rech ri areꞌ xekꞌiäq loq cho 
ruwächulew.

10 Te kꞌu riꞌ xinta jun ri ko xchꞌaw loq chikaj ri xubꞌij: Xopan ri qꞌij ri 
käqariq ru tobꞌanik ri Dios, ketamax kꞌu na chi ri qa Dios kꞌo nimalaj u 
chuqꞌabꞌ, chi Areꞌ kätaqan na pa qa wiꞌ. Käyiꞌ kꞌu na taqanik pu qꞌabꞌ ri 
u Cristo. Je riꞌ, rumal chi esam bꞌi ri jun ri kuyak tzij chkij ri qachalal. 
Xuyak kꞌu tzij chkij chuwäch ri qa Dios chi paqꞌij chi chaqꞌabꞌ. 11 Ri 
qachalal e chꞌakaninaq puwiꞌ rumal ru kikꞌel ri Alaj Chij, xuqujeꞌ rumal 
ru Loqꞌ Pixabꞌ ri Dios ri xkitzijoj. Man xkixej tä kꞌu kibꞌ chuyaꞌik ri ki 
kꞌaslemal, xane xkijach kibꞌ cho ri kämikal. 12 Chixkikot bꞌaꞌ iwonojel 
ix, ri ix kꞌo pa taq ri kaj. Toqꞌobꞌ kꞌu i wäch ix, ri ix kꞌo cho ruwächulew 

xuqujeꞌ ri ix kꞌo pa ri mar, rumal chi ri Itzel qajinaq bꞌi iwukꞌ rukꞌ nimalaj 
oyowal, retam kꞌut chi xaq kiebꞌ oxibꞌ qꞌij chik käkanaj che, —xcha ri jun 
ri xchꞌaw loq chikaj.

13 Aretaq ri nimalaj itzel kumätz xrilo chi xkꞌiäq loq cho ruwächulew, 
xuchap roqataxik ri ixoq ri rilom u wäch ri ral ala. 14 Are kꞌu ri ixoq xeyiꞌ 
che kiebꞌ nimaq taq u xikꞌ jeꞌ jas ri u xikꞌ jun nimalaj xik rech käkowinik 
kärapap bꞌik, keꞌ pa ri u kꞌolibꞌal pa taq juyubꞌ ri kätzꞌinowik, naj che ri 
kumätz. Chilaꞌ kꞌut kätzuq wi na oxibꞌ junabꞌ rukꞌ ri nikꞌiaj. 15 Ri nimalaj 
itzel kumätz xresaj loq joron pu chiꞌ chubꞌanik jun nimaꞌ rech käkꞌam bꞌi 
ri ixoq rumal ri jaꞌ. 16 Ri ulew kꞌut xutoꞌ ri ixoq. Xujaq ribꞌ ri ulew, xubꞌiqꞌ 
kꞌu bꞌi ri joron ri xresaj loq ri nimalaj itzel kumätz pu chiꞌ. 17 Rumal riꞌ ri 
nimalaj itzel kumätz xyaktaj royowal chrij ri ixoq. Xeꞌ kꞌut, xchꞌojin kukꞌ 
ri nikꞌiaj ralkꞌual ri ral ri ixoq, ri keniman chke ru taqanik ri Dios, ri ki 
jikibꞌam kanimaꞌ chrij ri Qas Tzij ri xuqꞌalajisaj ri Jesucristo.

Waral käqil wi ri kiebꞌ xibꞌibꞌalalaj taq awaj

13  1 Xintakꞌi in chuchiꞌ ri mar, xinwil kꞌut xel loq pa ri mar jun 
xibꞌibꞌalalaj awaj ri kꞌo wuqubꞌ u jolom, lajuj kꞌu ru kꞌaꞌ. E kꞌo 

jujun corona pa ki wiꞌ ri jujun ru kꞌaꞌ. Chke taq ru jolom e kꞌo jujun bꞌiꞌaj 
ri sibꞌalaj äwas ki bꞌixik waꞌ chuwäch ri Dios. 2 Ri xibꞌibꞌalalaj awaj riꞌ ri 
xinwilo jeꞌ käpe jun bꞌalam, ri raqan kꞌut e junam rukꞌ ri raqan jun oso, ri 
u chiꞌ junam rukꞌ ri u chiꞌ jun koj. Ri nimalaj itzel kumätz xuya ru chuqꞌabꞌ 
che xuqujeꞌ ri jeꞌlalaj u tꞌuyulibꞌal. Xuqujeꞌ xuya ri nimalaj u taqanik pu 
qꞌabꞌ. 3 Jun chke ru jolom ri xibꞌibꞌalalaj awaj riꞌ kꞌo jun nimalaj soktajinaq 
che jeꞌ ta ne ri xa jubꞌiqꞌ man käkämik. Xkunataj kꞌu ru soktajik ri kuya 
kämikal, je riꞌ chi konojel ri winaq cho ruwächulew sibꞌalaj xkikajmaj, 
xkiterenej kꞌu ri xibꞌibꞌalalaj awaj. 4 Ri winaq xkiqꞌijilaj ri nimalaj itzel 
kumätz rumal chi u yoꞌm taqanik pu qꞌabꞌ ri xibꞌibꞌalalaj awaj, xuqujeꞌ 
xkiqꞌijilaj ri xibꞌibꞌalalaj awaj, xkibꞌij kꞌut: ¿Jachin ta lo jun ri junam rukꞌ 
we xibꞌibꞌalalaj awaj riꞌ? ¿Jachin ta kꞌu ri käkowinik kächꞌojin rukꞌ? ¡Man 
kꞌo taj! —xechaꞌ.

5 Xuqujeꞌ xyiꞌ che ri xibꞌibꞌalalaj awaj chi kubꞌij taq tzij re nimal, ri 
äwas ki bꞌixik chrij ri Dios. Xuqujeꞌ xyiꞌ che chi kätaqan kawinaq kiebꞌ 
ikꞌ. 6 Jeꞌ kꞌu xubꞌano. Xubꞌij kꞌäxalaj taq tzij chrij ri Dios, xuqujeꞌ xubꞌij 
ri äwas u bꞌixik chrij ru bꞌiꞌ, chrij ri loqꞌalaj rachoch Dios, xuqujeꞌ chkij 
ri e kꞌo chilaꞌ chikaj. 7 Xuqujeꞌ xyiꞌ che chi kächꞌojin kukꞌ ri winaq ri e 
rech ri Dios kꞌä keuchꞌak na. Xuqujeꞌ xyiꞌ taqanik pu qꞌabꞌ chi kätaqan 
pa ki wiꞌ konojel ki wäch winaq cho ruwächulew, winaq ri jalajoj taq 
ki tinimit, winaq ri jalajoj kechꞌawik, xuqujeꞌ winaq ri jalajoj kekaꞌyik. 
8 We xibꞌibꞌalalaj awaj riꞌ xqꞌijilax kumal konojel ri winaq ri e kꞌo cho 
ruwächulew, konojel ri winaq ri tzaretaq xbꞌan ri kajulew man tzꞌibꞌtal tä 
ri ki bꞌiꞌ pa ri wuj re kꞌaslemal ri kꞌo rukꞌ ri Alaj Chij ri xkämisaxik.

9 We kꞌo jun ru jikibꞌam ranimaꞌ chutatabꞌexik ri nu tzij, chutatabꞌej 
bꞌaꞌ ri kinbꞌij. 10 Ri winaq ri kekichap bꞌi nikꞌiaj winaq chik, ri e areꞌ kꞌut 
kechap na bꞌik xuqujeꞌ. Ri winaq ri käkikämisaj nikꞌiaj winaq chik rukꞌ 
machete, ri e areꞌ kꞌut kekämisax na rukꞌ machete xuqujeꞌ. Rumal riꞌ ri 
winaq ri e rech ri Dios rajwaxik käkichajij paciencia xuqujeꞌ rajwaxik chi 
qas kekojon che ri Dios.

11 Te riꞌ xinwil jun xibꞌibꞌalalaj awaj chik ri xel loq pa ri ulew. Ri jun riꞌ 
kꞌo kiebꞌ ru kꞌaꞌ ri jeꞌ käpe ru kꞌaꞌ chij. Are kꞌu ri kächꞌawik jeꞌ kächꞌaw 
jun nimalaj itzel kumätz. 12 Ri taqanik ri kꞌo pu qꞌabꞌ ri xibꞌibꞌalalaj awaj 
riꞌ are jeꞌ jas ri kꞌo rukꞌ ri nabꞌe awaj. Chuwäch kꞌu ri nabꞌe xibꞌibꞌalalaj 
awaj xubꞌano chi ri uwächulew xuqujeꞌ konojel ri winaq ri e kꞌo cho 
ruwächulew käkiqꞌijilaj ri nabꞌe xibꞌibꞌalalaj awaj ri xkunataj che ru 
soktajik ri xa jubꞌiqꞌ man xkäm tä rumal. 13 Xuqujeꞌ xubꞌan nimaq taq etal 
ri kajmabꞌal, je riꞌ chi xkowinik xuqasaj loq qꞌaqꞌ chikaj cho ruwächulew 
chkiwäch ri winaq. 14 Rumal kꞌu ri kajmabꞌal taq etal ri xyiꞌ che chi 
kubꞌan chuwäch ri nabꞌe xibꞌibꞌalalaj awaj, xeusubꞌ ri winaq ri e kꞌo cho 
ruwächulew. Xeutaq kꞌu chubꞌanik jun u wächbꞌal ri nabꞌe xibꞌibꞌalalaj 
awaj ri pune xsok che machete, xkꞌasi kꞌut. 15 Xyiꞌ che ri ukabꞌ xibꞌibꞌalalaj 
awaj chi kuya u kꞌaslemal ru wächbꞌal ri nabꞌe xibꞌibꞌalalaj awaj, rech 
käkowinik kächꞌawik, xuqujeꞌ keukämisaj jachin taq ri man keqꞌijilan 
tä che. 16 Man xaq xuwi tä waꞌ, xane xuqujeꞌ xubꞌano chi konojel ri 
winaq kok ketal che ri ki qꞌabꞌ re ru wikiäqꞌabꞌ o chukrusil ri ki palaj chi 
akꞌalabꞌ, chi riꞌjabꞌ, chi qꞌinomabꞌ, chi mebꞌaꞌibꞌ, xuqujeꞌ ri winaq ri e kꞌo 
pu qꞌabꞌ jun patrón o winaq ri man kꞌo tä ki patrón. 17 Man kꞌo tä kꞌu jun 
winaq kuyaꞌ käloqꞌomik o käkꞌayinik we man kojom retal o man kojom 
tä ru bꞌiꞌ ri xibꞌibꞌalalaj awaj chrij o ri rajilbꞌalil ru bꞌiꞌ. 18 Waral qꞌalaj wi 
chi rajwaxik ri etamanik. Jachin ri kꞌo u noꞌj, chuchꞌobꞌo ri rajilbꞌalil ri 
xibꞌibꞌalalaj awaj. Are rajilbꞌalil jun winaq. Ri rajilbꞌalil are waqibꞌ ciento 
rukꞌ oxkꞌal waqibꞌ.

Waral kätzijox wi ri ki bꞌix ri jun ciento rukꞌ kawinaq kiejebꞌ mil winaq

14  1 Te riꞌ xinkaꞌyik, xinwil ri Alaj Chij chakal puwiꞌ ri juyubꞌ Sión. 
E rachiꞌl jun ciento rukꞌ kawinaq kiejebꞌ mil winaq ri tzꞌibꞌtal 

ru bꞌiꞌ ri Alaj Chij chukrusil ri ki palaj, xuqujeꞌ ru bꞌiꞌ ru Tat ri Alaj Chij. 
2 Xinta kꞌut kꞌo jun wojojem ri xpe chikaj ri junam rukꞌ ru chojojem kꞌia 
nimaꞌ, jeꞌ ta kꞌu ne ru tililem jun nimalaj kiäqulja. Ri wojojem riꞌ junam 
rukꞌ ri roqꞌebꞌal kꞌia arpas ri tajin käkiqꞌojomaj ri ajqꞌojomabꞌ. 3 Tajin kꞌu 
käkibꞌixoj jun kꞌakꞌ bꞌix chuwäch ri jeꞌlalaj tꞌuyulibꞌal xuqujeꞌ chkiwäch 
ri kiejebꞌ ri jeꞌ kepe ángeles, xuqujeꞌ chkiwäch ri kꞌamal taq ki bꞌe ri 
kojonelabꞌ. Man kꞌo tä kꞌu jun käkowinik käretamaj ri bꞌix riꞌ, xane 
xaq xuwi ri jun ciento rukꞌ kawinaq kiejebꞌ mil winaq chkixol ri winaq 
ajuwächulew ri xkiriq ru tobꞌanik ri Dios. 4 E are taq waꞌ ri man xkaꞌn tä 

ri nimalaj mak ri äwas u bꞌanik kukꞌ taq ixoqibꞌ, chꞌajchꞌoj ri ki kꞌaslemal, 
ki terenem kꞌu ri Alaj Chij apawijeꞌ chiꞌ ri keꞌ wi. Xkiriq ru tobꞌanik ri 
Dios chkixol ri winaq rech kekꞌoji che nabꞌe taq sipanik ri käyiꞌ cho ri 
Dios jeꞌ jas jun sipanik re kosecha, xuqujeꞌ cho ri Alaj Chij. 5 Man käriqtaj 
tä jun bꞌanal tzij chkixol, xane chꞌajchꞌoj ri kanimaꞌ cho ri jeꞌlalaj u 
tꞌuyulibꞌal ri Dios.

Waral käqariq wi ri ki tzij ri oxibꞌ ángeles
6 Te kꞌu riꞌ xinwil jun ángel chik ri tajin kärapap pu nikꞌiajal ri kaj, 

rukꞌam ri Utzalaj Tzij re ri Evangelio ri man kꞌo tä u kꞌisik rech kutzijoj 
waꞌ chke ri winaq ri e kꞌo cho ruwächulew, konojel ki wäch winaq, winaq 
ri jalajoj kekaꞌyik, ri jalajoj kechꞌawik, xuqujeꞌ ri jalajoj taq ki tinimit. 
7 Ko xchꞌawik, xubꞌij: Chixej iwibꞌ cho ri Dios, nim chiwila wi, chiya kꞌu 
u qꞌij, rumal chi xopan ri qꞌij aretaq ri Areꞌ kuqꞌat tzij pa ki wiꞌ ri winaq. 
Chiqꞌijilaj ri xbꞌanow ri kaj, ri ulew, ri mar, xuqujeꞌ ru kꞌiyibꞌal taq jaꞌ.

8 Te kꞌu riꞌ xteri chi loq jun ángel chik ri xubꞌij: ¡Xwulijik, ya xwulij ri 
nimalaj tinimit Babilonia! Je riꞌ, rumal chi u qꞌabꞌarisam konojel ki wäch 
winaq cho ruwächulew rukꞌ ru vino ri sibꞌalaj kꞌo u chuqꞌabꞌ re ri mak ri 
sibꞌalaj äwas u bꞌanik ri sachinaq u kꞌux rumal, —xcha ri ángel.

9 Te kꞌu riꞌ xteri chi loq jun urox ángel chik ri ko xchꞌawik, xubꞌij: We 
kꞌo jun kuqꞌijilaj ri xibꞌibꞌalalaj awaj xuqujeꞌ ru wächbꞌal, kuya kꞌu ribꞌ 
chi kok ri retal ri xibꞌibꞌalalaj awaj chukrusil u palaj o che ru qꞌabꞌ, 10 ri 
winaq riꞌ kutij na re ri vino rech ri nimalaj kꞌäjisabꞌal wächaj ri kuya 
na ri Dios, ri man kꞌo tä jas yujtal rukꞌ, xane sibꞌalaj kꞌo u chuqꞌabꞌ, ri 
qꞌijom pa ri vaso rech ri nimalaj royowal. Käbꞌan na kꞌäx che rukꞌ qꞌaqꞌ, 
xuqujeꞌ rukꞌ azufre chkiwäch ri ángeles rech ri Dios xuqujeꞌ chuwäch 
ri Alaj Chij. 11 Ru sibꞌel ri kꞌäxkꞌol ri kuriqo käbꞌuquw na pa taq ri qꞌij 
ri junabꞌ ri kepetik. Man kꞌo tä kꞌu uxlanem paqꞌij o chaqꞌabꞌ chke ri 
winaq ri keqꞌijilan ri xibꞌibꞌalalaj awaj, xuqujeꞌ ru wächbꞌal, o ri käkiya 
kibꞌ chi kok ri retal ru bꞌiꞌ chke. 12 Rumal riꞌ ri winaq ri e rech ri Dios, ri 
kekinimaj taq ru taqanik, xuqujeꞌ jikom ri kanimaꞌ chrij ri Jesús, rajwaxik 
käkichajij paciencia.

13 Te kꞌu riꞌ xinta jun ri xchꞌaw loq chikaj ri xubꞌij chwe: Chatzꞌibꞌaj we 
tzij riꞌ: “Kämik kächaptaj bꞌik, utz ke ri kekämik, ri xekojon bꞌi che ri 
Qajaw Jesús,” —xchaꞌ. Jeꞌ, je riꞌ, —kächa ri Loqꞌalaj Espíritu. Rumal chi 
keuxlan na che ri ki chak. Ronojel kꞌu ri utzil ri kaꞌnom man käsach tä riꞌ, 
xane käqꞌalajin na waꞌ kukꞌ chilaꞌ.

Waral käqil wi ri qꞌij ri kämulix ri kosecha cho ruwächulew
14 Te kꞌu riꞌ xinkaꞌyik, xinwil jun sutzꞌ ri sibꞌalaj saq. Tꞌuyul Jun puwiꞌ 

ri sutzꞌ ri junam rukꞌ ru kꞌojol jun winaq. Kojom kꞌu jun u corona re qꞌän 
puaq, rukꞌam jun ixjos pu qꞌabꞌ ri sibꞌalaj kꞌo u pu chiꞌ. 15 Xel kꞌu loq jun 

ángel chik pa ri nimalaj rachoch Dios ri xuraq u chiꞌ chuchꞌabꞌexik ri 
Jun ri tꞌuyul puwiꞌ ri sutzꞌ, xubꞌij kꞌu che: Kojo la ri ixjos la, mulij kꞌu 
la ri kosecha, rumal chi ya xopan ri qꞌij. Ronojel ki wäch ri tikoꞌn cho 
ruwächulew e areꞌ utz chik, —xcha che.

16 Ri Jun kꞌut ri tꞌuyul puwiꞌ ri sutzꞌ xrokꞌowisaj ri rixjos puwiꞌ 
ruwächulew, xumulij ri kosecha ri kꞌo cho ruwächulew.

17 Te kꞌu riꞌ xel chi loq jun ángel chik pa ri nimalaj rachoch Dios ri 
kꞌo pa ri kaj. Ri areꞌ xuqujeꞌ rukꞌam jun ixjos ri sibꞌalaj kꞌo u pu chiꞌ. 
18 Xuqujeꞌ xel chi loq jun ángel chik rukꞌ ri taꞌbꞌal toqꞌobꞌ ri kꞌo taqanik 
pu qꞌabꞌ puwiꞌ ri qꞌaqꞌ. Ko xuraq u chiꞌ chuchꞌabꞌexik ri ángel ri rukꞌam 
ri ixjos ri sibꞌalaj kꞌo u pu chiꞌ, xubꞌij che: Chakojo ri awixjos ri sibꞌalaj 
kꞌo u pu chiꞌ. Cheaqꞌata ri jutaq tzayaj uva che ri ki cheꞌal, ri e tikitoj cho 
ruwächulew, rumal chi e chaqꞌ chik, —xcha che.

19 Ri ángel kꞌut xrokꞌowisaj ri rixjos puwiꞌ ruwächulew, xeumol kꞌu ri 
uvas ri e kꞌo cho ruwächulew, te kꞌu riꞌ xeukꞌiäq pa jun nimalaj kꞌolibꞌal 
jawijeꞌ ri kepitzꞌ wi. Are waꞌ kel kubꞌij ri nimalaj kꞌäjisabꞌal wächaj ri 
kuya ri Dios. 20 Ri uvas chrij ri tinimit xepitzꞌ wi. Pa ri kꞌolibꞌal ri xepitzꞌ 
wi xel loq nimalaj kikꞌ ri xopan aqꞌan pa taq ri jikꞌbꞌal ri ki chiꞌ ri kiej, 
xuqajbꞌej kꞌu oxibꞌ ciento kilómetros.

Waral käqil wi ri wuqubꞌ ángeles ri kukꞌam 
ri wuqubꞌ kꞌisbꞌal taq kꞌäxkꞌol

15  1 Xinwil chi jun nimalaj etal chik cho ri kaj ri sibꞌalaj kajmabꞌal u 
bꞌanik. Xeinwil wuqubꞌ ángeles ri kukꞌam ri wuqubꞌ kꞌisbꞌal taq 

kꞌäxkꞌol. Rukꞌ kꞌu waꞌ käkꞌis u tzaꞌm ri nimalaj royowal ri Dios.
2 Xuqujeꞌ kꞌo ri xinwilo ri jeꞌ u bꞌanik jun mar re vidrio ri käkowin 

käkaꞌy jun chupam ri yujtal rukꞌ qꞌaqꞌ. Chuchiꞌ kꞌu ri mar riꞌ re vidrio e 
takꞌatoj wi ri e chꞌakaninaq puwiꞌ ri xibꞌibꞌalalaj awaj, puwiꞌ ru wächbꞌal, 
xuqujeꞌ puwiꞌ ri jun ri xyiꞌ jun ajilabꞌal che ru bꞌiꞌ. Kukꞌam kꞌu jujun ki 
qꞌojom arpas ki bꞌiꞌ ri yoꞌm chke rumal ri Dios. 3 Käkibꞌixoj kꞌu ru bꞌix ri 
qa mam Moisés ri patänil re ri Dios, ru bꞌix ri Alaj Chij ri kubꞌij:

Sibꞌalaj nim, xuqujeꞌ kajmabꞌal
ronojel ri bꞌanom la,

Qajaw Dios, ri kꞌo ronojel
u wäch chuqꞌabꞌ ukꞌ la.

E jikom xuqujeꞌ e qas tzij
ru bꞌeyal ri chomanik la,

lal riꞌ Nimalaj Taqanel pa ki wiꞌ
konojel ki wäch winaq cho ruwächulew.

 4 ¿Jachin ta ri mat kuxej ribꞌ
chuwäch la, nimalaj Qajaw?

¿Jachin ta ri mat kunimarisaj

qꞌij la?
Xuwi kꞌu ri lal, lal loqꞌalaj

qa Dios.
Konojel ki wäch winaq cho

ruwächulew kepe na che
qꞌijilaxik la.

Je riꞌ, rumal chi kilom chi
jikom animaꞌ la chubꞌanik ronojel,

—kächa ri bꞌix.
5 Te kꞌu riꞌ xinkaꞌyik, xinwil kꞌut xjaqjobꞌ ru chiꞌ ri Loqꞌalaj Rachoch Dios 

ri kꞌo pa ri kaj, ri Loqꞌalaj Ja ri kꞌolotal wi ri tzꞌalam taq abꞌaj re ru Pixabꞌ 
ri Dios. 6 Chupam kꞌu ri Loqꞌalaj Rachoch Dios xebꞌel wi loq ri wuqubꞌ 
ángeles ri kukꞌam ri wuqubꞌ kꞌäxkꞌol. Ki kojom chꞌajchꞌoj atzꞌiaq re lino ri 
käjuluwik, ximital jujun pas re qꞌän puaq cho ki kꞌux. 7 Te kꞌu riꞌ jun chke 
ri kiejebꞌ ri jeꞌ kepe ángeles xuya wuqubꞌ laq re qꞌän puaq chke ri wuqubꞌ 
ángeles chkijujunal. E nojinaq kꞌu ri laq che ri nimalaj kꞌäjisabꞌal wächaj ri 
kuya ri qa Dios ri man käkäm taj ri kꞌasal pa taq ri qꞌij ri junabꞌ ri kepetik. 
8 Xnoj kꞌu ri Loqꞌalaj Rachoch Dios che sibꞌ rumal ri nimalaj u qꞌij ri Dios 
xuqujeꞌ rumal ri nimalaj u chuqꞌabꞌ. Man kꞌo tä kꞌu jun ri kuyaꞌ kok bꞌi 
chupam kꞌä käkꞌis na ri wuqubꞌ kꞌäxkꞌol ri kukꞌam ri wuqubꞌ ángeles.

Waral käqil wi ri käbꞌanik aretaq käjamix ri kꞌo chupam ri wuqubꞌ laq

16  1 Te kꞌu riꞌ xinta jun ri ko xchꞌaw loq pa ri Loqꞌalaj Rachoch 
Dios, ri xubꞌij chke ri wuqubꞌ ángeles: ¡Jix bꞌaꞌ! Jijamij puwiꞌ 

ruwächulew ri nimalaj kꞌäjisabꞌal wächaj ri kuya ri Dios ri kꞌo pa taq ri 
wuqubꞌ laq, —xchaꞌ.

2 Xeꞌ ri nabꞌe ángel, xujamij puwiꞌ ruwächulew ri kꞌo pa ru laq. Konojel 
kꞌu ri winaq ri kꞌo ri retal ri xibꞌibꞌalalaj awaj chke, ri xuqujeꞌ käkiqꞌijilaj 
ru wächbꞌal, xel loq jun itzel chꞌaꞌk chkij ri sibꞌalaj käqꞌaqꞌanik.

3 Ri ukabꞌ ángel xujamij puwiꞌ ri mar ri kꞌo pa ru laq. Xubꞌan kꞌu kikꞌ ri 
joron re ri mar, jeꞌ ta ne ru kikꞌel jun käminaq. Konojel kꞌu ri e kꞌaslik ri e 
kꞌo pa ri mar xekämik.

4 Ri urox ángel xujamij ri kꞌo pa ru laq puwiꞌ taq ri nimaꞌ, xuqujeꞌ puwiꞌ 
ru kꞌiyibꞌal taq jaꞌ, xubꞌan kꞌu kikꞌ taq ri jaꞌ. 5 Te kꞌu riꞌ xinto xubꞌij ri ángel 
rech taq ri jaꞌ: Ri lal jikom animaꞌ la rumal chi je waꞌ bꞌanom la chuqꞌatik 
tzij, Qajaw, loqꞌalaj qa Dios, lal riꞌ ri kꞌo la kämik, xuqujeꞌ xkꞌoji la ojer. 
6 Je riꞌ, rumal chi we winaq riꞌ ki kämisam ri winaq ri ki jachom kibꞌ pa 
qꞌabꞌ la, xuqujeꞌ ki kämisam ri qꞌalajisal taq re ri Loqꞌ Pixabꞌ la. Kämik 
kꞌut yoꞌm la kikꞌ chke pa tijik rumal chi je waꞌ ri taqal chke, —xchaꞌ.

7 Xuqujeꞌ xinta jun ri xchꞌaw loq rukꞌ ri taꞌbꞌal toqꞌobꞌ ri xubꞌij: Jeꞌ, 
Qajaw, qa Dios ri kꞌo ronojel u wäch chuqꞌabꞌ ukꞌ la, qas tzij xuqujeꞌ qas 
jikom bꞌanom la chuqꞌatik tzij pa ki wiꞌ, —xchaꞌ.

8 Ri ukaj ángel xujamij ri kꞌo pa ru laq puwiꞌ ri qꞌij, xyiꞌ kꞌu u chuqꞌabꞌ ri 
qꞌij che ki poroxik ri winaq rukꞌ ru qꞌaqꞌal. 9 Konojel kꞌut sibꞌalaj xekꞌatik. 
Pune ta je riꞌ, man xkikꞌex tä ri kanimaꞌ, ri ki chomanik, man xkiya tä 
kꞌu u qꞌij ri Dios, xane xa xkibꞌij tzij ri äwas u bꞌixik chrij ri Dios ri kꞌo u 
taqanik pa ki wiꞌ taq we kꞌäxkꞌol riꞌ.

10 Ri uroꞌ ángel xujamij ri kꞌo pa ru laq puwiꞌ ri jeꞌlalaj u tꞌuyulibꞌal ri 
xibꞌibꞌalalaj awaj, xqꞌequmar kꞌu ronojel ri tinimit ri kätaqan wi. Ri winaq 
kꞌut xkitiaꞌ ri kaqꞌ rumal ri qꞌaxom. 11 Pune je riꞌ man xkiya tä kan u bꞌanik ri 
etzelal ri tajin käkaꞌno, xane xa xkibꞌij tzij ri äwas u bꞌixik chrij ri qa Dios ri 
kꞌo chilaꞌ chikaj rumal ri ki qꞌaxowem xuqujeꞌ rumal ri chꞌaꞌk ri kꞌo chkij.

12 Ri uwaq ángel xujamij ri kꞌo pa ru laq puwiꞌ ri nimalaj nimaꞌ 
Eufrates. Xtzaj kꞌu ri joron re ri nimaꞌ rech kuyaꞌ käbꞌan jun bꞌe chke ri 
nimaq taq taqanelabꞌ ri kepe pa ri relbꞌal qꞌij.

13 Te kꞌu riꞌ xinwilo chi pu chiꞌ ri nimalaj itzel kumätz, pu chiꞌ ri xibꞌibꞌalalaj 
awaj, xuqujeꞌ pu chiꞌ ri jun ri kubꞌan che ribꞌ chi qꞌalajisal re ru Loqꞌ Pixabꞌ 
ri Dios, xebꞌel loq oxibꞌ itzel taq espíritus ri jeꞌ kepe ixtutzꞌ. 14 E are itzel taq 
espíritus waꞌ ri käkaꞌn kajmabꞌal taq etal, kebꞌel kꞌu bꞌi che ki mulixik konojel 
taq ri nimaq taq taqanelabꞌ re ruwächulew che ri nimalaj chꞌoj re ri nimalaj 
u qꞌij ri qa Dios ri kꞌo ronojel u wäch chuqꞌabꞌ rukꞌ. 15 “¡Chitampeꞌ! Ri in kinpe 
na jeꞌ jas ru petik jun elaqꞌom, man kinaꞌ tä kꞌut. Utz re ri man käwar taj, ri 
kok il che ri ratzꞌiaq, rech man kächꞌani tä kanoq, kel kꞌu u kꞌixbꞌal chkiwäch 
ri winaq,” —kächa ri Jesús. 16 Ri itzel taq espíritus xekimulij kꞌu ri nimaq taq 
taqanelabꞌ pa ri lianik ri u bꞌiꞌ Armagedón pa ri chꞌabꞌal hebreo.

17 Ri uwuq ángel xujamij ri kꞌo pa ru laq pa ri kiäqiqꞌ, kꞌo kꞌu Jun ri ko 
xchꞌaw loq pa ri Loqꞌalaj Rachoch Dios ri kꞌo pa ri kaj, qas rukꞌ ri jeꞌlalaj 
tꞌuyulibꞌal xchꞌaw wi loq, xubꞌij: Ya xbꞌantajik, —xchaꞌ.

18 Te kꞌu riꞌ xubꞌan taq kaypaꞌ, wojojem, xuqujeꞌ kiäqulja. Ruwächulew 
xslabꞌisax rumal jun nimalaj käbꞌraqan. We käbꞌraqan riꞌ sibꞌalaj nim 
na chkiwäch ri nikꞌiaj käbꞌraqan ri u bꞌanom tzaretaq e kꞌo winaq cho 
ruwächulew. 19 Ri nimalaj tinimit Babilonia xutas ribꞌ, xubꞌan oxibꞌ. 
Konojel kꞌu ri tinimit ri e kꞌo cho ruwächulew xewulijik. Man xsach tä kꞌu 
ri nimalaj tinimit Babilonia che ri Dios, xane xubꞌano chi xunaꞌ ri nimalaj 
kꞌäx re ri kꞌäjisabꞌal u wäch ri xutaq loq chrij rumal ri nimalaj royowal 
ri Areꞌ. 20 Konojel ri chꞌäqataq taq ulew ri e kꞌo pa ri mar xuqujeꞌ taq ri 
juyubꞌ xsach ki wäch. 21 Xuqujeꞌ xqaj loq chikaj pa ki wiꞌ ri winaq nimaq 
taq saqbꞌäch ri xa jubꞌiqꞌ man kepajan jujun quintal chkijujunal, ri winaq 
kꞌut xkibꞌij ri äwas u bꞌixik chrij ri Dios rumal ri kꞌäxkꞌol re ri saqbꞌäch, 
rumal chi are jun kꞌäjisabꞌal wächaj ri sibꞌalaj nim na.

Waral käqil wi ri tinimit Babilonia ri jeꞌ jas jun nimalaj itzel ixoq

17  1 Te kꞌu riꞌ xpe jun chke ri wuqubꞌ ángeles ri kukꞌam ri wuqubꞌ 
laq, xubꞌij kꞌu chwe: Tasaꞌjmpeꞌ, kinkꞌut kꞌu na chawäch ru 

kꞌäjisaxik u wäch ri nimalaj itzel ixoq, ri nimalaj tinimit ri tꞌuyul pa ki 
wiꞌ taq ri mar, —xchaꞌ. 2 Ri nimaq taq taqanelabꞌ re ruwächulew kaꞌnom 
rukꞌ ri ixoq xa jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ, 
xuqujeꞌ ri winaq ri e kꞌo cho ruwächulew e qꞌabꞌarinaq rukꞌ ru vino ri 
sibꞌalaj kꞌo u chuqꞌabꞌ re ri mak ri sibꞌalaj äwas u bꞌanik ri sachinaq ki 
kꞌux rumal.

3 Te kꞌu riꞌ, chupam ri xkꞌut chnuwäch rumal ri Loqꞌalaj Espíritu, ri 
ángel xinukꞌam bꞌi pa ri juyubꞌ ri kätzꞌinowik. Chilaꞌ kꞌut xinwil wi 
jun ixoq tꞌuyul puwiꞌ jun xibꞌibꞌalalaj awaj kiäq rij, ri tzꞌibꞌtal ronojel 
ri rij che taq bꞌiꞌaj ri sibꞌalaj äwas ki bꞌixik chrij ri Dios. Ri awaj riꞌ kꞌo 
wuqubꞌ u jolom, kꞌo kꞌu lajuj ru kꞌaꞌ. 4 We ixoq riꞌ u kojom atzꞌiaq ri kiebꞌ 
u wäch käkaꞌyik, morada xuqujeꞌ kiäq. Wiqtal rukꞌ qꞌän puaq, kukꞌ taq 
abꞌaj ri paqal kajil, xuqujeꞌ kukꞌ perlas. Rukꞌam jun vaso re qꞌän puaq pu 
qꞌabꞌ ri nojinaq che ronojel u wäch ri man utz taj, xuqujeꞌ ri u tzꞌilol ri 
nimalaj mak ri u bꞌanom ri sibꞌalaj äwas u bꞌanik, jeꞌ jas ri käkaꞌn ri tzꞌiꞌ 
ri xaq käkiriq kibꞌ, man kꞌo tä ki pixabꞌ. 5 Tzꞌibꞌtal kꞌu jun bꞌiꞌaj chukrusil 
ru palaj ri ixoq ri man kꞌo tä jun kächꞌobꞌowik. Are waꞌ ri bꞌiꞌaj: “Ri 
nimalaj Babilonia, ki nan ri itzel taq ixoqibꞌ, xuqujeꞌ konojel ri itzel taq 
winaq ri e kꞌo cho ruwächulew,” —kuchixik. 6 Te riꞌ xinwilo chi ri ixoq 
qꞌabꞌarinaq rumal ru tijik ri ki kikꞌel ri winaq ri e rech ri Dios, xuqujeꞌ 
rumal ru tijik ri ki kikꞌel ri e kämisam rumal chi xkitzijoj ronojel ri 
xubꞌan ri Jesús. Aretaq xinwilo, sibꞌalaj xinkajmaj waꞌ. 7 Te kꞌu riꞌ xubꞌij ri 
ángel chwe: ¿Jas che sibꞌalaj a kajmam awibꞌ? Kinqꞌalajisaj na chawäch 
ri man etamtal taj chrij we ixoq riꞌ, xuqujeꞌ chrij ri xibꞌibꞌalalaj awaj ri 
kämowinaq bꞌik, ri kꞌo wuqubꞌ u jolom, ri xuqujeꞌ kꞌo lajuj ru kꞌaꞌ. 8 Ri 
xibꞌibꞌalalaj awaj ri xawilo are waꞌ ri xkꞌoji na, kämik kꞌut man kꞌo tä 
chik. Pune ta ne je riꞌ kel kꞌu na loq pa ri nimalaj jul ri sibꞌalaj naj u pam 
aretaq mäjoq keꞌ pa ri kꞌisbꞌal kämikal. Ri winaq ri e kꞌo cho ruwächulew, 
ri man tzꞌibꞌtal tä ri ki bꞌiꞌ pa ri wuj re kꞌaslemal tzaretaq xbꞌan 
ruwächulew, käkikajmaj na aretaq käkil ri xibꞌibꞌalalaj awaj ri xkꞌoji na, 
ri man kꞌo tä chi kꞌut, ri käpe chi kꞌu na jumul chik, —xcha chwe.

9 Waral kꞌo wi jun chomanik chke ri kekowinik kechꞌobꞌonik. Ri wuqubꞌ 
jolomaj kel kubꞌij wuqubꞌ juyubꞌ. Pa ki wiꞌ kꞌu waꞌ tꞌuyul wi ri ixoq. 10 Ri 
wuqubꞌ jolomaj xuqujeꞌ kel kubꞌij wuqubꞌ nimaq taq taqanelabꞌ. Jobꞌ chke 
we taqanelabꞌ riꞌ xsach ki wäch waꞌ. Jun chke tajin kätaqan kämik, ri jun 
chi kꞌut kꞌä mäjaꞌ käpetik. Aretaq käpe ri kꞌisbꞌal taqanel, man naj tä kꞌu 
na kätaqanik. 11 Ri xibꞌibꞌalalaj awaj ri xkꞌoji na, ri man kꞌo tä chik, are 
ri u wajxaq taqanel. Ri areꞌ jun kukꞌ ri wuqubꞌ. Bꞌenam kꞌu re waꞌ pa ri 
kꞌisbꞌal kämikal.

12 Ri lajuj u kꞌaꞌ ri xawilo, e are lajuj nimaq taq taqanelabꞌ waꞌ ri kꞌä 
mäjaꞌ käkichap taqanik. Käyiꞌ kꞌu na taqanik pa ki qꞌabꞌ rech ketaqan pa 
ki wiꞌ ri winaq jun hora, junam rukꞌ ri xibꞌibꞌalalaj awaj. 13 We lajuj nimaq 

taq taqanelabꞌ riꞌ junam ri ki chomanik, käkiya kꞌu na ri ki chuqꞌabꞌ 
xuqujeꞌ ri ki taqanik che ri xibꞌibꞌalalaj awaj. 14 Kechꞌojin na rukꞌ ri Alaj 
Chij, kechꞌaktaj kꞌu na rumal ri Alaj Chij junam kukꞌ ri e kꞌo rukꞌ. Je riꞌ, 
rumal chi ri Alaj Chij are Kajaw ri ajawibꞌ, xuqujeꞌ are Nim Taqanel pa 
ki wiꞌ konojel ri nimaq taq taqanelabꞌ. Ri e kꞌo rukꞌ e sikꞌital waꞌ rumal ri 
Dios, xuqujeꞌ e chaꞌtalik, jikom kꞌu ri kanimaꞌ.

15 Xuqujeꞌ xubꞌij ri ángel chwe: Ri nimaq taq mar ri xeawilo, ri tꞌuyul 
wi ri itzel ixoq pa ki wiꞌ, are kel kubꞌij waꞌ chi e konojel ki wäch winaq, 
e winaq ri jalajoj kekaꞌyik, e winaq ri jalajoj taq ki tinimit, e winaq 
ri jalajoj kechꞌawik. 16 Ri lajuj u kꞌaꞌ ri e kꞌo che ri xibꞌibꞌalalaj awaj ri 
xawilo, käketzelaj na u wäch ri itzel ixoq, käkiya kꞌu na kanoq u tukiel, 
käkichꞌanabꞌa na kanoq. Käkitij na ru tijol, käkiporoj kꞌu na ru bꞌaqil pa 
qꞌaqꞌ. 17 Ri Dios yoꞌwinaq pa kanimaꞌ ri lajuj taqanelabꞌ riꞌ chi käkaꞌno 
jachike ri kraj ri Areꞌ, chi käjunamataj ri ki chomanik chuyaꞌik taqanik 
pu qꞌabꞌ ri xibꞌibꞌalalaj awaj, kꞌä käbꞌantaj na ronojel ru bꞌim ri Dios. 18 Ri 
ixoq ri xawilo, are waꞌ ri nimalaj tinimit ri kätaqan pa ki wiꞌ ri nimaq taq 
taqanelabꞌ ajuwächulew, —xcha ri ángel chwe.

Käsachisax u wäch ri nimalaj tinimit Babilonia

18  1 Te kꞌu riꞌ xinwil jun ángel chik ri tajin käqaj loq chikaj, kꞌo kꞌu 
nimalaj taqanik pu qꞌabꞌ. Ru juluwem xuya saqil cho ronojel 

ruwächulew. 2 Ko xchꞌawik, xubꞌij: ¡Xwulijik! Ya xwulij ri nimalaj tinimit 
Babilonia. Kojom chi waꞌ che kachoch itzel taq espíritus. Are ki jul 
ronojel ki wäch itzelalaj taq espíritus chik, xuqujeꞌ are ki sok kꞌäx taq 
chikop ajuwokaj ri tzel keilitajik. 3 Je riꞌ, rumal chi ronojel ki wäch winaq 
cho ruwächulew e qꞌabꞌarinaq rumal ru tijik ri vino re ri nimalaj mak ri 
kubꞌano. Xuqujeꞌ ri nimaq taq taqanelabꞌ re ruwächulew jeꞌ kaꞌnom rukꞌ 
ri ixoq jas ri käkaꞌn ri tzꞌiꞌ ri xaq käkiriq kibꞌ, man kꞌo tä ki pixabꞌ. Ri 
ajkꞌayibꞌ kꞌut ri e kꞌo cho ruwächulew e qꞌinomarinaq rumal chi ri nimalaj 
tinimit Babilonia sibꞌalaj okꞌowinaq u wiꞌ ri u rayibꞌal chke ronojel u 
wäch taq jastaq, —xchaꞌ.

4 Te kꞌu riꞌ xinta chi Jun ri xchꞌaw loq chikaj ri xubꞌij: Chixel loq pa we 
tinimit riꞌ, winaq ri ix wech in, rech man kibꞌan tä iwe ri mak ri käbꞌan 
pa we tinimit riꞌ, rech man kiriq tä kꞌu iwe ri nimaq taq kꞌäx ri kepe 
na puwiꞌ. 5 Xaq kꞌu u mulim ribꞌ ru mak, opaninaq kꞌä chikaj, naꞌtal kꞌu 
ronojel waꞌ ri retzelal che ri Dios. 6 Chibꞌana che ri areꞌ jas ru bꞌanom ri 
areꞌ chke nikꞌiaj chik, chiya u kamul ri rajil u kꞌexel che ri areꞌ jas ri u 
bꞌanom chiwe. Chiyujaj ri kutijo, ri sibꞌalaj kꞌäx na u tijik waꞌ chuwäch 
ri xuya ri areꞌ chke nikꞌiaj chik, chiya kꞌu waꞌ che. 7 Chiya kꞌäxkꞌol che, 
xuqujeꞌ bꞌis, jas ru nimal ri nimarisan ibꞌ ri xkꞌiy pa ranimaꞌ, xuqujeꞌ jas 
ri nimalaj u rayibꞌal chke kꞌia taq jastaq. Xubꞌij kꞌu pa ranimaꞌ: “Ri in, in 
tꞌuyul waral jeꞌ jas jun ixoq nim taqanel, man in malkaꞌn taj, man kꞌo tä 

i 18:12a Ri “jastaq re marfil” e areꞌ jastaq waꞌ ri bꞌanom chke ru kaꞌ ri tix (elefante), sibꞌalaj 
paqal rajil kꞌu waꞌ. j 18:12b Ri “jastaq re mármol” e areꞌ jastaq ri bꞌanom che jun abꞌaj saq 
u wäch ri sibꞌalaj paqal rajil. k 18:13 Chawilaꞌ ri nota chrij ri “mirra” pa San Marcos 
15:23. 

kꞌu kꞌäx kinriq na,” —kächaꞌ. 8 Rumal riꞌ xa pa jun qꞌij kepe na ronojel ru 
kꞌäxkꞌol puwiꞌ. Käpe na kämikal, käpe na bꞌis, xuqujeꞌ wiꞌjal. Käporox kꞌu 
na rukꞌ qꞌaqꞌ. Je riꞌ, rumal chi ri Dios sibꞌalaj kꞌo u chuqꞌabꞌ, ri Qajaw Dios 
ri u qꞌatom tzij puwiꞌ chi käkꞌäjisax u wäch.

9 Ri nimaq taq taqanelabꞌ re ruwächulew ri xkaꞌn rukꞌ areꞌ jas ri käkaꞌn 
ri tzꞌiꞌ ri xaq käkiriq kibꞌ, man kꞌo tä ki pixabꞌ, ri xkiya kibꞌ chutzukuxik 
rukꞌ areꞌ ri kꞌia jastaq ri xkirayij, kebꞌoqꞌ na, käkiraq kꞌu ki chiꞌ aretaq käkil 
ru sibꞌel ri qꞌaqꞌ re ru poroxik. 10 Naj ketakꞌi wi na che rumal ri ki xibꞌrikil. 
Sibꞌalaj käkixej na kibꞌ che ri nimalaj kꞌäjisabꞌal u wäch ri tajin kuriqo, 
käkibꞌij kꞌu na: ¡Ay! ¡Toqꞌobꞌ a wäch, nimalaj tinimit Babilonia, tinimit ri 
nim u qꞌij! Xaq teꞌtalik xpe ri kꞌäx pa wiꞌ, xkꞌäjisax kꞌu a wäch, —kecha na.

11 Ri ajkꞌayibꞌ ri e kꞌo cho ruwächulew xuqujeꞌ kebꞌoqꞌ na, käkiraq kꞌu 
na ki chiꞌ che we tinimit, rumal chi man kꞌo tä chi na jachin ri käloqꞌow 
ri jastaq ri käkikꞌiyij. 12 Ri käkikꞌiyij are ri qꞌän puaq, ri saq puaq, ri abꞌaj 
ri paqal rajil, ri perlas, ri manta re lino ri kokꞌ u wäch, ri manta re xela, 
ri manta morada, xuqujeꞌ ri manta ri sibꞌalaj kiäq u wäch. Käkikꞌiyij kꞌu 
taq cheꞌ ri kekꞌokꞌotik, jastaq re marfil, i re cheꞌ ri paqal kajil, re ri chꞌichꞌ 
bronce, re xaq chꞌichꞌ, xuqujeꞌ jastaq re mármol. j 13 Xuqujeꞌ käkikꞌiyij ri 
canela, ri molom taq qꞌayes ri kekꞌokꞌotik, ri incienso, ri mirra, k kꞌokꞌalaj 
taq kunabꞌal, vino, aceite, kokꞌalaj kꞌäj, ri triko kꞌut. Käkikꞌiyij kꞌu kꞌia 
ki wäch taq awaj, wakäx, awaj re taq eqaꞌn, chij, xuqujeꞌ kiej rukꞌ ri ki 
carruaje, xuqujeꞌ winaq, e areꞌ winaq waꞌ ri xa käkikoj nikꞌiaj winaq chik 
che patänil taq ke. 14 Käkibꞌij kꞌu na che ri tinimit: ¡Konojel ri jeꞌlalaj taq 
jastaq ri sibꞌalaj xarayij ki wäch, ri sibꞌalaj xqaj chkiwäch ri winaq, ya 
man kꞌo tä chik! ¡Xsach kꞌu u wäch ronojel ra qꞌinomal, xuqujeꞌ ronojel ri 
a jeꞌlal ri kꞌo nabꞌe!

15 Ri ajkꞌayibꞌ ri xkaꞌn ki kꞌay kukꞌ taq we jastaq riꞌ, ri e qꞌinomarinaq 
rumal we tinimit riꞌ, naj ketakꞌi wi na che ri tinimit rumal chi käkixej 
kibꞌ we ne käkiriq ke ri e areꞌ ri nimalaj kꞌäjisabꞌal u wäch we tinimit riꞌ. 
Kebꞌoqꞌ na, käqꞌaxow kꞌu na ri kanimaꞌ. 16 Käkibꞌij kꞌu na: ¡Ay! ¡Toqꞌobꞌ 
u wäch ri nimalaj tinimit! Junam kꞌu ri areꞌ rukꞌ jun ixoq ri u kojom 
kokꞌalaj lino che ratzꞌiaq, xuqujeꞌ u kojom manta morada xuqujeꞌ manta 
ri sibꞌalaj kiäq u wäch, u wiqom kꞌu ribꞌ rukꞌ qꞌän puaq, kukꞌ taq abꞌaj ri 
paqal kajil, xuqujeꞌ kukꞌ perlas. 17 ¡Xaq teꞌtalik kꞌut xsach u wäch ronojel 
ri nimalaj u qꞌinomal! —kecha na.

Konojel ri e kojom che kaporal chke taq ri barcos, xuqujeꞌ ri winaq ri 
kebꞌeꞌ pa taq barcos, ri e bꞌinisel taq barcos, konojel kꞌu ri kechakun pa 

ri mar, naj xetakꞌi wi kan che ri tinimit. 18 Aretaq xkil ru sibꞌel ri tinimit 
ri tajin käporoxik, xkiraq ki chiꞌ, xkibꞌij: ¿A xkꞌoji lo jumul jun tinimit 
junam rukꞌ we nimalaj tinimit riꞌ? ¡Man xkꞌoji taj! —xechaꞌ.

19 Xkikꞌiäq ulew pa ki jolom (kꞌutbꞌal re ri ki bꞌis). Xebꞌoqꞌik, xqꞌaxow 
kꞌu ri kanimaꞌ, xkiraq ki chiꞌ, xkibꞌij: ¡Ay! ¡Toqꞌobꞌ u wäch ri nimalaj 
tinimit! Rukꞌ kꞌu ru qꞌinomal e qꞌinomarinaq konojel ri kꞌo ki barcos pa ri 
mar. ¡Xaq teꞌtalik kꞌut xsach u wäch we nimalaj tinimit riꞌ! —xechaꞌ.

20 Chixkikot bꞌaꞌ iwonojel ix, ri ix kꞌo pa taq ri kaj rumal ri xbꞌantaj 
che we tinimit riꞌ. Chixkikot ix xuqujeꞌ, ri ix rech ri Dios, xuqujeꞌ ri ix, ix 
apóstoles, ri ix xuqujeꞌ ri ix qꞌalajisal taq re ru Loqꞌ Pixabꞌ ri Dios rumal 
chi aretaq ri Dios xuqꞌat tzij puwiꞌ we tinimit riꞌ chi käkꞌäjisax u wäch, 
xuya ri rajil u kꞌexel ri kꞌäx ri u bꞌanom we tinimit riꞌ chiwe, —xcha ri 
Jun ri xchꞌaw loq chikaj.

21 Te kꞌu riꞌ jun ángel ri sibꞌalaj kꞌo u chuqꞌabꞌ xuwalijisaj jun abꞌaj ri 
junam rukꞌ jun nimalaj kaꞌ, xukꞌiäq bꞌi pa ri mar, xubꞌij kꞌut: Are je waꞌ 
käbꞌan na che ri nimalaj tinimit Babilonia, käwulij na. ¡Rukꞌ chuqꞌabꞌ 
käwulixik! Man kꞌo tä kꞌu jumul ri kilitaj chi na u wäch. 22 ¡Babilonia! 
Man kꞌo tä chi na jumul ri kätataj chi awukꞌ ri roqꞌebꞌal ri qꞌojom arpa u 
bꞌiꞌ, ri suꞌ, o ri tun. Man käriqtaj tä chi na jun ajchak ri kubꞌan apachike 
u wäch chak. Man kätataj tä chi na jun winaq ri käjuqnaj ru kaꞌ pa ri 
tinimit. 23 Man kätunun tä chi na pa taq ja ru saqil ri jun candela, man 
kätataj tä kꞌut ri wojkorem pa taq ri kꞌulanem. Nabꞌe kanoq ri ajkꞌayibꞌ ri 
e kꞌo awukꞌ e are nimaq ki qꞌij cho ruwächulew. Xesubꞌtaj kꞌu konojel ki 
wäch winaq cho ruwächulew rukꞌ ri itzinik ri xabꞌano, —xchaꞌ.

24 Chupam kꞌu we tinimit riꞌ xekämisax wi ri qꞌalajisal taq re ru Loqꞌ 
Pixabꞌ ri Dios, xuqujeꞌ ri winaq ri e rech ri Dios. Xriqtaj kꞌu ri ki kikꞌel 
konojel ri winaq ri e kämisam cho ronojel ruwächulew chupam we 
tinimit riꞌ, —xcha ri ángel.

19  1 Te kꞌu riꞌ xinta sibꞌalaj kꞌia winaq ri e kꞌo pa ri kaj ri ko 
xechꞌawik, xkibꞌij:

¡Aleluya! Rukꞌ ri qa Dios
qa riqom wi ri toꞌbꞌal qibꞌ.
Xuwi che ri Areꞌ taqal wi
chi känimarisax u qꞌij.
Xuwi ri Areꞌ taqalik käbꞌix che
chi kꞌo nimalaj u chuqꞌabꞌ

 2 rumal chi u bꞌanom ri jikomal,
u bꞌanom kꞌu ri qas tzij chuqꞌatik tzij.

Xuqꞌat kꞌu tzij puwiꞌ
ri nimalaj itzel ixoq
chi käkꞌäjisax u wäch.

Are kꞌu ri areꞌ ri retzelam ruwächulew

rukꞌ ronojel ri man utz taj
ri xubꞌano.

Xuya kꞌu ri Dios che ri ixoq ri rajil
u kꞌexel ri ki kämikal
ri patänil taq re ri Areꞌ,

—xecha riꞌ.
3 Te kꞌu riꞌ xechꞌaw chik, xkibꞌij: ¡Aleluya! Ru sibꞌel ri nimalaj tinimit ri 

tajin käporoxik, man kätäni taj, xane xaq tajin wi käbꞌuquw na pa taq ri 
qꞌij ri junabꞌ ri kepetik, —xechaꞌ.

4 Ri juwinaq kiejebꞌ kꞌamal taq ki bꞌe ri kojonelabꞌ xuqujeꞌ ri kiejebꞌ ri 
jeꞌ kepe ángeles xkimej kibꞌ, xkiqꞌijilaj kꞌu ri Dios ri tꞌuyul pa ri jeꞌlalaj u 
tꞌuyulibꞌal, xkibꞌij: ¡Amén! ¡Aleluya! —xechaꞌ.

5 Te kꞌu riꞌ xtataj Jun ri xchꞌaw loq rukꞌ ri jeꞌlalaj tꞌuyulibꞌal ri xubꞌij:
Chiya u qꞌij ri qa Dios,
iwonojel ix ri kixpatänin che,
ri kixej iwibꞌ chuwäch,
ri nim kiwil wi, chi akꞌalabꞌ
chi riꞌjabꞌ,

—xchaꞌ.

Waral käqil wi ri nimaqꞌij re ru kꞌulanem ri Alaj Chij
6 Xuqujeꞌ xinta jun wojojem ri jeꞌ ta ne e kꞌia winaq tajin kechꞌawik, 

ri jeꞌ ta ne ru chojojem kꞌialaj nimaq taq jaꞌ, xuqujeꞌ jeꞌ ta ne ru tililem 
kowilaj taq kiäqulja ri xkibꞌij:

¡Aleluya! Ri Qajaw, ri qa Dios,
ri kꞌo ronojel u wäch chuqꞌabꞌ rukꞌ,
u kꞌutum chi Areꞌ tajin kätaqanik.

 7 Chujkikotoq, qas chkikot qanimaꞌ,
qanimarisaj kꞌu u qꞌij ri Dios

rumal chi xopan ri qꞌij
ri käkꞌuli ri Alaj Chij.

Ri rixoqil kꞌut u bꞌanom
u bꞌanik ribꞌ.

 8 Yoꞌm che chi kukoj chꞌajchꞌoj atzꞌiaq
re kokꞌalaj lino ri käjuluwik,

—xechaꞌ. Ri kokꞌalaj lino kel kubꞌij ri jikomalaj ki kꞌaslemal ri winaq ri e 
rech ri Dios.

9 Te kꞌu riꞌ xubꞌij ri ángel chwe: Chatzꞌibꞌaj waꞌ we tzij riꞌ: “Utz ke ri e 
sikꞌim che ri nimalaj wiꞌm ri käbꞌan pa ru kꞌulanem ri Alaj Chij,” —xchaꞌ.

Xubꞌij chi kꞌu chwe: We tzij riꞌ, qas e are u Tzij ri Dios waꞌ, —xcha chwe.
10 Xinxuki kꞌu chuwäch ri ángel chuqꞌijilaxik. Ri areꞌ kꞌut xubꞌij chwe: 

¡Mabꞌan waꞌ! Ri in xuqujeꞌ xaq in patänil re ri Dios jeꞌ jas ri at, junam 

kukꞌ ri awachalal ri jikom kanimaꞌ chrij ri qas tzij ri xuqꞌalajisaj ri Jesús. 
Are chaqꞌijilaj ri Dios, —xcha chwe.

Ri qas tzij ri xuqꞌalajisaj ri Jesús, are kꞌu waꞌ ri käyoꞌw ki chuqꞌabꞌ ri 
qꞌalajisal taq re ru Loqꞌ Pixabꞌ ri Dios.

Waral käqil wi ri Jun ri kiejeninaq chrij ri saq rij kiej
11 Te kꞌu riꞌ xinwil ri kaj jaqtalik, xukꞌut kꞌu ribꞌ jun saq rij kiej. Ru bꞌiꞌ 

ri Jun ri kiejeninaq chrij are waꞌ: Jikom Ranimaꞌ xuqujeꞌ Qas Tzij. Rukꞌ 
kꞌu jikomal kuqꞌat tzij xuqujeꞌ kubꞌan ri chꞌoj. 12 Ru waqꞌäch kejuluwik jeꞌ 
jas ru xaq qꞌaqꞌ, e kojom kꞌu kꞌia corona chujolom. Kꞌo jun bꞌiꞌaj tzꞌibꞌtal 
chrij ri xaq xuwi ri Areꞌ qas kächꞌobꞌowik. 13 U kojom jun u qꞌuꞌ ri tzꞌajom 
che kikꞌ. Ru bꞌiꞌ kꞌut are “Ru Tzij ri Dios”. 14 Ternetal kꞌu kumal ri soldados 
ajchikaj ri ki kojom saq atzꞌiaq re kokꞌalaj lino ri chꞌajchꞌoj. E kiejeninaq 
kꞌut chkij saq taq kiej. 15 Pu chiꞌ kel wi loq jun machete ri sibꞌalaj kꞌo u 
pu chiꞌ, ri kukoj che ki sokik konojel ki wäch winaq cho ruwächulew. 
Kätaqan kꞌu na pa ki wiꞌ rukꞌ jun vara re chꞌichꞌ. Kuqꞌat kꞌu na tzij pa ki 
wiꞌ. Jeꞌ kubꞌan na chke jas ri kubꞌan jun winaq che ki pitzꞌik ri uvas rukꞌ 
ri raqan, keutakꞌalej. Xuqujeꞌ kubꞌan na chi käkinaꞌ ri kꞌäx re ri nimalaj 
kꞌäjisabꞌal ki wäch ri käpe pa ki wiꞌ rumal ri nimalaj royowal ri Dios, ri 
qa Dios ri kꞌo ronojel u wäch chuqꞌabꞌ rukꞌ. 16 Tzꞌibꞌtal kꞌu we bꞌiꞌaj riꞌ che 
ru qꞌuꞌ xuqujeꞌ che ri raqan ri kubꞌij: Are “Nim Taqanel pa ki wiꞌ ri nimaq 
taq taqanelabꞌ, Kajaw kꞌu konojel ri ajawibꞌ.”

17 Te riꞌ xinwil jun ángel ri takꞌal pa ri qꞌij, ri xuraq u chiꞌ, ko xchꞌawik 
che ki chꞌabꞌexik konojel ri chikop ri kerapap chikaj, xubꞌij chke: 
¡Chixsaꞌj! Chimulij iwibꞌ che ri nimalaj wiꞌm ri kuya ri Dios. 18 Chixsaꞌj 
rech kitij ri ki tiꞌjol nimaq taq taqanelabꞌ, ri ki tiꞌjol ri ki nimaqil taq 
soldados, xuqujeꞌ ri ki tiꞌjol achijabꞌ ri sibꞌalaj kꞌo ki chuqꞌabꞌ. Kitij kꞌu na 
ri ki tiꞌjol taq kiej, xuqujeꞌ ri ki tiꞌjol taq ri ajkiejabꞌ, ri ki tiꞌjol ronojel ki 
wäch winaq, winaq ri e kꞌo pu qꞌabꞌ jun patrón o ri man kꞌo tä ki patrón, 
chi akꞌalabꞌ, chi riꞌjabꞌ, —xchaꞌ.

19 Te kꞌu riꞌ xinwil ri xibꞌibꞌalalaj awaj xuqujeꞌ ri nimaq taq taqanelabꞌ 
ajuwächulew kachiꞌl ri ki soldados, ri ki mulim kibꞌ rech kechꞌojin rukꞌ ri 
Jun ri kiejeninaq chrij ri kiej xuqujeꞌ kukꞌ ru soldados ri Areꞌ. 20 Xchap kꞌu ri 
xibꞌibꞌalalaj awaj junam rukꞌ ri jun ri kubꞌan che ribꞌ chi are qꞌalajisal re ru 
Loqꞌ Pixabꞌ ri Dios, ri u bꞌanom kajmabꞌal taq etal chuwäch ri xibꞌibꞌalalaj 
awaj. Kumal kꞌu we kajmabꞌal taq etal riꞌ xeusubꞌ ri winaq ri xkiya kibꞌ 
chi kok ri retal ri xibꞌibꞌalalaj awaj chke, ri xuqujeꞌ xkiqꞌijilaj ru wächbꞌal. 
Ri xibꞌibꞌalalaj awaj xuqujeꞌ ri jun ri kubꞌan che ribꞌ chi are qꞌalajisal re ru 
Loqꞌ Pixabꞌ ri Dios, e kꞌaslik xekꞌiäq bꞌi pa ri qꞌaqꞌ ri jeꞌ jas jun nimalaj mar 
ri sibꞌalaj känikow rukꞌ azufre. 21 Are kꞌu ri nikꞌiaj chik, xekämisax rukꞌ ri 
machete ri kel loq pu chiꞌ ri Jun ri kiejeninaq chrij ri kiej, konojel kꞌu taq ri 
chikop ajuwokaj xnoj ki pam rukꞌ ri ki tiꞌjol we winaq riꞌ.

Waral kätzijox wi ri jun mil junabꞌ

20  1 Te kꞌu riꞌ xinwil jun ángel ri tajin käqaj loq chikaj, rukꞌam pu 
qꞌabꞌ ri lawe rech ri nimalaj jul ri sibꞌalaj naj u pam, xuqujeꞌ 

rukꞌam jun nimalaj ximibꞌal re chꞌichꞌ. 2 We ángel riꞌ xuchap ri nimalaj 
itzel kumätz, ri ojer kumätz ri käbꞌix Itzel xuqujeꞌ Satanás che u bꞌiꞌ. Mil 
junabꞌ kꞌut xuxim na rukꞌ ri ximibꞌal re chꞌichꞌ. 3 Xukꞌiäq bꞌi pa ri nimalaj 
jul, xutzꞌapij kan u chiꞌ ri jul, xukoj jun tꞌiqbꞌal che ri tzꞌapibꞌal re rech 
man keusubꞌ tä chi ri winaq cho ruwächulew kꞌä kätzꞌaqat na ri mil 
junabꞌ. Aretaq kätzꞌaqat ri mil junabꞌ rajwaxik kꞌut kätzoqopix na kiebꞌ 
oxibꞌ qꞌij.

4 Te kꞌu riꞌ xinwil jujun jeꞌlalaj taq tꞌuyulibꞌal. Chilaꞌ kꞌut e tꞌuyul wi ri 
yoꞌm taqanik pa ki qꞌabꞌ chuqꞌatik tzij. Xuqujeꞌ xinwil ri kanimaꞌ ri winaq 
ri esam ki jolom rumal ru tzijoxik ru Loqꞌ Pixabꞌ ri Dios ri xuqꞌalajisaj ri 
Jesús. Ri e areꞌ man xkiqꞌijilaj tä ri xibꞌibꞌalalaj awaj. Man xkiqꞌijilaj tä ru 
wächbꞌal, man xkiya tä kꞌu kibꞌ chi kok ri retal ri areꞌ chukrusil ri ki palaj 
o che ri ki qꞌabꞌ. Xinwilo chi xekꞌastaj chkixol ri käminaqibꞌ, xetaqan kꞌut 
junam rukꞌ ri Cristo pa ri mil junabꞌ. 5 Are waꞌ ri nabꞌe kꞌastajibꞌal. Are 
kꞌu ri nikꞌiaj käminaqibꞌ chik man xekꞌastaj tä che we chanim riꞌ, xane 
kꞌä teꞌ xekꞌastajik aretaq xtzꞌaqat na ri mil junabꞌ. 6 ¡Utz ke ri xekꞌastaj 
pa ri nabꞌe kꞌastajibꞌal! E are waꞌ ri ki jachom kibꞌ pu qꞌabꞌ ri Dios. Ri 
ukabꞌ kämikal man käriqtaj tä chi na kumal ri e areꞌ, xane kebꞌok na 
che sacerdotes rech ri Dios xuqujeꞌ rech ri Cristo. Ketaqan kꞌu na rukꞌ ri 
Cristo pa ri mil junabꞌ.

7 Aretaq kätzꞌaqat ri mil junabꞌ, ri Satanás kätzoqopix na, kel kꞌu 
na loq jawijeꞌ ri tzꞌaptal wi. 8 Kel kꞌu na bꞌi che ki subꞌik ri winaq cho 
ronojel ruwächulew. E are kꞌu waꞌ ri Gog, xuqujeꞌ ri Magog. Keumulij 
na ri ki soldados che ri chꞌoj, ri sibꞌalaj e kꞌia jeꞌ jas ri senyäbꞌ ri kꞌo chiꞌ 
ri mar ri man käkowin tä jun che kajilaxik. 9 Xepaqi kꞌu loq cho ronojel 
ruwächulew, xkisutij rij ri kꞌolibꞌal ri e kꞌo wi ri winaq ri e rech ri Dios, 
xuqujeꞌ ri tinimit ri loqꞌ chuwäch. Ri Dios kꞌut xutaq loq qꞌaqꞌ chikaj, ri 
xeuporoj konojel. 10 Ri Itzel kꞌut, ri u bꞌanom subꞌunik chke, xkꞌiäq bꞌi pa 
ri nimalaj qꞌaqꞌ ri jeꞌ ta ne are jun mar ri sibꞌalaj känikow rukꞌ azufre, 
jawijeꞌ xkꞌiäq wi bꞌi ri xibꞌibꞌalalaj awaj xuqujeꞌ ri jun ri kubꞌan che 
ribꞌ chi are qꞌalajisal re ru Loqꞌ Pixabꞌ ri Dios. Chilaꞌ kꞌut käkiriq wi na 
nimalaj kꞌäx chi paqꞌij chi chaqꞌabꞌ pa taq ri qꞌij ri junabꞌ ri kepetik.

Waral kätzijox wi ri qꞌatow tzij ri käbꞌan chuwäch 
ri nimalaj tꞌuyulibꞌal ri saqloloj

11 Xinwil kꞌu jun nimalaj tꞌuyulibꞌal ri saqloloj, xuqujeꞌ xinwil ri Jun ri tꞌuyul 
chilaꞌ. Chuwäch kꞌu ri Areꞌ xsach u wäch ri ulew xuqujeꞌ ri kaj, man kꞌo tä jumul 
xilitaj chi ki wäch rumal chi man kꞌo tä chi kꞌu kꞌolibꞌal jawijeꞌ chiꞌ kuyaꞌ kekꞌoji 

wi. 12 Te kꞌu riꞌ xeinwil ri käminaqibꞌ, chi riꞌjabꞌ chi akꞌalabꞌ e takꞌatoj chuwäch ri 
Dios. Xejaqtaj kꞌu taq ri wuj xuqujeꞌ xjaqtaj jun wuj chik, ri wuj re kꞌaslemal. Xqꞌat 
kꞌu tzij pa ki wiꞌ ri käminaqibꞌ. Xilik jas ri xkaꞌno aretaq e kꞌasal cho ruwächulew, 
ri tzꞌibꞌtal pa taq ri wuj. 13 Ri mar xeujach ri käminaqibꞌ ri e kꞌo chupam. Ri 
kämikal xuqujeꞌ ri kꞌolibꞌal ri e kꞌo wi ri käminaqibꞌ xekijach ri käminaqibꞌ ri e kꞌo 
chupam. Konojel kꞌut xqꞌat tzij pa ki wiꞌ chrij ronojel ri xkaꞌn pa ri ki kꞌaslemal. 
14 Te kꞌu riꞌ ri kämikal xuqujeꞌ ri kꞌolibꞌal ri e kꞌo wi ri käminaqibꞌ, xekꞌiäq bꞌi pa 
ri nimalaj qꞌaqꞌ ri jeꞌ ta ne jun mar tajin käkꞌatik. Are kꞌu waꞌ ri ukabꞌ kämikal. 
15 Chilaꞌ kꞌut xekꞌiäq wi bꞌi ri man tzꞌibꞌtal tä ri ki bꞌiꞌ pa ri wuj re kꞌaslemal.

Waral käqil wi ri kꞌakꞌ kaj xuqujeꞌ ri kꞌakꞌ uwächulew

21  1 Te kꞌu riꞌ xinwil jun kꞌakꞌ kaj xuqujeꞌ jun kꞌakꞌ uwächulew, rumal chi ri 
nabꞌe kaj xuqujeꞌ ri nabꞌe uwächulew xsach ki wäch, xuqujeꞌ ri mar man 

kꞌo tä chik. 2 In riꞌ, ri Juan, xinwil ri loqꞌalaj tinimit, ri kꞌakꞌ Jerusalén, tajin käqaj 
loq chikaj rukꞌ ri Dios. Bꞌanom kꞌu u bꞌanik jeꞌ jas jun ali ri u kojom chi ri ratzꞌiaq 
re kꞌulanem rech käkꞌuli rukꞌ ri ala ri kok che rachajil. 3 Xinta kꞌu jun ri ko xchꞌaw 
loq chikaj ri xubꞌij: ¡Chawilampeꞌ! Ri Dios u yakom chi ri rachoch kämik chkixol 
ri winaq. Käjeqi na junam kukꞌ, ri e areꞌ kꞌut kebꞌok na che u winaqil ri Areꞌ. Tzare 
kꞌu ri qas Dios käkꞌoji na kukꞌ che ki Dios. 4 Ri Dios kusuꞌ na ri u waꞌl ki wäch. Man 
kꞌo tä chi kꞌu kämikal, man kꞌo tä chi oqꞌej, man käqꞌaxow tä chi na ri kanimaꞌ, 
man kꞌo tä chi kꞌu qꞌaxom. Je riꞌ, rumal chi ronojel ri kꞌo nabꞌe ya man kꞌo tä chik, 
xsach kꞌu u wäch waꞌ, —xchaꞌ.

5 Are kꞌu ri Jun ri tꞌuyul pa ri nimalaj tꞌuyulibꞌal xubꞌij chwe: 
Chawilampeꞌ, ri in kinbꞌan kꞌakꞌ che ronojel ri kꞌolik, —xcha chwe.

Xuqujeꞌ xubꞌij: Chatzꞌibꞌaj waꞌ rumal chi we tzij riꞌ e qas tzij, kuyaꞌ kꞌut 
qas käkuꞌbꞌi u kꞌux jun chkij, —xchaꞌ.

6 Te kꞌu riꞌ xubꞌij chi chwe: ¡Ya xbꞌantajik! In riꞌ ri chaplebꞌal xuqujeꞌ ri kꞌisbꞌal, jeꞌ 
jas ri nabꞌe letra xuqujeꞌ ri kꞌisbꞌal letra rech ri alfabeto, ri “A” rukꞌ ri “Z”. Jachin ri 
kächaqiꞌj u chiꞌ kinya na che ri areꞌ chi kutij re ri joron re ri u kꞌiyibꞌal jaꞌ ri kuya 
kꞌaslemal, ri xaq käsipaxik. 7 Jachin ri kächꞌakanik kärechbꞌej na ronojel waꞌ. Ri 
in kinok na che u Dios, ri areꞌ kꞌut kok na che walkꞌual in. 8 Are kꞌu ri winaq ri 
e xibꞌribꞌ, ri man kekojon taj, ri winaq ri etzeltajinaq ki kꞌaslemal cho ri Dios, ri 
kämisanelabꞌ, ri winaq ri jeꞌ käkaꞌno jas ri käkaꞌn ri tzꞌiꞌ ri xaq käkiriq kibꞌ, man 
kꞌo tä ki pixabꞌ, ri winaq ri käkaꞌn itzinik, ri kekiqꞌijilaj taq tiox ri xa e bꞌanom 
kumal winaq, xuqujeꞌ konojel ri bꞌanal taq tzij, konojel waꞌ kebꞌeꞌ na pa ri nimalaj 
qꞌaqꞌ ri jeꞌ ta ne jun mar ri tajin käkꞌatik rukꞌ azufre. Are kꞌu waꞌ ri ukabꞌ kämikal, 
—xcha ri Dios chwe.

Waral käqil wi ri kꞌakꞌ tinimit Jerusalén
9 Te kꞌu riꞌ xpe jun chke ri wuqubꞌ ángeles ri kukꞌam ri wuqubꞌ laq 

ri nojinaq che ri kꞌisbꞌal taq kꞌäxkꞌol, xubꞌij chwe: Tasaꞌj, kinkꞌut ri ali 
chawäch, ri rixoqil ri Alaj Chij, —xcha chwe.

l 21:18 Konojel ri abꞌaj ri kebꞌix waral, ri jaspe, ri esmeralda, ri perlas, xuqujeꞌ ri nikꞌiaj 
chik, e areꞌ abꞌaj waꞌ ri sibꞌalaj paqal kajil. 

10 Chupam ri xukꞌut ri Loqꞌalaj Espíritu chnuwäch xinwilo chi ri ángel 
xinukꞌam bꞌi puwiꞌ jun nimalaj juyubꞌ ri sibꞌalaj naj paqalinaq, xukꞌut kꞌu 
ri nimalaj tinimit chnuwäch, ri loqꞌalaj Jerusalén ri tajin käqaj loq chikaj 
jawijeꞌ xel wi loq chuwäch ri Dios. 11 Ri tinimit käjuluw rumal ru jeꞌlalaj 
u juluwem ri Dios, ru juluwem are junam rukꞌ jun abꞌaj ri sibꞌalaj paqal 
rajil, junam rukꞌ jun abꞌaj re jaspe, ri kuyaꞌ käkaꞌy jun chupam jas ri 
vidrio. 12 Ri tinimit sutim rij che jun nimalaj tapya ri naj paqalinaq. E kꞌo 
kabꞌlajuj uchibꞌe che ri tapya, e kꞌo kꞌu jujun ángel chuchiꞌ taq ri uchibꞌe. 
Ri ki bꞌiꞌ ri kabꞌlajuj tinimit re Israel e tzꞌibꞌtal cho ri jujun porta re ri 
uchibꞌe. 13 Oxibꞌ uchibꞌe e kꞌo chrelbꞌal qꞌij, oxibꞌ chik e kꞌo chuwikiäqꞌabꞌ 
ri relbꞌal qꞌij, e kꞌo oxibꞌ chumoxqꞌabꞌ ri relbꞌal qꞌij, e kꞌo kꞌu oxibꞌ chik 
chuqajbꞌal qꞌij. 14 Ri tapya rech ri tinimit kojom kabꞌlajuj abꞌaj che u 
takꞌalibꞌal. Ri ki bꞌiꞌ ri kabꞌlajuj apóstoles re ri Alaj Chij e tzꞌibꞌtal chkij 
taq ri abꞌaj.

15 Ri ángel ri tajin kätzijon wukꞌ rukꞌam jun aj re qꞌän puaq che retaxik 
ri tinimit, xuqujeꞌ kꞌu taq ri uchibꞌe rukꞌ ri tapya. 16 Ri tinimit xaq junam 
retabꞌalil ri pa taq u xkut. Ri raqan xaq junam rukꞌ ru wäch. Ri ángel 
xretaj ri tinimit rukꞌ ri aj ri rukꞌam. Kiebꞌ mil rukꞌ kiebꞌ ciento kilómetros 
ketanik. Ri raqan, xuqujeꞌ ri u wäch ri paqalinaq xaq junam keetanik. 
17 Te kꞌu riꞌ xretaj chi ri tapya, ketan kꞌu oxkꞌal rukꞌ kiejebꞌ metros ru 
pimal, jas ri etabꞌal ri käkikoj ri winaq are waꞌ ri tajin kukoj ri ángel.

18 Ri tapya are abꞌaj re jaspe l ri kojom che ri tapya. Are kꞌu ri tinimit 
are qꞌän puaq ri man kꞌo tä yujaꞌm rukꞌ kojom che, junam rukꞌ ri vidrio 
ri chꞌajchꞌoj. 19 Ri abꞌaj ri e kojom che ru takꞌalibꞌal ri tapya e wiqtal kukꞌ 
ronojel ki wäch abꞌaj ri paqal kajil. Ri nabꞌe abꞌaj re ri takꞌalibꞌal, wiqtal 
rukꞌ jaspe, ri ukabꞌ abꞌaj wiqtal rukꞌ zafiro, ri urox abꞌaj wiqtal rukꞌ 
ágata, ri ukaj abꞌaj kꞌut, are wiqtal rukꞌ esmeralda. 20 Ri uroꞌ abꞌaj wiqtal 
rukꞌ ónice, ri uwaq abꞌaj wiqtal rukꞌ cornalina, ri uwuq abꞌaj wiqtal rukꞌ 
crisólito, ri uwajxaq abꞌaj wiqtal rukꞌ berilo, ri ubꞌelej abꞌaj wiqtal rukꞌ 
topacio, ri ulajuj abꞌaj wiqtal rukꞌ crisoprasa, ri ujulajuj abꞌaj wiqtal rukꞌ 
jacinto, ri ukabꞌlajuj abꞌaj kꞌut, are wiqtal rukꞌ amatista. 21 Ri kabꞌlajuj 
porta re ri u chiꞌ taq bꞌe e kabꞌlajuj perlas waꞌ. Chkijujunal ri porta e jujun 
perlas. Ri bꞌe ri kokꞌow pu nikꞌiajal ri tinimit are re qꞌän puaq ri man kꞌo 
tä yujaꞌm rukꞌ, jeꞌ jas ri vidrio ri käkowinik käkaꞌy jun chupam.

22 Man xinwil tä jun Loqꞌalaj Rachoch Dios pa ri tinimit riꞌ, rumal chi 
ri Qajaw Dios ri kꞌo ronojel u wäch chuqꞌabꞌ rukꞌ, are ri Areꞌ ri Loqꞌalaj 
Rachoch Dios junam rukꞌ ri Alaj Chij. 23 Ri tinimit man rajwaxik taj 
chi käkaꞌy ri qꞌij puwiꞌ, man rajwaxik tä kꞌu ri ikꞌ rumal chi ri jeꞌlalaj u 
juluwem ri Dios are käkaꞌy puwiꞌ. Ri Alaj Chij kꞌut Are u saqil. 24 Konojel 

ki wäch winaq cho ruwächulew ri ki riqom ru tobꞌanik ri Dios kebꞌin na 
pa ru saqil ri tinimit riꞌ. Are kꞌu ri nimaq taq taqanelabꞌ re ri uwächulew 
käkikꞌam na bꞌi ri jastaq ke ri nimaq ki qꞌij, ri nim keil wi, kekiya kꞌu na 
kan pa ri tinimit. 25 Ru chiꞌ taq bꞌe re ri tinimit man ketzꞌapix tä paqꞌij. 
Chilaꞌ kꞌut man kꞌo tä chaqꞌabꞌ. 26 Käkꞌam na bꞌi jelaꞌ ri qꞌinomal ri sibꞌalaj 
nimaq ki qꞌij, ri nim keil wi kech konojel ki wäch winaq cho ruwächulew. 
27 Man kꞌo tä kꞌu jas ri man chꞌajchꞌoj taj kok bꞌi pa ri tinimit. Man kok 
tä kꞌu bꞌi jun winaq ri etzeltajinaq ru kꞌaslemal cho ri Dios, o jun ri u 
bꞌanom subꞌunik. Xaq xuwi kebꞌok na bꞌi ri winaq ri tzꞌibꞌtal ri ki bꞌiꞌ pa ri 
wuj re kꞌaslemal ri kꞌo rukꞌ ri Alaj Chij.

22  1 Te kꞌu riꞌ ri ángel xukꞌut chnuwäch jun nimaꞌ ri saqloloj re joron 
ri kuya kꞌaslemal. Käkowinik käkaꞌy jun chupam jeꞌ jas ri cristal. 

Chilaꞌ kꞌut kel wi loq ri nimaꞌ rukꞌ ri jeꞌlalaj tꞌuyulibꞌal ri e kꞌo wi ri Dios 
xuqujeꞌ ri Alaj Chij. 2 Pu nikꞌiajal ri bꞌe ri kokꞌow pa ri tinimit xuqujeꞌ 
pa taq u xkut ri nimaꞌ e kꞌiyinaq wi ri cheꞌ re kꞌaslemal. Kabꞌlajuj mul 
käwächin che ri jun junabꞌ. Chi ikꞌ kuya ru wäch. Are kꞌu ru xaq kok che 
kunabꞌal ke konojel ki wäch winaq cho ruwächulew. 3 Chilaꞌ man kꞌo tä jas 
ri etzelam u wäch rumal ri Dios. Are kꞌu ri jeꞌlalaj tꞌuyulibꞌal ri e kꞌo wi ri 
Dios xuqujeꞌ ri Alaj Chij käkꞌoji na pa ri tinimit riꞌ. Ri patänil taq re ri Dios 
kꞌut, keqꞌijilan na che ri Areꞌ. 4 Qas käkil na ribꞌ ki wäch chbꞌil kibꞌ, are 
kꞌu ru bꞌiꞌ käkꞌoji na chukrusil ri ki palaj. 5 Chilaꞌ man kꞌo tä chi chaqꞌabꞌ. 
Ri winaq ri kejeqi chilaꞌ man rajwaxik tä ru saqil jun candela chke. Man 
rajwaxik tä kꞌut ru saqil ri qꞌij rumal chi ri Dios ri Qajaw kuya na saqil pa 
ki wiꞌ. Ri e areꞌ kꞌut ketaqan na pa taq ri qꞌij ri junabꞌ ri kepetik.

Xa jubꞌiqꞌ kraj chi käpe chi na jumul ri Jesucristo
6 Te kꞌu riꞌ xubꞌij ri ángel chwe: We tzij riꞌ e qas tzij, kuyaꞌ kꞌut qas 

käkuꞌbꞌi u kꞌux jun chkij. Ri Qajaw kꞌut, ri tzare Dios waꞌ, ri käyoꞌw ki 
chuqꞌabꞌ ri qꞌalajisal taq re ru Loqꞌ Pixabꞌ, u taqom loq ru ángel chukꞌutik 
chkiwäch ri patänil taq re jas ri käbꞌantaj na chanim, —xcha chwe.

7 ¡Chitampeꞌ! ¡Chanim kinopanik! —xcha ri Jesús.
¡Utz re ri kunimaj ru Loqꞌ Pixabꞌ ri Dios ri tzꞌibꞌtal pa we wuj riꞌ! —

xcha chwe.
8 In riꞌ, ri Juan, xinto, xuqujeꞌ qas xinwil ronojel ri kätzijox waral. 

Aretaq xtataj waꞌ wumal xuqujeꞌ xilitaj wumal, xinxuki chuwäch ri ángel 
ri xkꞌutuw ronojel waꞌ chnuwäch rech kinqꞌijilaj. 9 Ri ángel kꞌut xubꞌij 
chwe: ¡Mabꞌan waꞌ! Ri in xaq in patänil re ri Dios jeꞌ jas ri at xuqujeꞌ taq 
ri awachalal ri qꞌalajisal taq re ru Loqꞌ Pixabꞌ ri Dios, xuqujeꞌ konojel ri 
keniman che ru Tzij ri Dios ri tzꞌibꞌtal pa we wuj riꞌ. ¡Are chaqꞌijilaj ri 
Dios! —xcha chwe.

10 Xuqujeꞌ xubꞌij chwe: Meakꞌuꞌ ru Loqꞌ Pixabꞌ ri Dios ri tzꞌibꞌtal pa we 
wuj riꞌ, rumal chi xa jubꞌiqꞌ chik kraj chi kopan ri qꞌij ri käbꞌantaj na 

ronojel waꞌ. 11 Xaq bꞌaꞌ chaya che ri bꞌanal etzelal chi kutaqej u bꞌanik ri 
etzelal ri kubꞌano, xuqujeꞌ ri winaq ri man chꞌajchꞌoj tä ranimaꞌ chutaqej 
na u bꞌanik ri man chꞌajchꞌoj taj. Are kꞌu ri utzalaj winaq chutaqej u 
bꞌanik ri utzil, ri winaq kꞌut ru jachom ribꞌ pu qꞌabꞌ ri Dios chutaqej u 
bꞌanik ri jikom cho ri Dios, —xchaꞌ.

12 ¡Chitampeꞌ! —kächa ri Jesús. ¡Chanim kinopanik! Wukꞌam bꞌi ri 
tojbꞌal ri kinya na chke ri winaq chkijujunal, jas u wäch ri kaꞌnom. 13 In 
riꞌ, in ri nabꞌe xuqujeꞌ in ri kꞌisbꞌal, ru chaplebꞌal xuqujeꞌ ru kꞌisik ronojel. 
Ri in, in jeꞌ jas ri nabꞌe letra xuqujeꞌ ri kꞌisbꞌal letra rech ri alfabeto, ri “A” 
rukꞌ ri “Z”, —xcha ri Areꞌ.

14 Utz ke ri ki chꞌajom ri katzꞌiaq (kel kubꞌij waꞌ chi e nimaninaq chwe), 
rech kuyaꞌ käkitij ke ru wäch ri cheꞌ ri kuya kꞌaslemal. Xuqujeꞌ kuyaꞌ 
kebꞌok pa ri uchibꞌe rech ri tinimit. 15 Are kꞌu ri itzel taq winaq, xuqujeꞌ ri 
winaq ri käkaꞌn itzinik, ri winaq ri jeꞌ käkaꞌno jas ri käkaꞌn ri tzꞌiꞌ ri xaq 
käkiriq kibꞌ, man kꞌo tä ki pixabꞌ, ri kämisanelabꞌ, ri winaq ri käkiqꞌijilaj 
taq tiox ri xa e bꞌanom kumal, xuqujeꞌ konojel ri utz käkil wi ri bꞌanow 
tzij, ri käkaꞌn subꞌunik kekanaj na kan ri e areꞌ chrij ri tinimit.

16 In riꞌ, ri Jesús, nu taqom bꞌi ri nu ángel chuqꞌalajisaxik ronojel waꞌ 
chke taq ri qachalal kojonelabꞌ. Wukꞌ in xel wi ri a mam David ri nim 
taqanel, in kꞌut ri rachalaxik kan ri areꞌ. In riꞌ ri nimalaj chꞌimil ri sibꞌalaj 
käjuluwik pa ru saqiribꞌal, —xcha ri Areꞌ.

17 Ri Loqꞌalaj Espíritu xuqujeꞌ ri rixoqil ri Alaj Chij käkibꞌij: ¡Chixsaꞌj! 
—kecha riꞌ.

Jachin ri kätowik, chubꞌij: ¡Chixsaꞌj! —kächa na.
Jachin ri kächaqiꞌj u chiꞌ, ri kraj re ri joron, chpetoq, chutija re ri joron 

ri kuya kꞌaslemal ri xaq käsipaxik.
18 Konojel ri käkitatabꞌej ru Loqꞌ Pixabꞌ ri Dios ri tzꞌibꞌtal pa we wuj 

riꞌ, in riꞌ, ri Juan, kinbꞌij waꞌ chke: We kꞌo jun kuya u wiꞌ taq we tzij riꞌ, 
ri Dios kuya na u wiꞌ ri kꞌäxkꞌol chrij ri areꞌ ri e tzꞌibꞌtal pa we wuj riꞌ ri 
kepe na chkij ri winaq. 19 Xuqujeꞌ we kꞌo jun kꞌo käresaj che ru Loqꞌ Pixabꞌ 
ri Dios ri tzꞌibꞌtal pa we wuj riꞌ, ri Dios käresaj na ru bꞌiꞌ ri winaq riꞌ pa ri 
wuj re kꞌaslemal, man kuya tä kꞌu che chi kok pa ri loqꞌalaj tinimit. Are 
kꞌu waꞌ ri e tzꞌibꞌtal chkij pa we wuj riꞌ.

20 Ri Jun ri käqꞌalajisan taq we tzij riꞌ, kubꞌij: ¡Jeꞌ, je riꞌ! ¡Kinopan na 
chanim!

Amén. ¡Saꞌj la, Qajaw Jesús!
21 Are ta bꞌaꞌ ri Qajaw Jesucristo kutoqꞌobꞌisaj i wäch iwonojel. Amén.  

Abba Kel kubꞌij “nu tat” pa ri chꞌabꞌal arameo, ri ki chꞌabꞌal ri winaq aj 
Israel pa taq ri qꞌij ri xkꞌoji ri Jesús cho ruwächulew.

Anclas Ri nimaq taq chꞌichꞌ ri käbꞌix “anclas” chke, e kꞌo kolobꞌ ri ximital 
chke. Ri ki patän ri chꞌichꞌ riꞌ are käkaꞌno chi ri barco kätakꞌi pa ri 
jaꞌ, man kꞌo tä keꞌ wi.

Ángel Jun u wäch u taqoꞌn ri Dios ri ketobꞌ chke ri kojonelabꞌ.
Apóstol Kel kubꞌij “taqom”. E kabꞌlajuj u taqoꞌn ri Jesús ri e chaꞌtal rumal.
Arca Pa we Nuevo Testamento kel kubꞌij ri nimalaj barco ri xubꞌan ri 

mam Noé.
Ayuno Kel kubꞌij ri nimaqꞌij ri käbꞌan kumal ri winaq aj Israel rech 

känaꞌtaj chke ri sachbꞌal ki mak ojer rumal ri Dios. Xuqujeꞌ are ri 
u bꞌanik orar, man käwiꞌ tä jun.

Beelzebú Are jun chke ru bꞌiꞌ ri Satanás, ri ki nimal ri itzel taq espíritus.
Camello Jun nimalaj awaj ri kuyaꞌ käkiejen jun chrij, más kꞌut käkoj waꞌ 

che taq eqaꞌn. Nim na riꞌ chuwäch jun kiej.
Circuncisión Chawilaꞌ “Retal ri ojer trato”.
Cristiano Kel kubꞌij chi are käkojon jun che ri Jesucristo, kutaqej kꞌu ru 

tijonik ri Areꞌ xuqujeꞌ ronojel ru Loqꞌ Pixabꞌ ri Dios.
Cristo Kel kubꞌij “chaꞌtal rumal ri Dios”, junam rukꞌ ri tzij “mesías” pa ri 

chꞌabꞌal hebreo.
Diáconos Ri diáconos xuqujeꞌ ri diaconisas e areꞌ ri kꞌo keqleꞌn che ki 

toꞌik ri nikꞌiaj kojonelabꞌ.
Eunuco Jun achi ri xtas chkij ri nikꞌiaj achijabꞌ rech kubꞌan na jun chak 

ri sibꞌalaj nim u bꞌanik.
Fariseos Ri tataꞌibꞌ riꞌ e areꞌ winaq waꞌ aj Israel ri sibꞌalaj xkiqatej u 

nimaxik ru Pixabꞌ Moisés. Xkaꞌn kꞌu nimal, xkichomaj chi e utz na 
chkiwäch konojel ri winaq. Kꞌia ki naqꞌatisam wi kibꞌ ri man qas 
tä are ri kubꞌij ru Tzij ri Dios.

Hebreo Ri ojer ki chꞌabꞌal ri winaq aj Israel. Ri dialecto ri xkikoj pa taq 
ru qꞌij ri Jesús, are käbꞌix “arameo” che.

DICCIONARIO
 

El Nuevo Testamento en Kꞌicheꞌ Centro-Occidental de Guatemala, 2da ed. (nuevo ortografía) © 2011, WBT, Inc.



585

Iglesia E areꞌ ri qachalal kojonelabꞌ ri käkimulij kibꞌ. Xuqujeꞌ käkoj ri tzij 
riꞌ che taq ri ja (templo, rachoch Dios). Ri qas iglesia are ri komon 
winaq ri käbꞌix “Cristianos” chke.

Israel Jun chke ru bꞌiꞌ ri mam Jacob, u kꞌojol ri mam Isaac. Ri rachalaxik 
kan ri mam Jacob ri teꞌ xil ki wäch käbꞌix aj Israel chke. Xuqujeꞌ 
käkoj we bꞌiꞌaj riꞌ chrij ronojel ri ki tinimit.

Itzel chꞌaꞌk Are jun yabꞌil ri sibꞌalaj kꞌäx ri kusipaj ribꞌ ri käbꞌix “lepra” 
che pa castellano. Are jun kꞌutbꞌal chrij ri mak.

Jikomalaj patänil re ri Dios Are ri Cristo, ri Toꞌl Qe, ri xkibꞌij loq ri ojer 
taq qꞌalajisal re ru Loqꞌ Pixabꞌ ri Dios.

Käbꞌal Man qꞌalaj tä waꞌ we are moꞌ o are käbꞌal. Jun chke ri nimaqꞌij 
ri käkaꞌn ri winaq aj Israel are ri nimaqꞌij ke ri käbꞌal. Käkaꞌn ki 
käbꞌal re ki qꞌabꞌ taq cheꞌ. Wuqubꞌ qꞌij kekꞌoji chupam, naꞌtabꞌal re 
ri nimalaj ki bꞌinem pa ri juyubꞌ ri kätzꞌinowik.

Kaxa (“Cofre del Pacto” käbꞌix che pa castellano.) Jun kaxa ri chꞌuqum rij 
che qꞌän puaq, ri kꞌolotal wi ri trato (o, pacto). Chupam ri kaxa riꞌ 
kꞌo jun xaro re qꞌän puaq ri kꞌo maná chupam, kꞌo kꞌu ru chꞌimiy ri 
mam Aarón ri xtuxik, xuqujeꞌ e kꞌo ri tzꞌalam taq abꞌaj chupam ri 
xetzꞌibꞌax wi ri taqanik re ri ojer trato.

Kaxlan wa ri man kꞌo tä chꞌäm rukꞌ Are ri xkitij ri winaq aj Israel pa 
ri aqꞌabꞌ ri xebꞌel loq pa Egipto. Xbꞌan nimaqꞌij che rumal chi are 
naꞌtabꞌal re ri qꞌij ri xetzoqopix loq rumal ri Dios.

Levitas E areꞌ achalaxik re Leví ri xetobꞌ chke ri sacerdotes pa ri nimalaj 
rachoch Dios.

Loqꞌalaj Espíritu Are ri Espíritu rech ri Dios ri xubꞌij ri Cristo chi kutaq 
na loq rech käkꞌoji pa kanimaꞌ ru tijoxelabꞌ, pa taq kꞌu kanimaꞌ 
konojel ri kekojon che.

Maná Are ri wa ajchikaj, tzuqubꞌal ke ri winaq aj Israel aretaq xebꞌin pa 
taq ri juyubꞌ ri ketzꞌinowik.

Mesías Chawilaꞌ ri tzij “Cristo”.
Mirra Jun kunabꞌal ri sibꞌalaj paqal rajil. Are ki chomanik ri winaq chi ri 

kunabꞌal riꞌ, we yujtal rukꞌ ri vino, kubꞌano chi kätäni ri qꞌaxom.
Nardo Ru bꞌiꞌ jun qꞌayes ri xkoj chubꞌanik jun kꞌokꞌalaj kunabꞌal ri sibꞌalaj 

paqal rajil.
Nimalaj rachoch Dios (Are käbꞌix “Templo” che pa castellano.) Ri 

nimalaj ja pa Jerusalén ri xyaktaj ojer rumal ri nim taqanel 
Salomón. Xtastaj kꞌu waꞌ che ru qꞌijilaxik ri Dios kumal ri winaq aj 
Israel.

Obispo Kel kubꞌij “pastor” o apachin jun ri käyiꞌ che chi kuchajij ri 
jumulaj kojonelabꞌ.

Paraíso Jun lugar re kikotemal. Chilaꞌ keopan wi ri kanimaꞌ ri kojonelabꞌ 
aretaq kekämik, chilaꞌ kꞌut käkeyej wi ri qꞌij re ri kꞌastajibꞌal.

Pascua Jun chke ri ki nimaqꞌij ri winaq aj Israel, nim kꞌu u bꞌanik. Are 
naꞌtabꞌal re ri qꞌij ri xebꞌel loq pa ki qꞌabꞌ ri winaq aj Egipto ojer. 
(Chawilaꞌ “Kaxlan wa ri man kꞌo tä chꞌäm rukꞌ.”)

Pentecostés Jun chke ri ki nimaqꞌij ri winaq aj Israel. Are ri qꞌij ri 
ketoꞌtaj che ru molixik ri cebada (jun grano ri jeꞌ kelik jas ri trigo). 
Käbꞌan waꞌ aretaq okꞌowinaq chi 50 qꞌij ri nimaqꞌij Pascua.

Qachalal (“Hermanos” käbꞌix che pa castellano.) Ri kekojon che ri 
Jesucristo e kachalal kibꞌ rumal ri Jesús.

Qꞌij re uxlanem Ri winaq aj Israel sibꞌalaj nim xkil wi ri u wuq qꞌij re 
ri semana. Ri nabꞌe taq kojonelabꞌ nim xkil wi ri nabꞌe qꞌij re ri 
semana rumal chi are waꞌ ri qꞌij ri xkꞌastaj ri Qajaw Jesús chkixol 
ri käminaqibꞌ.

Qolol cheꞌ Xuqujeꞌ käbꞌix “ajanel” o “carpintero” che rumal ru chak.
Rachoch Dios Jun ja ri käkimulij wi kibꞌ ru winaqil ri Dios, we aj Israel 

o e areꞌ kojonelabꞌ che ri Cristo.
Ralkꞌual kan ri qa mam David Kel kubꞌij “Toꞌl Qe” junam jas ri tzij 

“Cristo” o “Mesías”.
Ralkꞌual ri Dios ri Qas Winaq Ri Jesús xukoj we bꞌiꞌaj riꞌ chbꞌil ribꞌ 

chukꞌutik chi are ri Cristo o ri Mesías ri xtzꞌibꞌax ojer pa ru Loqꞌ 
Pixabꞌ ri Dios chi are ri Toꞌl Qe ri käpetik.

Retal ri ojer trato Ru kojik ri etal riꞌ che ru cuerpo jun ala o jun achi, 
are waꞌ käbꞌix “circuncisión” che pa castellano, retal ri trato ri 
xubꞌan ri Dios rukꞌ ri mam Abraham ri ojer ki mam ri winaq aj 
Israel.

Sacerdote aj Israel Ri achi ri chaꞌtalik rech kächꞌaw pa ki wiꞌ ri winaq 
rukꞌ ri Dios. Jun ri kojom chubꞌanik ri jastaq rech ri qꞌijilanik, 
jeꞌ jas ri ki jachik awaj cho ri Dios. Ri ki nimal ri sacerdotes, are 
käbꞌix “sumo sacerdote” che.

Saduceos Ri tataꞌibꞌ saduceos e areꞌ nimaq taq winaq waꞌ aj Israel. Ri e 
areꞌ kꞌut man käkikoj taj chi qas tzij kekꞌastaj na ri käminaqibꞌ jeꞌ 
jas ri ki kojonik ri fariseos. (Chawilaꞌ Hechos 23:6-8.)

Sinaí Ri nimalaj juyubꞌ riꞌ käbꞌix “Sinaí” che, xuqujeꞌ “Horeb”. Are ri 
juyubꞌ jawijeꞌ xchꞌaw wi ri Dios rukꞌ ri Moisés, xuya kꞌu ri Lajuj 
Taqanik che.

Sión Are u bꞌiꞌ jun juyubꞌ pa Jerusalén. Kojom kꞌu ri bꞌiꞌaj riꞌ chrij ri 
tinimit Jerusalén xuqujeꞌ.

Sodoma y Gomorra Kiebꞌ tinimit naqaj che ri Mar Muerto ri xkꞌäjisax wi 
ki wäch ri winaq rumal ri itzel taq ki mak.

Tijonelabꞌ re ri Pixabꞌ E areꞌ achijabꞌ waꞌ ri sibꞌalaj xkitijoj kibꞌ chrij ru 
Pixabꞌ ri Moisés, xkikꞌut waꞌ chkiwäch ri winaq.

Toꞌl Qe (“Nuestro Salvador” pa castellano.) Ri bꞌiꞌaj riꞌ xkoj che u bꞌiꞌ 
ri Dios pa ri Antiguo Testamento. Xkoj kꞌu che ri Jesús ru Kꞌojol 

rumal chi xkäm che qa toꞌik chuwäch ri nimalaj kꞌäjisabꞌal qa 
wäch.

Trato (Käbꞌix “pacto” o “testamento” che pa castellano.) Ri ojer trato 
xbꞌan rukꞌ ri mam Abraham, rukꞌ ri mam Moisés. Ri Dios xubꞌan 
jun kꞌakꞌ trato kukꞌ konojel ri xekojon che ri Jesucristo ri u Kꞌojol.

Tun Ri “tun” are jun chik u wäch trompeta, man bꞌanom tä kꞌu rukꞌ 
chꞌichꞌ, xane rukꞌ ru kꞌaꞌ chij. 

